                             ПЬЕСАЛА

                                                 ГОШАЯХ БИЙЧЕ
                                                           ОЙНАГЪАНЛА:

tc ""
Кърымшаухалланы Бекмырза – бий.

Къамгъут           
Элбуздукъ           }            –  Бекмырзаны жашлары.

Къаншаубий

Бийкъанланы Гошаях – бийче.

Къарачач – Бекмырза улуланы эмчек аналары.

Хадаужукъланы Гюргокъ – бий.

Кґуна – бийни къатыны.

Сґана – Кґунаны къарауашы.

Шаз – бий улу.

Ауаз.

XVII ёмюрню аллында Эл-Журтунда бла Хадаужукъ 

къабакъда болгъан ажымлы иш.

I АКТ

БИРИНЧИ САХНА
Эл-Журту. Бекмырза бийни юйю.

Къамгъут бла Элбуздукъ.

Къамгъут
Къуугъун отла тютюн эте жаналла!

Хей, Элбуздукъ, къайгъы барды къошлада!

Хайда-хайда! Терк тебире ызымдан!

Элбуздукъ

Ушкогуму алайым да... Бара тур!

Къамгъут кетеди.

Отум-огъум хазырды! Ай, ит жыйын,

жаным сауда, биригизни къутултмам!

Бекмырза киреди.

Бекмырза
Терк болугъуз! Асланукъну жашын да

биргегизге ала барыгъыз, маржа!

Элбуздукъ
Хау, жыйылып бармасагъ’а! Алагъа

экибиз да асыры кёп болабыз!

 Бекмырза
                                             Уллу кёллю болма, жашым, къайта бар.

Элбуздукъ

(кеси кесине)
Энди окъдан кёз жуммагъан Элбуздукъ

бла Къамгъут нёгер излей барсынла!

(Эшитдирип.)
Къайгъы этип турма, ата. Алагъа

кесибизни танытайыкъ энтта бир!

Кетеди.

Бекмырза
Уланларым, кёк иеси – Хан Тейри

нёгер болсун, сау жыйылыгъыз юйге.

Аман кёзден кери болсунла, учуп

жюрюйдюле, бир иш барды былада.

Ёресине отду Къамгъут, Элбуздукъ –

элияды. Батырдыла мардасыз.

Кючлюдюле, къарыулу. Акъ башыма

айып салып, уялтмагъанды бири.

Къарачач киреди.

Къарачач

Не къайгъы да, не къаугъа, бий Бекмырза?

Жарты-къурту эшитип келеме мен.
Бекмырза

Да биягъы Гоча болур. Ёлюрге

къутургъанды, бий сыйында турмай ол.

Дадианнга берген сёзюне ёлюп,

узакъ бармаз жыйыны да, кеси да.

Къарачач

Къаншаубий а жылкъы къошдады, баям.

Бекмырза
Ай, медет а! Мында болгъаны керек

эди аны: экисилле къуугъунда.

Къарачач
Къой-къой, сен а... Къаншау алыкъа сабий

жашды, аны урушха ийип, къалай

чыдар эдинг!

Бекмырза


   Къаншаубийни айырып

сюесе да, анга артыкъ къоркъаса.

Къарачач
Угъай, угъай...

Бекмырза


      Мен, аныча заманда,

кёнчекликге баргъан жашма. Биринчи

жортууулда эки жесир келтирдим.

Чёрчек эдим, гиртчи эдим. Залим! Бош

сюймей эди Къарачач Бекмырзаны.

Къарачач
Къарт болсанг да, Бекмырза, сабийлигинг

къалмагъанды. Кёрчю муну гынттысын.

Бекмырза
Къой, Къарачач, сант эте турады къарт

Бекмырза бий. Жашла нечик болурла?

Тынгысызма, ол эки аман, жетип,

тыялгъан а этерлеми алларын?

Къой, тынгысыз болуп турмайым да мен,

жыйын бла ызларындан тебрейим.

Къарачач    
Хау, Бекмырза, артда ажым этгенден,

болушлугъунг тийсе иги – жашлагъа.

Учхан окъгъа аслан да, къаплан да – бир,

бийди, къулду деп айырмаз, къайгъырмаз.

Бар, жашлалла. Бар, ызларындан къара.

Бекмырза

(жолгъа сагъайып)

Ол атлыла кимледиле? Къаншаубий

ушайды да.

Къарачач



  Жёнгери уа Гиочукъ

тюйюлмюдю?

Бекмырза



    Тейри, кеси окъунад.

Букъу этип келедиле тёбентин.

Къаншаубий жетеди.

Не сухусуз!

Къаншаубий


 Жау чапханды сора уа!..

Ушкогуму, от-огъуму алыргъа

къайтханма. Гиону уа саууту

биргесинед. Хо, ызындан жетейим.

Бекмырза
Ненча кере айтырыкъма мен санга

чыгъа турма деп сауутсуз тышына!..

Къаншау, жашла жауну ауушда сакълап

турлукъдула. Сиз а, жетип, уругъуз!

Онгларыкъсыз, жунчутсагъыз аланы.

Хайда, маржа, Хан Тейри биргегизге!

Жол жоругъун ала иги билмейле,

ашыкъсагъыз – жетериксиз!

Къарачач

(Къаншаубийни ызындан)




          Ханым, сакъ

бол, жарлы, керексизге чартлама.

Эрирейге аманатса! Ох-ох-эй...

Ах, зор жашау, ах, хор жашау! Залимле

бугъоу салгъан, сермеп алгъан къырс заман.

Кетеди.

Бекмырза
Къарча сауда, бизге базгъын сёлешген,

ауур къазыкъ ала эди бойнуна...

Жасакъ сурап, сюнгю буруп сюелген,

тюше эди къара жерни къойнуна!

Батыр Къарча Къарачайны башы эди,

Алан халкъны аслан кёллю жашы эди.

Халкъы бла ол Басханда жашай эди,

душман кирсе, Шибилягъа ушай эди.

Къанлы Къазий, аскер жыйып, чаба эди,

чапса – чапсын, къара жер къаба эди...

Тохтамады Къанлы Къазий, эришип,

Алай айтды Къарча, ачы сёлешип:

«Эй, мен ёллюкме сизни бла кюрешип!

Мен бералмам, жаным сауда, Басханда

хан элими, туура эки юлешип!»

Хей, биягъы атланы урушдуруп

башладыла, къылычла тутушдуруп.

Жау аскерле ызларына къача элле,

сауутларын атып-атып, думп болуп.

Сауутларын Басхан элле чача элле...

Къарча женгди, ол урушда, баш болуп.

Къанлы Къазий жарашыргъа баз болуп,

ол Къарчагъа келечиле ийген эди.

Жарашмаса, аллай хапар берелле:

Энтта ала уруш бла кирелле!

Къарча айтды: «Сауут алса къолугъуз,

бир да болмаз, жюйюсханла, жолугъуз.

Къап артындан манга келсе жюз киши,

тау элледен мен бир адам бералмам!

Сауут тута биледи алан киши,

артыкълыкъгъа мен, айхайда, тёзалмам!

Къазий, къойчу! Бизни бла кюрешме,

хорларма деп, бизни бла демлешме!»

Да башланды къанлы уруш, той кибик,

адам мыллык, ой, къырылгъан къой кибик.

Къарча анда, кёк титирей, къычырды,

къычырды да, къоркъакъ бийни къачырды:

«Мынча кере келгенинг болмаймыды,

тилеп алсанг, ол ач къарнынг тоймаймыды?

Сюе эсенг бизни хорлап алыргъа,

уруш бла аякъ тюпге салыргъа,

бери айлан, къара Басхан ауушуна,

тынгылачы къылычымы тауушуна!

Къачма, аман, къачма – къуууп жетерме,

жетерме да, уруп, эки этерме!

Эй, жюйюсхан, ашауунг тауукъмуду?

Мен ийген ит тауукъдан зауукъмуду?

Бёксюнюнгю эки этип, сайларма,

бойнунга да къатын кёнчек байларма!

Бери айлан, къара Басхан ауушуна,

бир тынгыла къылычымы тауушуна!

Жаным сауда, къоймам сени жашаргъа,

бир халкъымы эки этип ашаргъа!..»

Аллай эди Къарча деген ас киши,

тёгерекде залимлеге баз киши...

Къарча кетди. Алан халкъ башсыз къалды,

къыйын кюнде таяныр ташсыз къалды.

Къарча кетди. Таулагъа жол ачылды,

алан халкъы, башсыз къалып, чачылды.

Энди бизни, кюндюз, келип, тонайла,

намысыбыз, бетибиз бла ойнайла.

Андан-мындан чабадыла биягъы,

ачы-ачы къабадыла биягъы!

Тюп болургъа аздан къалып турабыз.

Ай, жарлыла, кимлеге баш урабыз?!

Бу туруудан барсакъ – узакъ кетмебиз,

малыбызны кесибизге кютмебиз.

Кюч бер, Тейри, акъыл да бер башыбызгъа!

Сакъ болайыкъ тауубузгъа, ташыбызгъа.

Сакъ болайыкъ, жоймайыкъ бетибизни,

бийик болсун сыйы миллетибизни.

Ант этейик, Минги таугъа бурулуп,

Аякъ тюбю болгъандан а – къырылып

къалгъан иги нарт кёллю аланлагъа!

Уллу Тейри бизге бирлик буюрсун!

Ант бузгъанны, бу шам Къарачай берген

оймакъ сютю, элия болуп, урсун!

Къарачач киреди.
Къарачач
Бий Бекмырза, таш салдырып келеме,

Бёбе мени къууандырып ийгенди:

«Сау-саламат жыйыллыкъдыла юйге

тёртюсю да, къайгъы этип турмасын

Бекмырза бий»,– дегенди.

Бекмырза




       Да сау болсун,

хау, жапсара биледи. 

Къарачач



      Хар айтханы,

кесим шагъат, болуп къалады, ийнан.

Унутханмы этгенсе: Къанаматха,

жолунг боллукъ тюйюлдю, къой, жаным, къой,

уугъа чыкъма бюгюн деп тилегени?

Ары элтген жолунг бери келтирмез

деп сюелди. Залим кеси окъуна

тыялмады жашны.

Бекмырза



    Ачыр кезиую...

Ууахтыдан бир киши да къутулмаз.

Жылкъыбызны къызылбекле сюргенде,

ол эди да бизни жолгъа тюзетген.

Къарачач
Айтама да, билгичлиги барды деп.

Тёртюсю да, къойланы да къайтарып,

сау-саламат келликдиле аллынга.

Бекмырза
Барыбыз да Хан Тейрини къолунда.

Ол болушур, талагъан биз тюйюлбюз.

Гюргокъ киреди.
Кел, кел, сау кел, жууукъ да бол, Гюргокъ бий!

Гюргокъ
Сау бол, Аллах кёп этсин саулугъунгу,

бий Бекмырза. 

                                                    (Къарачачха.)

                        Сен а къалай тураса?

Къарачач
Хатам жокъду деп турама, бий жашым.

Бекмырза
Къалайдыла биз сорлукъла, Гюргокъ бий?

Тынч эселе?..

Гюргокъ


    Уллу Аллахха шукур,–

игидиле.

Къарачач

     Жашым, къатынчыгъынг а?

Къурурукъ, бир ариучукъду дейдиле.

Бекмырза
Къой, Къарачач, къой, уялтма Гюргокъну,

кёресе да абызырап къалгъанын.

Къарачач
Мен ёлейим, ат бойнуна алгъанда,

абызырап, атдан атхан эсе ол.

Нек уялад эмчегими тартхан жаш!

Бекмырза

Суусап чыгъар, къыйнап турма да жашны.

Къарачач
Мен къурурукъ, башынг анга жетсе уа!

Къарачач кетеди.
Гюргокъ
Бий Бекмырза, къайдадыла жашла уа?

Ары-бери ишми чалпыгъандыла?

Арбазда ат кёрмей, андан сорама.

Бекмырза
Къошдадыла ючюсю да. Бусагъат,

бир уллу иш тындыргъанча, жетерле.

Билмеймисе Къамгъутну: жел этгенлей

айланады. Юйде бир ыйыкъ турса,

не сейирим, кичиу болуп къалады.

Элбуздукъ да от тюшгенлей айланыр:

бюгюн – мында, тамбла – Тау Артында.

Дадианны жашы бла шуёхлукъ

жюрютеди. Заманында экибиз

татлы эдик, къарындашлача алай.

Къарт болгъанбыз энди.

Къарачач боза аякъ алып киреди.
Къарачач



        Жашым, жанынга

къор болайым, кёрчю зынтхы бозадан.

Гюргокъ 

(боза аякъны Бекмырзагъа узата)

Хурметли бий...

Бекмырза



Угъай, санга халалды.

Гюргокъ

(къуру аякъны Къарачачха къайтара)

Бай, сыйлы бол. Аламат боза эди.

(Бекмырзагъа.)

Бий Бекмырза, санга жумушум болуп

келе эдим...

Бекмырза


 Айт, жашым, айт. Къолумдан

келген болуп, санга угъай деялмам.

Гюргокъ
Къаншаубийни мени бла ийсенгед:

Дагъыстаннга жол чыкъгъанды да, бирге

барып келсек сюе эдим, Бекмырза.

Бекмырза
Не айтыуу барды аны. Хан Тейри

жолугъузну ариу этсин, къууанчлы.

Гюргокъ
Бий Бекмырза, Аллах ыразы болсун!

Бекмырза
Уллу Тейри сакъласын палахладан.

(Адам тауушла чыгъып, Къарачачха.)
Къарачач, мен адам таууш, ат таууш

эшитеме дейме, тейри.

Гюргокъ




  Хау, жашла

келе турадыла. Алай кеслери

тюйюлдюле, жаратмайма халларын.

Бий Бекмырза, бу къаугъа, бу гузаба

неди? Мен да билейим, бир айт, маржа?!

Бекмырза
Къошубузгъа чапхандыла малгарла,*

антларына ёлгендиле биягъы.

Гоча бийди ол ёлюрге къутургъан.

Бюгюн къачып къутулгъан эсе да ол,

тамбла аны Дадиан жерге сугъар.

О жол къаты айтхан эди Гочагъа

чаба турма деп асланы къошуна,

асла бла арабызны бузма деп.

Жашла киредиле.
Не болдугъуз, къалай болдугъуз?! Адам

ачымагъан эсе, малгъа жарсыу жокъ.

Къамгъут
Къойчубузну ёлтюргендиле. Жашын

байлап кетип тура эдиле. Жетип,

бошладыкъ да, ауушха бирге чыкъдыкъ.

Ичлерине кирип, бичакъ ойнатды:

эки этип къоя эди ургъанын,

жаш сабийди алыкъына кеси уа.

Элбуздукъ
Атам, тейри, мен аныча жигитге

тюбегенме деп билмейме. Сау эсек,

кёбюсюнде аны хайырынданды. 

Бекмырза
Бушуу этдим. Аман бушман болсунла.

Къойчубузну ашын, ташын да этип,

тап къарагъыз. Энди аны айыбы –

бойнубузда. Жунчутмагъыз юйюрюн.

Элбуздукъ

Ёлген – кетди. Къайтармасакъ къойланы –

Къарачайгъа бедиш эди. Сыныкълыкъ!

Къамгъут

Намысыбыз жоюлмады. Жоюлгъан –

зорчу жыйын! Ол чабырлыкъ бетлерин

тутдула да аякъ тюбю этдиле.

Къаншаубий

Излегенин тапды Гоча...

Бекмырза




    Ай, билип

тура эдим!

Къамгъут


Акъ къадыргъа сал болуп,

аууп кетди Тау Артына, бийчеге.

Элбуздукъ
Къаншау, тейри, тюз алай батырса деп

турмай эдим. Жаш эсенг да – кишисе!

Гочагъа баз боллукъ батыр аз эди...

Къаншаубий
Къоркъгъанымдан... Бир сейирлик къычырып                                                       айландым да юсюне, абызырап

къалды, харип. Урдум да къойдум, жетип.

Гюргокъ
Ай, аперим! Бюгюн жигитлик этип

келесе сен. Таза да киши болдунг!

Къарындашым, тутдур бери къолунгу!

(Белинден тешип, къамасын береди.)
Бу къаманы мени кёзюмден жюрют!

Бу сыйлы кюн санга жюрек саугъамды.

Къаншаубий
Сау бол, Гюргокъ, сыйын бийик тутарма.

Гюргокъ
Бекмырза бий, къурманлыкъгъа тийишли

тюйюлмюлле дейсе жашла?

Бекмырза





 Хау, тейри,

тийишлилле! Хан Тейриге – алгъышым!

Кетедиле. Чыракъ акъырын ёчюледи.
ЭКИНЧИ САХНА

Эл-Журту.  Къарачачны арбазы.Танг ала. Туякъ таууш 

эшитиледи. Бир кесекден Къамгъут арбазгъа киреди да, 

Къарачачны юй эшигин къагъады.

Къарачач
Хораз да къычыргъынчы, эшикни

былай тюйген а ким болур, эке?

Хатамыды, хайырмыды аны

бери сюрюп келген? Къыйынлыкъдан

бизни кери этсин Уллу Тейри.

(Эшикни ачып.)
Ким эсенг да, жашым, таныялмай

турама, танытсанг а кесинги.

Къамгъут
Мен, Къарачач, Къамгъутма. Къартлыкъгъа

былай терк хорлатып къалай къойдунг?

Ауанамдан угъай, атлашымдан 

таный эдинг да, Къарачач, мени.

Къарачач
Оу, балам, тас болуп къалгъан жашым.

Керти шашхан болурма, ансы мен,

сокъур болсам да, танырыкъ эдим.

Оу, жашым, тас болуп къалгъан балам!

Санга атанг кюе, ананг – жиляй,

кюе-бише иги да хорлатхандыла.

Кёресе: мен да ауана кибик...

(Арлакъда сюелгенни кёрюп.)

Жангыз болмазса дейме, Къамгъут, сен?

Ол кимди? Биягъы кесинг кимни

отун кёмюп келесе, мен харип?

Къамгъут
Хау, Къарачач, жангыз тюйюлме мен.

Малкъар бийни жангыз къызын урлап

келеме.

Къарачач

       Оу кюнюм, ол дегенинг?!

Къамгъут
Къара киши этерикни этип,

мен ат кютюп, халжар тюбюн кюреп,

муну ючюн...

Къарачач


      Гюнях тюйюлмюдю?..

Анасындан айырылгъан

къозу да макъырады, жюрегинг

эрип кетерча. Сен а биреуню

къызын алып къачханса, мен ёллюк.

Къамгъут
Ол сен биреу деген, атабызны

къара жауу эди. Татлы тенгле

болуп, артда уа – араларына

шайтан кирген болур эди, баям,–

къыран болуп чачылышханелле.

Къарачач
Жауу эсе, кесин ачыт. Къызын,

бир хатасыз жанны, тузакъ этип...

Къамгъут
Да мен этген а неди? Ачытдым!

Къан тёкмедим, мынга хатер этип.

Къарачач
Кечип къоймаз да бий аны санга.

Къамгъут
Жарсыма, анабыз. Мени къайдан,

кимден болгъанымы Бийкъанлары

билалырламы дейсе? Къумукъдан

келгенме деп айтхан эдим бийге,

жарлы къара къулдан туугъанма деп.

Жесир урлар мурат бла барып,

Азийчикни кёрдюм да, жюрегим

анга, айтып болмазча, байланды.

Эки жылны жалчы болуп турдум.

Къазакъ бёрю эдим тауда, тюзде.

Манга жолукъгъанны кюню – къара! –

Къара къушлай, атдан къагъып алдым.

Жесир артмагъыма сукъдум, байлап.

Аслан кёллю жашха да тюбедим,

темир юзген алфха да жолукъдум,

алай а кишиге жол бермедим,

аурутмадым бийге, къулгъа да жан.

Бир сейирим: бу къозучукъ мени

жесир этип къойгъанды кесине.

Къарачач
«Жазыкъсыныу», «эриу», «жандауурлукъ»

санга «къул-къарауаш» деген сёзле

кибик сыйсыздыла, магъанасыз.

Берген сютюм бла тилейме мен:

тамамды, ой, къазакъ болуп жюрюгенинг.

Жилятма анангы, башхаланы

аналарын, эгечлерин да сен

сарнатма, ой, сойдурма бетлерин.

Къарыуунга уа бош базаса, жашым,

чыгъар сенден кючлю да, табылыр.

Къамгъут
Охо-охо, ангыладым. Кесим да

сагъыш этгенме. Хапаргъа тыйып

тургъанынгы ушатмайма мен ансы.

Къарачач
Оу, мен ёллюк! Къууаннгандан, ийнан,

этерими, къалырымы да билмей

жаншай турама. Киригиз юйге.

Къамгъут
Муну урлап къачханымлы бери,

бурху да тиймегенди тилине,

сен тилесенг – ашар, жилян таякъ.

Къабып, тырнап башлайды, жанласам...

Къарачач
Кир, къызым, мен а сюйюнчю айтып...

Къамгъут
Не сюйюнчюдю ол! Бусагъатдан

мен ызыма къайтып, бир ауукъдан

юйге алай келликме, ишекли

болмаз ючюн киши да.

Къарачач




  Анангы

къууандырыр эдим деп ансы... хо...

Къамгъут
Сюйюнчюге барырса, къайытсам.

Ары дери уа тасхамы билдирме.

Къарачач
Охо, аурунг, жанынг ыразылай.

Къамгъут

(сагъайып)
Кимледиле ол келгенле?

Къарачач




    Да ким

боллукъ сунаса, Къаншаубий тура?

Сыйдан келе болур.

Къамгъут



     Экеудюле.

Азийчикни букъдур.

Къарачач



       Гиоду нёгери,

Адурхайны жигит туудукъчугъу.

Къамгъут

Мынга кеси къолум бла къатын

алып берирме ансы, палахха

къаллыкъды, биреуню отун кёмюп.

Гумулжукла балгъа басыннганлай,

къызла юсюн басып туралла. Кёз

къаратханы болуп биле эсенг – 

къачырайыкъ. Адепсизлик этсенг –

киши да унамаз!

Къарачач



  Мындан алгъа,

Асланбийни суубашчыгъы ючюн

уллу дауур къозгъалыргъа аздан

къалгъанды. Кеслерилле терс, ийнан.

Былай битип къалалла юсюне.

Да ол а не этсин.

Къамгъут



 Охо, келсем...

Бир жан да билмесин тасхабызны,

юйден чыгъармай асыра муну.

Жылы жетсе, аны адет бла

некях къатын этерме кесиме.

(Бир кесек тынгылап.)
Хата азданды, Къарачач. Мынга

жангы ат атасанг, иги эди.

Къарачач

Охо, атарма. Сен а тас болуп

къґалма, жашым, Къамгъут, биягъы.

Къамгъут
Кёп турлукъ тюйюлме. Хайда, бар!

Къарачач, Азийчикни алып, юйге киреди.

Кесим умут этген кибик болду:

Эслетмейин келип, кетип барама.

Жесирсизлей келгенди деп айып,

бедиш да этдирмем мен кесиме.

Бекмырзаны жашы Къамгъутма да.

Кёнчекликге жангыз чыкъгъан Къамгъут!

Кетеди. Чыракъ акъырын ёчюледи.
ЮЧЮНЧЮ САХНА
Эл-Журту. Бекмырза бийни юйю.
Гюргокъ бла Къаншаубий.

Гюргокъ
Былай тохта да, Къаншау, кёзюме

къарап, бир айт, иги къарындашым

кибик, букъдурмай жюрегингдегин.

Къаншаубий
Жашыргъаныммы барды дейсе?

Гюргокъ






Хау!

Бир зат къыйнап турады жанынгы,

эзип турады, жашаусуз этип.

Менден сора да барды эслеген.–

Къарачачха соргъанма да, ол къол

булгъап къойгъанды «сорма, къой!» дегенча.

Кёрюп тургъанлыкъгъа, Къарачачны

айтыр онгу болмаз. Алай тюйюл

эсе, нек айтмайды ол болушун?

Къаншаубий
Къой, Гюргокъ. Ол мени ишим болсун.

Былайды деп, кесим да ангыламай

турама: Нек? Къалай болуп къалды

былай деп.

Гюргокъ


Не болгъанды, Къаншау, не?!

Къаншаубий
Хайран болуп турама, Гюргокъ, мен,

тели болуп, тюзге кетер кибик.

Гюргокъ
Бирге ичген сютюбюзню хакъы

ючюн айтырса. Айтмасанг – бери

аякъ басмам!

Къаншаубий


    Бетим жетип,

къалай айтыр эдим аны санга?

Къой, Гюргокъ, бош къыйнама кесинги.

Мени ишимди ол дегенме да.

Билсенг – налат берирсе бетиме.

Къой, Гюргокъ, къой, айтдырма ичими,

кесим кюйген да жетерикди. Сен

себеп болур ишден болса эди,

жюрегими эртте ачар эдим.

Кесим сукъгъанма башымы, элтип,

асмакъ жипге, кесимме чыгъарлыкъ.

Гюргокъ
Айтдырмай къоярыкъ тюйюлме, хау!

Кимге тергеп тураса сен мени?

Къыйынынга себеп боллукъ тюйюл

эсем, къарындашынгма деп неге

турама, Къаншау? Бузма кесинги.

Сюйюп айтама мен да, болушлукъ

керекди. Жол танымагъан, сурап

биледи, терсине кетмез ючюн.

Сени жолгъа тюзетирик киши,

ол – менме!

Къаншаубий


Къоярыкъ тюйюлдю бу!

Киши тюйюлсе деп, менден кёлюнг

чыкъса, кесинг боллукъса терс, кесинг!

Тойда, сыйда безирерге сюйген

Къаншау тюйюлдю шёндю аллынгда:

хайран башын къайгъы басып тургъан

жарлы къарындашынгды, Гюргокъ.

Гюргокъ





 Айт,

ангыларыкъма, сюймесем да, айт.

Къаншаубий
Къамгъут жесирликде... жесирликден...

арабызда къалсын, Къамгъут малкъар

бийни онючжыллыкъ къызын урлап

келгенди да, Къарачачха берип:

«Жылы жетгинчи, кишиге билдирмей,

тап асыра. Некях къатын этип

аллыкъма, онжети толса»,– дегенди.

Дегенди да, адам кёзден таша

тута тургъанды. Мен а... Бир жол, мен,

Къарачачны кёре барып, ауруп эди,

къалай эсе да бир суху кирип

къалдым да, элгеннген окъу этдим:

эки да къолуна айран аякъ

алып, юйню ортасында бир къыз,

бир къыз десем да – кюн тиякъ эди!

Хау, кюн тиякъ эди, эрттен жарыкъ,

Чолпан жулдуз эди, Апсатыны

къызы эди, угъай, угъай – Кюнню

бла Айны кёз къаматхан къызы – 

шо, Сатанай кеси эди, кеси!

Абзырадым. Къызчыкъ да жеринден

тебалмай кёп турду, кёзлеринден

бурчакъ-бурчакъ жилямукъла агъа.

О Хан Тейри, шагъатса! Ётюрюк

айта эсем, ёлтюр да къой, уруп.

Ол сора элгенди да, къолундан

айран аякъ келип жерге тийди.

Къызчыкъ эки къолу бла бетин

жапды да, ич юйге къачып кирди.

Аны андан ачы жилягъаны

келип, бютюнда бек абзырадым.

Ол къызчыкъны алай элгендирип,

кесим да абызырап... Ёмюрюмде

тиширыу кёрмеген кибик... Тейри

арабызда. Ма олду кюйдюрген.

Гюргокъ
Такъгъан тели кёреме, Къаншау, сен!

Къамгъут алып келген къызны сюйюп...

къатынлыкъгъа алып келген... Тели

тюйюлме дечи, бетиме къарап!

Энг тамата къарындашынг алып

келген къызгъа къарап... Угъай, угъай!

Къаншаубий
Уй, мен айтхан а неди да санга?!

Налат берирсе, бетиме къарап,

адамса деп, къызгъанмай сёзюнгю

айтмазса энди сен. Итге сюек

атхан кибик боллукъду хар сёзюнг.

Къой, къысма, къой деп кюрешдим, алай

тартып алдынг. Алдынг эсенг – кёрдюнг.

Гюргокъ
Кёкден тюшген эсе да ол – унут,

Унут, унутмай жарамаз. Сен эр

киши ушайса да. Ариуду деп,

сен башынгы къалай этеренг тас!

Гёбелекле чыракъ жарыгъына

басыннганлай, тёгерегинг – къызла.

Къайсын сюе эсенг да, ол – сени!

Кюйюп-бишип къаллыкъды къойнунгда

Дадианны ол суу суратчыгъы.

Къаншаубий
Къыйын тюйюлдю, хау, унут деген.

Акъыл берген да къыяма тюйюл.

Тилеп айтхан эдим къыйнама деп,

баш акъыллы эсе, жюрек – тели.

Тели уа ангыламайды. Угъай!

Гюргокъ
Керек болса, тели да ангылайды.

Ангыларгъа унамаса...

Къаншаубий




  Боллукъду,

энди сен къалгъанса. Къарачач

талагъаны да жетерикди. Таш

аууп турады юсюме, аны

бир жанына къорат. Ташха къонуп,

акъыл таууш эте тургъанынгы

ангыларгъа унамайма!

Гюргокъ




 Шашып

тураса, харип, сен.

Къаншаубий



   Гошаяхны

кёрсенг, былай къаты болуп, былай

ангылаусуз болуп турмаз эдинг.

Гюргокъ

(ачыулу)
Сенича биз къалай болалайыкъ!

Ариулукъдан бизни хапарыбыз

ґаз да жокъду! Сюймеклик деген

жалан сени ючюн туугъанды. Не?!

(Тынгылашып бир ауукъ турадыла.)
Ол ёсмезлиг’а не дейди кеси,

десем да, не сорама: кёргенлей,

жаны санга кирип къалгъан болур.

Башхаладан артыкъмыды? Аны

жаны да – жан, саны да – сан болур.

Ёле тура болур, ёчеш да, ол,

Асланукъну суубашчыгъы кибик.

(Ойнаргъа кюреше.)

Алай тюйюлмюдю, къызла келепени?

Къаншаубий
Угъай, алай тюйюлдю, Гюргокъ.

Гюргокъ





       Къой,

ийнанырыкъ тюйюлме, кёзлерим

кёре турса да, Къаншау, тенгим.

Къаншаубий





      Бош

ийнанмайса. Мени кёрсе, къачып,

ич отоугъа бугъады. Къатына

къойса уа, не жарлы эдинг. Угъай

не хау десе, былай армау болуп

турлукъ болмаз эдим. Хыны этип,

къыстап ийсе не тюнгюлтюп къойса,

аны иши башха...

Гюргокъ



   Ол хыйлагъа

къара! Билип къыйнайды ол сени.

У-у-у, тиширыула – уу таякъла!

Жюрек жылыуунга, кюннге жилян

тынгылагъан кибик, татлы тынгыларла.

Эслемей, къымылдап ийсенг а, тюз

жюрегинги марап, ачы-ачы

уруп, къурушдуруп къоядыла.

Жан аурутхан, жазыкъсыннган къайда?!

Ойнап айтхан суна болурса сен,

ала бла къаты болсанг керек!

Жюрегингде орун къойсанг, кукук

бала кибик, ёз уянгдан, тюртюп,

жерге атып иедиле, мынафыкъла!

Къаншаубий
Жумуш бла чыкъсам окъу юйден,

аякъларым мени ары элтип

къоядыла.

Гюргокъ


Къамгъут билсе, тейри,

аны, сени да жер къаны этер.

Ары элтип баргъан аякъларынг

сени, элтип, жаханимге атхынчы,

тохта, тохта!

Къаншаубий

(Гюргокъгъа тынгыламай)



   Келемиди дегенча,

эслетмей, жашырын къарап турур.

Юйге кирсем а, жур улакъ кибик,

кёзчюклери кюле, къачып кетер.

Гюргокъ
Айтама да, жоя турады деп.

Ийнанма. Кёзлери, мылы этип,

санга сюйюп къарай эсе – битдинг!

Къаншаубий
Къой, Гюргокъ, къатынынг жилян болса,

эртте къурушурукъ эдинг. Тейри,

бизге келсенг, эки кюнден артыкъ

тёзалмайса, учуп кетесе. Жел,

боран болуп жетмезсе ызынгдан.

Гюргокъ
Мени ишим башха. Урлап-тырнап

алгъан нысып тюйюлдю насыбым!

Айтханыма чюйре болуп сюелме,

акъылымы да тартма терсине!

Сюйюп айтама, Къаншаубий. Сени

тюзге санап киши да сюелмез.

Къарындашынг чарлар, атанг – кюер,

ананг – жиляр, къоншунг – айып этер.

Сюймеклигинг кертиди, ийнанама.

Алай андан бийик затла да бар.

Бири – намысды. Тас этсенг аны,

жюрегингде эрлик, тюзлюк да чыдамаз.

Мен тилерик: унутургъа кюреш.

Къарачач киреди.
Къарачач
Ой, жашым, ой, къайдаса?! Бир таууш

чыгъар, къычыртма быллай бир мени.

Къаншаубий
Мындама, былайда. Гюргокъ бла

ушакъ эте турама, Къарачач.

Къарачач
Жумуш чыгъып, андан келе эдим.

(Гюргокъну кёрюп.)
Сау кел, жашым.

Гюргокъ




Сау бол, эмчек анабыз.

Къаншаубий
(Къарачачха)
Айт, мен этер жумуш эсе.

Къарачач




     Манга

къайта барырса, балам, айтырым

болуп, андан излей эдим сени.

Къаншаубий
Охо, бара барырма, Гюргокъну

ашырайым да, Къарачач, Хадаужукъгъа.

Къарачач
Сакълап турлукъма, кёп мычымай кел.

Къаншаубий
Бир тынгысызса, Къарачач.

Къарачач

(кетип бара, кесине)






Сюйюпмю

болурса тынгысыз, жарлы юйюнг

кюе тебиресе, ёртен болуп.

Гюргокъ
Неле эсе да мурулдай кетди.

Баям, къыздады чот. Бар, Къаншау, бар.

Акъылынгы ёрге – тёрге ётдюр,

сюймеклигинг босагъада къалсын!

Бар, мен да кетейим, заман болгъанды.

Кёп турмай, мен къайтып келликме, хау.

Акъылынгы ёрге – тёрге ётдюр!

Кетедиле.Чыракъ акъырын ёчюледи.

ТЁРТЮНЧЮ САХНА

Эл-Журту. Къарачачны юйю.
Гошаях кеси.

Гошаях
Умай Бийче, о, не этгин, о, не?!

Сабий къызлай мени урлап келген,

бу тар, сууукъ юйге сукъгъан Къамгъут,

ой, жер къапсын деп жилядым ачы.

Ёлюм да бермейди Кюйсюз* манга,

къабыр жутса эди деп тиледим.

Алай кюнюм – кече, кечем – жиляу

болуп ётдю-кетди бёлек заман.

Тейри урсун аны деп къаргъадым,

суугъа кетсин аты, кеси да деп.

Алай, Къаншаубийни кёргенимли,

тилим айланмайды, Къамгъут манга

бир игилик этгенча, ахшылыкъ.

Мен Къамгъутха угъай, Къаншаубийге

буюрулгъанча, къууанама бек.

Къаншау тура, анга къалай баргъын?..

Умай Бийче, бир жол юйрет манга!

Жюрек бийим Къаншауду, башхагъа

анда жер жокъду, жокъ, сыйлы Бийче.

Къарачач киреди.
Къарачач
Къалайса, балам, насыпсыз къызым?

Ёлюп къаласа да, къарыусуздан.

Кюн кёрмеген этинг, кисейча, акъ,

Ауанада ёсген гокка кибик.

Жилямай къарамаз адам санга.

О, хор дунья, о, зор дунья, оу-эй!

Гошаях

(ийменсине)

Бир сорлугъум... Айып этмез эсенг...

бир зат сорлугъем, Къарачач.

Къарачач
Сор, къызым, жаным.

Гошаях



       Къаншаубий... бери...

нек келмей тохтагъанды? Энди ол

келлик тюйюлмюдю бизге?

Къарачач

(ойнап)





Угъай.

Гошаях

(къайгъылы)
Нек сора?

Къарачач

       Некми? Да Къаншау келсе,

кетип къаласа, баштёбен болуп.

Тансыкъ болуп, санга келеди. Сен а

букъгъан этесе, сабийчик кибик.

Мен кёрмеймеми, жашырын къарап

туруучунгу, терен да ахтына.

Гошаях
Къой, Къарачач, уялтма...

Къарачач




      Уяла

билген игиди, къызым. Жаууму

болсун уялмагъан, къамамагъан къызы.

Былай бир келчи, къызым, къойнума

къаты къысып, жюрегиме къысып,

алай айтыр эдим айтырымы.

(Гошаяхны къучакълап.)

Жаным кибик кёреме мен сени,

билесе, айтмасам да, хан къызым.

Сен жилясанг, аман бла атды тангым.

Сен таралсанг а – тобукъларымы тюйдюм.

Мудах кюйлерингден айтсанг а сен,

кюйдюм-бишдим, этер амал табалмай.

Гошаях
Ой, кюй дегенлей – бир ариу назму

этгенме, Къарачач, бир тынгыла:

(Назму айтады.)

«Гюл талада ариу чакъгъан къарампил,

чыкъ жибитген, аяз къакъгъан къарампил,

Жер жюзюнде сенден ариу бармыды?

Жер жюзюнде менден ариу барды, хау,

Менден ариу – сюймекликди бир кеси!

Гюлден гюлге уча, къона бал чибин,

Бал жыяды, хауа жона, бал чибин.

Жер жюзюнде балдан татлы бармыды?

Жер жюзюнде балдан татлы барды, хау,

Балдан татлы – сюймекликди бир кеси!»

Къарачач
Жаным кибик кёреме дейме да:

фахмунг, чемерлигинг, ариулугъунг...

Туугъан къызым болсанг да, сюерим

алай эди, Уллу Тейри шагъат.

Гошаях
Билеме, Къарачач. Манга анам

этерикни этип тургъанса сен.

Тансыкълыгъым былай къыйнамаса,

былай кюйдюрмесе жюрегими,

санга ауурлугъум тиймез эди,–

учуп жюрюр эдим, ийнан анга.

Къарачач
Ауурлугъумму дейсе? Чырагъым,

жулдуз ауур боламыды? Угъай,

жулдуз женгилди, жарыгъы кибик.

Сен жанымы алтын тамырчыгъы,

жарыкъ жулдузчугъу къартлыгъымы.

Санга жаным къурман болсун,

жырчы да, назмучу да къызчыгъым.

Гошаях
Керти да, Къарачач, жулдуз сунуп

къояма кесими, махтама бош.

Андан эсе «айтырыгъым» деген

эдинг, айт, унутхунчу сёзюнгю.

Къарачач
Айтыр затым сени къууандырыр

болса эди, тутуп да тыялмаз

эди мени киши да, журчугъум...

Алайды, хау, тиширыуну хакъы

алайды. Кесине оноу этген

къайда? Сурамай-сормай, тышына

чыгъар онгу да, амалы да жокъ,

аууз сёзю да жокъ, аны кибик.

Гошаях
Неге санайса быланы манга,

билеме, Къарачач. Анам мени

санга дери да юйрете тургъанды.

Адеп-къылыкъ билеме.

Къарачач




        Узакъдан

башлап айта турама, къызым, мен.

Айтырымы унутдуруп къояса,

сёз къошмай тынгыла.

Гошаях




 Охо, охо.

Къарачач
Ёзден эди атам. Манга тогъуз

бола болур эди. Тенгчиклерим

бла наныкъ жыя тургъанымлай,

къара атлы, суху жетип, мени,

атдан тюше да турмай, узалып

алды да, будуман болуп кетди.

(Кёз жашларын сюрте.)
Андан бери жашайма мен мында,

бу таулагъа къарап. Жууукъ деген,

ахлу деген да болмай. Заманынг

жетгенди, оналты болгъанды деп,

уучу Бияс бла байладыла.

Бияс айыу талап ёлдю. Жашым

ёзен бийи чапхан кюн жоюлду,

къызчыгъымы уа бууала бууду.

Турама энди... Бир сенден башха

кишим да жокъ. Ичги сёзюм болуп,

айтыр кибик кесингсе, бир кесинг.

Сени да энди кёп мычытмазла.

Къамгъут: «Хазыр болуп турсун бийче,

кесин жарашдырып турсун, келсем,

некях да этдирип аллыкъма деп,

къаты айтханды.

Гошаях



Мен жарлы – угъай,

угъай, угъай! Ёлтюрселе да, мен

анга барлыкъ тюйюлме!

Къарачач




    Жарыгъым,

Къамгъут аны санга соруп этмез.

Сени ючюн жалчы болуп тургъан,

мешхут тёгюп тургъан бий улусу

унаймыды угъай десенг?

Гошаях




     Угъай!

О, ёлгеним игиди. Айтма, къой!

Андан эсе Кюйсюз Тейри алсын.

Къара кючден башха аны неси

болуп билесе? Таш кибик биреу!

Сабий башын сылап, ариу айтып

кёрген эсенг: «Сен, къызым, терссе»,– де.

Угъай! Андан эсе, элтип, суугъа

атсам а башымы. Угъай! Угъай!

(Жиляйды.)

Къарачач
Жиляма, жилямукъ себеп болса,

мында къалмаз эди жарлы башым.

Жиляма, къой. Къамгъут аман адам

тюйюлдю, бир кесек къатыды ансы.

Гошаях
Эшитирим да келмейди, угъай!

Ой, Къаншаубий...

Къарачач



     Сени аурууунгу

билип турама, насыпсыз къызым.

Былай бир келчи, энтта къойнума

бир къысайым.

(Гошаях, келип, Къарачачны къучакълайды.)


      Къаншау да тюз кесингча,

армау болуп турады.

Гошаях



       Ах кюнюм!

Къаншау жюрегими билип

турады сора?

Къарачач


    Ол сюйюп турады,

ёле турады ол сени ючюн.

Гошаях
Мени ючюн ёле тургъан улан

къайдады да андан бери, къайда?

Угъай, мен насыпсыз туугъан бир жан,

жиляуду юлюшюм мени мында.

Къарачач
Къой, Гошаях. Уллу Тейри насып

этсин. Игиликге ийнанайыкъ.

Ол бусагъат бери келликди, сен...

Гошаях
Къаншау бери... Бизге?..

Къарачач




    Арагъызны

айырыгъыз таплыкъ бла. Къамгъут

билгинчи. Ёлтюрюп къояр, сезсе.

Аяп къоймаз аны, сени да ол.

Гошаях

Андан эсе ёлген игиди – ёлтюрсюн.

Анам факъырачы болса да, бой

салмаз эдим анга... Уо, Къаншаубий...

Къарачач
(Къаншаубийни келе тургъанын кёрюп)
Келе турады, кир отоуунга.

Мен чакъыргъынчы, чыкъма.

Гошаях





   Хо, чыкъмам.

Къаншаубий киреди.

Къарачач
Кел, кел, эрке жашым...

Къаншаубий





Не айтырыкъ эдинг?

Сен тынгысыз этип кетгенсе да,

къайгъы этип турады жюрегим.

Къарачач
О, къор къатсын эмчек ананг санга!

Боллукъду энди. Тасхагъыз ачыкъ

болса, кырты этер...

Къаншаубий



      Тохта, тохта,

Гошаяхчыкъ ниетими билип

турады сора?.. Сора ол да?.. Ол да?..

Къарачач
Хау, ол да. Ёсмезлик сени сюйюп

турады. Бусагъатчыкъда манга

аны айта тура эди, жиляп.

Къаншаубий

Угъай, угъай, ийнанмайма. Угъай.

Ийнанырым да келмейди анга.

(Тынгылап бир ауукъ турады.)
Неле жаншай турама мен, неле?..

Угъай, ийнанырыгъым келеди бек.

Алай келеди: сууланы ёрге

бурур эдим, жангыз сёзю ючюн.

Ышаргъаны ючюн а, жинк болуп,

кёкге чыгъар эдим, жулдузладан

минчакъ тизип тагъарча бойнуна.

Жерге кирир эдим, алтынындан,

накъут-налмасындан да билезик

этип салыр ючюн бууунуна.

Къарачач
Боллукъду, Къаншау. Тейри эшиги

ачылгъан сунуп тура болурса сен.

Жомакъ къурап олтурма. Толмазлыкъ

умутунгу, иги жашымча, элт да, ат:

Басхан суу жер этегине элтсин,

элтсин да, тенгизге къошсун аны!

Анга, санга да жокъ ёзге амал.

Къаншаубий
Умут этип турсам да, Гошаях

тюнгюлтюр деп ышана эдим.

Ол хау десе... Угъай, угъай, угъай!..

Ол хау демез, къыстап иер, сюрюп!

Къарачач
Айып болсун санга! Къалай

айтаса, Къаншаубий? Сенден да оуду ол.

Арагъызны айырыгъыз. Сени

харекетинг тюйюлдю Гошаях.

Акъылынгы базман этип сёлеш.

Къарындашла къаны тёгюлмесин.

Аман жандан, унутма, бет ашхы.

Кетеди.
Къаншаубий
Хау, тюзсе, Къарачач. Аман жандан

намыс ахшыды. Сюймеклиг’а бош,

бош тюш кибик бир затды. Уянсанг:

жашил тала да, гюл тахта да – жокъ,

алтын терек да, хан къала да – жокъ.

Тёгерегинг – боран этген таула,

онгунг, солунг – адам къапха кирген

бёрю жыйын! Намыс ахшыды, хау!

Гошаях киреди. Экиси да абызырайдыла.
Асыл бийчем... Гошаяхым...

Гошаях



                О Къаншауум...

Жюрек бийим...

Къаншаубий



Апсатыны къызы,

жулдуз кёкде туугъан алтын айым!

О, кюн кеси да, тауладан энип

келип, сейир ариулугъунга

баш иерик марал кёзлю жаным!

Сени таныгъанлы, жашау манга

алай ариу, алай ауур да кёрюндю.

Ачы, татлы да къапдырды жашау,

къанатлыныча, чыгъарды кёкге,

жерге, жауун къуртнуча да, сукъду.

Алай а, сюймеклигиме, кёлюм

къалып, ауур сёлешмедим, угъай.

Къачып да айландым умутумдан:

Тау Аллында, Тау Артында да жюрюдюм,

Алай а къутулалмадым. Ызым

бла келип турду сюймеклигим.

Ач, жаланнгач болуп, суусап къысып,

аякъларын ташла кесип, алай

кёргенимде, тёзалмадым. Барып,

жерден ёрге алдым да, къойнума

къаты къысып, мылы кёзчюклерин,

къургъакъ эринлерин уппа этдим.

Кёресе, энди аллынга алып

келгенди, къачма деп.

Гошаях




Алай, алай

къара къузгъун, Азмышча, къычыра

турады, ах, Къара Ташха къонуп.

Аны къагъып алырмы къуш? Къайдам.

Басхан да къутуруп келеди, таш

жагъаларын талай. Аны кёрюп,

къоркъгъан этеме, Къаншауум, санга.

Къамгъутча, огъурсузду бюгюн ол.

Къаншаубий
Чачылыргъа жетгенди сагъышдан

хайран башым. Къалай болгъун, этгин?

Кёкге да чыкъ, жерге да кир. Аны

жангызды амалы – боюн салгъан.

Къарачач киреди.

Гошаях

(Къарачачха)
Айтып кёрсенг а, Къарачач? Къамгъут

адамды дейсе да.

Къарачач



  Тейри, къайдам.

Сени сайлап алгъанды, жаратып.

Аны билесе. Ушамаз тилеп.

Андан сора да: Къаншауну эки

таматасы, унутма алайын.

Къамгъутду тунгучу Бекмырзаны,

Къамгъутду биринчи къатын аллыкъ.

Гошаях
Ах, не этгин, къалай болгъун, нечик?

Уллу Тейри, сен сормай жаратдынг,

сен, сормай, от жакъдынг жюрегимде,–

жаратханынг кибик, тергей да бил!

От салма сен, от тиргиземе деп!

Къаншаубий
Онгунг, солунг – къая, аллынг а – жар.

Ызынг – ёртен. Кёгюнг – къузгъун жыйын.

Аякъ тюбюнг а – жер. Тебирене

турады ол да, жарыла.

Гошаях
О Къаншау, жокъ эсе ёзге амалыбыз,

къачып нек кетмейбиз? Бизге барсакъ,

атам, анам чексиз къууанырла...

Артыкълыкъдан къачхан айыпмыды?!

Къарачач
Тейри – арабызда. Гюняхыгъыз

керек тюйюлдю, хан балаларым.

(Гошаяхха.)
Мен айыпдан чыкъгъанма. Къамгъутну,

Бекмырзаны да сагъышын этсенг,–

кетмез бедиш саласа алагъа.

Гошаях
Къачсам – анга бедиш, манга – насып.

Къалсам, анга – насып, манга – азап.

Мени сабий къызлай урлап келген

киши жерге къарамасын шо ансы,

тёрт жыл тузакъ болуп тургъан

бийче къызны айымыд насыбы!

Къаншаубий
Сен тюз ойлайса, жаным. Мен а – мен?!

Таматасы алып келген къызны

кичи къарындашы урлап къачса,

налат бермезми аллайгъа Тейри!

Гошаях
Тюз акъылдан тая тураса сен.

Башынг угъай, жанынг айтханча эт.

Къаншаубий
Жаным сени кюсейди, ариуум,

жюрегими алтын тахы да, жаным,

сениди, бир сени! Алай, алай...

Гошаях
Угъай, угъай! Къой, айтма жукъ да! Къой!

Къаншаубий
...Аман жандан намыс ахшы да, бет ахшы!

Къаншаубий арсарсыз кетеди.
Гошаях

(ызындан)
О, кетме, кетме, Къаншау, къайт бери!..

Саудан ёлтюрме!.. Бурулуп окъу

къарамады жиляй тургъан кёзлериме.

Тергемеди Къаншау да, жукъса деп.

Къоюп кетди. Къоюп кетип къалды.

Къарачач
Ой, балам, насыпсыз туугъан къызым,

жиля, харип, чёкдюр жюрегинги.

Хыны дауур чыгъады. Къамгъут Къаншаубийни, 

тюртюп, юйге кийиреди. Гошаях ич юйге  къачады.

Къамгъут

(ачыуланып)
Бу неди, Къарачач, бу бедишлик?!

Аманатым эди да Гошаях,

Тасхам эди да, нек этдинг туура?!

Къарачач

Къычырма, жашым. От, ёртен да болма.

Киши да ачмагъанды тасхангы.

Тейри буйрукъ этген болур эди:

тюбедиле, таныдыла. Чурум

излеп кюрешме. Ёхчеге

этгенсе деп да кюйме. Тейриден

келген буйрукъду, Къамгъут, ол, баям.

Былай атылыргъа хазыр болуп

тургъанынгы жаратмайма арталда.

Къамгъут
Уй, Къарачач, билип этгенсе деп

жукъ айтмайма! Мынга кюеме мен!

(Къаншаубийге.)
Малла бла тургъан, ёсген кибик,

адеп-къылыкъ, намыс деген затла

сенден нечик узакъдыла! Учуп

келе эдим. Келдим да – не кёрдюм,

не кёрмедим, эшитмедим мында?

Сен бий улу тюйюлсе. Гыбышы

туугъан окъу этмез эди былай!

Къарачач
Боллукъду! Тамата хатеринги,

намысынгы этип тургъанды ансы,

тюбер эдинг мында Гошаяхха.

Къамгъут
Да насыбы да бар эди. Тапсыз кёрсем,

Гошаяхны да къойнуна къысып;

«Муну ючюн ёле эдинг да – ма!» – деп,

жаны саулай жерге сугъар эдим!

Къайдады ол гажай а?! Чыкъ бери!

Гошаях  баштёбен болуп киреди.
Сени ючюн эки жылны мешхут

кюреп тургъанма, неди умутунг!

Хакъымса сен, мени халал хакъым!

Дертимдаса. Сен болмасанг, атанг

эртте жерге кирлик эди, тейри.

Сени ючюн къойгъанма сау. Атанг

къара жауу эди атабызны.

Сени ючюн къойгъанма жашаргъа,

жаланда кесчигинг ючюн. Сюйсем,

сатып, сюйсем а, къарауаш этип,

алай тутар эдим арбазымда,

жаратмасам, ушатмасам сени.

Некях къатын этерме кесиме

деген акъыл бла алып келдим.

Ойнар умут этгенсе. Бойнунгу

буруп алырма, тынмасанг, тейри!

(Къаншаубийге.)
Къуру! Думп бол! Кёрюнме кёзюме!

Къаншаубий чыгъып кетеди.

Гошаях
Угъай, угъай! Къыстама Къаншауну!

(Къаншаубийни ызындан.)
О, кетме, Къаншау, кетме, къайт бери!

Къарачачны къойнуна къысылып, жиляйды.
Къарачач
Жиля, алтын балам, бийче къызым,

ким жилярыкъды, сен жилямасанг,

жиля...

Къамгъут 

(Къарачачха)

    Хазыр этип башла муну.

Тамбладан кеч къалмай, жерчигин

тапдырайым!..

Гошаях


     Угъай!.. Угъай!.. Угъай!..

Кетедиле.Чыракъ акъырын ёчюледи.

II  АКТ
БЕШИНЧИ САХНА

Хадаужукъ къабакъ. Гюргокъ бийни юйю.
Гюргокъ бла Къаншаубий.

Гюргокъ
Кесингсе терс. Къарындашы алып

келген къыздан умут этген тели.

Атанг а не айтды?

Къаншаубий



 Билгенинде,

бек чамланды, бек уялтды мени.

Гюргокъ
Алай керек эди санга, алай!

Сенича башсызгъа ол азды, аз!

Къаншаубий
Андан сора: «Хадаужукъгъа барып,

Гюргокъ бийден тулукъ толу нартюх,

нартюх угъай, бюртюк-бюртюк акъыл

алып, бирем-бирем башчыгъынга,

ол жек башчыгъынга ашыкъмай жый,

къурґуду, насыпсыз»,– дегенди да,

санга ийгенди атабыз мени.

Гюргокъ
Кеч, Къаншаубий. Эс этмей сёлешдим.

Хау, шёндю олмуду сени къайгъынг.

Сана киреди.

Сана
Сени сурап бир жаш келгенди, бий.

Гюргокъ
Келген эсе, бери кирсин – чакъыр.

Шаз киреди.
Шаз
Салам алейкум!

Гюргокъ



 Алейкум салам!

Кел, кел, жууукъ да бол!

Шаз




     Сау бол, эсен.

Мен Шазма, Муртазал бийни жашы.

Таный болурса атамы, дюгер бийни.

Гюргокъ
Танымай а! Атам аны сыйлы

къонакъ этип болгъанды. Сора мен

Муртазалны жашы Шазгъа къалай

къонакъбайлыкъ этмем? Бу юй – сени!

(Бир бирин эркелетедиле.)
Шаз
Атам айтхан эди асыл бийлесиз деп.

Гюргокъ бла шуёх болсанг а, кёп

кёрюрсе, кёп билирсе деп. Келген да

андан этгенме, бий Гюргокъ, санга.

Атам жылкъысындан, сайлап, хора

байтал ийгенди.

Гюргокъ


      Сау болсун,

алай а бош къыйнай эди кесин.

Шаз
Угъай, угъай! Гюргокъ бий, атама

уллу намысды айтхылыкъ бийге

намыс этген. Атха бюсюресенг,

чексиз къууанырыкъма мен да, бек.

Барып, къарармедик?

Гюргокъ



      Да къарайыкъ!

(Къаншаубийге.)
Кел, Къаншау, сен да, кёрейик атны.

Ючюсю да чыгъадыла. Куна киреди.

Сана
Бийче, бийче, аллай бий келгенди,

аллай жаш келгенди къонакъгъа!

Къарап турурса: чырайы, саны...

кёзю, къашымы дейсе, ах кюнюм!

Куна
Къайдады да Ёрюзмегинг? Къоркъуп,

къачып кетип турады да жигит!

Сана
Менден мында къалгъанелле. Чыгъып,

бир къарайым. 

Кетеди.
Куна



Къара, харип, къара...

Шо бий улу жарлы къарауашха

бир сёз айтса, аны инжи кибик,

жюрегине тюйреп къояды. Ол

насып, къууанч анга жылгъа

жетеди не аздан. Манга уа не 

жетмей къыйналама быллай бир?

Бийчеме! Хан къызы кибик, алай

татлы ашайма, алтыннга батып

жашайма. Сора некме насыпсыз?!

Жюрегими ачып къарар эдим,

алай къоркъгъан этеме, мен харип.

Къоркъгъан этеме мен анда... анда...

анда Къаншаубийни кёрюп...

Къаншаубийни кёрюп къояма деп.

Сана чабып киреди. 

Ызындан – Гюргокъ, Шаз,  Къаншаубий.

Сана
Ах, къаллай жашды! Жанымы артха

салмаз эдим, аны кибик жигит

къол узатса. «Ма, ал, сени болсун!» –

деп, жанымы ачытмай, сакъ алып,

салып къоярем къол аязына,

жана тургъан чыракъ тилинча.

Шаз

(тауушсуз келип)





      Къол

аязына салыпмы? Сора, сал!

Сана
Оу, мен ёллюк!

Сана бетин жабып къачады. Барысы да кюледиле.
Гюргокъ

(Кунагъа)



Къонагъыбыз дюгер

бийни жашыды. Узакъдан бизни 

сурап келген сыйлы къонакъды Шаз.

Куна
Сау кел, дюгер улан.

Шаз



       Сау бол, сыйлы бийче.

Гюргокъ

(Шазгъа)
Къаншау бла Тохчукълагъа тебиреп

турама. Тамбла тюшге къайтып

келликбиз биз. Къарындашым Тембот

ушакъ нёгер болур, эрикдирмез.

(Куна бла Санагъа.)
Къонакъ жашны, Тохчукъладан къайтып

келгинчи, айыбы – бойнугъузда!

(Санагъа, безиреп.)
Эштемисе, санга айтама, Сана,

санга къояма, Сана, къонакъны.

(Шазгъа.)
Эрикмей тур, биз тамбла бу заманнга

мында боллукъбуз.

Шаз



   Жолугъуз болсун!

Къаншаубий бла Гюргокъ кетедиле. 

Шаз

(Санагъа, безиреп)
Къайдады жанчыгъынг, ариу жанчыкъ?

Чыгъарчы бир, иги жана эсе,

жалын зат этмей? Кёрейик, чыгъар.

Сана
Уялтмачы...

Шаз


   Жаннет чыпчыкъчыгъы,

угъай, угъай,– алтын татлыханчыкъ,

учуп келип, балан бармагъыма

бир къончу. Насыбым чабып келе 

эсе, учарса да кетерсе сен.

Сана
Учмасам а?!

Шаз


  Да учма! Сен тура,

керекмиди манга башха насып?!

Куна
Дюгер къонакъ, татлыханчыкъ угъай,

дидин болуп урур, ийнан, озсанг.

Ойнар акъыл этгенди да бир бий,

жырлыкъ болуп кетгенди, бедишлик.

Шаз
Къойдум, къойдум!

Сана

(Кунагъа)



   Тили алай кичий эсе,

экибизге да Шаз хапар айтсын.

Куна
Хау, таныргъа сюебиз къонакъны.

Шаз

(сабыр, басымлы)
Да тынгылагъыз: Муртазал – мени

атам – Дууат элни бийи Элкъан

бла жанжан-жаннга шуёх эди.

Бийге къызчыкъ туугъан кюн, бир башха

татлы тенги бла – дауур неден,

къалай чыкъгъан болур эди, къайдам,–

бичакъ уруш этип, ауур жара

алгъан эди. Атам, жетип, тенгин

айырмаса, ёллюк эди Элкъан.

Ол палахдан къутулгъаны ючюн,

Элкъан къызын Муртазалны жашы

Шазгъа атап...

Сана


      Санга атап?

Шаз





Хау, сёз берди.

Куна
Таурух кибикди, къонакъ, хапарынг.

Шаз
Таурух тюйюлдю, жарсыугъа.

Сана





  Ой, нек?

«Жарсыу» деп нек къошдунг? Алай ариу

аякъ ала тургъан хапар аман

бошалыргъа керек тюйюлдю, Шаз.

Шаз
Бошалмагъанды, Сана. Ол алыкъа

жарты жолдады. Ахырын кесим да

билмейме. Кёрюрбюз...

Сана




  Сора уа?

Шаз
Жылла оза, манга сакъал, мыйыкъ

урду, Азий да онбирге чыкъды. 

Элкъан бийни къызы Азий керти

ариу эди. Ол онбирде окъу

тюз жарытхан эте эди, жаннган.

Аны манга къызгъаннганла чыгъып,

сукъланнганла чыгъып башладыла.

Тилегенле да болдула. Къалын

бла терилтгенле да чыкъдыла.

Алай Элкъан къаты эди, киши.

Берген сёзюн ол алмады артха.

Сана
Таза да бий кёре эдим Элкъан.

Шаз
Бизни элге, къара кишиме деп,

бир жаш келген эди. Элкъан анга:

«Асыралгъан атларыма къарай

турурса»,– деп берген эди ышыкъ.

Къылыч кибик бир зат эди ол жаш.

Къама кибик, жютю эди, ётгюр.

Учхан эте эди хора аты.

Элде чариш болса, аны жетген –

къайда! Атха уста эди, начас!

Тутуш болса да, къытмады киши,

аны сыртын жерге салгъан жигит

табылмады бизде, тийребизде.

Ючеу, тёртеу болсакъ да, ол гысты

атхан кибик, чачып къоя эди.

Къытхан саугъаларын Азийчикге

элтип бере эди да, жанымы,

жюрегими бир бек къыйнай эди.

Кюйгеними кёрюп, Азий алай

ачы ойнай эди. Ахырында

мен Асталны – алай эди аты –

ёлтюрюрге таукел болдум, базгъын.

Аны ёлтюрюрге сюйген жашла

менден сора да барелле элде.

Аны сезген болур эди мулжах,

Азийчикни биргесине алып

къачып кетип тура эди, барсам.

Дунья къаугъа, жиляу, сыйыт. Жыйын

болуп, ары-бери чапдыкъ. Алай

табалмадыкъ, туталмадыкъ аны.

Ауур шошлукъ.
Андан бери жолдады сер башым.

Сёзюм алыкъа арада къалсын,

керек чакъда кесим баям этип

берирме Гюргокъгъа. Мен Асталны,

тутуп, ёлтюрмесем, кишиме деп,

мыйыкъ да, бёрк да жюрютмем, тейри.

Жаулукъ къысып барырма элиме.

Куна
Ачы хапар айтдынг, бушуу хапар,

аман тапсын сюймекликге чапхан!

Сана
Азий а не эте тура болур

ол келепен бла? Жарлы Азий.

Шаз
Билип къачхан эсе, аны...

Аны да кечаллыкъ тюйюлме. Мен

аны да къурутурма. Думп болсун!

Сана
Угъай, угъай! Ол зор бла алып

къачханды Азийни. Сени къоюп,

къалай къачып кетер эди Азий?

Куна
Мени да, бий улу, алайды акъылым.

Шаз
Къайдам. Тукъумугъуз бла Тейри

ургъан, шайтан да къаргъагъан

бирлесиз сиз! Ибилисни кесин

окъу улутурукъ, сынсытырыкъ бирле!

(Эс жыйып.)
Неле жаншай турама?! Бийче, айыплы

болдум, тейри. Келе келип, ариу

жаныгъызгъа тийди оспар сёзюм.

Мен къатышып къалама, эсиме

Азий тюшсе. Кечерсиз эссизге.

Куна

(ауазы тюрленип)
Аллах кечсин. Алай эслеп сёлеш,

тергеп сёлеш аллынгдагъын. Экинчиде

унамазгъа боллукъма, кечмезге!

Кетеди.

Сана
Башха адам болса, тобады, таш

чайнатдырыр эди. Айтырынгы,

къайтырынгы билип, алай сёлеш.

Хапарынга эрип тёзгенди ол.

Адепсизлик кечилмейди мында.

Кетеди.
Шаз
Къарачы сен анга! Базар гинжи!

Кёкден тюшген болурса бир да, хау!

Муртазалны жашы босагъанга

тарыча, тюйча тёгюлюп къаллыкъ,

шо жайылып къаллыкъ суна эсенг –

сен жангылгъан этесе, ажашхан!

(Ийнаныргъа бла къалыргъа билмей.)

Тохта, тохта! Келе тургъан Астал

тюйюлмюдю?! Асталды, хау! Астал!

Сен бар эсенг, къайдады тюзлюгюнг,

Уллу Тейри деп, мен ассы болдум!

Сыйлы Тейри, кечим тилейме мен.

Сен барса, барса, барса, барса, хау!

Къамгъут киреди.
Къамгъут
Эй, ким барды юйде?!

Къамгъут бла Шаз бир бирге къарашып тохтайдыла.
Шаз





Мен, Астал, мен!

Кел, кир юйге, къаплан кёллю Астал!

Аякъларынг жерге битип, тилинг

тамагъынгамы жабышып къалды?

Ёт, нек тураса? Ёт тёрге – ёрге!

Къамгъут
Не чибинлей тураса, гызылдай?

Боюн урчугъунгу буруп

алырма да, къызбай туугъан улан!

Шаз
Эслеп сёлеш! Астал деп жокъ бийим!

Къамгъут
Астал деп жокъду, хау. Къамгъут деп – бар!

Тынсанг – иги! Агъач чюйню кибик,

жерге уруп къоярма, батдырып!

Алай жигит эсенг, алай батыр,

къайда эди сени кишилигинг?

Элигизни, тийрегизни аулап

чыкъгъанымда, къайда эдинг?! Баям,

нартюх дуугъа кирип, андан юрген

маске кючюк ол сен болур эдинг!

Шаз
Махтанма бош. Билеме кючюнгю!

Алай ол сен билген Шазчыкъ тюйюлме мен!

Тёрт жыл озгъанды, мен сени излеп

айланнганлы! Тёрт жыл озгъанды, бу

эки къолум бла сени буууп

атар ючюн башсыз мыллыгынгы

элибизни кичиу итлерине!

Къамгъут
Неге юре тураса? Эр эсенг,

мени жанып келген эсенг – тебре!

Кетедиле. Чыракъ акъырын ёчюледи.

АЛТЫНЧЫ САХНА
Гюргокъ бийни юйю. Экинчи кюн.
Элбуздукъ бла Сана.

Элбуздукъ 

(къамасына жабышып)
Къайдады ол мурдар?! Ол ит Къаншау?!

Чакъырыгъыз бери! Аны, байлап,

къурман малныча сояйым кесим!

Къаргъалагъа азыкъ боллукъ тонгуз!

Бёрю сюйреп барсын уясына

къушла жыртхан, чачхан да мыллыгын!

Къайдады ит! Чакъырыгъыз бери!

Сана
Ой, не болгъанды, Элбуздукъ, жарлы?!

Жаныбызны алып къояса да.

Элбуздукъ
Къайдады Къаншаубий?!

Сана




    Тохчукълада.

Ой, не болгъанды?

Элбуздукъ



  Къамгъутну аты,

уо, къан жугъу болуп келгенди!

Сана





       Ах кюнюм!

Элбуздукъ
Кеси уа жокъду, жокъду! Ёлтюрюп,

суугъа атханды Къаншаубий аны.

Сана
Къаншау туугъан къарындашын?! Къаншау?!

Угъай, угъай! Гюргокъ бла бирге

Тохчукъладады сора уа Къаншау.

Куна киреди.
Куна
Бу не къайгъы, дауурду, Элбуздукъ?

Къалай да айланды тилинг? Къалай

айтаса Къаншаугъа мурдарды деп?

Туугъан къарындашын къалай жояр?

Неле айтаса, Элбуздукъ, неле?

Элбуздукъ
Чыгъарыгъыз бери Къаншаубийни,

кесим тапхынчы мурдарны...

Куна





     Къаншау,

Гюргокъ да тюнене Тохчукълагъа

кетгендиле деп, Элбуздукъ, санга

айтды ушайды да къарауашым,

ангыларгъа унамайса сен ансы.

Элбуздукъ
Къалай ангылагъын: къарындашым

Къаншаубийни алып келеме деп,

сау-саламат чыгъып Хадаужукъгъа,

андан аты – кеси уа жокъду! – къан

жугъу болуп келгенди. Айт, къалай

ангылайым муну, эсли бийче?

Куна
Къаншау къарындашын жойгъанды деп,

неден хыйсап этип айтаса сен?

Гюняхындан къоркъсанг а, Элбуздукъ!

Танымайбызмы биз Къаншаубийни?!

Элбуздукъ
Уо, кёлкъалды эди Къаншау анга!

Сен билмегенча бош этесе, бош!

Хау, олду, ол отун кёмген начас!

Куна
Кет, сен а!

Гюргокъ бла  Къаншаубий киредиле.
Гюргокъ



Э, да Элбуздукъ келип

турады да...

Элбуздукъ

(къаны къартыкъгъа сыйынмай)


  Келип турама, хау!

Ушкогуму жерлеп, къылычымы

къыйып, келип турама бу итни,

бу мурдарны кеси къолум бла

сояр ючюн!

Элбуздукъ, къамасына жабышып, 

Къаншаубийге  чабады.
Гюргокъ


  Тохта! Алай тохта!

Туугъан къарындашым болсанг да, унамам – 

ата юйюмдю да, узалма къамагъа!

Шашхан эсенг – башха жерде изле

къайгъы, къаугъа! Кесингча биреуню

бизде да табаллыкъса, Элбуздукъ!

Элбуздукъ
Сен тюзсе, Гюргокъ, хау. Къаным къызып,

чекден ётдюм. Хау, терсме былайда.

Алай мени теличикге тергеп

сёлешмегиз! Къайдады таматам?!

Къаншаубий
Уо, не болгъанды, Элбуздукъ?!

Элбуздукъ





   Да мен

соргъан а неди?! Не болгъанды деп

келгенме. Къамгъутха къолунг къалай

кётюрюлдю деп, келепен таякъ!

Къаншаубий
Не къолду ол? Не келепен таякъ?!

Уй, не болгъанды Къамгъутха, бир айт?!

Куна
Къамгъут ёлгенди дейд...

Къаншаубий




      Къалай дединг?

Къамгъут ёлгендими дединг? Угъай!

Угъай! Угъай! Къалай ёлюр Къамгъут?!

Куна
Ёлгенди дейди, хау. Палах сенден

чыкъгъанды дейд...

Элбуздукъ
(кезиу-кезиу Гюргокъ бла Къаншаубийге къарап)



      Сизден! Экигизден!

Гюргокъ
Не биз шашханбыз, неда Элбуздукъ

тели ханс ашагъанды, бир шексиз.

Куна
Сейирмиди, къарындашы ёлсе?

Элбуздукъ

(Кунаны ауузуна чабып)
Угъай! Ёлтюрселе! Ёлтюрселе!

Гюргокъ
Боллукъду, Элбуздукъ! Терслигибиз

бар эсе – тутдур къолубузгъа!

Къаншаубий
Къой, Элбуздукъ. Заран менден чыкъгъан

сунуп келгенсе, от-ёртен болуп.

Оюм, хыйсап этер амалтын,

къарындашын жойгъан мурдар этдинг.

Ызын сууутмайыкъ. Керти мурдар

табылыргъа керекди. Жюр, кетдик!

Кетедиле.

Гюргокъ
Къамгъут бери келгенмеди?

Куна 





  Угъай.

Келсе, кёрлюк болур эдик, не мен,

не Сана.

Сана

                  Къарауашладан бири

кёрюр эди, бери келген болса.

Шаз киреди.
Шаз
Къайгъымы барды, бий тенгим? Дауур

чыкъгъанча кёрюне эди мындан.

Гюргокъ
Хау, барды. Ким эсе да Къамгъутну

жойгъанды дейди Элбуздукъ аман.

Шаз
Къамгъутму? Кимди ол?

Гюргокъ




   Къаншаубийни

таматасы, къылыч кибик бир жаш.

Бушуу этдим, тейри. Жарлы Къамгъут.

Гюргокъ кетеди.

Сана
Жарлы къатынчыгъыды – Гошаях.

Юч ай бола эди тойларына.

Куна
Харипчикни кюнюн къара этди,

жарып да башлагъынчы, генезир.

Сана кетеди.

Куна
Ауругъанынгмы барды, Шаз? Бетинг

кетип турады, къарча, агъарып...

Шаз
Угъай, угъай. Къайгъы этер кибик,

жукъ болмагъанды. Бош жарсыма, къой.

Башымды, аязыр. Къайгъырма бош.

Шаз кетеди.
Куна
Ушатмай тебрегенме мен Шазны.

Ол тюнене, элден чыгъып кетип,

кече келгенди дейле, жашырын.

Гуду кибик, къонакъ юйге кирип,

энди эс таба жюрюйдю ол.

Тюз боюнлу тюйюлдю, Бир Аллах.

(Сананы чакъыра.)
Сана, Сана!

Сана

(келип)


Бийче, не?

Куна




Къонакъ

юйню жыя, эслеп къара, тинтип.

Адам эсин бурур зат эслесенг,

манга билдир. Жаланда кесиме.

Кетедиле.Чыракъ акъырын ёчюледи.
ЖЕТИНЧИ САХНА
Эл-Журту. Бекмырза бийни юйю. Бир жылдан  сора. 

Узакъдан той таууш келеди. Элбуздукъ кеси.
Элбуздукъ
Бир жыл ётдю жигит Къамгъут кетгенли,

бир жыл кетди Басхан жулдуз батханлы.

Ким къорусун энди алан эллени?

Ким сюелсин, къая болуп, душманнга?!

Жигит Къамгъут, батыр Къамгъут, нарт Къам​гъут,

жатхан жеринг мамукъ болсун, кенг болсун,

сени жойгъан табылмаса, Элбуздукъ

эшек кютген телилеге тенг болсун.

Кечем жокъду, кюнюм жокъду. Къанынгы

кимден алып, тынчайтайым жанынгы?

Къамгъут, Къамгъут! Атабыз да: «Мен сауда,

ол мурдаргъа жетдирмесенг дертинги,

не бет бла кёрюннюкме жашыма?» –

деп жарсыйды. Табаргъа керекме мен,

къан алыргъа керекме ол мурдардан.

Шаз киреди.
Шаз
Нек жангызса, Элбуздукъ? Тойгъа, сыйгъа

къатышмайса. Нек эсе да мудахса.

Къара сыра жарытыред кёзюнгю,

жылытыред...

Элбуздукъ


     Къамгъут тюшюп эсиме,

ичим кюе сюелеме былайда.

Отун кёмген ким эсе да – белгисиз.

Тынчайтмайды аны къаны. Тюшюмде

терк-терк кёре башлагъанма кесин да.

Бир мудахды. Мудах болмай не этсин?!

Уллу Тейри! Нек къыйнайса быллай бир?

Ур да, ёлтюр! Не мурдарны бери бер!

Шаз
Аман адам харамлыгъына тюбер,

терсин тутхан терслигине жолугъур.

Эр Къамгъутну къанлысы да табылыр...

Кел, ушамаз, къошулайыкъ жыйыннга.

Элбуздукъ
Бар, къонакъ, бар. Мен бусагъат... Ызынгдан...

Шаз кетеди.
Къаншаубийни къууанчында жарсыугъа

жер болмасын! Къамгъут бизни ангылар.

Хау, ангылар. Алай мени жарсытхан

жалан Къамгъут болмаз дейме. Гошаях...

Хау, Гошаях, жилян кибик, ичиме

киргенди да, уя этип тохтагъанд

жюрегими. 

(Элгенип.) 

                   Неле жаншай турама?!

Ким салады ол акъылны башыма?!

Шайтан эсе, жин эсе да, кюрешген

барды ансы, тылыдан тюйюлме да!

У-у-у, Гошаях! Сени ууунг жетмеген

киши жокъду, санга кёз ачхан болуп.

Тохта, тохта, Элбуздукъ! Боллукъду! Сен

Тау Артында, Аллында да айтылгъан

жигитледен бирисе. Хомух болуп,

кёлсюз болуп, шайтанлагъа хорлатма.

Элбуздукъса, къая бузгъан бир киши.

Гошаяхны ал да, быргъа кёлюнгден.

Кёл ашатма юйдегинге, бийченге.

Сени ючюн жаны чыгъа тургъанлай

ишден тюйюл ёзге жылыу излеген.

Ал да, быргъа! Тамыр ийсе, жанынга

битип къалыр, жыртып алалмаз кибик!

Бекмырза киреди.
Бекмырза
Нек энчисе, жашым? Бюгюн халынгы

жаратмайма. Нек мудахса быллай бир?

Не эсе да жюрегинги къыйнагъан

бир зат барды, жашырма сен атангдан.

Элбуздукъ
Къан алалмай къалама деген акъыл

жашаусуз этип къойгъанды арталлы.

Бекмырза
Къайгъы этип, талап турма жанынгы.

Тюзлюк деген жюрюй эсе дуньяда, 

чийи чыкъмай къалмаз. Мурдар табылыр.

Бюгюн къайгъы, бушуу этип жарамаз.

Къаншаубийни къууанчында басылып

турсанг, аны кёлю къалыр, къыйналыр.

Бар, бар, жашым. Бар, къонакълагъа къара.

Мен да, барып, къартлагъа къошулайым.

Бекмырза, Элбуздукъ да кетедиле. Шаз киреди.
Шаз
Аман адам аманлыгъына тюбер,

терсин тутхан терслигине жолугъур.

Мен а аман адаммамы? Тюйюлме!

Мен излеген терслик угъай, тюзлюкдю,

насыбымы къагъып алды аллымдан

начас Къамгъут. Алды эсе – къабылды.

Энди кезиу Къаншаунуду. Гошаях

угъай, ажал кирир аны къойнуна.

Бирем-бирем тауусурма мен сизни.

Бекмырзаны чирчиксиз этерме. Хау!

Бир кёрчюгюз, иги эсе кюйдюрген!

Къаншаубий бла  Гюргокъ киредиле.

Гюргокъ
Узакъ болсун, Къаншау, насып юлюшюнг,

къыйын тапдынг, ачыу кёрме энди сен.

Шаз
Иги къатын – багъа жетмез ырысхы!

Ырысхынгы къызгъанмасын Хан Тейри!

Къаншаубий
Сау бол, Гюргокъ. Сау бол сен да! Къыйнадым.

Къыйыныгъыз хайыр болуп къайытсын.

Гюргокъ
Сыра бла уча шишлик ашагъан

къыйын эсе, къыйналгъанбыз таза да.

(Бир кесекден.)
Къаншау, сенден тилеригим бар эди:

биз Шаз бла жортууулгъа тебиреп

турабыз да, Хадаужукъгъа кёз-къулакъ

бола турсанг керек эди.

Къаншаубий




  Аманат

этесе да – жокълай-жокълай турурма.

Бир ётерим тюйюлмюдю ыйыкъгъа,

аны ючюн чырт къыйнама жанынгы.

Гюргокъ
Сора – кетдик. 

(Шазгъа.) 

                          Хазырмыдыла атла?

Шаз
Хазырдыла.

Гюргокъ


  Хайт де! Насып тапхандан

къайда къыйын аны къолда сакълагъан!

Кетедиле.Чыракъ ёчюледен-ёчюле барып, 

къарангы болады да, сахна жангыдан жарыйды.

Къаншаубий бла Гошаях.
Къаншаубий
Сенден ариу жан туумады дуньягъа.

Ышаргъанынг – къарампилден сюйдюмлю.

Табанынга жете жохар чачларынг,

жауун кибик тёгюлелле, бошласанг.

Гошаях
Тейри жарыкъ угъай, мени къууанчым

жарытады Басхан башы къарланы.

Къара булут жутхан умут жулдузум

уя этди, энип келип бийикден,

ташча къатхан жюрегимде биягъы.

Къаншаубий
Ариулугъунг айгъа, кюннге эрише,

суу къамишча, субайдыла санларынг.

Аякъ алсанг – къанкъаз кёлде жюзгенлей.

Эки кёзюнг – эки шаудан. Къашларынг –

акъ къагъытха къара къалам тартханлай.

Гошаях
Сюйген наным...

Къаншаубий



Тейриден буйрукъ келип,

кёп да сюйдюк, кёп да кюйдюк. Ол бизге

насып жазсын энди ёмюр ёмюрге.

Гошаях
Ах, бу тюшюм болур ансы, асыры

насыплыма, сора къалай ийнаннгын?..

Къаншаубий
Ай суратым, кюн тиягъым, журчугъум...

Гошаях
Наным, ханым...

Къаншаубий



Хадаужукъгъа бир жетип

келир эдим: нечик тура болурла?

Гошаях
Жюрегими жарыкъ бийи, жолунгдан

тыяма деп сёлешмейме сёзюмю.

Айып этме, алай, ары тебресенг,

нек эсе да унамайды жюрегим.

Сёзю болса: «Барма! Барма!» – деп алай

къычырлыкъча, бир адыргы этеди.

Ол сюймейди сени ары иерге,

нек эсе да сюймеди, алтын бийим.

Къаншаубий
Гошаяхым, сени шекли этдирген

неди былай? Аман тюшмю кёргенсе?

Гошаях
Бош кюлесе. Тиширыуну жюреги,

журча, сакъды. Къайдан палах келлигин

билип, ары сагъайып тохтайды ол.

Къаншаубий
Айт да къойчу, жаз тилинде сёлешмей:

жюрегинги не къыйнайды, билейим.

Гошаях
Ушатмайма Гюргокъ бийни къатынын.

Къаншау, наным, андан къоркъгъан этеме.

Къаншаубий
Къой-къой, сен а! Тил тюбюнде жюрютюр

эди, тейри, жангыз амалы болуп.

Гошаях
Мен айтхан а неди да, асыл бийим?

Сары чачлы, кёк кёзлю обурду ол.

Мен билеме санга тутхан ниетин.

Сакъ бол, наным, бек тилейме.

Къаншаубий





    Да, охо.

Алай, жаным, сагъайырча чурум жокъ.

Кетедиле. Чыракъ акъырын ёчюлнди.
III АКТ

СЕГИЗИНЧИ САХНА
Хадаужукъ къабакъ.  Гюргокъ бийни юйю.
Куна бла Сана.

Куна

Сана, Сана! Къайда къалдынг?

Сана киреди.
Сана





    Бийче, не?

Куна
Бу жыйрыкъгъа бюсюремей турама,

бели кенгча кёрюнеди, Сана, сен

не айтаса ансы?

Сана


      Тапды, аламат!

Быллай жыйрыкъ кийип ёлсем, ёлгеним

кёзюме да кёрюнмез эди, ийнан.

Куна
Тапды сора.

Сана


  Аламатды, бийче, шо

ай жарыгъы жайылгъанча кёллеге,

эрттен аяз къакъгъан гюлча, къалтырай,

жылтырай-жана турады, ариудан.

Куна
Айтханымы этип турсанг, ичингде

тыя билсенг эшитген-кёргенинги,

ол кийилген жыйрыкъларымдан бирин

сайлатып берирме.

Сана



     Бийче, кертими

айтаса? Ой, мени огъурлу бийчем!

Аллай насып манга къайда деп эдим,

тюшюмде да кёрмезлигими къолум

бла тутуп къойгъан кибикди манга

айтханынг да.

Куна


    Окъа бла сырылгъан

жыйрыкъ къоллу боласа, къарайма да.

Сана
Жыйрыгъынгы кийип чыкъсам, къызланы

жюреклери жарылмазмы? Ах кюнюм,

жашланы уа жут кёзлери, этими,

жур улакъны бёрюлеча, таларла.

Куна

Татлычыкъса, къарауаш эсенг да сен.

Кёпле умут этип къарай болурла,

гёген бла ётюп бара, ызынгдан.

Сана
Мени ючюн кесин ёлтюреди деп

эшитгеним жокъду, бийче, шо алай,

жыйрыгъынгы кийип чыкъсам а, ийнан...

Куна

Айтханымы этип турсанг – киерсе.

Сана

Жарсала да, сёз тапмазла ичимде!

Аллах бирди...

Куна


      Сора иги тынгыла:

бюгюн-тамбла Къаншау бери келликди,

анга тутхан ниетими билесе...

Сана
Хау, билеме: ариу кёресе аны,

къарындашынг болса да, андан артыкъ

сюймез эдинг...

Куна


        Тюз айтаса, Сана, хау,–

сюймез эдим. Мен а сюеме. Алай

къарындашымча угъай, башха тюрлю

сюймекликди жанымы талап тургъан.

Сана
Оу, эшигим жабылгъан, ол дегенинг?

Угъай, угъай, алай этер амалынг

жокъду, бийче... Намысынг а? Бедишлик

болма, Куна, жарлы этме жанынгы.

Гюргокъну да бёркюн сукъма балчыкъгъа.

Куна
Ол ауруу эртте тийгенди. Аягъым

босагъадан атлагъан кюнден бери

къуругъанды тынчлыгъым. Келе келип,

Къаншаубийни кёрдюм да...

Сана




      Къой, бийче, къой!

Айтма артда чогъож боллукъ затынгы.

Куна

(Санагъа тынгыламай)
...Эки кёзюм анга битди да къалды.

От болду да къалды мени жюрегим,

дуу деди да тёрт саным да, элия

ургъан эмен кибик, алай къабынды.

Къан жюрюген тамырларым бла от

бара эди, кёзлеримден – жилямукъ.

Сёз тылпыуум тамагъымда тыйылып,

эки бутум къыркъылып баргъан кибик,

амалсыз, онгсуз да болуп. Бедишден,

ийнан, кючден алгъан эдим башымы.

Андан бери саусузма. Сыйлы Аллах,

ур да, ёлтюр, эл бедишлик болгъунчу!

Сана
Андан эсе мен ёлейим, бийче, къой,

чамландырма, ассы болуп, Аллахны:

Къаншау эмчек къарындашыды бийни.

Куна                                         

Кёп кюрешдим кесим бла – болмайды.

Кишен салсам жюрегиме – юзеди.

Ауузлугъун къыркъып къояды, къабып.

Уялтыргъа кюрешсем а, жюрегим:

«Ансыз манга жашау жокъду!» – дегенча,

губу аугъа тюшген гёбелекчиклей,

амалсыз уруп тебрейди, къалтырап.

Унамайды сёзюмю да эштирге...

Шашхын болуп, тюзге кетер болгъанма.

Сана

От бла ойнама, бийче, от тюшер.

Ол ёртенден алалмазса башынгы.

Жашауунгу этме, бийче, урходук.

Кёлсюз болуп, жойма жарлы жанынгы,

оюм этмей сёлеше тураса сен.

Куна

Тели болма дейди акъылым, алай

жюрегим а: «Къаншау, Къаншау» де
ген
лей,

ач кючюкча, сынсыгъанлай турады,

талагъанлай турады ол жанымы.

Сана
Оу, мен харип, тоба де, къой, тоба де!

Куна
Кюн сайын да къайтама мен тобагъа,

алай жокъду магъана... Себеп болсанг,

мадар этсенг – жугъуму да аямам.

Аллах бирди. Мени сёзюм да эки

болмаз, ийнан. Башымы бу ёртенден

кери этсенг, ёмюрюмде унутмам.

Саякълыкъдан къутхар мени, бедишден,

ансы аузунг айтхан – манга мардады.

Сана

Бийчем, жаным, мени да бар жюрегим.

Бош ачытма. Бер десенг – жаным сени!..

Ай, сезиб’а тура эдим, бир уллу

къайгъы басып тургъанын, ёзен туман

кибик, алай. Сюймеклик, ах, сюймеклик,

ёлюр ауруу болургъамы керексе?

Куна
Кимге ауруу, кимге – Аллахдан келген

нюр болуп, алай сингеди къанынга.

Кимин, элтип, къула тюзде къояды,

кимин, алып, хан къалагъа элтеди.

Мени уа ол жаханимге атарыкъ

болур, эшта. Ах, сюймеклик, сюймеклик,

ачы оюн къурдунг сен арбазымда,

ачымайын энди хазна къутулсун

андан адам. Бир уллу къаугъа чыгъып

къалады деп, жаным жокъду ичимде.

Сана
Аман аууз ачма, бийчем, жаным, къой,

Уллу Аллах жан аурутур, болушур.

Сюйдюрген да, кюйдюрген да ол эсе,

кёре болур юсюнгде къыйынлыкъны.

Куна
Кёре болур, иги да кёре болур,

мени сокъур этип къойду ансы ол.

Къармап къойду, кёралмазча аллымы,

акъылымы жыялмазча башыма.

Ах, сюймеклик, бирде тейри жарыгъы

болуп, алай ийнакълайды жанынгы,

накъут-налмас, алтын терек бахчада,

булбул кибик, кирпилдейди жюрегинг.

Бирде уа ол, тогъуз башлы аждагъан 

кибик, алай къычырады ичингде;

жаханимден къачып чыкъгъан сарыуек

кибик, алай къутуртады ол мени.

Сана

Сагъышларынг ауурданды ол. Кеченг,

кюнюнг болмай жашайса да... Жюрегинг

кётюралмай башлагъанды, ишексиз.

Куна

Мен кесими Басхан суугъа атарыкъ

эдим эртте, тергемейин тюкге да, 

алай мында кюйгеним шо азды деп,

жаханимде къалай бишип турайым?

Сана, Сана, амалымы тауусуп

сёлешеме. Не болса да, болсун деп,

къадарыма бой салыпмы къояйым?

Не билейим... Салмасам да – кючюм жокъ.

Сана

Къой, талама кесинги былай ачы,

Уллу Аллах тюзетир, эс тапдырыр.

Ийнаныргъа керекди, ышаныргъа.

Къолларынгы бошлап къойсанг, жел угъай,

бош аязчыкъ окъуна алып кетер.

Куна






  Сана, мен

итден кибик, кёлюм чыгъып кесимден,

жашай турдум. Шо метеке къабына

кирген кибик, сюймеклигимден бугъуп.

Алай а ол, кёкге чыкъсам да – табар,

жер жарылып, ары кирсем да – къоймаз.

Сана, Сана, жийиргеннген этеме,

жийиргеннген этеме мен кесимден.

Сана
Жер юсюнде болгъан зат эсе, ийнан,

мен табарма, этерме амал-мадар.

Бийчем, сен а, кёлсюз болуп, къайда да

сездирип иш къоярса Гюргокъ бийге.

Куна
Мен къоркъгъан этеме, Сана, кесимден.

Сана

(оюннга бурургъа кюреше)
Къой-къой сен а! Сени кёрген аралып

къалады да, адеп-къылыкъ унутуп.

Ариулугъунг айгъа, кюннге эрише,

суу къамишча ойнайдыла санларынг.

Аякъ алсанг – къанкъаз сууда жюзгенлей,

белинг эсе, мёлек бийчем,– бир уууч.

Хур къызла да сукъланырла нюрюнге...

Бир-бирледе ангыламай къалама,

бийче, сени. Сен къоркъгъан, мен алынып

кетерге керекме сора агъачха.

Алай эрши мен окъуна тюйюлме.

«Кесимден къоркъгъан этеме»,–дегенинг?!

Куна
Ангылагъан а этесе, сёзюмю

оюннга буруп кюрешме.

Сана




     Бийче, хау

кёре болмам, эки кёзюм – орнунда:

жер бетинде сенден ариу барды деп

сёлеширик бир келсинчи аллыма!

Мёлекле да, хур къызла да сукъланыр

кибик, алай акъбоюнса, акъбилек.

Табанынга жете алтын чачларынг,

ай жарыкъча тёгюледи, бошласанг.

Эки кёзюнг – эки шаудан, къашларынг –

акъ къагъытха къара къалам тартханлай...

Куна
Сюйгенден да ёлеме мен Къаншауну,

къаргъагъан да этеме мен, ачыудан.

Келип къалад деп къоркъады акъылым,

жюрегим а: «Нек келмейди?!» – деп жи
ляйд.

(Тышындан адам таууш келеди.)
Барчы, къара, ким эсе да ол келген.

(Кеси къалып.)
Аз бийними субай саным тойлада

жюрек жауун, кёз жауларын тауусду?

Дагъыда, ой, бир сейирим, Къаншауну

уяталмай барама мыртыскыдан.

Сын къатарыкъ, ол аман къатынчыгъы

хыйны этген болур ансы наныма.

Ышарып да нек къарасын ол, кёзюм,

сёзюм жиляй тургъанлыкъгъа, тарала?

Ёхчегеми эслемейди халымы?

Эшта, таукел болалмай турады ол.

Болушургъа керек болур. Узакъдан

башлайым да, атлам-атлам, жанына,

жюрегине жол ишлейим. Таукелге

нюр жауады дейдиле таудагъыла.

(Таукел.)
Мен да битеу Къапыкъазгъа айтылгъан

бийче болмам, муратыма жетмесем.

Тап кёзюнге айтып къояр болсам да,

артха турмам энди, угъай! Угъай, сен

жийиргенир бийчеледен тюйюлме.

Эришдирсенг – шо Ибилис эришир.

Жара салып, мени таргъа тыйгъанса,

сюлесинча айланырма юсюнге!

Ёзге амал къалмагъанды. Таукел эт.

Кёп къалды бир айланмайын кеси да.

Къаншаубий киреди.
Къаншаубий
Ой, юйге да игилик!

Куна



    Игилик кёр,

Бекмырза бийни жашы, ёт, тёрге ёт.

Биз а сени сагъына тура эдик.

(Санагъа.)
Сана, суусап чыгъарчы Къаншаубийге.

Къаншаубий
Бек ариу да, бек сюйген да келиним,

аурумайын тура эсенг?..

Куна




    Бери жол

бир ушайт да, къалай унутдунг аны?

Таш атып кетген болурса ансы, сен

тансыкъ окъу этдиргенсе кесинге.

Къаншаубий
Тейри, Гюргокъ бий этгенди тансыгъ’а:

кёп мычыды жортууулда бу жол ол.

Чырмау чыгъып иш а тура болурму?

Тынгысызма, тейри.

Сана боза аякъ алып келеди. 

Къаншаубийге боза аякъны Куна кеси береди.
Куна



     Къаншау, боза ич.

Къаншаубий, бозаны ичип, аякъны Кунагъа къайта рады, 

Куна уа Санагъа береди. Сана кетеди.
Аламат бозады, тейри.

Куна




Да кесим

сюзген аман болмаучусун билесе.

Къаншаубий
Хау, билеме. Сени бозанг тойлада

Къаншаубийни кёп силкиндиртгенди, тейри.

Келин, сейир тюйюлмюдю Гюргокъну

бу бозагъа чабып жетмей тургъаны?

Куна
Не излейсе юйюм, кюйюм демеген,

баш булжута айланнган Гюргокъ бийден?

Къаншаубий
Бош айтаса алай а. Тырман да бош

этесе сен, аламат адамды ол.

Куна
Хау, Гюргокъ бий иги адамды, алай

мен тюйюлме аны сыры, сагъышы;

аны эси, акъылы да мен тюйюл.

Эрикгенин кетерирге жайылгъан

бийге азмыд къууанч, жубанч дегенинг!

Къаншаубий
Къой, къой, келин, къарындашым Гюргокъну

мен билеме санга тутхан ниетин.

Жер жюзюнде жокъду дейди сенича,

бал къапханча сёлешеди, келин,ол.

Жырлагъанча айтыучуду атынгы.

Куна
Гюняхыма кирме, Къаншау. Жапсарыр

ючюн айта тураса сен аланы.

Кёлю манга ариу болса, бир затын

сезер эди жюрегим. Мен ташмамы?

Къаншаубий
Тансыкъ болсанг, жангыз кюн да жыл кибик

кёрюнеди. Сени жанынга тийген,

гурушха да этдирген ол болурму?

Куна
Ким биледи? Охо, къойдукъ.

Къаншаубий





    Тынгысыз

болуп, бюгюн андан келе келеме.

Къырым ханны сакъчыларын кёргенме

деп келгенди бюгюн Гио ёзенден.

Куна
Не излейди энди уа? Тонарыгъын

тонагъанды, талагъанын да элтди.

Къаншаубий
Бизге, батыр Темиркъан кибик, халкъны

бирикдирген, кётюрген адам керек

эди, ансы ханны жасакъчылары

къуру къоллу къайтыргъа унамазла.

Адам жасакъ, мал жасакъ да салырла,

алгъанда да – сайлап-сайлап алырла!

Куна
Бир тоймады этибизден Къырым хан,

бир къанмады къаныбыздан Къырым хан!

Ала –къуууп, биз а – къачып, ой Аллах,

бу палахны боллукъмуду ахыры?!

Ачыуумдан айта турама алай,

ансы кючге этер амалыбыз жокъ.

Къаншаубий
Ёмюрюбюз ёзге бийге жалынчакъ

болуп къалай жашагъын да – айыпды!

«Таба баргъан чаба барыр» дегенлей,

жылдан-жылгъа кёпден-кёп жасакъ сала,

ол таза да жашаусуз этди бизни.

Аман бла айырмасакъ биз аны,

иги бла айырылмаз ол бизден!

(Кунагъа.)
Кеч болады, кете барайым. Иги

боллукъ эди, Гюргокъ теркирек къайтса.

Хазыр болуп турургъа керекбиз биз,

жыйын болуп, чыгъып къалырча бирден,

къозгъалыргъа тюшсе бизге биягъы.

Куна
Ёретинлей кетип къалсанг, жаныма

тиериксе, ауузланнган окъу эт.

Къаншаубий
Ач тюйюлме, келин, кете барайым.

Куна
Ашагъан да этериксе, къалгъан да.

Иерик тюйюлме кече белинде!

Андан сора не айтыр бизге атанг?

Къаншаубий
Онгум жокъду, къой, къалаллыкъ тюйюлме.

Куна
Санга айып тюйюлмюдю быллай бир

жалындырып тиширыуну кесинге?

Унутупму къойгъанса, Гюргокъ мени,

жаны кибик кёрген бийчесин, санга

бек аманат этип, алай кетгенин?

Къаншаубий
Тынгысыз болуп турлукъду Гошаях,

келмей къаллыкъ тюйюлме деген эдим.

Аллыма къарап турлукъду энди ол,

белин тешмей, жукъу кирмей кёзюне.

Куна
Не жарсыргъа къалдынг, Къаншау? Жаныма

тийгенинги билмеймисе, тилетип?

Нек элгендинг аллай бир? Мен кёзюнге

кир болуп тюшсем да, уумазлыкъ суннган

Къаншау, санга не болгъанды бюгюн? Айт!

Къаншаубий
Айып этме, келин, ариу жанынгы

къыйнар ючюн сёлешмедим сёзюмю.

Куна
Келин, келин деп турмачы, Къаншаубий,

мен – Кунама!..

Къаншаубий



Бюгюн кюнюнг тюйюлдю

сени, келин. Кете баргъан игиди...

Къой, барайым.

Куна



Эшта, сокъур болурса

ансы, Къаншау, кёрмеймисе халымы?

Жау чыракъча, тауусулуп барама,

санга кюе...

Къаншаубий


  Ол дегенинг? Тын! Тохта!

Не сунарла, бизни былай кёрселе?

Куна
Къыйыкъмамы? Сокъурмамы? Огъесе

саным-чархым жетмеймиди кёлюнге?

Мени ючюн азламы къан тёкдюле,

душман, жау да болдула. Ой, сени уа

бир жылынмай кетди манга жюрегинг,

бир жарымай кетди кёзюнг, къашынг да.

Къаншаубий
Хау, ариуса. Чолпан жулдузу кибик,

жылтырап-жанып тураса. Бийикде

тур, аныча, дейме, ансы алаша

учсанг, къагъып алырла да, балчыкъгъа

атарла да къоярла, эрикселе.

Куна
Ал! Эннгенме, жулдуз болуп, кёкледен.

Жюрегинге къыс да къой...

Къаншаубий





  Боллукъду, тын!

Куна
Быллай бир термилтме, наным, жанымы.

Бир кеченги манга атагъанлыкъгъа

не боллукъду? Сансыз этме быллай бир.

(Куна жиляйды.)

Къаншаубий 
(арталда армау болуп)
Ауругъаны ишми барды? Огъесе

акъылданмы тайгъанды? Сыйлы Тейри,

тюнюммюдю, тюшюммюдю?..

Куна

(ачыулу)





    Тюнюнгдю!

Хау, тюнюнгдю. Мен да шайтан тюйюлме.

Хау, Кунама, Гюргокъ бийни къатыны!

Къаншаубий
Ким эсе да мынга хыйны къапдыргъан,

аман тапсын: шашдыргъанды жарлыны.

Куна

(жумушай)
Тёрт жыл озду мен сени таныгъанлы,

тёрт жыл озду мен санга таралгъанлы.

Тюнюм да – сен, тюшюм да – сен. Ауруулу

этгенингча, бакъгъан да эт энди сен.

Къаншаубий
Жалбарып тилейме, Куна, бир тохта.

Куна
Тюртме мени. Сюе эсем – тейриле

терс болсунла. Мени нек терслейсе сен?

Шашды эсем – сенсе аны чуруму.

Кечем да – сен, кюнюм да – сен. Къарыуум

къалмагъанды, тыялмайма кесими.

Къаншаубий
Жер тейриси, неле эшитеме мен?

Сора терслик мендеди? Сени саякъ

жолгъа салгъан менме, мен? Гюргокъ бийни

жан орнуна жюрютген къарындашы?

Сугъар эди сенден башханы жерге

айтхан угъай, алай сагъыш этгенни.

Куна
Уялтыргъа бош кюрешме. Кесими

уялтып мен эртте бошагъанма. Ах,

ёшюнюмю эки жарып, ичинден

жюрегими бери юзюп алайым

ансы, наным, ангыларыкъ тюйюлсе

мен чекген азапны, санга термилип.

Къаншауум, кел. Сюймеклигим ючюннге

урлукъ эсе, мени урсун от шибля!

Къаншаубий
Тын дейме да!

Куна


     Санга жаным багъалы

эсе, айтханымы этдирирме. Мен, болмаз

къалса, суугъа атарыкъма кесими.

Жарсыууму, бушуууму тенгизге

элтип къуйса, толкъунлары, къутуруп,

жагъаларын, бёрюлеча, таларла.

Къаншаубий
Уллу Тейри, бу кюннге жетдирирге

жокъ эди да аллынгда бир терслигим!

Куна
Бир жанны да сюймедим алай кемсиз.

«Сенсиз жашап болалмайма дуньяда,

тыялмайма учхан къушну уяда.

Аурукъсунуп, мен къойнунга кирейим,

къолларым бла акъ этинге тиейим».

Къаншаубий
Айтырынгы, къайтырынгы билмейин,

не сылыкъла сёлешесе, бийче, сен?

Манга ёлген ёлю болгъан игиди,

Гюргокъ бийни бёркюне кир къоннгандан!

Бир эмчекни тартханбыз да экибиз,

энг къуруса, аны эсге алсанг а.

Экинчиден: Гошаяхны аллында

не кёз бла кёрюннюкме? Къой! Угъай!

Къаншаубий ашыгъыш чыгъады.
Куна

(бети тюрленип)
Ажалынга ашыгъаса. Мен аны

санга кечип къоймам, Бекмырза улу.

Кёкден тюшген сен эсенг да – тохтамам,

угъай, ачы къапдырырма мен санга.

Къарауаш да тёзмезликге тёздюм да.

Тохтап бир тур, халы болмагъан хауле!

Кетеди. Чыракъ акъырын ёчюледи.
ТОГЪУЗУНЧУ САХНА
Хадаужукъ къабакъ. Биягъы Гюргокъ бийни  юйю.
Куна кеси.

Куна
Жортууулгъа кетгенледен хапар жокъ.

Къатышханды бу сер башым арталда.

Къаншаубий да жокъламайды бир, келип,

Къаншаубий да элгеннгенди, мен жарлы.

Жюрегими урходугун тёбеннги

элтип чачсын Эл-Журтунда ташлагъа.

Элтип чачсын: таш тилленип сюелир,

таш дау айтып тохтар тели Къаншаугъа.

Къарауаш да тёзмезликге тёздюм мен.

Намысымдан тамар тамчы къалмады.

Ючеуленбиз бедишими кёргенле.–

Къайсы туура этер элге, дуньягъа?

Эшигими къайсы жабар?.. О Аллах,

мен да сени бир къулунг ушайма да,

къол бер манга. Гюняхла мырдысына

батдырма, къой! Тунчукъдурма, тилейме!

Эки къолунг бла бирге урмасанг,

жетмеймиди кёлюнге? Ой, жазыкъсын!

Сана киреди.
Сана
Тыкъсыгъандан, ариу бийчем, хайыр жокъ.

Болжал этмей,биз къайгъысын кёрейик.

Гюргокъ бийге чюйре этип берейик

болгъан ишни: Къаншаудан чыкъсын зиян.

Куна
Кюч бер манга, акъыл да бер, Раббийим.

Къара ишим жара болду жаныма.

Не кёз бла тюберикме бийиме?

Къара болсун бу акъ бетим. Гюргокъгъа,

башыма да кечилмез палах алдым.

Сана
Кёлсюз болма. Ишин этсек: сен угъай,

ит Къаншаубий улурукъду, сынсырыкъ!

Кеси сынсын, жюрегинги ууатхан,

намысынгы, ит мыллыклай, сюйретген.

Куна
Былайды деп, Къаншау аууз ачханлай,

жаным сауда, бёрюлеге сойдурур

мени Гюргокъ. Манга угъай, Къаншаугъа

ийнанныкъды, биле болмазса аны.

Тап, сагъынмай къойса окъу Къаншаубий,–

итлигими билеме да мен кесим.

Гюргокъ бийни сатып таза намысын,

мен кесиме жалгъан насып изледим,

зийна зауукъ. Кече – къатын, кюндюз – къыз:

кече киши тёшегине киргенле,

эрттен, туруп, мёлек къапха букъгъанла

кибик, мен да сылыкъ оюн ойнадым.

Башхамыды этинги элтип сукъгъан,

бетинги элтип сукъгъан да тёшекге!

Башха тюйюл! Мен керти некяхымы,

намысымы дунья бедишлик этип

къалай тюрлю, нечик тюрлю жашайым?

Тау да, таш да, босагъа да Гюргокъну

сакълап тургъан кибик алай кёрюнюп

турадыла, ал бермей бир бирине,

бедишими айтырыкъ кибик, алай.

Андан эсе ёлген игиди манга.

Къаншауну да бош жаныйма, Бир Аллах.

Ёлген иги. Анасы къылгъан зийна,

сабийлерин саудан ёлю этеди,–

тенглеринден айырады, элинден.

Ала кёрлюк ит сыйыды... О, угъай!

Сана
Айтханымы этмесенг – ишинг кырты.

Энг къуруса, сабийле сагъышын эт.

Къаншау сени душманынгды. Базманнга

сабийлени, кесинги да салгъанса.

Къаншау сени душманынгды. Душманны

къурутмасанг, ол къурутур, аямаз.

Куна
Угъай, угъай! Жалгъан дау айтып къалай

сюелирме шыйых кибик биреуге?

Сана
Къаншау айтып сюелсе уа?

Куна






Айтырмы?

Сана
Къарындашыд, ышаныргъа жарамаз.

Куна
Угъай, угъай! Отха ата тураса,

жаханимге, мени жарлы жанымы!

Сана

(элгенип)
Къаншау келе турады. Ой, бийче, ой!

Гюргокъ бий да, Шаз да келе туралла!

Жарыкъдыла.

Куна


     Къаншаубий манга къалай

сур къарады. Эки бутум къыркъылып,

жюрегим а чартлап чыгъып кетеди.

Сана, Сана, жаным сени къолунгда.

Не десенг да, не этсенг да – эркинсе.

Сана
Мен башларма. Бир бирибизни билип,

сёзюбюзге шагъат болуп сюелсек,

Гюргокъ аны сау къутултмаз былайдан.

Жетедиле, не да болсун – къаты бол!

Не да болсун – къаты сюел, бийче, сен!

Къаншаубий, Гюргокъ, Шаз киредиле.
Гюргокъ
Кёп къыйналдым, алай юйюме жетдим,

хан бийчеми да кёрдюм сау-саламат,

кёп палахдан къутулуп... Алай... Алай

кёзюгюзде жарыкъ жокъду. Къутулуп

келгениме этеригиз бумуду?

Огъесе мен, юйюм сунуп, биреуню

журтунамы кирдим, окъча атылып?!

Сана
Отдан чыгъып, жалыннга киргенсе, бий.

Кёрген хатанг, къыйынлыгъынг той кибик

кёрюнюрле бу палахны къатында.

Гюргокъ

(Кунагъа)

Не дейди бу акъылдан кем къарауаш?

Кимге санап сёлешеди, уялмай?

Ол къалгъанды энди ата юйюмде,

Куна, санга сёлешеме!

Куна




 Хан Гюргокъ,

андан эсе жерге кирген мен болуп,

къабырыма келге эдинг...

Гюргокъ






Тёзюмюм

ташдан тюйюл! Тепдирмегиз Гюргокъну!

Не болгъанды? Не жиляуду, не сыйыт?!

(Къаншаубийге.)
Маржа, Къаншау, биле эсенг, бир жукъ айт!

Къырым ханмы тонагъанды биягъы?!

Куна
Къаншаубий...

Гюргокъ



   Уо, не болгъанды, Къаншаубий?!

Къаншаубий
Гюргокъ, кете баргъаным къолай болур:

ачы оюн ойнарыкъдыла была,

жалгъан оюн къурлукъдула былайда!

Куна
Угъай! Ийме!

Гюргокъ

(Къаншаубийге)


     Бир мычычы, Къаншаубий.

(Кунагъа.)
Куна, сен а чайнап турма сёзюнгю!

Куна
Сен кетгенли... Жортууулгъа кетгенли,

бу манга бир азап чекдирип кетди.

Гюргокъ
Бу дегенинг? Не азап? Ангылатып

айтчы манга, элбер тилде сёлешмей!

Куна
«Гюргокъ жокъда, Куна, жастыгъыбызны

бир этейик...»

Гюргокъ


     Неле-неле?! Ким?!

Куна







Къаншау!

Гюргокъ

Къалай?! Къаншаубийми дединг? Огъесе

къулагъыма алай ишми чалынды?!

Куна

Хау, Къаншаубий!

Шаз

(къамасына жабышып, Къаншаубийге)



     Итден туугъан, мен сени

тюз бусагъат, къойнуча...

Гюргокъ

(Шазгъа)




     Алай тохта!

(Къаншаубийге.)

Къой териге кирген бёрю кёреме

сен а!

Къаншаубий

Тейри, бош терслейсиз сиз мени.

Гюргокъ
Боямайыкъ сют бла къанны бирге!..

Къаншаубий
Тейри шагъат!..

Гюргокъ



Терк чыгъып кет юйюмден!

Шаз

(Гюргокъгъа)
Угъай! Угъай! Къалай ийип къояса!

Къалай жарар, къан къусдурмай!

Къаншаубий

(Шазгъа)





       Тынарменг!

Гюргокъ бийге тёзгенликге, жанынгы

чирип тургъан мандалакъныча, алай

чыгъарырма, къама бурнуна чанчып!

Сыйлы Тейри!..

Гюргокъ



Тай дейме да кёзюмден

Тейринг бла бирге, сылыкъ мажюсю!

Къаншаубий ачыуланып кетеди.
Жети жукълап келмез эди эсиме

Къаншау былай этер деп. Ай, мынафыкъ!

Эшек жатхан мулжарын ашагъанлай,

не сыйсызлыкъ этип кетди ол манга!

Дагъыда мен, ой, башыма ат ургъан,

тёзюп къойдум, бичакъ урмай къарнына.

Гюргокъ кетеди.

Шаз
Бош ийди, бош! Къаншау ёлюрге керек

эди, итча, алай сыйсыз ёлюрге!

Сана
Жет да, ёлтюр, керек эсе! Хайда, жет!

Куна
Угъай, угъай! Къаншауну да ёлтюрсенг –

къан тёгюлюр, ырхы болур арабыз.

Шагъатлыгъы жокъду ансы, Элбуздукъ

Къамгъутну да бизден кёрюп турады.

Тюз кёреди. Алай тюйюлмюдю, Шаз?!

Шаз
Къалай билдинг, сыйлы бийче, тасхамы?

Куна

(жууап бермей)
Къаншаугъа да этеринг алай болсун,

кеслеринде шекли болмаз ючюннге.

Кетедиле. Чыракъ акъырын ёчюледи.

IV АКT

ОНУНЧУ САХНА
Эл-Журту.  Бекмырза бийни арбазы. 
Бекмырза, Элбуздукъ, Къаншаубий.

Элбуздукъ
Тау башында, уо, дыф отла* жаналла:

аякъ тюбюнден жел чыкъгъан – къуугъуннга!

Къаншаубий
(Къамгъутну кешенесине айланып)
«Къамгъут, чыкъ! Чыгъар заманынг болгъанды!

Басхан аузу жау аскерден толгъанды!»

Биягъы сен башчылыкъ эт жашлагъа,

биз чачайыкъ жау къанларын ташлагъа!

Къамгъут кешенесинден саууту-сабасы бла чыгъады. 

Экиси да ызындан кетедиле.
Бекмырза
Кюнден-кюннге тынчлыгъыбыз аздан-аз.

Хомух болсакъ, Тейри бизни къурамаз!

Тюзюбюзню сыйыртханбыз. Тауубуз

тынчлыкъ бермей, ёшюн урад жауубуз!

Азбыз! Алай таукелликни сайлайыкъ,

бармакъ сайын бирер киши болайыкъ!

Кёл этейик, эс табайыкъ тауладан,

тёзюп турсакъ – къутулмабыз жауладан!

Аталаны эр жырларын айтайыкъ,

къыраллыкъгъа, миллетликге къайтайыкъ.

Уялайыкъ биз оба ташларындан,

нарт тауланы чыммакъ-акъ башларындан!

Хей, аланла, ант этейик, бир болуп,

ант этейик, таш болуп, темир болуп!

«Аллыбыз – тюз, артыбыз а тау болса,

бир этекли эки тёппе сау болса,–

Алан тауда къара къанны онгдурмакъ!»

Акъ таулагъа ёзен букъу къондурмакъ!

Къарачач
Эууей, эууей, энди уа кимни юйю

къуруп чапды Бекмырзаны халкъына?

Тынчлыкъ жокъду, адамын къой – ташына,

киши хакъы не татлыед былагъа.

Бекмырза
Гюргокъ бийди, Къарачач, бизге чапхан,

Гюргокъ бийди, Къаншауну къарындашы.

Дунья башы тюбюне айланмай да

иги турад: бир эмчекни эмгенле

сауут алып чабадыла бир бирге.

Къарачач
Гюргокъ бийми?! Къалай чабар Гюргокъ бий?!

Эшта, эшта! Ийнаналлыкъ тюйюлме.

Бекмырза
Былайды деп айталмайма кесим да,

алай олду къошларыбызны сюрген.

Къарачач
Аман тапсын, чапхан эсе. Ол берген 

сютюм урсун дер эдим – жазыкъ болур.

Бекмырза
Къой да ёлмейд сылтаусуз. Бу итликни

бир сылтауу болургъа керекди да?!

Къара шайтан алдады Гюргокъ бийни,

къара шайтан шашдырды, бир ишексиз,

ансы, къалай чабар эди сабийим

кибик кёрген Гюргокъ бий къошларыма?

Ит налаты болсун. Эки арада

къан тёгюлдю. Ырхы болур энди ол.

Тынгысызма, алларына чыгъайым.

Кетеди.
Къарачач
Бир тамычы къаны тамса Къаншауну,

Хадаужукъну талап кетер къан жаусун!

Сыйлы Тейри! Бизни жанлы тур, Тейри!

Ана сютюн къусханланы ур, Тейри!

Къарачач кетеди. Гошаях киреди.
Гошаях
(Умай Бийчени аллында тобукъланып)
Умай Бийче, бийчелени сыйлысы,

тилекчиме, сансыз этип къойма сен.

Ачыу эсе – артыгъы бла кёрдюм,

азап эсе – артыгъы бла чекдим,–

жазыу мени ачытырдан болгъанды:

Къаншауума сары чачлы, кёк кёзлю

саякъ бийче къадалгъанды таймаздан.

Умай Бийче, жангыз сенсе таянчым,

насыбымы алмасынла къолумдан,

кючден тапхан насыбымы сыйыртма!

Шаз

(къара гебенек кийип, кесин танытмай)
Насыбынгы Умай Бийчеден угъай,

менден сура. Менме аны иеси.

Гошаях 

(элгенип, кеси кесине)
Оу кюнюм! Жер жарылып, андан чыкъгъан

къара жинди, мен жарлы, ой, мен харип.

Шаз
Угъай, угъай! Шайтан, жин да тюйюлме.

Адамма мен, сюймеклик отда кюйген,

къара кесеу болуп къалгъан бир жарлы.

(Шаз Гошаяхха жууукъ келир умут этеди.)
Гошаях 

(ахы къуруп)
Угъай, угъай! Тепме тургъан жерингден!

Къоркъутургъа менден къыйынлы адам

тапмай эсенг, хазна киши тюйюлсе.

Шаз
Къатынланы алындыра айланнган

хауле жашха бош ушатдынг сен мени.

Менме сени насыбынгы иеси

дегенме да! Ангыламай тураса.

Гошаях 
Ким эсенг да, таныт манга кесинги.

Шаз
Танытырма, бир ишегинг болмасын!

Гошаях 
Мени былай изгилтин этер кибик,

не терслигим барды сени аллынгда?

Хатам жетип, ачыгъанмы этгенсе?

Бир къарыусуз тиширыуну юсюне

сюелгенинг, эр кишилик тюйюлдю.

Шаз
Хау, тюйюлдю! Мени къамам излеген –

Къаншаубийди, Бийкъанланы хур Азий!

Гошаях 
Оу эшигим! Мени къайдан таныйса?

Шаз
Бусагъатда мен урушдан келеме:

Къаншаубийни къарындашы Гюргокъ бий

Бекмырзаны къошларына чапханды.

Сени андан аз да жокъду хапарынг,

къарайма да.

Гошаях 


   Угъай, угъай! Ётюрюк

айтаса сен! Ийнаналлыкъ тюйюлме!

Шаз
Элбуздукъну бу ушкок бла кесим

уруп, санга чабып-жортуп келеме.

Келе тургъан адамланы кёрюп, 

Шаз кетип тебирейди.
Гошаях 
Алай тохта! Мени таныгъан адам,

ким эсенг да, таныта бар!

Шаз




     Танырса!

Танытырма, бир ишегинг болмасын!

Къаншаубий ауур жаралы  Элбуздукъну алып киреди.

Гошаях 
Хан Къаншауум, бусагъатда былайда

эди муну ургъан киши! Мен харип,

тюздю сора аны айтхан хапары.

Къаншаубий 

(Гошаяхха тынгыламай)
Терк окъуна Бёбени бери жетдир.

Бол! Къымылда! Элбуздукъдан бошайбыз.

Гошаях кетеди. Бекмырза киреди.

Бекмырза
Хай-хай-хай-хай! Итден туугъан Гюргокъ бий,

Кюйсюз Тейри кирсин сени юйюнге!

Элбуздукъну алып кетедиле.Чыракъ, ёчюледен-ёчюле 

барып, къарангы болады да, сахна жангыдан жарыйды.

Къарачач бла  Гошаях.
Къарачач
Къаншаубийден не хапар? Тау Артында

кёп мычыды нек эсе да бу жол ол.

Гошаях 
Да, бюгюн-тамбла къайтыргъа керекди

деп турама, тюз эсе мен тергеген.

Гюргокъ киреди.

Гюргокъ
Ахшы болсун кюнюгюз!

Къарачач




  Ахшылыкъ кёр,

акъылындан тайгъан жашым.

Гошаях 

(къагъып)





    Жууукъ бол,

Къаншаубийни жандан-жаннга шуёху.

Гюргокъ
Къаншаубийни манга этип кетгенин

билген адам налат берир бетине.

Алай энди жокъду аны хапары:

Къаншаубий деп къарындашым бар эди,

бир кишиге тенг этмеген шуёхум.

Энди къанлы жауум барды. Шуёхум,

къарындашым итлик этди юйюмде.

Бир эмчекни сютю тыйды къолуму,

ансы къама урлукъ эдим къарнына!

Къарачач
Тынгыламай Къаншаубийни сёзюне,

бош чыгъардынг бичагъынгы къынындан,

бош боядынг адам къаннга бетинги.

Гошаях 
Къаншаубийни аллай бир да тергерик

тюйюл эсенг, жалгъан эди тенглигинг.

Гюргокъ
Терсни-тюзню Аллах кеси айырыр.

Келгеними хыйсабы: Шаз тас болуп,

табалмайын айланама. Къаншауну

хатасыды бу, баям да, биягъы.

Къонагъымы сизге жесир этдирип

турур бийден тюйюлме да!

Къарачач





        Хау, бийден

тюйюлсе сен: сабырлыкъ керек эди.

Шазны излей эсенг а, аны мында

табарыкъма деп къыйнама кесинги.

Гюргокъ
Ийнаныуум жокъду энди Къаншаугъа.

Гошаях 
Шо бир сёзюн эки этмеген Къаншау,

жарашдырып айтамыды ётюрюк?

Ачыкъ этип берсе эди кертисин,

ол бедишни кётюралмаз эдинг сен.

Намысынгы аяйма деп, тюзлюгюн

къорумады. Сен а къанла жаудурдунг.

Гюргокъ
Ангылатып айтсанг эди.

Къарачач




   Билирге

сюе эсенг, мында угъай, юйюнгде

от сал, Гюргокъ.

Гошаях 



Хау! Ёз босагъасына

абыннган дау этмейди къоншусуна.

Гюргокъ

(кеси кесине)
Бу элберни мен къалай ангылайым?

Была мени сууутургъа кюреше

болурламы? Къаншаубийни жулургъа

кюрешгенча кёрюнелле... Огъесе...

Арсар бола башлагъанма, экили.

Аллах, Аллах! Къаншауну бир терслиги

болмай... Угъай, къалай болмаз?.. Болмай а!

Ол болмаса, кимди да бу от салгъан?!

Алай, алай шеклик, уу жилян кибик,

кирип келе турады жюрегиме.

Жетип, тюзюн билирге керекме мен.

Гюргокъ кетеди. Гошаях да чыгъады.
Къарачач
Ай, хариб’а. Сени да шашхын этип

къояды ол ариу бийченг. Ууундан

татарса да, ахыратха термилген

кюнюнг, жылча, алай узун кёрюнюр.

Бар, харип, бар. Юйюнгде хошлукъ угъай,

сен табарыкъ кетмез инжиудю анда.

Къаншаубий киреди.
Къаншаубий 

(къууанчлы)

Эмчек анам, кюн ахшы болсун!

Къарачач





      Сюйген

балам, ахшылыкъ кёр Уллу Тейриден.

Къаншаубий
Тынч эсегиз, ауругъан зат болмай?

Къарачач






  Хау,

тынчбыз. Тынчлыкъ берсин Тейри жанынга.

Келчи былай бир, къаты къучакълайым

кесинги да.

(Къаншаубийни къучакълайды.)


Къаншау, жаным, Гюргокъ бий

сени соруп келип кетди.

Къаншаубий 

(ачыуланып)




   Къалай?! Нек?!

Къарачач

Шаз тасды да, аны сенден кёреди.

Къаншаубий 
Бети жетип, келген къыллы къалмай, ол

сер Шазны да сора менден кёреди!

Къарачач
Хау. Алай, мен ангылагъан бар эсе:

эштип, кёрюп башлагъанды жюреги.

Къаншаубий 
Ол шашхыннга тюберге керекме мен,

жолда жетсем иги эди. Юйюнде

кёрюнюрге сюймей эдим.

Кетеди.
Къарачач

(ызындан)




    Къуш балам,

жет ызындан. Ким биледи, игиге

айланып къалыр эсе уа арагъыз.

Сени, балам, Хадаужукъгъа чапдыргъан

огъурсузлукъ тюйюлдю, толу ийнан.

Кетеди. Чыракъ акъырын ёчюледи.

ОНБИРИНЧИ САХНА

Хадаужукъ къабакъ.  Гюргокъ бийни юйю.
Гюргокъ бла  Куна.
Гюргокъ

(къаны къызып)
«Палах кеси жастыгъынгдан чыгъар» деп

бош айтмайла. Тынгылайма сёзюнге!

Куна
Къаншаубийни сёзюнеми ийнанып

сюелгенсе, жууап бер деп, юсюме?

Гюргокъ
Хар сёзюнгю, тылпыуунгу базманнга

салып, алай тартырыкъма. Экили

болгъан эсем – барды аны сылтауу!

Хайда, бийче! Угъай-угъай дей эсенг,

Сана айтыр. Айтдырырма! Тюбюнден

от этерме, къазан орнуна асып!

Къаншаубий 

(суху кирип)
Этгенинге жибимеймиди бетинг?!

Излегенинг неди? Энди Шазны да 

манга ата! Сокъур тюйюл эдинг да.

Сагъыш этер, акъыл этер амалтын,

арабызны от этдинг, ёртен этдинг.

Эр кишисе: айтырынгы билип айт!

Этеринги – бий улуса – тергеп эт!

Гюргокъ
Хау, арабыз бузулду! Аны бузгъан,

ким эсе да, къан къусаргъа керекди!

Куна
Сана! Сана! 

(Сана киреди.) 
Къаншаугъа суусап чыгъар.

Къаншаубий
Угъай, угъай!.. Ичерик тюйюлме! Сен

сюзген боза энди манга жарашмаз.

Сана боза аякъ келтиреди. Куна, алып, боза аякъны 

   
Къаншаубийге береди.

Куна
Алгъыш аякъ болсун, Къаншау.

Къаншаубий





       Да бийче

узатхандан сора, кёлюн сындырмам.

От эсе да, ичерикме... 

(Ичеди.)
Гюргокъ

(кечирек ангылап)




Ичме, къой!

Куна
Энди, Гюргокъ, сюйсенг – ас, сюйсенг а – сой!

Эшек мыйы ичиргенме. Ол – дертим!

Мен ёлеме, ол да ёлсюн, термиле,

мен чекгенни ол да чексин, сынасын.

Гюргокъ
Кючю Уллу! Неле дейди бу жилян?!

Не айтады, бети болмагъан саякъ?!

Къаншаубий

(Кунагъа)
«Барма ары, сары бийче тынчаймаз,

бир палахха къоярыкъды биягъы!» – 

деп, ызымдан жиляй къалгъан Гошаях,

чачын жырта къалыр энди ызымдан.

(Гюргокъгъа.)
Эр кишисе: айтырынгы билип айт,

этеринги – бий улуса – тергеп эт!

Къаншаубий, агъач аякъны жерге уруп ууатады да, 
хыны чыгъып кетеди.
Гюргокъ
От салгъанынг аз эди арабызгъа,

антыма да ёлтюргенинг аз эди;

чапдыргъанынг аз эди къошларына,

тонатханынг, ёлтюртгенинг аз эди

аладан да, бизден да! Ол азды деп,

от ичирдинг сен юйюмде Къаншаугъа!

Сен башыма кетмез бедиш салгъанса,

Тау Аллына айтдырырча атымы!

Адамланы кёзлерине къараргъа

уялгъандан, баш кётюрмей жюрюрге

керекме мен!

Куна


   Къара къаманг – белингде,

ур да, ёлтюр! Сан-сан этсенг да, киши 

айып этмез, налат бермез бетинге.

Мен бир саякъ акъыллы ёхтем бийче,

къорат да къой. Манга ёлген игиди.

Жаланда къан жууарыкъды кир къоннган

намысынгы. Ол да – мени къанымды.

Гюргокъ
Санга ажал азлыкъ этерикди! Сен

эки кере ёлюрге керексе, хау!

Куна
Аллай тёре болса, ийнан, юч кере

ёлюрге да хазыр эдим, бий Гюргокъ.

Гюргокъ
Барды аны амалы!

Куна



   Айт, не амал

эсе да ол! Артха турмам, Бир Аллах!

Гюргокъ
Къарындашынг...

Куна



 Не тюшгенди эсинге?

Угъай, угъай! Гюргокъ бий...

Гюргокъ





   Не мен аны,

не ол сени кеси сояр, къой кибик!

Ачыуунгу мен атангдан алырма,

сенича къыз ёсдюргени ючюн ол!

Куна
Угъай, угъай! Къутургъан итге талат,

кергичге кер! Алагъа уа тийме, къой!

(Жиляйды.)
Мен иш этип сындырмагъанма сени,

тюк тенгли да жокъ эди харамлыгъым.

Сюймеклигим шашдырды. Анга амал

эталмадым, не кюрешдим эсе да.

Не сюйсенг да эт манга, эркинсе, хау!

Жалбарып тилейме: тийме алагъа.

Сюймеклигим шашдырды мени былай,

сюймеклигим тентиретди дейме да!

Гюргокъ
Сенден ёзге, анга къарап сюзюлген,

уялмагъан, къамамагъан кёзлерин,

уй, итлеге атар эди, чыгъарып!

Кука сёзле шыбырдагъан тилин а

кеси тартып алыр эди. У-у-у, гажай!

Куна
Кечем, кюнюм Къаншау эди. Дуньяда

жан жокъ эди андан ёзге. Чырайы,

агъачыны субайлыгъы, ёсюмю,

кёзю-къашы, айтхан сёзю, къол кючю

тели этип къойгъан эдиле мени,

хыйны кибик...

Гюргокъ


      Хыйны кибик! Ол хыйны – 

зийна, саякъ!..

Куна


      Тилейме, ёлтюр да къой!

Терсме. Жокъду энди тюзетир амал.

Жерге бюгюп турмасын да къыйынлыкъ,

къанынгы ал!

Гюргокъ


     Угъай! Угъай! Кёлюмю

бир кенгдирмей, алып къоймам жанынгы,

къой этинлей туурарма мен санынгы...

Куна
Аллах бла тилейме...

Гюргокъ




...Жараларынг

къурт этерле, ит мыллыгыча, алай!

Куна
Ёлтюр! Ансы ачытырма энтта бир,

сынтыл болмаз жюрек жара салырма.

Къой, айтдырма, андан эсе – жой да къой!

Гюргокъ
Жаныгъанмы этесе?! Уо тейриле,

шайтанмыды, жинмиди бу келепен?!

Куна

(кеси аллына)
Къаншаубийим, хан Къаншауум, мен сени

къоялмадым, кёзюм къыйып, башхагъа.

Къоялмадым, къоялмадым! Биргеме

алып алай кетеме мен, сюйгеним.

Гюргокъ
Оу этгенсе, шау этгенсе Къаншауну,

зийна туугъан.

Куна

(ачыуланып)


      Зийна эсем – тынгыла!

Сен эсенг да, сен тюйюленг биргеме,

ариу айтсанг, сыласанг да этими,

Къаншау эди, хан Къаншауум тёшекде!

Гюргокъ
Аузунгу къыс! Тауушунгу чыгъарма!

Куна
Сени угъай, мен аны къучакъладым,

ийнакъладым, эркелетдим мардасыз...

Гюргокъ

(тышына къарап)
Хей, къайдасыз! От этигиз! Къазанлай

асарыкъма баштёбен сени отха!

Угъай! Угъай! Ол эмилик атлагъа

айыртайым, башха этмей, чатынгы!

Куна

Сени кёрсем, ол кёрюндю кёзюме,

ышарсанг а, Къаншау ышаргъан сундум.

Къучакъласанг...

Гюргокъ Кунаны къама бла урады.
Гюргокъ




 Болмадынг да! Ибилис

къучакъласын энди.

Куна



      Сау бол, Гюргокъ бий...

Бир амалынг бар эсе – кечгинлик  бер.

(Ёледи.)

ОНЕКИНЧИ САХНА
Эл-Журту.  Бекмырза бийни юйю.

Гошаях кеси.

Гошаях

(Умай Бийчеге келип)
Умай Бийче, тейрилени сыйлысы,

тилекчиме, умутлума биягъы:

Хадаужукъда сары чачлы бийчеге

ишеклиме, хыйны-халмаш ашатып,

къара къанла жаудурады башыма.

Саякъ бийче энди тынмаз, тохтамаз.

Умай Бийче, жангыз сенсе таянчым:

насыбымы алмасынла къолумдан,

кючден тапхан насыбымы сыйыртма.

Шаз

(къара гебенек къаплап, кесин танытмай)
Насыбынгы иеси Умай Бийче

тюйюлдю деп айтхан эдим да санга.

Насыбынгы менден сура. Иеси

менме, Азий, Муртазалны жашы – Шаз!

(Къаплап тургъан гебенегин бир жанына атады.)
Гошаях
Уллу Тейри, Сыйлы Тейри, Хан Тейри,

боллукъмуду бу азапны ахыры?

Шаз
Хау, боллукъду. Къаншаубийни къурутсам,

бир Гилястан* къалады да, аны да

ашырырма мен Къамгъутну ызындан,

Элбуздукъну ашыргъанча.

Гошаях




      Элбуздукъ

сауду! Сауду! Бош керпесленесе сен!

Шаз
Да, сау эсе, шау этерме биягъы.

Бекмырзаны чирчигинден жукъ къалмаз.

Антым барды: насыбымы урлагъан,

намысымы кирге сукъгъан тукъумну

жер тюбюне сугъарма деп, кюл-кюлтюм

этерге деп, дертим барды!..

Гошаях





Шаз, тели

болма. Озгъур Къамгъут эди урлагъан.

Эрден тюйюл хатасызны жаныгъан.

Шаз
Сени излеп, Дагъыстанны ауладым,

ит чекмезлик къыйынлыкълагъа тёзюп...

Гошаях
Шаз, жазыугъа амал жокъ. Аны аллын

тыялмады не залим да... Мен къачып

келмегенме, ата-анамы къоюп.

Шаз
Мадар жокъду мадарсызгъа. Алай бош

суннганынгы мен кёзюнге тутайым.

Марап туруп, Къаншаубийни ёлтюрсем,

кимди мени муратымдан тыярыкъ?

Сюрюп барып, мен кесиме къарауаш

этерикме, алайды деп жазыуунг!

Къаншаубий киреди.
Къаншубий

(кесин кючден тыйып)

Элтиригенг сора! Мангылайынгда

«Къалам» жазгъан жазыуунгу энди мен

къама бла ызлайым тюз былайда!

«Муртазалны къызбай жашы Шаз къоркъакъ

Къаншаубийни къолундан ёллюкдю!» – деп

жазылыпды. Олду ахыр тизгини

жазыуунгу, Муртазал улу мурдар.

Экиси да, къамаларын чыгъарып, бир бирге къайырыладыла.
Шаз
Ит Къамгъутну мен жойгъанма. Элбуздукъ,

сау эсе да, узакъ бармаз: шау болур.

Дёрденинги бош къобарып келесе,

Къаншау, санга этерим да алайды!

Къаншаубий
Хау, ма, ур деп, аркъамы санга бурсам,

бетинг тыйып къалмаз сени, билеме.

Бетден-бетге чыгъаргъа уа къалаенг?!

Къамгъутну да сен жашырын ургъанса!

Шаз
Сиз – тёртеулен! Ачыкъ уруш этерге

базынмадым. Айыпмыды да сакълыкъ?

Къаншаубий
Марап туруп, жашырын къапхан итлей,

чапдынг, къапдынг! Жер къап энди. 

(Урады.)
Ма, бир той!

Шаз
Къаргъалагъа атып къойма, Къаншаубий,

ёлюгюмю...

(Ёледи. Къаншаубий тентирейди.)
Гошаях


 Не болгъанды, Къаншаубий?!

Къаншаубий
Сары бийче...

Гошаях
Не этгенди, мен харип?!

Къаншаубий
Жарлы, жазыкъ Гошаяхым, тюз эдинг:

от бергенди Гюргокъ къатыны манга,

эшигими жапханды сары бийче,

Гошаяхым, жазыкъ этгенди сени.

Гошаях
Ой-ой, кюнюм, ой-ой, кюнюм, ой, кюнюм!

Сенсиз манга жашау жокъду дуньяда!

Къарачач бла  Бекмырза киредиле.
Бекмырза
Не къан жауду энди уа? 

(Ёлюкню кёрюп.)




      Бу Шазды да!

Не болгъанды, Къаншаубий? Бу жарлыны

ким сойгъанды?!

Къаншаубий




Ата, ата, ол «жарлы»

эди сени харип этген... Къамгъутну

ёлтюрген да, Элбуздукъну жаралы

этген да ма бу эди, бу муртат.

Гошаях
Ой, Къарачач! Нетейим?.. Ой, мен жарлы...

Къарачач
Не болгъанды, былай таралырча сен?

Къаншаубий, эки къолу бла да башындан тутуп, 
тентирейди.
Гошаях
Отубузну кёмгенди сары бийче:

от ашатханд Къаншаубийге, мен харип!..

Бекмырза
Отму дейсе?!

Гошаях


  Эшек мыйы ашатханд.

Бир болушлукъ болмай эсе Тейриден,

Къаншаубийден бошайбыз.

Бекмырза




      Хай-хай-хай-хай!..

Къарачач
Мен ёлейим андан эсе, къуш балам.

Не хадагъа этейик да, не амал?!

Бекмырза
Уллу кёллю эдинг, жашым. Дуньяда

ким къутулду тиширыуну дертинден?!

Терслик мендед. Билгенимде – тыймадым.

Къаншаубий
Жокъ магъана энди кюйюп тургъандан.

Терс а, атам, мен кесимме, бир кесим.

Къарачач
Не хадагъа этейик, ой, не амал?

Гошаях
Анга дарман жокъмуду?

(Бекмырза, Къарачач да тынгылайдыла.)





    Къалай болмаз?

Угъай, угъай! Жокъду болмай амалы.

Къаншаубий
Дагъыстанда уста къатын кёргенем,

ким биледи, жарап къалыр эсе уа?

Бекмырза
Алай эсе, тебре бюгюн окъуна.

Гиону да тебретейим биргенге.

Бекмырза кетеди.
Къарачач
Мен да жолгъа хазырлайым баламы.

Къарачач кетеди.
Къаншаубий
Ариу жаным, жокъду мадар жазыугъа.

Гошаях
Сенсиз манга бу дуньяны татыуу

жокъду, наным. Кетип къалсанг, ёллюкме!

Къаншаубий
Тейрибизден умутлума, болушур.

Жоюп къоймаз сюймеклигибизни ол.

Мен тебрейим. Келлик жолума къарап,

сакълап турсанг, кюч табарма къайтыргъа.

Гошаях
Кетип къалсанг, кётюраллыкъ тюйюлме.

Мен да, Къаншау, сени бла барайым.

Угъай деме! Ёлсек, бирге ёлейик.

Къаншаубий
Къой, жиляма. Бузма ариу бетинги.

Бекмырза бла  Къарачач киредиле.
Бекмырза
Хайда, жашым, тебре. Тейри болушсун.

Турма, хайда...

Гошаях

(Къаншаубийге)


     Мени да ал биргенге.

Къоюп кетме, умутуму кюл этип.

Къаншаубий

(Бекмырза бла бир жанлыракъ туруп)
Жыл кёзюне къайталмасам, бийчени

оноуун этерсе, атам. Ичимде

болуп жаным, мен анда кёп мычымам.

Бекмырза
Бар, балам, бар. Аманатса тейриге.

Гошаях
Таш да мени бушууумдан кюл болур.

Тюп болсунла бизни кюлтюм этгенле! 

Кетедиле.

ОНЮЧЮНЧЮ САХНА

Эл-Журту. Юч жылдан сора.
Гюргокъ кеси.

Гюргокъ
Басхан башы къаяламы оюлуп

басхандыла мен жарлыны, огъесе

бушууумму жерге бюгюп турады,

баш кётюртмей? Сени кибик осалгъа

деп чыкъмайла ай да, кюн да. Жулдузла

учмайдыла сени ючюн деп кёкде.

Сени ючюн чыкъгъанла: жилян, къамжакъ,

къурт-къумурсха, обур, шайтан, къара жин!

Ой, ала да, Тейри эшиги ачылып,

андан угъай, жер жарылып, теренден,

кукурт тылпыу бла бирге чыгъалла,

ийис этип, киштиклеча макъыра.

Къаллай юйню жарлы этдим, о Аллах!

Антлы тенгим, эмчек къарындашым – тас.

Гошаях а, сейир ариу Гошаях?..

Кюл этдим да къойдум аны насыбын.

Эр Къамгъутха сакъ отума жылыннган

сыйсыз къонакъ бичакъ урду. Элбуздукъ

сакъат болду аны атхан огъундан.

Бекмырза да хорлатханды. Анса да

къая турукъ кибик эди... Барайым,

барайым да, тюбейим Бекмырзагъа.

Хау, тюбейим. Сёлешген а болурму

Ол Гошаях бийче бла?

(Келгенлени кёрюп.)
                                        Къарачач

бла келген Гошаях ушайды да. 

Кючден чирчик этген умутуму ол

юзюп къоймаз. Уллу Аллах, сен болуш.

Урунмайым бусагъатда кёзюне,

урунмайым. Бир жанлыракъ турайым.

Гюргокъ кетеди.

Гошаях бла  Къарачач киредиле.
Гошаях
Юч жыл озду Къаншаубийим кетгенли,

аты-чууу чыкъмай къалды ханымы.

Оу, мен харип, къалай жашау этейим?

Кёз аллымдан унамайды кетерге.

Къарачач
Сени кибик унутургъа сюймеген

ким кёргенди дуньяда? Сени кибик

жан жаратхан болмаз Тейри таулагъа.

Гошаях
Ой, Къарачач, Къаншаубийим кетгенди,

кете кетип, Дагъыстаннга ётгенди.

Ай, анга бир аман къаргъыш жетгенди,

ким эсе да къайтмаз хыйны этгенди.

Оу, Къарачач, къара жерни къабайым,

Къаншаубийни сау-саламат табайым.

Эсен келсин генже тайны белинде,

энди излетмей жашар кибик элинде.

Бекмырза киреди.
Бекмырза
Ай, къыйынлы, ай, насыпсыз келиним,

къара тешмей, кетип барад ёмюрюнг.

(Бир кесек тынгылап.)
Сизге уллу иш бла келгенме мен.

Ушатсагъыз, мен айтханны этерсиз,

къысарыгъ’а тюйюлме келиними.

(Келинине.)
Къаншаубийни аманаты бойнумдан

басып турад, келинчигим, жюк болуп:

«Жыл кёзюне къайталмасам юйюме,

ёлгеними билигиз, саудан болуп,

сюркелип келлик болсам да – жетерме»,–

деген эди жарлы жашым. «Бийчени

оноуун этерсе, ата!» – деп къаты

айтхан эди Къаншаубий, кете туруп.

Мен, ёлгюнчю, жашымы осуятын...

Къарачач
Осуятмы этген эди?

Бекмырза



     

      Осуят

болмай, неди ёлгенни аманаты?

...Этерге керекме, бийче. Мынга бар

деп къысарыкъ тюйюлме, ариу бийче.

Мен тилерик: кесинге нёгер сайла,

темир терек болуп турлукъ мен тюйюл:

анда кёрсем – уялырма жашымдан.

Кетеди.

Гошаях
Ой, энди уа не амал, не хадагъа!

Мен ташдан тюйюлме да! Ой, анса да

«таш кюбюрчекде болур эди жаным!»

Мени ючюн туугъан болур къыйынлыкъ,

ансы былай турмаз эди жабышып.

Юйге кирсем, ол юйюмде олтуруп,

юйден чыкъсам, сакълап турур аллымы.

Ары атлап, бери атлап амал жокъ,

тюшюмде да талагъанлай турады.

Къарачач
Жарлы къызым, сёз орнуна айтылгъан

бир зат тюйюл Бекмырзаны айтханы.

Оюм этмей сёлешмейди Бекмырза.

Къаншаубий да оюм этмей айтмады.

Хыйсап этсенг: сенден эсе ала тюз

боладыла, Гошаяхым, хан къызым.

Жар тюшеди жангызланы жолуна,

мени жауум жангыз болсун, таянчсыз.
Гюргокъ киреди.
Гюргокъ

Ашхы болсун кюнюгюз...

Къарачач




     Сау бол, сау кел...

Гюргокъ
Гошаях а сёз къоратмаз, бурулуп...

Анча кере тобукъ урдум аллынгда,

ташдан тюйюл ушайса да – кеч мени.

Тюйюмчекча тюйюлгенлей тургъанынг

боллукъ болур. Сен къалгъанса: бийче, кеч.

Гошаях
Къалай суна эдинг да?! Бу къыйынлыкъ

Хадаужукъдан, сени юйюнгден, чыкъгъан

ушайды да! Къатынынгы ёлтюрюп,

терслигинги ангылап, кечим тилеп,

заранынгы юч къаты хайыр этип,

юч къайтарып жулугъанса башынгы.

Алай Къаншау, алтын къала салсанг да,

андан келмез. Андан келген тёре жокъ!

Жер къапханды, бери, бизге термиле,

кёзюн жумар адам болмай къатында!

Къарачач
Ариу бийче, асыры къаты болдунг,

мурдар тюйюл, кечмез кибик Гюргокъну.

Кеч да, къызым, жюрегинге солуу бер.

Гюргокъ
Мени да бу сур азапдан эркин эт.

Гошаях
Тейри эркин этсин. Мен а – эталмам.

Мени кючюм жетмез эркин этерге.

Гюргокъ
Хо, кетейим. Гошаяхны къыйнаргъа

деп келмейме. Аллах шагъат: мен сизден

аз кюймейме. Адам кечмез терслигим

жюрегими талагъанлай турады,

агъач къуртча – ашагъанлай жанымы.

(Кетеди.)

Гошаях

(ызындан)
Аман жолгъа! Эгечлеринг ызынгдан

тобукъларын тюе, сарнай къалсынла,

мени кибик! Мени къалай насыпсыз

этген эсенг, эгечлеринг, къайтарып,

мен кёргенни сынасынла, кёрсюнле!

Къарачач
Бош сёлешдинг алай къаты, бийче, бош.

Гошаях
Эрикгенден-эрикгеннге, чап да кел!

Башха ишми къуругъанды Гюргокъгъа?!

Кёрмеймиди: кёзюмде огъум болса,

аны атып урлукъ эдим биринчи.

Къарачач
Нек жюрюйдю деп сорсанг а, къызым.

Гошаях






Хо,

нек жюрюйдю, жол тапханма деп, бери?

Башха жары элтмеймиди чагъдийи?

Билдим дейме: ол адыргы намысын

мында, бизде тас этип кетген эди,–

аны излеп айланады, насыпсыз.

Къарачач
Къошакълана башлагъанса, хан къызым,

ахыры да келишмейди ол санга.

Келгенини хыйсабы уа: ол сени

тилеп, андан жюрюйдю Бекмырзагъа.

Гошаях
Оу кюнюм, ол дегенинг?!

Къарачач




     Къаншаубийни

къарындашы тюйюлмюдю Гюргокъ бий?

Тёре бла ол тилерге эркинди.

Гошаях
Угъай-угъай! Бу ёртенни ичинден

къутулургъа болмагъанмыды заман?!

«Андан эсе къара жерге кирейим,

Гюргокъ бийни къан къусханын кёрейим.

Ай, атанга голия уа, ит малгъун!

Гошаяхны аллыкъ эдинг сора сен!

Рахат болуп къаллыкъ эдинг сора сен!

Оу болдунг да, оу кюнюмю марадынг,

Къаншаууму хан сыйынмы жаратдынг?

Чилле санларымамы кёз къаратдынг?

Гырт деригенг! Къарын ауруу къарнынга!

Олтуртмай а хан Къаншауну орнуна!»

Къарачач
Не ол алыр, неда сакъат Элбуздукъ

кюндеш этер, алтыным, къатынына.

Гошаях
Артыкъ болуп туугъан эдим, мен харип,

мен болайым бу дуньядан къорарыкъ!

«Мени ызымдан ёрге туруп жилярла

Къарачайны акъ сакъаллы къартлары.

Мудах болуп сюелирле нартлары,

ынналары къара кийип чыгъарла.

Ныгъышлада шургу тартхан батырла,

Къаншаубийим келген болса – айтырла:

«Сени амалтын тар къабыргъа киргенд,– деп,–

сени амалтын кюйюп-бишип ёлгенд»,– деп.

Кешенеге сыйынмагъан чачыма

бетин салып, къолу бла сыласын».

Кюйюп, къара кесеу болгъан жаныма

ажым эте, тобукъланып жилясын.

Мен болайым бу дуньядан къорарыкъ,

сынагъаным, кётюргеним боллукъду!

Къызчыкъларым... ой, алтын бюртюклерим!..

Ой, мен жарлы, ёлюрге да онгум жокъ!

Элбуздукъ киреди.
Элбуздукъ
Нек жюрюйдю, Къарачач, Гюргокъ бери?!

Бир кюн къалса, бир кюн уруп келеди.

Излегени неди муну Эл-Журтда?

Ушатмайма бу жалдатны жюрюуюн!

Къарачач
Бекмырзагъа келиучюдю, анга сор!

Гошаях

(ачыулу)
Мени тилей айланады!

Къарачач




Гошаях!

Элбуздукъ
Ким? Гюргокъму?!

Къарачач



   Хау, Гюргокъ бий кесине

тилеп, андан жюрюйд бери, къыстаулап.

Элбуздукъ
Атабыз а?! Не дейди Бекмырза бий?!

Къарачач
Барса разыд. Къарындашы ушайт да.

Элбуздукъ
Къарачы сен ит Гюргокъгъа! Мен а, мен?!

Гошаях

(сейирге къалып)

Мен дегенинг?

Элбуздукъ


     Мен дегеним – Элбуздукъ!

Мен алыргъа деп турама кесиме!

Гошаях
Къатынынг а?

Элбуздукъ


   Къатынымы юсюне!

Гошаях
Унарымы билемисе?

Элбуздукъ



     Да соруп

этерикми сунаса?! Унамаздан

болсанг – сюйреп келтиртирме юйюме!

Бекмырза киреди.
Бекмырза
Не дауурду! Кимни сюйреп элтесе?!

Не сёздю ол, Элбуздукъ?! Келининге

ким бергенди къыжыраргъа эркинлик?!

Думп бол, начас! Кёрчю сен ол телини!

Элбуздукъ кетеди.

Бекмырза
Ариу балам, алтын къызым, журчугъум,

жашауунгу Гюргокъ бла байласанг,

аман боллукъ тюйюл эди ол санга.

Оюм этмей сёлешгенсе, къызым, сен.

Элбуздукъну халын уста билесе,

къолгъа алса, ол тынчаймаз, тохтамаз.

Алып келсе къатыныны юсюне,

аман бла жашарса, ариу балам.

Хыны этмез санга киши, мен сауда,

ёлюп кетсем, къызым, жарлы этерле.

Ариу болуп, ариулугъу башына

жау болгъанны сенде кёрдюм, не медет!

Кетеди.

Къарачач
Бекмырзаны сёзюн тюзге санайма.

Къызым, келир кюнюнгден да сагъыш эт.

Гошаях
Гюргокъ бийге бараллыкъ тюйюлме мен.

Харамлыгъын ёмюрде да кечалмам.

Эдбуздугъ’а бош жаныйды, бош. Болмаз

къалса, къачып, къара агъачха кетерме.

Къаншаубийден тюнгюлмейди жюрегим,

сора къалай эр сайлайым кесиме?

«Кече сайын мен тюшюмде кёреме,

къол узатып, ариу салам береме.

Ол, узалып, саламымы алмайды,

сёлешмейди, ой, кетип да къалмайды.

Мен жарлыдан кёлю къалгъан болурму?

Огъесе ол Дагъыстанда обурму

хыйны этип къойгъан болур, мен жарлы,

жаны саудан жойгъан болур, мен жарлы.

Алай эсе, таукел этип, барайым,

таугъа-тюзге, къолгъа-жолгъа къарайым.

Эл-эллеге айланайым, чабайым,

къодан белли Къаншаууму табайым.

Шамаханда сатрач юйге барырма,

жашла ичинде хан Къаншауну танырма,

кирип барсам, юсюм-башым тозурап,

къарап къалыр, сейир этип, абзырап.

«Кимди бу?!» – деп, алай кёрсе халымы,

берирме анга бу чыкъмагъан жанымы.

«Кимди бу!» – деп, келип-келип къараса,

шекли болуп, санларымдан таныса,

сора, жуууп, жасандырып, сал этсе,

кюйюп-тыкъсып, бек сытылыр хал этсе,

терк секирип турур эдим мен ёрге,

кирмейме деп тохтар эдим мен кёрге.

Олсагъатлай ачар эдим тасхамы,

Къаншау бла къачар эдим Басханнга.

Чабакъ болуп, Басханны ёрге жюзерек,

шорхаланы ызыбыздан тизерек».

Къарачач
Къой-къой, жарлы, бош умутла этесе,

эл-эллеге, жер-жерлеге жетесе.

«Майна, Элбуздукъ сени таба багъады,

забалагъа чёгюп, башын къагъады».

Гошаях
Бу къайгъыдан солурмамы, мен жарлы?

Шашып кетген болурмамы, мен жарлы?..»

Къаншаубий сахнагъа чабып киреди. 

Юсю-башыариуду. Насыбы чексизди.
Къаншаубий
Уой, Гошаях!

Гошаях

(кёзлерине ийнаналмай)


  Угъай... угъай... Къаншаубий?..

Угъай... Къайда манга аллай насып?.. Ой...

Къарачач
Къаншаубийим, алтын балам... Хан Тейри,

сауду жашым! Сауду мени хан къушум!

Къаншаубий былагъа жууукълашыргъа, ызындан

огъурсуз ауаз чыгъады.

Ауаз
Алай тохта, Къаншаубий! Алай тохта!

Алай тохта!

(Къаншаубий тохтайды.)


 Энди ызынга бурул!

Гошаях
Оу эшигим!..

Къарачач


  Уллу Тейри, сен болуш!..

(Къаншаубий ауаз таба бурулады.)

Ауаз

(кёл кенгдире)
Гоча ючюн къан алыргъа келгенме,

тюшюмде да кёрмез кибик, тап тюшдю!

Къаншаубий
Аман тапхын, созуп турма сора – ат!

Дерт жетдире билгенсе, харам тулукъ!

Ушкок атылады.
Гошаях
Оу, мен жарлы... О, угъай, угъай, угъай!..

Гошаях, чабып, Къаншаубийни тутады да, экиси да
акъырын тобукъларына тюшедиле.
Къарачач
Оу-оу, балам, оу болдунг да, шау болдунг!..

(Ауаз чыкъгъан таба.)
Къан къусарыкъ, мени жанымы да ал!

Къаншаубий
Жаным... кёп сюйдюм... аз жашадыкъ бир
ге,

аз жашадыкъ да, кёп сюйдюк... Кюйдюк...

(Къаншаубий ёледи.)

Гошаях

(ауаз чыкъгъан таба)
Оу, ит мурдар! Оу, мени да ур да къой!

Ёлтюр да къой: бир къабыргъа тюшейик!

Ауаз
Бийче, къанны къан бла жуугъанлыкъгъа,

жилямукъну жуумайдыла къан бла!

Инбашымдан басып тургъан ташны мен

кери этдим, энди кезиу сизниди.

Ауаз узайып кетеди.
Гошаях

Уллу Тейри, Сыйлы Тейри, Хан Тейри, 

ёлюрге да этмединг манга насып!

Гошаях эки къол аязы бла бетин жабады.«Къаншаубийни 

жыры» шош айтыла, уллудан уллу бола барады.

Чыракъ акъырын ёчюледи.

ЭПИЛОГ
Къарачач бла  Гошаях.

Къарачач

(кеси кесине)
Жарлы къызым шашхын болуп къалады,

не этейим, кимге жиляй барайым?..

Жарамайды Бёбени да дууасы.

Умай Бийче жан аурутсун балама,

ансы, агъач чарыкъларын да кийип,

кийик кирмез къаялагъа кетеди:

«Къаншау, Къаншау!» – деп къычырыкъ этгенлей.

Гошаях
«Къаншаубийим тас болгъанды,

Излейме да – тапмайма.

Къаншаубийим кетгенли, мен

Белими тешип жатмайма.

Къарайма да,– не этейим? –

Келген жолун кёрмейме.

Эки кёзюм къармалгъынчы,

Мен юйюме кирмейме.

Кёлюм жарып, кёзюм жарып,

Ойнамайма, кюлмейме.

Бёрю болуп улумасам,

Нетерими билмейме.

Ой, ким ёлюр, залимлени

Кючлеринден къутулуп!

Къаншаубийим тура болур

Жесир болуп, тутулуп.

Къан кечиуден ары ётгенди

Генже тайны ызлары.

Менича, жиляй къалсынла

Хадаужукъну къызлары...»

(Къарачачны энди эслеп.)

Ой, Къарачач, сен да былайдамыса?..

Къарачач

Былайдама, къызым...

Гошаях





  Жарлы Къарачач,

къая болуп аудум мен да юсюнге,

аз эди деп сынагъанынг, кёргенинг.

(Къарачачны сытылгъан тауушу эшитиледи.)

«Кел, Къарачач, Къара ташха барайыкъ,

Къаншаубийим келе эсе, къарайыкъ,

Келмей эсе, жиляй-жиляй,

Къара ташны узунуна жарайыкъ...»

Жабыу

1974. 1986. 1997

Элбрус – Нальчик
ТАХИР БЛА ЗУХРА                                               
ОЙНАГЪАНЛА:

Б а б а х а н – хан

З у х р а – къызы

М а р у х – къарындашындан туугъан

Б а х и р – ёзюр

Х у б а н – къатыны

Т а х и р – жашы

А р а п – аскер башчы

Ш а х и д ж а н – Сурай ханы тул къатыны

М а х и м – къызы

А й р у з – жашы

М а н с у р – ёзюр

Г ю л н а з – къызы

Э г е т л е

К ъ а л а у у р л а

Иш орта ёмюрледе Конья солтанатны эмиратларындан

                               биринде барады.

                         I АКТ

       Хансарай. Тах отоу.  Х а н киреди.

                        Бабахан

Тынгысызма. Сурай ханнга хорлатып,

анга жесир болупму къалама мен?

Уруш этген аскеримден хапар жокъ.

Ай, медет а! Сюнгю жарам ашланып,

къылыч тутар онгум болмай къалды да.

Тынгысыз хан сахнада ары-бери жюрюйдю.

Нек тынгылай болурла ёзюрлерим?

Аслан кёллю аскер башчым да, баям,

мен къайгъылы болмаз. Аллах, сен болуш!

Аякъ тюп этдирме мени халкъымы,

къыралымы ол жаныуар Сурайгъа.

                    (Жолгъа сагъайып.)

Тохта-тохта! Жол букъусун кётюрюп,

Этеклери желпегей этип келген –

урушданды, эгетлеримден бири.

Къууанч хапар алып келсин аллыма,

Жашым кибик кёрюрме мен жигитни.

             Сур быргъыла тартыладыла.

Сурчуларым тартыучу хорлам макъам 

тюйюлмюдю бу таууш? Алайды, хау!
Сауут-сабалы эгет сахнагъа чабып киреди да,
   бир тобугъуна туруп, ханнга баш урады.

Айт, эркинсе! Бир къууандыр ханынгы.

                           Эгет

О уллу хан! Алтын этегинге баш

урама мен бу сыйлы кюн – хорладынг!

                        Бабахан

                  (эгетни ёрге къобара)

Къууандырдынг, жигит, мени мардасыз,

сен да алай къууан Уллу Аллахдан.

Жюзюклеринден бирин, бармагъындан алып,
                         эгетге узатады.

Ма ал муну, жашым кибик кёрлюкме

сени, жигит. Ал, уялма.
                           Эгет
                              (арсар)

                                           Сыйлы хан...

                          Бабахан

Тилетирге жарамайды ханны, ал
                 (Эгет арсарды.)
Тутчу, кесим салайым бармагъынга.

Хан жюзюкню эгет жашны бармагъына салады.
                                Эгет
                 (жюзюкню уппа этип)

О сыйлыла сыйлысы, мен жанымы

аяп къоймам, керек кюнде. Тахынга,

Тажынга да, жаным сауда, антлыма!

                         Бабахан

Бар, эркинсе, бийик учхан къуш эгет!

         Эгет,  баш уруп, чыгъып кетеди.

Хорлатмадыкъ. Шукур болсун Аллахха,

махтау болсун сауут тутхан жашлагъа.

Уруш эте билген ёзюрлериме

ыразыма, аскер башчыма да мен.

    Зухра киреди да, чабып барып, атасын 
                        къучакълайды.

                          Зухра

Атам, атам, аскерибиз душманны

ууатханы кертимиди?!

                         Бабахан





      
 Балам, хау!

Сен туугъан кюн къууаннганымча, алай

къууаннганма бюгюн мен, ариу къызым.

                          Зухра

Сурай ханны, атам, бизге не дерти

болуп, тынчлыкъ бермей турду жыйырма

жылдан артыкъ заманны, айтсанг эди?

Тоноу уруш кёп бармайды, билеме.

                        Бабахан

Къызым, жангыз къууанчымса сен мени.

Жарлы ананг кетгенли, жашаууму

бир кесингсе былай жарытып тургъан.

Сурай хан а... Манга дерти бар эди.

Сени ананг аны угъай, атангы

сайлагъаны ючюн...

                           Зухра




               Кёсе Сурай хан,

ол жапысыз, ариу анамы тилеп

болгъанд сора?

                        Бабахан



                 Ол, иш этип, дерт этип,

бизни жанып, тюп этерге кюрешип,

анча жылны къан жаудургъанлай турду.

                           Зухра

Атам, анам дунья алышханын

билген болса, бир къажымай, къамамай,

уруш этип турмаз эди ол, баям?

                        Бабахан

Биле эди, алтын бюртюгюм. Аны

мында кёзю, къулагъы да аз тюйюл.

Билгенинде, бютюнда бек къутурду.

Солуу бермей не манга, не кесине, 

сау юч айны кече-кюн да сермешдик,

солугъанла арыгъанны алыша.

Бир ауукъдан Сурай кеси келечи

болуп келди: «Къызчыгъынгы жашыма

берир болсанг,– деди ол,– мен дертими

унутургъа сёз береме, ма къолум!»

Унамадым аны къолун тутаргъа:

«Мен къызымы Тахирге берликме деп

айтханма, хан, атасына – Бахирге.

Артха къалай алайым мен сёзюмю,

хан сёзюмю? Угъай, артха алалмам –

Уллу Аллах да огъурамаз, ушатмаз!» –

дегенимде, къыл чайнай кетди жалдат.

                          Зухра

Сора, атам, бу къазауат анча жыл

мени ючюн баргъанды, ой, мен жарлы!

                         Бабахан

Жулдузчугъум, ананг ючюн башланып,

сени ючюн барып турду анча жыл.

Алай анда жокъду сени терслигинг,

жюрегинги бош къыйнама, инжилтме.

                          Зухра

Не аман кюн туугъан эдим дуньягъа,

ненча адам жоюлду мени ючюн.

                       Бабахан

Гюнях тюйюл дуньягъа ариу туугъан,

кёрген кёзге асыу болгъан да – алай.

Жулдуз кибик, жанып тургъан гюлчюкню,

къарыу этип, юзюп алгъанды – гюнях.

                          Зухра

Асыл атам, сен мени жапсарыргъа

айтаса, хау. Бу палахны чуруму

сора менме. Энди къалай жашайым?

Ёксюзлени кёзлерине, тулланы

бетлерине къараялмам энди мен.

Атам, атам, аланы къаргъышлары

онгдурмазла мени. Атам, мен харип.

       (Атасына къысылып жиляйды.)

                        Бабахан

                 (къызын къучакълап)

Ариу балам, жиля, жиля. Жюрегинг

кюйюп къалыр, жилямасанг. Ол отну

жилямукъду ёчюрлюк,– жиля, жиля.

Халкъынга уа бош боласа сен шекли:

кёзбау этмей сюедиле къулларынг,

ариу халынг, ариу ниетинг ючюн.

                         Хубан киреди.

                          Хубан

                             (баш ура)

Сыйлы ханым, Зухрагъа сёзюм болуп

кирип къалдым, арсарлана турмай, кеч.

                         Бабахан

Аллах кечсин, гюняхларынг бар эсе,

мен а сени гюняхсызгъа санайма.
                          Хубан

Сау бол, ханым, манга уллу насыпды,

уллу намыс – сёз эшитген аузунгдан.

                        Бабахан

Сен да сау бол, таза жюрекли Хубан:

жангыз балам – Зухраны – сен, кесинги

балангача къарап, ариу къылыкълы

ёсдюргенсе, ана жылыу излетмей.

                          Зухра 

                           (Хубаннга)

Эсингдемид, Тахир бла мен къалай

тюйюшюучек? Ол: «Мени анамды!» – деп,

мен а: «Угъай, мени анамды, мени!» –

деп, женгдирмей, къойнунга мен кириучем.

                         Хубан

Татлы къызым, сени манга ышаннган

хан атангы узакъ болсун ёмюрю.

Сен юйюме кирген кюн бир къууанчым

эки болду...

                         Бабахан



    Хубан, энди кёп болсун

къууанч кюнюнг: мен Зухраны Тахирге

береме деп айтхан эдим Бахирге,

Аллахны да шагъат этип, билесе.

Зухра бла Тахирни оноуларын

кёп созмайыкъ.
           Зухра,  уялып, къачып кетеди.

                        Излесем да, тапмазлыкъ

жашды Тахир, къызым а – алтын бюртюк.

Бахир бла кесим сёлеширме, бар.

Бар, ызындан къара Зухра баланы.
Хубан кетеди. Бахир, Мансур, Тахир, Арап, Марух,
дауур эте, сахнагъа киредиле, ханнга баш  урадыла.

Айт, Бахир, айт! Сурай ханны ууатып

келгенигиз таукел атлашыгъыздан

билинеди. Айт, къууандыр ханынгы!

                          Бахир

                            (баш уруп)

Хурметли хан, бюгюн сени аскеринг,

Эскендир да сукъланырча, сермешип,

Сурай ханны санап сансыз аскерин

къырып чыкъды. Сурай ханны кесин а,

жашы бла бирге тутуп, аланы

мен Арапха ышаннган эдим, алай...

Кеси айтсын.

                          Арап

                (бир тобугъуна туруп)



            О сыйлыла сыйлысы,

терслигиме женгдиреме. Аллынгда

тобукъланып сёлешеме, экили

болсанг, ханым, бойнум къылдан иничке,–

ур да, айыр тёммегимден башымы.
                        Бабахан

Аскер башчым, айт, тынгылап турама.

Алай а сен, башымы жулама деп,

тюшюп къалма жалдатымы къолуна.

                          Арап

Бахир манга ханны кесин, жашын да

берген эди, темир чалдишге атып.

Тёрт жаш сайлап, чалдишни тёрт жанына

сюегенем. Эрттенликде, уянып,

тузакълагъа къарасам, жашла – ёлюп,

Сурай хан да, къабан кибик, сойланып.

Аллах урлукъ, ол тентек жашы уа – жокъ.

Ары-бери чапдыкъ, алай... Сыйлы хан,

терслигиме женгдиреме, къадарым

къолунгдады.

                       Бабахан

                           (Бахирге)




  Сен не дейсе, Бахир? Мен

ушатмайма аскер башчыны сёзюн.

                          Бахир

Тюз айтады Арап дерге шагъат жокъ,

айтхан сёзю ётюрюкдю дерге да.

Терс а – терсди. Сурай ханны ёлтюрген,

ким эсе да, кесибизни адамды.

Анга аз да шегим жокъду, уллу хан.

                        Бабахан

Бахир, тенгим, борч этеме башынга,

тинтилмезге жарамазлыкъ ишди бу.

Арапны уа бир ауукъгъа къуллугъун

Марух этсин, къарындашымы жашы.

Марух, алгъа чыгъып, ханнга баш урады.

Арап, сенден къаты сорлукъ эдим мен,

бу къууанчны сыйы бла къояма.

Ханын сатхан, халкъын сатхан оспарны,

жангыз балам ол эсе да – кечалмам.

                          Арап

Аллах кёред жюрегими кюйгенин –

эр кишиге сатхычлыкъдан аман не?

Айтханынгча, Бахир тинтсин ишими.

Сатхыч эсем, асмакъгъа асдыр мени,

тюбюмден от этдир. Алай, сыйлы хан,

эки ариу саугъам барды. Аланы,

эркин этсенг, мен аллынга сюейим.

Ким биледи, ол заманда шеклигинг

эрип кетер, эрттен туманы кибик.

                              (Эгетге.)
Эгет, эгет, ол экисин да алып

кирчи бери, кёрсюн уллу ханыбыз.

  Эгет Сурай ханны ариу къатынын, жаш 
къызчыгъын да  Бабаханны аллына сюейди.

                        Бабахан

                             (Арапха)

Кимлелле бу мёлеклеге ушагъан 

тиширыула?! 

                          Арап



   Сурай ханны бийчеси

сора къызы, о сыйлыла сыйлысы.

                        Бабахан

Сурай ханны бийчеси бла къызы?!

                           Арап

Хау, уллу хан! Бучукъ – къызы Махимчик,

бу уа, ханым, Шахиджанды, бийчеси.

                        Бабахан

            (ыразылыгъын жашырмай)

Юй бийчеми сыйырыр умут этип,

ёз къатынын сыйыртханды сора ол!

Арап, санга не ахшылыкъ этейим,

айт, уялма. Была ючюн мен санга

мермер къала къалатсам да, кёп болмаз.

                          Арап

Сау бол, ханым. Ыразыса – кёреме.

Манга андан уллу саугъа уа къайда!

                        Бабахан

Охо, Арап, ахшылыкъны унутхан

кишиледен мен да тюйюл. Борчуму

он къат этип къайтарырма, алф батыр.

                           (Марухха.)

Шахиджанны сыйлы къонакъ этсинле,

Махимчикни къызым кибик кёрсюнле.

Бар да, билдир. Ханышаны, къызын да

басынчакълап кюрешселе – унамам.

Шахиджан, Махим, Марух кетедиле.

Бахир, мени бек оюмлу ёзюрюм,

ышаннгылы тенгим, керти адамым,

бу хорламгъа кёп къыйын салгъанса сен.

Анча жылны палах басып тургъанда,

сен болгъанса, таймай, мени къатымда.

Онг жаныма ётчю, Бахир. Энди сен

онг жанымда сюелликсе,– ма былай.

      (Бахирни онг жанына ётдюреди.)

Эрлигинги душманлагъа кёргюзтген,

жюрегинге къоркъуу кирмей согъушхан

батыр Мансур, ыразыма санга да.

Сол жаныма ётчю, бери...

              Мансур сол жанына ётеди.

          (Арапны кёзюне жютю къарап.)

                                               Эй, залим

аскер башчым, кёп махтаугъа тийишли

бола келдинг. Алай бюгюн а шекли

этдиргенсе Бабаханны кесинге.

Къуран алып, ант этерге хазырма:

ышаныуум кемсиз уллуду санга.

Алай тюзюн билирге керекме мен:

оюн тюйюл, Сурай ханны ёлтюртюп,

малгъун жашын къутултханынг.

                           (Тахирге.)







 Илячин

къушум, сен а былай келчи, бир къаты

къучакълайым. Эрлигинги юсюнден

эшитгенме кёп кере да. Сау къалып,

къууандырдынг бюгюн сюйген ханынгы.

Энди мени кезиуюмдю.

                     (Бахирге бурулуп.)





  Зухраны,

айтханымча, мен Тахирге береме.

Уллу Аллах шагъатымды, антымы

Бузмам, Бахир. Той этерге хазыр бол!

  Бабахан Бахирни, ызы бла Тахирни къучакълайды. 

      Арап къара кесеу болуп сюеледи. Мансур да  абызырапды.

                          Бахир

Сен къызынгы ёзюрюнгю жашына, 

кёзюнг къыйып, бергенинг – манга уллу

намысды ол, насыпды, хау, сыйлы хан!

                          Бабахан

Сыйлылагъа тенг бол, Бахир. Энди уа,

тюз къулларым, башыгъызгъа эркинсиз.

Мен да, барып, бир кесекчик солуюм.

          Тахирден къалгъанла кетедиле.

                          Тахир

Ийнаналмай турама кёзюм кёрген,

къулагъым а эшитген насыбыма.

Терк окъуна Зухрачыгъыма тюбеп,

толу хапар билейим мен. Ол терек

бахчасында болур, шаудан къатында.

Зухра, чабып келип, Тахирни къучакълайды.

                          Зухра

Угъай, наным, былайдама. Къойнунга

къаты къысып, къучакълачы. Бир болуп

къалыр кибик бюгюн эки сюйген жан.

Тахир Зухраны къучакълайды, ийнакълайды.

                          Тахир

Кёкде туууп, жерге эннген жулдузум,

сёзюм жетип, жюрегими ачалсам,

кёз аллынга келир эдим олсагъат

мени ариу, мени жандан сюйгеним.

                          Зухра

                 (Тахирге къысылып)

Тахир  къушум, жюрегинге тынгылап

тургъанымы сеземисе? Ол манга

къалай ариу сёлешеди, ах, наным.

                           Тахир

Бу дуньягъа туумады сенича жан.

Кюн кёзюнден тюшгенча, нюрлюсе сен,

суу къамишча, субайдыла санларынг,

марал кёзлю, къыйгъан къашлы ариуум.

                           Зухра

Мен – хан къызы, кюнню аллына чыгъып,

кёз жашларым жууа-жууа бетими,

кёп тиледим, сау къайтсын деп Тахирим,

сау келсин деп, дууа тутдум мен айгъа.

Беш кере да беш намазда тиледим,

шукур болсун рахматы кёп Аллахха.

                          Тахир

Кюмюш таууш эте, тола, тёгюле

тургъан женгил шаудан кибик, жаныма

сыйынмайды жанынга сюймеклигим.

Ол сюймеклик къорум болду урушда:

окъ алмады, къылыч кесмеди мени.

Кёз аллымдан кетмей тургъан сыфатынг

къарыуума къарыу къошду, таукеллик

берди манга, душман тикге тыйгъанда.

                          Зухра

                          (къайгъылы)
Тахир, бери Арап келе турады,

кел, кетейик. Нек эсе да мен аны

жаратмайма. Бек огъурсуз адамгъа

ушайды ол тармангылай боюнсуз.

                          Тахир

Бош къоркъаса, жаным...

                            Зухра





             Аны кёрюрюн

сюймей эдим.

                       Тахир



                 Къачдыкъ сора!

                        Зухра






                 Кел, терек

бахчамда бир жангы гюлчюк барды. Мен

аны санга кёргюзтейим...

                          Тахир






   Жаным, кел!

                           Зухра

Сёлешсем, ол ангылагъан этеди.

Гёбелекчик къонуп турур юсюне,

мен барсам а, гюлню жаны ол кибик,

учуп башлар мени тёгерегиме.




   Тахир

Ол гёбелек, эшта, менме.




    Зухра




                         Мен а – гюл...

Кел, кетейик. Арап кирип келеди.

  Тахир бла  Зухра кетедиле. Арап къаны 
                         бузулуп киреди.




    Арап

Палах жангыз келмейди! Тауда кийик

аягъындан тёнгереген ташча, ол

ызындан кёп палахланы тизеди!

Сурай ханны ёлтюрюп, аны жашын

къутултханма, барды да бир муратым.

Алай, манга киши шекли болур деп,

эсимде да жокъ эди, Бабаханнга,

итча, керти къуллукъ этгеним ючюн,

жюрегимде муратымы букъдуруп.

Шеклидиле! Зухраны да Тахирге

береди хан. Угъай, угъай, сыйлы хан,

гюл Зухраны, энтта ауузунда сютю

къурумагъан, тюк урмагъан Тахирге

бер деп, андан сюркелмедим аллынгда!

Къазауатха андан бармадым. Угъай!

Бир кишиге бет эталмам Зухраны

юсюнде мен! Ол – мениди! Кесими!

                (Башын къайгъы басып.)

Не да этип, жойдурмасам Бахирни,

чийим чыгъар. Артха къоюп жарамаз.

Къаны къартыкъгъа сыйынмай,  Мансур киреди.




  Мансур



            (сабыр эте)
Жинле бла ушакъ эте тураса,

баям, Арап.




  Арап

      (элгеннгенин билдирмезге кюреше)

     
              А, сенмисе, Мансур. Кел,

сени ушакъ нёгер этсем хайырды

шайтанладан, жинледен да.

                   (Бир кесек мычып.)






Къутургъан

бугъаныча, мюйюзюнге илиннген,

баям, досум, Бабаханны Бахирге

берген – намыс-сыйды. Сен а кесинги

кёре эдинг онг жанында. Огъесе

мен терсмеми, даражалы ёзюр? Айт!




Мансур



         (ачыуланып)
Къара арап, кюлюргеми тебрединг

манга сен да, Бахир бла бир болуп?!

Алайсыз да къызгъан къаным къартыкъгъа 
сыйынмайды. Тынсанг – иги кесинге!

Сен угъай да, мен кюлюрге керекме, 

жарлы кесинг, тая тургъан башынга!




  Арап



  (кесин кючден тыя)
Аны ючюн мени башым аурусун!

Кёл кенгдирир адамынг мен тюйюлме!

Мени бла демлешме да, эр эсенг,

ол жанынга тийген бла ёрелеш.

Кетип бара, ызына бурулады да, къылычына 
        
        жабышады.

Сыйлы ёзюр, бош сёлешдинг сен къаты,

бош къатылдынг намысыма. Сойланып

жатарынгы сюймей эсенг, сабыр эт.

Сенлайлагъа этиучюмю билесе!



          Суху кетеди.




 Мансур

Неле-неле жаншап кетди ол мулжах?!

Къара арап, ёлюрюне къутургъан

сёлешиучюд мени бла оюмсуз.

Жанынг сауда, ол сахтиян теринги,

месле этип кийгинчи, тынсанг – иги!

Бахир киреди. Мансур ол ачыуу бла Бахирге


    



  атылады.

А, кел-кел-кел! Кел, ханны онг билеги!

Мен а, санга къанат битип, дуньягъа 

сыйынмай, сен учуп кетген суннганем!




  Бахир

Уллу ханны сен бир сыйлы ёзюрю,

ушамайды серленнгенинг.




  Мансур





               Санга нек

ушайды да, барып, мени жериме

сюелирге, айтчы бир?!




  Бахир

    


          Сени жеринг

болса эди, манга бермез эди хан.

Анча жылны къуллукъ этдим мен анга

ётюрюксюз, кёзбаусуз. Тергей билген

ханды, Мансур, бизни сыйлы ханыбыз.




 Мансур

Тахы бийик ханны, хау, кёзю жютю,

акъылы уа терен болургъа керек.

Онг жанына, Бахир, сени ётдюрюп,

алтын тахын хан къарыусуз этгенди.

Къарт болгъанса, Бабаханнга билеклик

эталмазса энди, Бахир. Душманнга

аслан угъай, сен чакъан да тюйюлсе.

Сау дуньягъа айтылгъан батыр эдинг,

энди менме жер жюзюне айтылгъан!




  Бахир

Хау, билеме! Жигитлигинг, эрлигинг,

билек кючюнг, урушха усталыгъынг,

ким да хурмет этер кибик, уллуду.

Алай кимни ызындан урушлагъа,

сермешлеге кириучюнгю атын сен

нек айтмайса?! Тор атымы башындан

тутханынг да насып эди, ёзгесин

айтмасакъ да!




Мансур



               Сен эдинг, хау, ол батыр!

Энди менме!




  Бахир



             Бу болмачы хапаргъа

тыйып мени... Айып болсун. Бетингден 

намыс деген нечик узакъ кетгенди!

Кёмюр кибик, къаралгъан жюрегингден.




Мансур

Намысымы тас этгенме сора мен?!

             (Бахирни жаягъына урады.)

Бу да сени болсун сора – халалды!



  Бахир



    (къылычын суууруп)
Сен не бетсиз, сен не оу адам эдинг!

Ёлген иги манга быллай бедишден!

Нек тураса, къылычынгы сууурмай?!




 Мансур

Бети жокъгъа бош тергединг сен мени.

Гым-гым къартны жоюп, бедиш этдирмем

мен кесиме. Ол айтхылыкъ къылычынг

энди мени къолумдады. Энди мен

угъай, махтау кеси къулду, ызымдан

ариу саякъ тиширыуча айланнган!

Аллынгда ол сюркелип барлыгъ’а – къарт,

хауле итди! Бедишди аны аты!




   Кетеди.




  Бахир

Сыйлы Аллах, не терслигим бар эди

бу бедишге къалыр кибик къарт башым?

Халкъгъа этген ахшылыгъым, урушда

сур душманны титиретген махтауум

юзмез жутхан сууму болду? О къартлыкъ,

мени, тёрге ётдюреме деп, кёрге

сугъуп къойдунг, жаным сауда. Энди мен

къалай жашау этейим, бу бедишни

жюк этгенлей, гуппур бокъурун кибик?

Угъай, угъай! Дерт жетдирмей жарамаз,

анса бедиш Тахирни да жашатмаз.

Ауанача, тагъылгъанлай айланыр,

мен атангы бедишиме деп. Угъай!
Тахир киреди. Атасыны халын кёрюп, тынгысыз 


   



   болады.




  Тахир

Не болгъанды, атам?! Атам, тынгылап

Нек тураса?! Ким бузгъанды къанынгы?
                            Тынгылау.
О, бир жукъ айт?!




Бахир




        Тахир, жашым, ёлгеним

иги эди андан эсе.




 Тахир




          Уй, неден?!




  Бахир

Мен сынагъан сыйсызлыкъдан, бедишден.

Аягъымы марап тургъан мынафыкъ!

Къартлыгъымы сакълап тургъан генезир!




  Тахир

Атам, кимди ол генезир, мынафыкъ?!



(Къылычына жабышып.)

Кёлюнгю ким сындыргъанды, атам, айт?!




Бахир

Мансур! 




Тахир


              Мансур досунгму?




  Бахир





                 Хау, жашым, хау,

олду мени саудан ёлтюрюп кетген.

Жаш башынгы бедишлик этгенди ол,

къарт атанга къол кётюрюп.




  Бахир


            (от болуп)






  Мен аны 

харам къанын къара жерге тёгейим!




   Бахир

Бар, жашым, бар. Уллу Аллах болушсун.

Мансур сауда, бизге намыс, сый да жокъ.

Быллай бедиш жууулмайды суу бла,

ол къан бла жууулады жаланда.

Алай Мансур, айтылгъан къазауатчы,

бек устады, балам, къылыч урургъа.

Не да болсун, абызыратыргъа кюреш,

базгъын-базгъын, мен юйретгенча серме!




  Тахир

Сакъалынгы акълыгъын да тергемей,

хатер этмей даражанга, сыйынга,

сени ургъан Мансурну шибля урур!



            Тахир кетеди.




  Бахир



             (ызындан)

Бар, жашым, бар. Уллу Аллах болушсун.

                            Арап киреди.




   Арап

Даражасы бийик Бахир, Бабахан

Санга уллу намыс этди – алгъышым!

Алай шекли болурса деп сен манга

Эсимде да жокъ эди...




  Бахир

               


Да экили

болгъан эсем, барды аны сылтауу,

сен аланы кёз гинжингча сакъларгъа

керек эдинг. Аны билмеген тели

сен да тюйюл, мен да тюйюл. Ол – бири.

Экинчиси: Сурай ханны ёлтюрген

ёлтюраллыкъ эди аны жашын да.

Бир хыйсапдан сау къойгъанды ол аны.

Хау, хыйсабы неди ансы,


      (Арапны кёзюне жютю къарап.)





           алф Арап?




   Арап

Бахир, манга шеклисе сен. Алай мен,

хандан къоркъмай, Сурай ханны ёлтюрюп,

жашын къалай сау къоярем? Телиге

бош тергединг. Ханны жашын, сау къоюп,

башымамы урлукъ эдим?




  Бахир





     Ма анга

жууап тапсам, ачыкъ болур ниетинг.

   


   Арап

Къаным-жаным демегенлей урушхан

алф Арапха сора олду ыспасынг?!

Аскер башчы мен болгъанлы, хорлатып

къайтмагъанбыз бир кере да сермешден!




   Бахир

Олду мени, Арап, былай сагъайтхан.

Менден башха бири да санга шекли

болмагъанды, танымайла да сени.




  Арап

Танымайла. Бий улу тюйюлме мен,

атам бла махтанырча, факъыра

жыйып ёсген бир харипме. Къой мени!




  Бахир

Ниетинги билсем, анда къоярма.

Хансарайгъа от салыргъа кюреше

болурса деп, андан къатыма былай.




   Кетеди.




   Арап

Бу мынафыкъ не эсе да сезгенди,

адам муну къалай жойсун, къоратсын?

Мен Бахирни бичакъ аузунда тутуп

турургъа керекме энди, сагъайып.

Айруз, эгет аскерчини кийимин кийип, 
        тёгерегине сагъая киреди.




Айруз

Аскер башчы, къайгъылыса...




  Арап



         (тынгысыз)






   Бир уллу

ишинг болур, келди эсенг сен бери.

Айруз, мында кёзге артыкъ урунма,

бир таныгъан чыгъып къалса, итлеге

талатырла, жыртдырырла олсагъат.




  Айруз

Бу жапымда таныялмаз анам да,

аны ючюн аз да къоркъма.




   Арап





       Бек сакъ бол.

Хата къайдан чыгъарыгъын билмезсе.




  Айруз

Сакъма, Арап. Кесим окъуна шекли

болур кибик, тюрленнгенди сыфатым.

Ол къарт обур керти уста къуртхады.



             Арап

Жумушунгу айт да, къора былайдан!




  Айруз

Кёз къарангы этип келип къалгъаным:

къутултургъа айтхан эдинг атамы,

ол жетмеди, чабып мени ызымдан.




  Арап

Экигизни бирге ийип къояргъа

къоркъгъан этдим. Бирем-бирем къачсагъыз,

киши кёрмей къутулургъа табыракъ

болур деген хыйсапдан. Алай атанг

къачалмады, тутмады да насыбы.




  Айруз

Арап, къалай?! Жойгъандыла атангы

дегенлигинг тюйюлмюдю айтханынг?!


                      Арап
Хау, ёлгенди. Эгет, жетип ызындан,

уруп къойду къылыч бла. Хайда, бар!




  Айруз

Ай, къолум а бир жетсин ханнга!




   Арап







Жетер!

Биз хайт десек, жетмей а! Хо, хайда, бар!

Арап къыл чайнай кетеди.




   Арап



            (ызындан)

Хан улучукъ, хан атангы ызындан

кетеригенг, мында аз да мычымай.

Манга керек болуп, андан жашайса,

анса, Арап бичакъ аузуна салып

турмаз эди кесин, сени амалтын.

        Марух бла  Мансур киредиле.




  Марух



              (Арапха)

Иги болду санга тюбеп къалгъаным.

Аскер башчы, санга хапар сорургъа

келе эдим.




  Арап




Марух, сор сорлугъунгу,

мен жарарыкъ жумуш эсе – этейим.




 Марух

Сур Мансур Бахирни кёлюн сындыргъан

хапар барады: тынгысызды ханыбыз.




   Арап

Билген болсам, айтыр эдим. Ётюрюк 

эр кишиге ушамайды. Алай ол 

къаны къызып сёлешген эди манга.

Насыбына терк суууду, шошайды.



         (Мансургъа.)

Ачыууунгу къарт Бахирден алгъанса

сора, Мансур? Таза да кишисе сен!




 Мансур

Тынсанг – иги! Мен сенича кёплени

бюге келген кишиме!



  Арап



       Андан болур

сора сени къарт кишиге чапханынг?

      (Кюлюмсюреп кетип тебирейди.)




Мансур



           (ызындан)

Кёрчю аны! Алай тохта, бусагъат!

Киши эсенг, кёрюшейик, болжалгъа

сала турмай!




 Марух 



     (Мансурну тыя)



                Мансур!




 Мансур





              Къара медире,

къайырылма! Баш токъмагъынг аллынга

тюшюп къалыр, тынмасанг!




   Арап






Чамланма бош!

Къоркъакълыкъны белгисиди къычырыкъ.

Мен, Марухха намыс этип, былайда

къылычымы сууурмайма. Эшта, биз...




  Марух



   (Арапны сёзюн бёле)

Хау, асыры тереннге киресиз сиз!

Арагъызны сауут бла айырып

башласагъыз, экигизни да кечмем!



            (Арапха.)

Бар, Арап, бар. Тыйып турама сени.



          Арап кетеди.

Жин зараны жетген болур, анса сен

тюз былай а болмаученг.

                         Мансур





     Хау, терсме мен.

Ачыууму тыялмадым. Ичимде

къозгъалды да ол дерт деген сарыуек,

къутурдум да къалдым. Марух, терсме бек.

                          Марух

Мансур, сора теркирек жул башынгы.

                        Мансур

Угъай, угъай! Баш уруб’а Бахирге!

Кеч деп къалай барыр эдим аллына?

                          Марух

Баш урмасанг, тобукъ бюгерге тюшер,

Ойнагъанмы этесе сен хан бла?!

                         Мансур

Мен хан ючюн отха, суугъа да кирдим,

Керек болса, энтта да турмам артха!

Мени ханнга, патчахха да тенг этген

намысымды, урушха усталыгъым.

Барып, къалай жыгъылайым Бахирни

этегине: «Кеч»,– деп. Угъай!

                         Марух






   Бу ушакъ

Бабаханны къулагъына чалынса,

башынг таяр!

                         Мансур 

                       Хан а билексиз болур!

Мени кибик къазауатчы атылып

турмагъанын биледи да! Сора нек 

сындырыргъа кюрешеди хан мени?

                          Марух

Ханнга тюзлюк керекди. Намыс а, бил:

санга намыс, Бахирге да намысды.

«Терс болгъанма»,– де, кишича. Къой, хан_ны

чамландырып, жашауунгу жойма бош.

                         Мансур

Мен терс эсем, терслигиме тюбетсин.

Баш уруб’а кесим кибик биреуге?!

                          Марух

Кёп кюрешдим тентек башынгы отдан 

алама деп...
                         Мансур



     Марух, сенде айып жокъ.

Намысыма чып тюшгенден, аллыма

тюшсюн башым!

                         Марух




Тюшгеннге сана да къой!

                            Кетеди.

                        Мансур

                     (кеси къалып)

Женгилликми этдинг, Мансур, Бахирге

къол кётюрюп? Устазынг эди да ол!

Мен зарлыкъгъа къалай хорлатып къойдум,

аны тогъуз башлы мухар жилянын

буууп къоймай, бери чыгъа келгенлей!

Намысымы сакълайма деп, бедишлик

бола тура ушайма да...

              Къаны къызып, Тахир киреди.

                          Тахир





  Мансур!

                          Мансур






     Не?

                     (Тахирни энди эслеп.)

А, сенмисе?

                         Тахир




      Угъай! Сени ажалынг!

                         Мансур

Къой, кюлдюрме, ойнар халым жокъ мени.

                         Тахир

Ойнар халым мени да жокъ! Ызымдан

тебре, Мансур!

                        Мансур


            Манга къажау турургъа,

жашчыкъ, санга эрттеди. Андан эсе,

бар да, къысыл анангы этегине.

                          Тахир

Къарт атамы кёлюн сындыргъанынг аз

кёрюнюпмю сёлешесе сен былай

оспар-оспар?

                         Мансур



          Отха атма кесинги

дейме, Тахир. Мени бла демлешип

табарыгъынг – къара ажал. Кет, гунч бол!

                          Тахир

Гунч боллугъ’а сенсе, сыйсыз генезир!

                          Мансур

Кесими да сюялмай тургъанымлай,

сасытдынг да, чибин кибик, къадалып.

Шибля кибик уруучуду къылычым!

Сау къутулгъан бир душманымы кёргюзт,

Тахир, манга?

Экиси да, къылычларын суууруп, къагъышып башлайдыла.
       Марух киреди. Ол ёрюшге чабаргъа ашыкъмайды.

                            Тахир 



    Ма, кёр, Мансур!

                        Мансур жыгъылады.

                           Марух

                 (ёрюшге артдан чаба)

Эй, тохтагъыз экигиз да бусагъат!

                          Тахир

                   (Мансургъа ийилип)

Ёзге амал къойгъан болсанг эди, мен,

Мансур, санга кётюрмез эдим къылыч.

                         Мансур

Эрлигинги кёргюзталдынг, аперим!..

                                Ёледи.

Тахир кетеди. Арап, Гюлназ, эгетле киредиле.

                         Гюлназ

         (атасыны ёлюгюне къапланып.)

Атам, атам! Оу, мен харип, мен жарлы!

Сени ючюн мен ёлейим, атам, ой!..

                          Арап

Ким эди ол Мансургъа баз болалгъан?!

                          Марух

Озгъур Тахир. Жеталмадым ёрюшге.

                       (Эгетлеге.)

Эй, эгетле, сиз ёзюрню ёлюгюн

къаласына элтигиз да, бушууун

адетдеча этейик.

Эгетле, ёлюкню кётюрюп, кетип тебирейдиле.

                        Гюлназ

                   (не этгенин билмей)




Угъай, угъай!

Ой, тиймегиз атама! Ой, мен ёллюк...
                         II  АКТ

    Хансарай.  Отоуладан бири. Махим бла 

                    Шахиджан киредиле.

                        Махим

Анам, бизге не боллукъду энди? Хан

асдырыпмы къоярыкъды асмакъгъа?

Не уа ууму бердирликди бизге ол?

Сурай ханны къызын бла бийчесин

кечер деген умут, анам, аз да жокъ.

                       Шахиджан

Ариу къызым, къоркъма хандан. Ол бизге

хата этмез, башхалагъа да – къоймаз.

Бизни ючюн жаны чыгъа тургъанын

кёзюнг кёрюп, къууанырса, инш-Аллах.

                        Махим

Атамы да, Айрузну да ёлтюрген

хапарлары кертимиди, анам?

                        Шахиджан






   Хау,

хан атангы жойгъандыла. Жашым а

сауду дейле. Ким эсе да болушхан

барды бизге. Алай эсе, ол кесин

танытдырыр. Ары дери биз ариу

жюрютейик кесибизни. Айруз да

хапар берир. Ючюбюз да быладан

къан алырбыз. Тиширыуну дертинден

жаханим да титирейди. Ханнга мен

къара къанла къусдурурма. Къыралын

кюл этерме, жел сибирип кетерча.

Насыбымы тюбю бла къурутхан

Бабаханны энди Аллах кеси да

къутхаралмаз мени къанлы дертимден.

                        Махим

Анам, неле айтаса?! Тилинг къалай

айланады алай дерге, ах кюнюм?

                        Шахиджан

Сабийсе да, къарча, акъды жюрегинг,

алай жашау анга кёп тамгъа салыр.

Къул тутарса, неда къулгъа тутарла

сени, къызым. Ангыламадынг... Охо,

жашау кеси бек уста ангылатыр.

                        Махим

                          (тынгысыз)

Хан келеди, къызын да алып, бери!

                        Шахиджан

Келсин. Сен да хан къызыса, буюкъма.

              Бабахан бла  Зухра киредиле.

(Шахиджан бла Махим эсленир-эсленмез 
                       баш урадыла.)

                        Бабахан

Сыйлы бийче, юйюрсюнюр халчыгъын

кёрмейме мен къызчыгъынгы. Да анга 

атасындан башха боллукъ тюйюлме.

                        Шахиджан

Сау бол, сыйлы, къууандырдынг мардасыз.

Энди манга бу къалгъанды дуньяда.

                        Бабахан

                             (Зухрагъа)

Зухра, балам, бу къызчыкъгъа иги бол.

Жанын къыйнап сёлешмесин киши да.

                        Зухра

Охо, атам.

                        Бабахан


                Элт да, кёргюзт бахчангы,

Ким биледи, кёлю жарыр эсе уа?

Зухра бла  Махим кетедиле.

Къызым ючюн къайгъыргъанынг жаныма

хычыуунду, огъурлу хан.

                        Бабахан





            Да санга,

не жашырыу, кёлюм сансыз тюйюлдю.

                           (Кёлю бла.)

Сен хау десенг, мен Махимни кесиме

къыз этерге ыразыма.

                        Шахиджан

                               (абызырап)





      Уллу хан,

алай анстан сёлешгеннге ушайса.

Сен ёмюрлюк душманынгы къатынын,

тос жюрютмей, некях этип алыргъа

умутлуса сора?

                        Бабахан



               Хау!

                        Шахиджан

                         (сейирге къалып)




                  Угъай дерге

амалым жокъ уллу ханнга, алай бек

тилеригем: бир кесек мычыгъыз деп.

                        Бабахан

Охо. Алай жангы ай толгъан кече

сен ханышам боллукъса.

                        Шахиджан





      О уллу хан,

намыс этдинг – насыплы бол. Энди мен,

эркин эт да, къызчыгъыма барайым.

                        Бабахан

Бар, ханыша, эркинсе.

                        Шахиджан кетеди.

    (Хан бир ауукъну сагъышлы сюеледи.)





      Жашлыкъ эте

болурмамы душманымы къатынын,

тул къатынын, бийче этип. Мен мёлек

сунуп тургъан, обур къатын эсе уа,

жилян болуп, буууп къоярыкъ обур?

Алай... Алай, къарт санларым тирилип,

уюй тургъан къаным жюрюй чархымда,

жюрегиме жылыу кире башлагъанд,

кёзюм жарый, сёзюм жарый, къууана.

                      Марух киреди.

                (Хан, Марухну эслеп.)

Айтырыгъынг болур дейме, Марух?

                        Марух

                          (баш уруп)






                    Хау,

барды, ханым.

                        Бабахан



              Тынгылайма сора, айт.

                          Марух

Бахир бла Мансурну хапарлары

тюздю, сыйлы.

                        Бабахан

                         (ачыуланып)



               Сора ол Мансур эшек

нек жокъду да биргенге?!

                        Марух





      Унамады...

                         Бабахан

Ол дегенинг? Айырмадым сёзюнгю.

                         Марух

«Мен терс эсем, терслигиме тюбетсин,

кечгинлиг’а тилеяллыкъ тюйюлме

мен Бахирден, кесим кибик кишиден.

Намысыма ушамагъан ишди ол! –

деди Мансур.– Ханнга да айтырыгъым

тюз алайды...»

                       Бабахан



             Мен кесими хан сунуп

тургъанлыкъгъа, ыстауат бодуркъусу

тюйюлмеми, къулум угъай дей эсе?

                     (Марухха хыны.)

Хайда, терк бол! Сёзюм жерге тюшсе, жаш,

Мен санга да этмем хатер, билип къой!

Марух, баш уруп, кетеди. Сахнаны бирси жанындан 
       Зухра бла Махим киредиле. Хан жарыйды. 

                        Зухра

Атам, атам...

                        Бабахан

                  (къызын къучакълап)



          Ариу къызым.

                              (Махимге.)





       Буюгъуп

турма. Энди сен да мени къызымса.

                         Зухра

                           (Махимге)

Айтханем да, мени атам дуньяда

бек огъурлу, бек халал да ханды деп.

                        Бабахан

Сен а, Махим, Зухрачыкъны бахчасын

жаратдынгмы? Бек махтайла кёргенле.

                        Махим

                             (буюгъуп)

Хау, сыйлы хан.

                        Бабахан



        Ананг тынгысыз болур,

бар, къууандыр.

                        Зухра



        Угъай, атам. Махимни

танытайым тенг къызларыма. 

                       (Махимге.)

Кел! Кел!
            Экиси да чабып кетедиле.
                        Бабахан

Алтын къызым, акъылымда болгъанын

билсенг, алай къууанмазса Махимге.

Жанымдан да багъалыса сен манга,

сора къалай сындырайым кёлюнгю?

Ангыларгъа унамазса атангы,

жилясанг а – кётюралмаз жюрегим.

Не хадагъа этсин адам? Кесимлей

кёп жашадым, къыйналыр деп жан_чыгъ_ынг.

Къызым, къызым, сени ыразылыгъынг

бек керекди манга – сюйген атанга.

             Марух киреди, къайгъылыды.

                        Бабахан

                              (хыны)

Нексе жангыз?

                        Марух



                 Мансур ёлгенди.

                        Бабахан






                Къалай

дединг, Марух?!

                        Марух



      Мансурну озгъур Тахир

жоюп къойду...

                        Бабахан




       Да ёлюрге къутургъан

эди Мансур. Бушуу этдим. Ол уста

къазауатчы кёп залимни да атдан

атхан керти батыр эди. Ёлюрге

эртте эди аны кибик кишиге.

Бушуу этдим. Кесини да къызындан

сора жугъу болмаз эди дейме.

                        Марух






    Хау,

Гюлназ деп бир ариу къызы барды, хан.

Атасыны ёлюгюне къапланып,

жиляй къалды.
                       Бабахан 



              Жарлы бала. Барайым,

барайым да, кёлюн алайым. Мансур,

къызын угъай, бизни да жарлы этди.

Сахнаны эки жанындан Бахир, Тахир, Гюлназ 
    
        киредиле. Гюлназ къара кийипди.

                        Гюлназ

О сыйлы хан, бу атамы ёлтюрген

мурдарны жой, ашыр аны ызындан!

                        Бабахан

Жарлы бала.

                       Тахир

                (бир тобугъуна туруп)


             Даражалы ханыбыз,

мен атамы намысын аякъ тюпге

тюшюртмедим. Олду мени терслигим.

                        Бабахан

Тур, ёрге тур...

                         Гюлназ


                Къан алырча мурдардан,

о уллу хан, къарындашым жокъ мени.

Бир кесингсе энди мени таянчым,

ажалына тюбет аны, тилейме!

                           Бахир

Даражалы, терсни, тюзню айырлыкъ

сенсе, алай къаты болма жашыма.

Ол терс эсе – терслик мени бойнумда.

Мени алай эниш этген Мансурну

ургъан къылыч, мен къыйгъан къылычды, хан.

                          Гюлназ
Манга ёлген иги эди, къыз башым

бла келип, жой Тахирни дегенден,

жазасына тюбет дегенден, алай

тёгюлген къан, атамы къаныды, хан.

                          Тахир

Жарлы Гюлназ, мен терс эсем, атангы

къаны ючюн терс тюйюлме – бетинги

жууа, талай, жюрегинги кюйдюрген

жилямукъла ючюн терсме. Кеч манга.

                        Бабахан
Эр кишича, сен акъыллы сёлешдинг,

Сау бол, Тахир.

                       (Гюлназгъа.)



              Сен а, ариу къызчыгъым,

айтырыма къулакъ салып тынгыла:

адам бла бирге туумайды намыс,

атанг, ананг берген зат да тюйюл ол.

Адамлыгъынг, ариу сырынг, эрлигинг

ючюн къоншунг, элинг-тийренг, жамауат

берген сыйды. Аны бла ойнаргъа

кишини да эркинлиги жокъду. Сакъ

андандыла намысларына эрле.

Атанг Мансур, биз барыбыз да хурмет

этген керти адам эди, алф ёзюр.

                          Гюлназ

Чамланырса деп къоркъмасам, уллу хан,

Тёгюлген къан атамы къаныды деп

къатларыгъем...

                         Бабахан



  Гюлназ, къызым, атангы

бюгюн Тахир ёлтюрмесе, тамбла

мен асмакъгъа асарыкъ эдим, сёзсюз,

хан сёзюме сыйынмагъаны ючюн!

Алай жиляп келгенсе да аллыма,

амалсыз этип къойгъанса. Тахирни

асмакъгъамы асдыраса, огъесе

къаяданмы атдыраса, Гюлназ? Айт.

                        Гюлназ

                              (шош)
Угъай, угъай.

                       Бабахан



          Кёлюм кенгмез дей эсенг,–

къапланлагъа...

                         Гюлназ




 Угъай, угъай! Сыйлы хан,

ачыуумдан сёлеше эдим алай.

Эссизлигим. Кеч манга.

                          Бабахан





    Аллах кечсин.
                               (Бахирге)
Кел, болжалгъа салмаз ишим барды, кел.

                 Бабахан бла  Бахир кетедиле.

                           Тахир

Кеч деп, энтта баш урама аллынгда.

Бу дуньяда андан, менден бирибиз

кетмей, тынчлыкъ боллукъ тюйюл эди, Гюл.

                        Гюлназ

                       (сагъайып)

Къалай дединг? Не дединг? Сен жангыдан

бусагъатда айтханынгы, айтчы бир.

                          Тахир

Кюе тургъан жюрегинге сериуюн

боллукъ эсе, минг кере да тилейим 

кеч деп, манга...

                        Гюлназ





   Угъай, угъай! Атыма

къалай дединг, Тахир?

                         Тахир




         Гюлназ...

                        Гюлназ





     Угъай – Гюл.

Сен Гюл деученг, Гюлназ демей атыма.

Эсингдемид, бу бармагъыма шинжи

кирип, аны тишлеринг бла къалай

чыгъаргъанынг? Уппа этип, юфгюрюп,

сау этгенинг эсингдемид жарамы?

                         Тахир
Хау, эсимдед...

                        Гюлназ



       Къол тутушуп, жашырын,

гюл талагъа барыучубуз а, чабып?

                          Тахир

Эсимдеди, Гюлназ, ол да.

                         Гюлназ





     Тахир, сен

Гюлназ демей, Гюл десенг а атыма...

Гюл десенг а, Тахир! Тахир сен мени

сюйюученг да? Угъай деме,– сюйюученг!

                           Тахир

Сен сюймеклик суннган жашлыкъ терилиу

эди, Гюлназ.

                         Гюлназ



  Санга жашлыкъ терилиу

болгъанлыкъгъа, манга сюймеклик эди,

манга бюгюн-бюгече да жашаргъа

къоймай тургъан, талап тургъан сюймеклик.

Тахир, манга умут этдирип, артда

хан къызына алышхан эдинг мени...

                          Тахир

Угъай, Гюлназ. Умут этдирир кибик,

сёз айтханма деп билмейме мен санга.

Гюняхыма бош киресе, Гюлназ, сен.

                        Гюлназ

Бырнак этип таза сюймеклигими,

жаным сауда, сен жаханим сынатдынг.

Ол азды деп, бюгюн а сен атамы

ёлтюргенсе, Тахир. Къалай кечейим?

                         Гюлназ кетеди.
                          Тахир

Жарлы Гюлназ. Харип этдим да къойдум.

                          Арап киреди.

                          Арап

Абызырапса, Тахир.

                        Тахир 




      Гюлназ жунчутуп

кетди былай. Къой, ызындан жетейим.

Ким биледи, жумушатыр эсем а

аны манга дерт къатдыргъан жюрегин.

                             Кетеди.

                         Арап

                         (къууанып)

Бабаханны бек къаласы оюлуп

башлагъанды, къара Арап, таукел эт!

Мансур эди тёрт чигинжиден бири.

Аслан да бол, бир аягъынг жокъ эсе,

къамиш тюлкю окъуна буууп кетер!

Юч да башлы сарыуек болуп, бери

Арап, дерт да, сатхычлыкъ да, зарлыкъ да,

от ырхыла къуса, кирип келеди.

Киши болуп, аны къолгъа юйретсенг,

тах да сени, таж да сени, Зухра да!

Хан улуса, сен да, хау, ханны жашы!

Санга ачлыкъ, сыйсызлыкъ сынатханла

жер къабаргъа керекдиле. Бахирден,

хау, Бахирден башлайым мен.

                 (Кимни эсе да эслеп.)






      Ханыша

ушайды да, къызчыгъы бла бери

келе тургъан. Тап болду, жашы Айруз

жазып берген къагъытны тапдырайым.

Шахиджан бла  Махим киредиле. Арап Шахиджаннга 
Айрузну мухуру салыннган къагъытны  узатады.
Бу къагъытны Айруз санга ийгенди.

Сакъ болугъуз, киши эслеп къоймасын.

                      Шахиджан

                    (тёгерегине сагъая)

Жашымданды. Сауду, сауду жашчыгъым!

Бир окъучу.

Махим,  терк окъуп, къагъытны  анасына къайтарады.



        Не дейди?

                          Махим





   «Арап мени

аскерине жашырын къошханды»,– дейд.

Анам, эгет болуп турады Айруз,

сыфатын да тюрлендирип. «Атабыз

жоюлгъанды,– дейди,– алай тюнгюлюп,

не тохтарыкъ,не тынарыкъ тюйюлме,

Бабахандан къан алгъынчы!» Айтханы

олду, анам. Андан сора да: «Бизге

бек жарарыкъ адамды къара Арап,–

дейди Айруз.– Аны кёплеге дерти

барды мында. Жукъ айтырыкъ болсагъыз,

Арап манга жетдирир сёзюгюзню.

«Сакъ болугъуз»,– деп тилейди бек къаты.

«Уллу Аллах онг берсин!» – деп тилейди.

                        Шахиджан
Амин Аллах! Сора Арап да бизни

жанлы болуп сюелликди. Къызым, сен

тасхабызны билдирирсе къайда да!

Биз, хайт десек, тажыбызны къайтарып,

Бабаханны тайдырырбыз тахындан.

Кел, кетейик!

                       Махим



     Бар, анам, бар, Зухрагъа

тюбеп, терек бахчагъа барлыкъма мен.

                    Шахиджан
Сакъ бол, къызым.

                        Махим




    Бош жарсыма, анам. Бар.

Шахиджан кетеди. Тахир бла Зухра киредиле.

                          Зухра
Махим, кёпмю сакълатдым?

                         Махим 






   Угъай-угъай,

бусагъатда келгенме.

                          Зухра





  Махим, таны,

бу – Тахирди, жанымкибик кёргеним. 
                              (Ойнап.) 
Сюер умут этме. Берлик тюйюлме.

                         Тахир

                    (ойнап, Зухрагъа)
Биз а санга айтырыкъмы сунаса?

                       Махим

                          (амалсыз)

Аллах ючюн, уялтмагъыз...

                         Зухра





    Ойнагъан

этебиз да, кёрмеймисе, Махим, биз.

                           Тахир

                   (Махимге къысылып)
Биз а, Зухра, ойнамайбыз. Биз ойнай

билмейбиз да, мёлек сыфатлы?

                           Махим 





     Угъай,

Эсе да – хау, угъай...

               (Ючюсю да кюледиле.)





Былай амалсыз

эте турма мени, Тахир.

                         Тахир





 Сора нек?

                         Махим
Сора турмай, Тахир, охо де да къой.

                          Тахир

Охо, Махим.

                          Зухра



         Бир мудах эдинг да, биз

кётюрейик кёлюнгю деп серлене

эдик былай. Махим, терек бахчагъа 

барырмедик?

                        Махим 



         Ол сейирлик гюлчюкге,

ийнан, тансыкъ окъуна болгъанма. Кел.

                          Тахир

Сиз барыгъыз. Мени бир этер ишим

къалып турад, кетмей жокъду амалым.

                          Зухра

Охо сора.

                          Тахир

              Нек турасыз, чабыгъыз!

Зухра, кете барып, ызына чабып келеди да, Тахирни жаягъына уппа этип къачады. Марух киреди.

                          Марух

                    (Тахирни ызындан)

Тахир, алай бир тохтачы! Тахир, мен

ол жол къаты айтхан эдим да санга,

бош алдама деп кесинги. Зухраны

унутуп къой деп тилеген эдим да!

                          Тахир

Экибизни арабызны билесе.

Уллу хан да ыразыды. Алайсыз

мен Зухраны къатына да баралмаз

эдим, Марух. Къой, къадалма. Кёргенинг

сайын, манга илинип тохтагъанынг

ишден тюйюл!

                          Марух




Жаныгъанмы этесе?!

Сыйлы ханны къарындашындан туугъан

жашма, Тахир! Зухраны къарындашы!

                          Тахир
Марух, санга андан тёзюп турама,

ансы эртте тапдырлыгъем жеринги!

                         Марух

Мансур сунуп сёлешесе сен, баям,

алай базгъын. Мен Марухма!

                          Тахир






  Мансурну

къолай эди ауанасы да сенден!

                          Марух

Эслеп сёлеш, сен кимсе да, мен а – ким?!

                          Тахир

Мени бла танышыргъа сюйген эр

сёзге тыйып турмайды!

                          Суху кетеди.
                          Марух

                             (ызындан)





     Сёзюбюз

тауусулгъан сунуп барма, Тахир, сен.

Эндиги жол сёлеширик – къылычым!

                        (кеси аллына.)
Тахир сауда, Зухра манга жетерик

болмаз, эшта. Не хадагъа этейим?

Бу фитнадан толу жерде Тахирни

къалай болмаз бир абындырыр амал?

Ары дери Тахир бла Марухха жашырын къарап 

 
                тургъан  Арап киреди.

                           Арап
Не къан-къыран болушдугъуз биягъы

Тахир бла?

                        Марух



       Бош, бош алай!

                         Арап






      Хан айры

кёрюр кибик этсенг оспар Тахирни,

Зухра – сени! Къылыч ойнатып да нек

кюрешесе – къоркъуу салып жанынга?

                         Марух

«Не айталла была уа?! – деп, жашырын

къулакъ тикген тюйюлмюдю къанжилик?

Сырсыз Арап, ёзге ишинг жокъ эсе,

халжар тюбюн кюре, бар да! Хайырды!

                        Марух кетеди.

                         Арап

Жаннган отдан юлюш алгъан мен тюйюл,

къан ырхымла къустурмасам! Мен сизни,

къулланыча, базарлада сатарма.

Ашыгъызны мешхут къатыш ашарсыз.

Бирем-бирем гунч этерме дуньядан!

Манга сызгъан хар сёзюгюз, таш болуп,

артха къайтыр! Биригизге да кечмем!

Арап,  Бабахан бла  Бахирни келе тургъанларын кёрюп,         бугъады.
                        Бабахан

(арсар да бир болуп)

Бахир, санга айтыр сёзюм бар эди.

                         Бахир

Айт, жюйюсхан. Айт, тынгылап турама.

                      Бабахан
Айхай, Бахир, огъурарыкъ тюйюлсе.

                        Бахир

Огъурарыкъ тюйюл эсем, иш да айт.
                        Бабахан

                        (таукел болуп)
Шахиджанны мен къатыннга алыргъа

кёлленнгенме. Анча жылны кесимлей

жашагъаным боллукъ болур?

                           Бахир






     Сыйлы хан,

сен Зухраны жюрекчигин къыйнамаз

ючюн жашап турдунг кесинг. Энди ол

аллай бирни ангыламаз къыз тюйюл.

Ал, жюрегинг жаратхан эсе, алай,

санга керек тиширыу болурму ол?

                         Бабахан

Неди, Бахир, сени экили этген?

                           Бахир

Душманынгы къатыны да душманлыкъ

этмез деме. Жастыкъ тюбюнгден чыкъгъан

жилян урмай къоймаучуду. Ол – бири.

Экинчиси: жашы сауду. Ол бизге

бек къоркъуулу адамды. Аны мында

дослары жокъ сунма. Темир чалдишни

ууатыпмы чыкъгъанды кеси? Угъай!

                        Бабахан

Сурай ханны жашын тапмай амал жокъ.

Тюз айтаса, тенгим, Бахир.

                          Бахир

                   (бир кесек тынгылап) 






Уллу хан,

эсингдемид Сурай ханны бир ариу,

тос жюрютген къара нёхю бар эди?

                         Бабахан

Хау, эсимдед. Нек сораса?

                           Бахир






Мен аны

табыгъыз деп буюргъанма.

                        Бабахан






Бахир, сен

ангылатып айтчы манга...

                          Бахир 






Экили

этип тургъан бир зат барды. Биринчи

сен билликсе, керти эсе хыйсабым.

  Къалауурладан бири, кирип, ханнга баш урады.
Даражалы, ёзюрню сурап, эгет

жаш келгенди, иейимми?

                         Бабахан





     Кирме къой.

                            Бахир

Мен чакъыртхан эдим аны, уллу хан.

Эгет, кирип, ханны аллында бир тобугъуна турады.
Сурай ханны къара нёхюн излеген

эгетледен бириди бу жаш.

                        Бабахан






Манга

сюйюнчюге келген жаш да бу эди.

      Хан эгетге тур деп белги береди.

Сен, къуш кибик, бийик учхан жашса. Бек

ыразыма санга.

                           Эгет


      Сау бол, сыйлы хан,

бу сен берген жюзюк бла жолум – тынч.

                           Бахир

Табалдынгмы къатынны?

                            Эгет





         Угъай. Алай

биз излеген тиширыугъа ушагъан

садакъачы барды дейле тийреде

базарчыла. Бюгюн-тамбла аны

табарыкъбыз деп акъылым алайды.

                         Бахир

Сора санга жангы иш буюрайым:

Сен Арапны ызын ызлап жюрю, ол

ары-бери чыкъса. Энди мен анга

ышанмайма арталда.

                            Эгет





   Сыйлы ёзюр,

жерге тюшмез буйругъунг!

                         Бахир






Эркинсе, бар.

                        Эгет кетеди.

                       Бабахан

Арапха сен бош илине болурса

дейме, Бахир.

                         Бахир



          Андан сора кишиге

шекли болур кибик тюйюлд, сыйлы хан.

                       Бабахан

Сау эсе да, шау эсе да, табаргъа

керекди, хау. Сурай ханны уланын,

ким эсе да, анга болушханны да.

                         Бахир

Къайгъы этме, табылырла. Мен кесим

жайылайым ол къатынны излерге.

                       Бабахан

Иги хапар сакълап турлукъма.

                  Бахир, баш уруп, кетеди.






      Бахир

Сурай ханны къара нёхюн нек сорду?

Ары буруп, бери буруп кёрсем да,

байланмайды бу иш бла ол къатын.

                      Марух киреди.

                         Марух

Тахир бла Зухраны бирге кёрюп

келеме мен. Тынгылама, бир жукъ айт!

                       Бабахан
Не айтсам сюесе, Марух? Чачындан

тут да, сюйреп келми дейим Зухраны?

Тахирними ёлтюр дейим мен санга?

                          Марух

Адет бла Зухра мени болургъа

керекди да? Аны халкъгъа баям эт!

                        Бабахан

Эки отну арасында къалып, мен

чекген азап тауну, ташны эритир.

Ангыларгъа нек сюймейсе? Аллахха

берген сёзюм – сёздю. Аны юсюне:

къызым угъай дей тургъанлай, зор бла,

айтчы, санга къалай берейим жангыз

баламы мен?

                         Марух


    Адет а, адет?! Адет

Къуран бла келген жорукъду бизге!

                         Бабахан

Хау, билеме! Былай амалсыз этип

тургъан олду. Марух, эсли жаш кибик,

ыразы бол Зухраны сайлаууна.

Ант буздурма манга да. Кишилик эт.

                           Марух

Айтханымдан къайтырыкъ тюй_юл_ме. Мен

келечиле иерикме, сыйлы хан.

Атамы да тюз алайды акъылы.

                       Бабахан

                         (ачыуланып)

Къачан тюшгенд сер атангы эсине

аны туугъан къарындашы болгъаным?!

Анча жылны кесим уруш этгенде,

кёл кенгдирип турмай, къарындашына

бир болушлукъ этсе эди уа. Угъай!

Мен антын ханты бла тенг ашагъан

хан тюйюлме! Къысып турмагъыз былай.

                          Марух
Даражалы, ёлтюрсенг да, Зухрадан

къол жууалмам...

                         Бабахан




 Къыйнап турмай, барчы, бар.

                           Марух кетеди.

Не хадагъа этсин адам? Башымы

отха атып къойду да.

                           (сагъышлы.)




Марух барда,

мен Тахирни киеу этсем, ол дурус

тюйюлдю, хау. Алай сёзюм а, сёзюм?!

Хан кетеди. Арап бугъуп тургъан жеринден чыгъады.

                          Арап

Айтама да – Бабаханны къаласы,

таууш этип, оюла турады деп.

Сюймей эсем таш тюбюнде къалыргъа,

мен анамы, Бахирден алгъа табып,

ол сау эсе, ёлтюртейим биреуге.

                          (Тынгысыз.)

Къайда къалды сагъат сайын жокълаучу

хауле Айруз?!

                        Айруз киреди.



     Иги болду келгенинг.

                          Айруз
(Арапха тынгыламай, биягъы къагъыт узата)
Аскер башчы, муну анама тапдыр,

сора бизни тюбетген да эт, сылтау

этип турмай.

                          Арап

 

   От тюшмеген ушайд да,

бир кесек тёз.

                         Айруз



    Ол алтын ултха санга 

нек берилген сунаса?! Ишибизни

терк къураргъа керекбиз!

                          Арап





      Хау. Алай сакъ

болмай, аз да жарарыкъ тюйюлдю.

                         Айруз







  Мен

анам бла сёлеширге керекме!

                          Арап

Тап тюшгенлей, тюбетирме ананга.

                         Айруз

Созуп турма!

                                   Арап



          Ахшы, Айруз. Болжалгъа

салынмаз иш барды.

                         Айруз




      Кимни отун кёмерге

керекди, айт.

                           Арап



        Факъырачы къатынны.

                         Айруз

Ойнагъанмы этесе?

                         Арап




         Ол къарт къатын

билген тасха тёртюбюзню да жояр.

Жокъду мени мындан чыгъар амалым.

Тюз чыкъгъанлай, тасхачыла ызымдан

боллукъдула.

                         Айруз



  Ол къатынны мен къалай

таныялып табарыкъма?

                          Арап





       Ол къара

тиширыуду.

                         Айруз



 Алаймыды?! Арап, жан

аурутурум келе эди да анга,

къара эсе, чибиннге да санамам!

                          Арап

Айруз, озма!

                         Айруз



       Алай ушай эди. Бош

алай, ойнап айтып къойдум.

                           Арап






Ётмекге

уу сингдирип, тутдур да кет къолуна.

                          Айруз

Суусап къысып тургъан къара дертими

къандырайым адам къандан!

                           Арап






    Хайда, бол!

                          Айруз кетеди.
Кёп жалдатха тюбегенме, мунуча

къаничге уа биринчи кёз ачама.

Керти къоркъуп башлагъанма, бу тели

сагъыш этип къыйнамайды да кесин.

Алай ханны ёлтюртюрге мындан тап

мурдар тапмам, излесем да, иш этип.

       Шахиджан бла Махим киредиле.
                      Шахиджан

Арап, къачан кёрлюкме мен жашымы?

                          Арап

Тап тюшгенлей. Ашыкъдырма, ханыша.

                       Шахиджан

Ханышамы? Арап, жаныма къалай

хычыуунду ол сёз. Аны мен бек аз

эшитеме мында, бу сур къалада.

                         Махим

      (Арап бла сюелгенлерин огъурамай)

Анам, анам, кел, кетейик былайдан,

мен сюймейме бу къараны.

                           Арап






Душманынг

мен тюйюлме, тартыныр кибик былай.

Менден сора киминг барды, тузакъдан

къутултурча? Айрузму? Угъай, менсиз

ол бир зат да эталлыкъ тюйюлдю, бил.

                     Шахиджан

Къой, илинме сабий къызны сёзюне.

                           Арап

Къойдум, къойдум. Мен, ханыша, былайда

ёзюр бла ханны ушакъларына 

тынгылап, бир иги хапар билгенме: 

хан некяхлы къатын этип алыргъа

дейди сени. Андан уллу насыпны

тилеген да этмез эдик Аллахдан!

                      Шахиджан

Хау, кертиди тилегени. Алай мен

ашыкъдырма дегенме да, болжалгъа

салдыргъанма.

                         Арап



      Къаллай бирге?

                     Шахиджан






    Ай толгъан

кече некях этерикдиле бизге.

                           Арап 

                           (къууанып)

Уллу Аллах, минг шукур санга!

                     Шахиджан






     Угъай 

дерик эдим, алай угъай деп къалай

айтхын ханнга? Айталсам да – унамаз.

                         Махим

Нек айтмайса? Адам сёзюн кётюрмез

хан тюйюлдю.

                         Арап



           Угъай, угъай! Бабахан,

тилесенг да, андан уллу ахшылыкъ 

этмез эди. Къыралынгы, тахынгы

къайтарыргъа сюе эсенг – ханнга бар.

                      Шахиджан

Алай, амал бар эсе, табу этип

барлыкъ эдим шайтаннга да.

                           Арап






   Ханыша,

Кёз туурадан кетейик да, мен санга

кёлюмдегин ариу тизип берейим.

       Шахиджан бла  Арап кетедиле.

                        Махим

Тышы къара, ичи да къара Арап

башыбызны аман кюнлю этерге

тебрегенди. Бизни ючюн асмакълыкъ

нек болады? Ичин билмей Арапны,

бош ийнанды Айруз да, анам да, бош.
               Айруз къайтып келеди.
                          Айруз

Махим! Махим!

                        Махим



              Таныгъанмы этесе

мени, жигит?

                        Айруз



              Хау, таныйма, эгечим.

                         Махим

Айрузса да?

                         Айруз



         Хау, Айрузма.

                          Махим





                 Ах кюнюм,

ким бузгъанды сени былай?

                          Айруз





  Бир къуртха

тюрлендиргенд сыфатымы.

                          Махим






Мен харип...

                          Айруз

Бош къайгъырма. Къуралсын да ишибиз,

сыфатымы къайтартырма.

                          Махим





        Арапха

алдатханса сен да, Айруз, кесинги.

                         Айруз

Къагъытымы окъугъансыз сора?

                          Махим






Хау.

                            Айруз

Мен, атамы къанын алмай, дуньяда

къалай жашау этерикме?

                         Махим





          Кесинги

жойдурурса деп къоркъама, Айруз, мен.

                           Айруз

Жойсала да, ханны алмай а кетмем!

                         Махим

Айруз, терслик бизде эди.

                          Айруз





     Не хапар

айтаса сен, аман жанынга къоркъуп?

                        Махим

Хау, къоркъама. Сени бла анамдан

сора мени кимим барды энди, айт?

                          Айруз

Жиляууму этерге ашыкъма. Мен

жашар ючюн кюрешеме, жерими,

къыралымы къайтарып. Алыкъа сен

ангылаусуз сабийчиксе. Махим, мен

ашыгъыпма. Арапха бир айтырым

болуп, аны унутуп бара эдим.

                         Махим

Сакъ бол, Айруз.

                         Айруз




Охо, Махим, анама,

соруп, салам айтырса.

                       Айруз кетеди.

                          Махим




     Адам къаны

къара сыра кёреме. Бир эсирген,

аязалмай, шашып къалгъан, къутуруп.

От кёреме, къайнап, жерге тёгюлсе,

адам демей, эл-журт демей, кюл этип,

кёмюр этип баргъан, талап, гюрюлдеп.

Ах, къан тёкген адам кесин къутуллукъ

бош сунады. Къургъакъ ишхерича, ол

дуу жанар да, тютюн болуп жайылыр.

                           Зухра киреди.

                            Зухра

                       (Махимни эслемей)

Жаным кибик кёреме да Тахирни,

энди аз да туралмайма мен ансыз.

Алтын жюзюк бла налмас ташчыкъча,

къалай ариу жарашабыз экибиз,

Тахир, Тахир... Хур къызны да акъылдан

шашдырырча нюрюнг барды бетингде.

Сенден ариу сурат салмаз суратчы,

назмучу да сенден ариу сёзлени

тизип бермез кюн тиякъгъа, ол жаухар

ташланыча. Тахир, Тахир, жан Тахир,

къанатлары энди къатхан чыпчыкълай,

ах, жюрегим учуп кетеди, жаным

булбул жырдан, тейри жарыкъдан толуп.

          Махимни эслеп, къатына барады.
                       (Къайгъырыулу.)
Ауругъанынг болур ансы, бетчигинг

кетип турад. Кел, хакимге элтейим.

                          Махим

              (жарыкъ болургъа кюреше)
Угъай, Зухра. Угъай, алтын эгечим.

Къайгъырырча зат тюйюлдю. Бош, алай...

Шашхын болуп, Гюлназ киреди. Зухра да, 

                 Махим да сагъаядыла.
                          Гюлназ

                           (сант эте)

Сен Тахирни сыйыргъанса да менден,

энди манга кюн тиймейди. Къолума

къонмайдыла кёгюрчюнле. Гюлчюкле,

мени кёрюп, къууанмайла. Зухра, сен

нек сыйырдынг Тахирими? Хан къызы,

айып болсун бетинге: жарлы этдинг.

                           Зухра 

                             (ызындан)

Гюлназ, Гюлназ! Алай тохта!

Гюлназ, атлашын да тюрлендирмей, чыгъып кетеди.





 Бу тели

этерикди мени, Махим. Эсине

Тахир тюшсе, дау айтып тохтайды, мен 

зор-хор бла сыйыргъанча Тахирни.

                        Махим

Шашып къалгъан болур дейме.

                          Зухра







Атасы

ёлгенли, ол керти аман болгъанды.

                          Марух киреди.
                          Марух

Жоюлгъанлы десенг а! Жойгъан а – ким?!

Тахир бала! Ол кёкден тюшген Тахир!

                           Зухра

Къой, бу мени марлап айланнганынгы.
                         Махим

                        (къоркъаракъ)
Мен барайым.

                          Марух

Бар, Махим, бар!

                           Зухра






    Сора нек

бара эди Махим!

                          (Махимге.)




    Махим, былай тур!

                          Марух

Атанг бла сёлешгенме биягъы.

Ол женгдире башлагъанды...

                          Зухра






    Тап, алай

эсе да, мен женгдирликми сунаса?!

Угъай, Марух. Къарындашлыкъ бетинги 

этип турдум. Алай энди хурметим

къалмагъанды санга аз да. Юсюнгде

адам ышан бир да жокъду!

                         Марух






Жаныуар

дегенлигинг тюйюлмюдю!

                          Зухра






Къатыма

басма энди дегенлигимди санга!

                          Марух

Басханны къой, ол жыртхыч жаныуарны

аякъларын тобукъланып жууарыкъ

мёлек сенсе, не бузсанг да кесинги!
                           Зухра
Сур сёлешип башлагъанса, Марух, сен.

Бош кюрешме, бюгюлюп къаллыкъ сунуп,

бюгюлгенден эсе, сынып къаллыкъма.

                          Марух

                         (къыжырап)

Сыннган угъай, ууалып да къал, манга

жетмез болсанг!

                          Махим

                            (къоркъуп)




Мен барайым...

                         Марух





     Махим, кет!..

Сен былайда туруп, жокъду этеринг.

                         Зухра

Махим угъай, сен кетериксе. Къуру,

эгетлеге сюйретгинчи бусагъат!

                         Марух

Охо! Алай къул Тахирге бош этип

къоярыгъ’а сунма, Зухра, кесинги!

                           Марух кетеди.

                           Зухра 

                     (жилярыгъы келип)

Махим, Махим, бир жанымдан бу тели,

бир жанымдан жарлы Гюлназ жанымы 

талагъанлай турадыла, эзгенлей.

                        Махим

                 (Зухраны къучакълап)
Зухра, мен а сени бир бек насыплы 

суна эдим.

                          Зухра


       Ах, насыплы болургъа

мени энди, Махим, хазна къойсунла.

                      Экиси да кетедиле.
                        III  АКТ

            Хансарай. Отоуладан бири.

                        Марух киреди.

                          Марух

                       (къаны бузулуп)
Не хадагъа этсин адам энди уа?!

Ангылатып, къоркъутуп да кюрешдим

мен Тахирни, алай жокъду магъана.

Фитнагъа уа фахму къайда? Зухраны

ычхындыра турама мен къолумдан!

Ай, ит Тахир, насыбыма от салып,

кюл тёбеге къаратыпмы къояса?

Угъай, угъай! Болмаз къалса, бир чурум

къалай тапмам, къылычымы суууруп

сюелирча ол тажалны юсюне?

           Гюлназ къара кийип киреди.
                         Гюлназ

Ма чурумунг. Менден уллу чурум сен, 

излесенг да, табалмазса, тобады.

Къан тёлемей къутулгъанды, мурдарлыкъ

этип, ханны киеулюгюдю да ол.

                          Марух
Менме ханны кюеулюгю!

                         Гюлназ





Дурусу

алай эди, хан улу Марух. Алай,

Тахир сауда, Зухрачыкъ санга жетмез.

                          Марух

Хау, Тахирни бу дуньядан къоратмай,

жюрек тынчлыкъ табалмазбыз энди биз.

                        Гюлназ

                            (сагъайып)

Тахир бла Зухра келе туралла,

кел, кетейик!

                          Марух



    Угъай, Гюлназ. Жашырын

бир къарайыкъ, булбул бла гюлханий

къалай тюрлю кирпилдериклерине.

                         Гюлназ

Къой, кетейик.

                          Марух



            Угъай, былай бугъайыкъ.

Гюлназ бла  Марух бугъадыла.

Тахир бла  Зухра киредиле.

                          Тахир

«Кюнлерими ыстауаты дуньягъа

Кёп къарадым эслеп-тюрслеп биягъы.

Ай да тюйюл сенден ариу, кюнню да

Сенден ариу тюйюл алтын тиягъы».

                          Зухра

«Сакъ сюймеклик жесир этип алдымы?

Жюрегинги жаннган отха салдымы?

Алай анга бола турма кёлкъалды.–

Сюймекликден ёзге насып къалдымы?»
                          Тахир

«Ай бетин да къаматаса, ариуум,

Кюн кёзюн да къаратаса, ариуум,

Жашау тою жарыта эсе бизни,

Сен дуньяны жарытаса, ариуум».

              (Зухраны къучакълайды.)
Ариу жаным, кесингча бир хурчукъгъа

жазгъан эди, баям, Хайям быланы.

                         Зухра

Тахир, наным, ийнарларынгдан бирин

айтчы энтта.

                          Тахир



   Кезиу-кезиу айтайыкъ.

                          Зухра

Охо, Тахир.

                          Тахир



    Сора башла.

                           Зухра





      Угъай, сен,

сен башла да...

                          Тахир 
                     (кёлю кётюрюлюп)
Жулдуз деп атар эдим,

жаным, багъалым, санга.

Алай ол, мууал болуп,

эрип кетеди тангнга.

              Зухра

Ай дер эдим атынга,

сенден ариуду неси?

Алай барды чуруму,–

тауусулгъан тёреси.

               Тахир

Кюн дер эдим атынга,

бек ушайса да анга.

Алай батып кетиучю

кюн тенг болурму санга?

      (Тахир Зухраны биягъы къучакълайды.)

                         Зухра 

                   (терен ахтынып)

Элпек эте къууанчынгы, насыбынг

тейри эшик ачар санга, кётюрюр.

Алай санга ол насыпны къызгъаннган

булут жабыу жабар жарыкъ кюнюнге.

                         Тахир

Къой, ахтынма. Аллах бизге болушур,

хакъды бизни сюймеклигибиз.

                          Зухра






    
     Алай

Марух да – хакъ, Гюлназ да – хакъ. Аладан,

къачып, къайры бугъарыкъбыз, жан Тахир?

                          Тахир

Хан хан сёзюн ашамаз да аузуна,

кимди бизни, айт, насыпдан айырлыкъ?

                          Зухра

Ах, атамы онгун алып турады

Марух, наным. Шахиджан да атамы

къолгъа жыя башлагъанды. Жюрегим

тынгысызды: не эсе да сезгенди.

                         Тахир
Зухра, атанг сени кемсиз сюеди.

Ол башынгдан тюгюнг тюшюп – унамаз.

                         Зухра

Хау, сюеди. Алай Марух атасын

къозутурдан артха турмаз. Эрманус

алайсыз да тергемейди атамы.

Къарындашла эселе да, суулары

бир сюзюлмей кетди.

                          Тахир





Былай жарсыма:

юшюталмаз къар юсюнде чагъаргъа

къарыу тапхан гюлню, жаным, боран да.

                           Зухра

Гюл дегенлей, наным, мени гюлчюгюм

бир мудахды. Ол, алгъынча, къууанып,

ойнай-кюле, къарамайды кёзюме.

Алтын наным, нёгерчиги да – мудах.

Ол учмайды энди тёгерегиме,

эрниме да къонмайды, учуп келип.

                         Тахир

Зухра, жаным, къоркъуп турма, къыйналып.

Жаным сауда, экибизни бир бирден

бир киши да айырмаз.

        Марух бугъуп тургъан жеринден чыгъады.
                          Марух





      Хауле Тахир,
бош база уа болурмуса кесинге?

Къылычымы тот басханмы сундунг сен?!

                          Тахир

Сенден къоркъуп, тогъуз таудан аумай а!

Тот а, Марух, намысынгы басханды.

                         Марух

Аузунгу къыс! Сен кесинги ким сунуп

сёлешесе мени бла? Гюлназдан

сен жух бурдунг. Ёзюр къызы санга не?!

Хан къызыды сени тахха ётдюрлюк!
                          Зухра

Тохта, Марух! Тахир, сен да сабыр эт.

                          Марух

Угъай, Зухра! Айтыр ючюнмю къалдым?

Къоркъутуп да кёрдюм. Алай хайыр жокъ!

Арабызны энди ма бу айырсын!

          (Марух къылычын сууурады.)
                          Тахир

Да, хан улу, сен хан къызын тергемей,

къылычынгы суууруп алгъанлыкъгъа,

мен намысха сакъ адамма.

                         Марух




      Къулну не

намысы бард?!

                          Зухра


           Тыныгъыз бусагъатдан,

этетлени чакъыртама!

                          Тахир




Зухра-хан,

таш чыдамаз сёзлеге къалай тёзюп

къояйым мен. Угъай, жаным.

                          Марух






    Хайда, бол!

                           Тахир
Бир кёрейим, къолунгдагъы къылычынг,

аузунгдагъы къылычынгча, от чагъа

эсе, Марух!

                            Зухра 

                                 (жиляп)


        Тахир! Тахир!

                            Тахир




      Тыйма, къой!

              Тахир  бла  Марух кетедиле. 

Биягъы къарелди аз кёрюнюп, тас болады. 

                       Гюлназ киреди.
                        Гюлназ
Жиля-жиля. Мен кёп жилягъанма, сен

Тахирими сыйырып алгъанынгда.

Кюнюм – кече, кечем а жиляу болуп,

жаным сауда, жаханим сынатдынг сен.

                            Зухра
Аллах ючюн, бир тын сен да. Тенг къызым

ушайса да. Талагъанынг, сойгъанынг

болмаймыды? Сыйыргъан а Тахирни,

Гюлназ, сененг! Биз туугъунчу окъуна,

жазыуубуз жазылгъан эди кёкде.

                        Гюлназ

Мен хан къызы болсам эди, ол санга,

кёрюр эдим, бурулуп да къараса.

                          Зухра

Аман сылтау тапмагъанса кесинги

жапсарыргъа, ётюрюк эсе да ол.

Гюлназ баштёбен болуп бара, Махим чабып киреди.
                         Махим 
                            (гузабалы)
Не болгъанды, Зухра, жаным?! Хан бери

келе турад. Къутургъан асланча, бек

огъурсузду. Зухра, ой, не болгъанды?!

        Тахир бла жаралы  Марух киредиле. 

Сахнаны бирси жанындан а – хан бла  Арап.

                        Бабахан

                       (къаны къызып)
Тюйюш сенден чыкъмагъанын билеме,

алай, Тахир, сен хан улун жаралы

этгенинг а кечилмезлик терсликди!

                            (Арапха.)
Эгетлеге айт да, Арап, Марухну

отоууна элтсинле. Хаким багъар.

Арап белги береди да,  эки эгет Марухну алып кетедиле.
Сен а, Тахир, сауут-сабангы, тешип,

Арапха бер!

                         Бахир киреди.
                         Бахир


   Не болгъанды, уллу хан?

Не этгенди Тахир, ханым?!

                       Бабахан





Марухха

жара салгъанд. Ёлмей къалса – насыбы.

                         Бахир 

                           (Тахирге)
Жашым, жашым, нек жангылдынг?

                       Бабахан






Бахир, ол

терс тюйюлдю. Къарындашымы жашы,

оспар Марух башлагъанды къаугъаны.

Алай, Бахир, мен Тахирни кечаллыкъ

болмам бу жол. Къарындашым унамаз.

                  (Барына да эшитдирип.)
Къыралымдан кери кетсин. Буйругъум

олду мени Бахир улу Тахирге!

Хубан, чабып келип, ханны этегине жыгъылады. 
    
          Махим, тёзалмай, чыгъып кетеди.

                          Хубан
Ой, сыйлыла сыйлысы, элден, журтдан

къыстап ийсенг жангызымы, жюрегим

жарылмазмы? Кеч бу жол да баламы.

                        Бабахан

              (Хубанны ёрге кётюре)

Жарлы Хубан, къысма, этме амалсыз,

Сёзюм – сёздю. Артха алыр онгум жокъ.

                          Зухра
Артыкълыкъгъа бош бересе, атам, жол.

Адам тёзмез халы барды Марухну,

аузу барды. Жилянны да ёлтюрюр

аны ууу, тюзлюк ёкюлю атам.

                       Бабахан
Къой, къызым, къой!

                         Зухра

                            (жиляп)



      Мен кесими билгенли,

буду, атам, тилегеним. Тахирни

къыстай эсенг, мени да ий. Мен ансыз

жашаяллыкъ тюйюлме. Алтын тахынг,

нар тажынг да керек тюйюлдю манга.

                        Бабахан
Къой, къыйнама...

                         Хубан



     Къызчыгъынга окъуна

ауруса уа, ханым, жанынг.

                         Бахир




      Хубан, къой.

Алайсыз да къан тарагъан жюрегин

отха салма. Хан ойламай этген иш

тюйюлдю бу.

                         Бабахан


   Мени ёзге амалым

жокъду, Бахир.

                          Тахир


             Даражасы бийик хан,

сауутуму-сабамы биргеме къой:

уруш тюзден къачып кетген мен тюйюл.

                        Бабахан
Болсун, Тахир! Энди уа буйругъума

сыйын да – кет. Уллу Аллах болушсун.

                         Зухра

                            (жиляп)
Атам, атам, аллынгда тобукъланып,

бек тилейме: айырма экибизни!

                       Бабахан

                         (ачыуланып)
Арап, Арап, къайдалла эгетлеринг?!

Ашырыгъыз хансарайдан Тахирни.

                            (Тахирге.)
Юч кюн бла юч кечеди болжалым,

андан сора бу тийреден кери бол!

Хан кетеди. Хубан да, Бахир да, ичлери кюе,

               ханны ызындан чыгъадыла.
                          Арап 

               (къууанчын жашырмай)
Чыпчыкъ кибик сызгъыргъанлыкъгъа жи_лян,

ол, къуш болуп, чыгъалмайды кёклеге!

                          Тахир

Сени кибик сюркелирге тюзелген

жаныуарды учалмагъан, жарлы сен.

                          Зухра
Айтыр сёзюм барды, Арап, Тахирге.

Чыкъ да, бизни эшик артында сакъла.

                Арап, баш уруп, кетеди.
Мууаллана башлагъан къызыл гюлюм

айтып тура эди, Тахир, насыбым,

учхалап кетип баргъанын къолумдан.

                         Тахир
Зухра, жаным, биз кёл этейик. Къадар

алайды деп, тюнгюлюрге жарамаз.

                          Зухра
                             (жиляп)
Тахир, наным, уллу ханны буйругъун

Бир Аллахды бузаллыкъ. Ах, биз угъай.

                          Тахир

Жашауунгу этме, жиляп, къарангы.

                           Зухра

Сенсиз неге керекди манга жашау?

Наным, наным, не этейик энди биз?

                          Тахир

Кетмей амал жокъду манга. Барайым.

Бир ауукъдан, къайтып келип, баш урсам,

кечер атанг. Ёлюп къалмаз антына.

                           Зухра

Бу жаулукъну мени кёзюмден жюрют.

       Зухра Тахирге жаулукъчукъ береди.

                           Тахир

(Зухраны кёз жашларын жаулукъчугъу бла сюртюп)
Бу жаулукъну жибитген кёз жашларынг

кече не кюн манга тынчлыкъ бермезле:

бери, артха, жол излетип турурла.

                            Зухра

Сенсиз жашау тутмакъдан да тар болур,

ачы болур татырандан да.

                            Тахир





          Угъай!

Кёлсюз болуп, ахырыда жарамаз.

Болмаз къалса, мындан урлап кетерме,

не былайда жоюлурма, жаным, мен!

   (Зухра Тахирни къаты къучакълайды.)
                          Зухра
Ёлтюрселе – ёлтюрсюнле. Жаным сау,

мен башхагъа барлыкъ тюйюлме, ийнан.

Андан эсе, жер къабарма! Тахир, сен

къайдагъынгы билдиргенлей тур манга.

                 Арап эгетле бла киреди.

                           Арап 

     (Тахир кеси эшитирча, кёл кенгдирип)
Бахир манга къазгъан терен уругъа

жашы тюшдю. «Тюзлюк керек эсе – ма!»–

дегенлиги тюйюлмюдю къадарны?!

                          Тахир
Бош къууанма! Кюн турмайды тутулуп.

Бютюн жарыкъ тийиучюдю, къутулуп!

Эгетле Тахирни эки жанындан алып кетедиле.
                           Зухра 
                          (кеси къалып)
Хызыр болсун жол нёгеринг. Наным, сен

кёп сакълатма, ансы кюйюп къаллыкъма.

                  (Бир кесек тынгылап.)
Гюлчюгюме барайым да, биз бирге,

жиляй-жиляй, жалбарайыкъ Аллахха.

Энди жалан олду мени таянчым.
Сахна акъырын къарангы болуп, акъырын жарыйды. Арап киреди.
                          Арап 
Минг-минг шукур болсун Уллу Аллахха:

Былай барса, толмай къалмаз умутум.

Жетмей къалмам муратыма. Жетмей а!

Мансур тайды. Тахир кетди. Бахирни,

ол къанжилик Марухну да къурутсам,

Зухра – мени. Айруз бла Шахиджан

мени кеси адамларына санап

турадыла. Алай санап турсунла.

Бусагъатда манга алай керекди.

Хан бла  Бахир киредиле. Арап баш урады.

                        Бабахан
Бахир, аскер башчымы ишсиз этип

къойдунг дейме?

                         Бахир



     Энтта бир кесек тёзсюн,

шекли болуп турмаз ючюн анга биз.

                         Арап 
Бахир тюздю, хау, сыйлыла сыйлысы.

Арабызда шеклик болур амалы

бир да жокъду.

                       Бабахан


            Арап, хау. Къырал ишде

сакълыкъ керек. Уллу кёллюлюк этип,

кёрмедикми тюп болгъан патчахланы?

                           (Арапха.)
Тёз бир кесек.

               Арап, баш уруп, кетеди.


           Муну терслиги болса,

къачар мурат этер эди.

                          Бахир




   Акъылын

билмейбиз да, былай дерге къыйынды.

Алай, ханым, тюз боюнлу адамгъа

ушамайды.

                         Бабахан


       Хо, къойдукъ. Бир айтырым

барды, Бахир.

                          Бахир


            Тынгылайма, жюйюсхан.

                        Бабахан
Арт кезиуде кёп къыйнагъанма сени,

къыйнарыгъым келип угъай, амалым

алай болуп. Тахирни къыстагъаным

бошдан тюйюл. Бахир, тели болургъа

аздан къалып турама мен. Хыйсап эт:

Мен Тахирге береме да Зухраны –

от салады къарындашым Эрманус.

Бермейме да, мен Аллахны аллына

не бет бла барлыкъма, айт, нетейим?!

                          Бахир
Мен – бир къулунг. Не акъыл юйретейим

сени кибик уллу ханнга? Алай, айт

дей эсенг а: Эрманусдан эсе, мен

Аллахдан бек къоркъурукъма.

Шахиджан къызы бла киреди.

                      Шахиджан

                  (Бахирге, огъурамай)





   Кет, сен а...

                              (Ханнга.)
Ханла ханы, Аллах кечген да этер,

Эрманус а ол бедишни кётюрмез!

Бахир ханышагъа, Махимге да баш урады.
                          Бабахан
Кел, ханыша, кел, ушакъгъа къошайыкъ.

Бек акъыллы сёлешдинг кесинг да. Кел.

                       Шахиджан
Угъай, угъай. Эр кишиге тенг болур

акъыл къайда тиширыугъа?

                       (Кюлюмсюреп).





 Хыйлагъа,

кёзбау сёзге устабыз биз.

                           Бахир




         Ханыша,

фитна бла кюрешмейди акъылсыз.

Кимге – уру, кимге къапхан къурургъа,

кёзбау этип, жагъылыргъа – жау кибик,

ётюрюкню керти этип сёлеше,

аралары бла къыл да ётмеген

шуёхланы-тенглени жау этерге

жютю акъыл керекди, чюйре акъыл

эсе да ол. Багъалы ханышабыз,

мени оюм алайды.

                      Шахиджан

                            (ханнга)



            Эсли адам

кёреме да ёзюрюнг, ханла ханы.

                        Бабахан
Хау, бек керти адамымды. Ханыша,

сен да аны ариу кёрсенг керекди.

Ханыша Бахирге, эсленир-эсленмез, баш урады.
                           (Махимге.) 

Махим, къызым, Зухрачыгъ’а къайдады?

эрттенли да кёрмегенме...

                         Махим





     Мен да кёп

излегенме бюгюн.

                       Бабахан



        Терек бахчада

болур сора.

                         Махим


       Угъай, жокъду анда да.

                          Бахир
Менден бизде къалгъан эди, уллу хан.

                        Бабахан
Жарлы Зухра... Охо сора...

                       Шахиджан





Хан къызы

къалай барыр, къонакъ болуп, къулуна?

                        Бабахан

                          (огъурамай)
Анасына баргъанды ол. Зухраны

Хубан-ханым ёсдюргенди ючжыллыкъ

заманындан.

                           Бахир


            Эркин этсенг эди, хан,

кетер эдим...

                         Бабахан


            Бар.

                      Шахиджан



           Зухраны бери ий!

Тахир бла анга энди жазыу жокъ.

Бахир, баш уруп, кетеди.

                         Махим
Андан бизге не жетеди, анам? Къой.

                        Махим кетеди.
                       Бабахан

                   (кесин кючден тыя)
Гитчеликден таныйма мен Бахирни.

Къарындашлыкъ, тенглик да этип тургъан

ёзюрюмдю.

                      Шахиджан


         Ханым, мени акъылым:

ким да кеси жерин билип турургъа

керекди...

                         Бабахан

                          (сёзюн кесе)
                
Хау, тюз айтаса, керекди!

                      Шахиджан
Тюз ангыла мени, ханым. Башынга

минерле деп сагъайтханлыгъымды ол.

                        Бабахан
Инбашымда тепсегенлени кёрюп

айтханлыгъынг болур, эшта?!

                     Шахиджан





  Хан, угъай.

Кенгирек тут къулларынгы. Къабаргъа

тебреселе, эслер кибик.

                       Бабахан





        Сени да?

                     Шахиджан

Хау, мени да: ханны тенги-досу жокъ.

                     Шахиджан кетеди.
                          Бабахан

Акъылсызды дечи энди къатыннга?

Тюз айтады. Былай буруч болмаса,

ахшы къатын боллукъ эди. Хо, тонун

чюйре кийип тохтамазча этерме.

                        Арап киреди.
                           Арап 

                           (баш уруп)
Ханла ханы, бир тасха билгенме да,

аны санга баям этмей жарарыкъ

тюйюлдю деп келеме.

                          Бабахан





     Айт, Арап, айт.

Не тасха эсе да, мен да билейим.

                           Арап 

Чамланырса деп да къоркъама, алай...

                         Бабахан

Айт, айтырыкъ эсенг, чайнап турма да!

                           Арап 

Тахир бла къызынг къачар кёл алып

турадыла, кесим эшитгенме, хан.

                        Бабахан
Къачаргъамы?! Угъай, аллай эссизлик

этмез къызым!

                           Арап

              (ханны арсарлыгъын эслеп)


      Бол де ансы, Тахирни

ауанасы болайым.

                          Бабахан




        Жашлыкъ этмез

деп ышанмай башлагъанма Тахирге.

Хау, Тахирни кёз туурангда тутуп тур,

ол, мухажир болуп, мындан кетгинчи.

                Арап кетеди, Зухра киреди.
                         Зухра

                             (мудах)

Атам, мени излегенми этеенг?

                      Бабахан

Угъай, жаным. Къайдагъынгы билирге

соргъанлыгъым эди.

                  (Бир кесек тынгылап.)





Къызым, жанынга

тийгеними билеме. Хау, сен манга

кечалмайса. Тахирден айыргъаным

кёлсюзлюгюм тюйюл эди. Алайсыз

ол да, сен да, къыралыбыз окъуна

тюп болургъа боллукъ эди. Атангы

бек терслеме.

                         Зухра
   Шахиджан а?  

        Бабахан




                                                            Шахиджан?..

                           Зухра
Сакъ бол, атам. Шахиджанны обургъа

ушагъанын кёрмеймисе?

                         Бабахан





      Сюймесенг,

къызым, адам сарыуекге да ушар.

                           Зухра
Бир ауукъдан уу жилянынг сарыуек

болуп, атам, сюелмесе юсюнге,

мен ёлейим.

                        Бабахан



       Сени былай къыйнаргъа

сюймей эдим. Насыпсызлыгъынг мени

салам отда кюйдюргенлей турады.

Не этейим?

                         Зухра


           Берир болсанг Марухха,

бер, алай а мен сау тюшмем къолуна.

                        Бабахан

                          (ачыуланып)
Угъай дерге бош базындынг атанга!

Сен бюгюнден арысында Тахирни

унутуп къой! Атын иш да сагъынып

эшитмейим. Унарыкъ тюйюлме, къыз!

                            Хан кетеди.
                           Зухра
                               (мудах)

Жарлы анам сау болгъан болса эди,

быллай кюнмю келлик эди башыма?

Ой, мен харип, аллай нысыбым да жокъ.

                          Хубан киреди.
                         Хубан
Зухра, къызым, нек излей эди атанг?

Тынгысыздан ёлюп къалама, ийнан.

                            Зухра

                      (Хубанны къучакълап)
Бош, эрттенли кёрмеген эди да ол,

андан сора эди мени.

                          Хубан




   Аурунг тас,

Шахиджанны ууу жетген сунуп, мен

бир бек къоркъдум. Къоркъмай а ол  уубетден.

                            Бахир киреди.
                          Бахир

                           (Хубаннга)

Не этесе сен а мында? Ханыша

кёрсе, Хубан, санга да сёз жетдирир.

Бар юйюнге.

                     Бахир кетип тебирейди.
                          Хубан


           Ёзюр, алай бир мычы.

                          Бахир
Ишим болуп, ханнга бара турама,

не этесе?
                         Хубан


   Алгъаракъда базарда

бир бек зыккыл факъырачы къатынчыкъ,

этегиме жабышып: «Баланг ючюн,

бир тынгыла сёзюме!» – деп тиледи.

Тахир бла Зухраны юслеринден

хапар айтды, мен угъай, ол ёсдюрген

кибик алтын кёгюрчюнчюклерими.

Сора, бир бек мудах болду да жарлы,

кетип къалды, жарты къоюп хапарын.

                           Зухра

                            (ахы къуруп)

Ах кюнюм! Ол къарт къатынчыкъ Тахирни

къадарындан кёп биледи. Ахыры

аман болур, жашырып къойду эсе.

                          Хубан

Алтын къызым, анга тюбеп келеме.

                          Зухра 

                         (тынгысыз)

Не айтды да?!

                   (Хубан тынгылайды.)

                          Бахир



          Нек тураса тынгылап?

                         Хубан

Жукъ къошмады.

                          Зухра




   Нек?!

                          Хубан





    Билсенг а.

                          Бахир







    Ай, иги

хапар болса, айтыр эди, Хубан, ол.

                          Хубан

Ол тюйюлмюд мени былай кюйдюрген.

                         Зухра

Уллу Аллах, кёлсюз этме Тахирни!

                         Хубан

Амин, къызым. Иги къууум этейик.

Кючю уллу себеп этер, болушур.

                  Зухра сытыла кетеди.
                         Бахир

Мен барайым.

                        Хубан


             Энтта бир кесек мычы.

Хубан хуржунундан алтын сынжыр чыгъарады.
Муну санга бер деп, къаты айтханды

жарлы къатын. «Ол жашыма тапдырыр,

ким биледи, муну кёрсе, анасы

сау болгъанын, ёлмегенин ангылар.

Андан ёзге мени асырар адам

жокъду»,– деп, кёп жилягъанды ол жарлы.

                         Бахир
Кимди жашы? Айтханмыды ол атын?

                         Хубан

Аскер башчы.

                         Бахир



               Тохта-тохта, атына

не дей эди?!

                          Хубан



        Салим...

                          Бахир

        (алтын сынжыргъа тюрслеп къарай)




           Ол къатын къара

араплы уа тюйюлмеди?!

                          Хубан





           Хау, къара

къатын эди. Таныгъанмы этесе?

                          Бахир
Ол мен суннган къыз эсе, таныйма, хау.

                         Хубан
Не къызды ол? Къарт къатынны хапарын

айтама мен.

                          Бахир


         Эртте, жаш заманымда

бир тап къара тиширыуну таныучем,

кесини да билгичлиги бар эди.

Олду, Хубан, ол мен излеп айланнган

къарт къатынчыкъ. Бу сынжырны иеси

ким болгъанын окъуна билеме мен.

Биргеме кел!

                           Хубан


               Къайры элтесе мени?

                            Бахир

Сен элтесе ол къатыннга.

                           Хубан





      Аурунг, хо.

                    Махим чабып киреди.
                           Махим
Хубан, Хубан!

                          Хубан


                 Не болгъанды, Махим, не?!

                         Махим
Зухра ауруп къалгъанды!

                         Хубан




         Оу эшигим!

                         Махим

Сант этеди. Сенден ёзгени Зухра

кёрюрге да унамайды.

                         Бахир

                          (Хубаннга)




      Хо, сен бар.

Аны кесим табайым.

                          Хубан




              Ол жарлыгъа

болуш, маржа, жанынга сууапды.

                          Бахир







   Бар.

                         Махим

                         (ашыкъдыра)

Хубан! Хубан!

                           Хубан



                Ой, насыпсыз балачыкъ!

Хубан да  Махим да кетедиле.

                         Бахир

Сурай ханны жаш заманында нёхю

сауду сора? Эсимдеди аты да.

«Дугъумчукъ» деп эркелете эди ол

Зубайданы, асыры къарачыкъдан.

Ол жарлыны, къарны болгъанын билип,

сатып ийген эди Сурай. Сора мен

бошдан шекли тюйюл эдим Арапха:

Сурай ханны кимилди жашыды ол! 
                          (Сагъышлы.)
Сурай ханны ёлтюрдю эсе Арап –

атасына дерт жетдирди. Алай ол

нек сау къойду къарындашы Айрузну?

Нек жашырлыкъ эди бизден кимлигин

аскер башчы, бир мураты болмаса?

Сурай ханнга къажау тургъан жашын биз

бютюн сыйлы кёрюр эдик. Арап да

аллай бирни билмеген тели тюйюл.

Зубайданы алып келсем, уллу хан

ким болгъанын таныр аскер башчыны,

акъылында не болгъанын да билир.

Бахир кетип тебирерге,  Арап киреди.
                           Арап 

Бир тохтачы, уллу ёзюр. Сорурум

барды санга.

                           Бахир



          Тынгылайма, Арап, сор.
                           Арап 

Ёзюр, керти кёлюнг бламы мени

сатхыч сунуп, шагъатлыкъ излейсе сен?

                           Бахир

Ишим, кючюм болмагъандан, жанынгы

къыйнайым деп кюрешмейме, Арап, мен.

Сагъайырча этгенсе да, ажымсыз

болур ючюн, бир адамгъа тюберге

керекме мен. Табылгъанды ол адам.

         (Кетип бара, ызына бурулуп.)
Сен тамбла уллу ханны аллында

юч соруугъа юч да жууап берликсе.

Къутулургъа кюреш ансы...

                              Кетеди.
                          Арап 

                               (кеси)




      Бахир, мен,

билесе да,– ызымдан тюшгенлеге

кечмеучюме!
                         Айруз киреди.


            Терк бол, Айруз! Бахирни

кёз туурадан кетерме! Биз излеген

къарт къатыннга тюберикди бусагъат.

Хайда, хайда, чап Бахирни ызындан!

                          Айруз
Къоркъма, Арап. Ингир къарангысында

ким кёрлюкдю, артда танырча мени?

Экисин да...

                     Айруз чабып кетеди.


           Угъай, угъай! Бахирге

бир жукъ болса, он бармагъын да къадап

тохтарыкъды манга энди жюйюсхан!

Махим чабып киреди да,  Арапны эслеп, тохтагъан да бир этеди, алай, терк окъуна эс жыйып, къаты бла озуп тебирейди.
                          Арап 

Ариу Махим, алай бир тохтачы.

                        Махим

          (къоркъгъанын жашыралмай)






            Къой,

тыйма мени. Бир бек ауруп Зухрачыкъ, 

гюлчечек суу келтирирге барама.

                           Арап 
Бар, тыймайма. Алай ханыша ананг

мени тапсын, Махим. Сакълап турлукъма.

Болжал этер иш тюйюлдю, къаты айт.

                         Арап кетеди.

                         Махим
Жан алалмай къыйналгъанны кёзюне

муну тутсанг, жаны угъай, жюреги

чартлап чыгъар, Аллах бирди, къабындан.

             Шашхын  Гюлназ киреди.
                         Гюлназ

«Жюрек сырым ачыкъ болсун. Эрттеден

Айталмайын тура эдим санга мен:

Сени сюе, къара жерге кирирме,

Сюйгенлей да алай къобарма кёрден».

                       (Махимни эслеп.)

Сен Тахирни сыйыргъанса да менден,

энди манга кюн тиймейди, къолума

къонмайдыла кёгюрчюнле. Гюлле да

къууанмайла энди манга. Зухра, сен

нек сыйырдынг Тахирими? Хан къызы,

айып болсун бетинге: жарлы этдинг.

                        Махим

Гюлназ, Гюлназ! Мен Махимме.

                       Гюлназ

                    (тюрслеп къарап)






      Хау, Зухра

тюйюлсе сен. Аны жангы эгечи –

Махимчиксе. Сен да сюймеклик отха

тюшюп тургъан бир ариуса. Ах, анга

ийнаныргъа къоркъуп тургъан бир мёлек.

                        Махим

                   (артха туракълай)
Угъай...

                        Гюлназ


           Кеченг, кюнюнг да Тахир болуп

жашайса сен.

                         Махим



      Угъай, угъай.

                         Гюлназ





 Зухраны –

тенг къызынгы – сен да харам этерсе,–

душман болуп туралмазса кесинге!

                          Махим

Угъай! Угъай! Шашхын Гюлназ, къой! Угъай!

           Гюлназ кетеди, Махим а жиляй къалады.
                        IV АКТ

        Хансарай. Отоуладан бири.

                     Хан киреди.

                        Бабахан

Кючю Уллу кечер мени, хау, кечер.

Эрманус а кечерик тюйюлдю. Ол

бери буруп тохтарыкъды аскерин,

мен Марухха бермей къойсам къызымы.

                         Марух киреди.

                          Марух

Хау, сыйлы хан, бет этер деп Эрманус

ышаныу жокъ, къарындашынг эсе да.

                         Бабахан

                  (Марухну энди кёрюп)

Бош къопханса тёшегингден, Марух, бош.

Бар да, таян, тентирей тураса, бар.

                         Марух

Хатам жокъду. Къаным кёп кетип, андан

къарыусузма ансы, жарам къоркъуулу

тюйюлдю, хан. Къайгъыргъанынг жаныма,

не жашырыу, бек асыуду.

                        Бабахан

                      (сагъышлы болуп)




       Марух, мен,

Аллахны да шагъат этген антыма

ёлюрге деп турмай эдим. Алай сен

тергемединг не Зухраны жюрегин,

не сёзюмю. Уруш бла къоркъутуп,

аласа да къызымы, ыразылыкъ

бералмайма, Марух. Марух, хор этип,

тапмагъанды бир адам да насыбын.

                     Шахиджан киреди.
                         Марух

Тюйюмчекча тюйюлгенлей турмаз да

манга Зухра. Тюнгюлюр да Тахирден

бирде ачар манга къатхан жюрегин.

Ары-бери эте турмай, тоюбуз

болур кюнню белгилейик, сыйлы хан!

                     Шахиджан

Ханла ханы, сен Марухдан тийишли

жаш тапмазса, излесенг да, Зухрагъа.

Шекли болуп, бош къыйнама кесинги,

къарындашынг Эрманус да жумушар.

Бир болсагъыз, киши базгъын сёлешмез,

кёз къаратмаз ырысхынга, жеринге.

                         Бабахан
Бар байлыгъым – жангыз къызым. Ша_хид_жан,

сюймей эдим былай эт деп къысаргъа.

                      Шахиджан

Хау, Зухрадан асыл сабий дуньягъа

туумагъанды. Бир Аллах, ариулугъу

хур къызланы сукъландырыр.

                           Марух






     Да аны

ючюн ёле турмаймамы да былай!

                      Шахиджан

Сюймеклигинг керти эсе, Марух, сен

бош къысаса энди ханны. Сабыр эт.

Ашыкъдырма Зухраны да. Насыбынг

къолунгдады. Энди Тахир къумлагъа

гъашик* болуп кете эсе.

                          Марух





     Да болжал

эте турмай, алып къойсам...

                      Шахиджан 

                           (сёзюн бёле)






  Зухраны

илешдирмей, хор-зор этип жарамаз.

Артыкълыкъны итлерине талатсанг

гюл Зухраны жюрекчигин, ёмюрде

сау болмазла жаралары. Оюмсуз

болма, Марух.

                        Бабахан


                Шахиджанны сёзюне

тынгыла да, ашыкъдырма.

                     Шахиджан




      Зухраны

жюрегине бир жол къалай тапмазса?

                         Марух
Болсун. Алай кёпге жетмез тёзюмюм

деп къоркъама, даражасы уллу хан.

                       Бабахан
Тюз адамны айтханына сыйыннган –

абынмайды. Къууандырдынг сен мени.

                      Шахиджан

Сыйлы ханым, Марух кючден сюелип

турады да, элтдир аны жерине.

                       Бабахан

Кел, къыйналып тураса.

                          Марух





    Хау, барайыкъ.

                      Экиси да кетедиле.

                      Шахиджан

                  (бетине уу жайылып)
Угъай, Марух! Бабаханны киеую

мени жашым – Айруз боллукъду. Угъай!

Бабаханны тахы, тажы да сени

болсун депми жалынчакъма  мен ханнга?!

Угъай, угъай, тентек Марух. Айрузум

олтурлукъду Бабаханны тахына!

                             Арап киреди.
                          Арап 

Нек жангызса, ханыша?

            (Къаны бузулгъанын кёрюп.)





      Къабыныргъа

аздан къалып тураса да!

                     Шахиджан





         Дуу жанып

къалмагъаным сейир окъунады!

                          Арап

                           (къоркъуп)






 Хан

жукъму сезгенд?!

                       Шахиджан




          Угъай, Арап.
                           Арап 






               Сора нек

от чагъады эки кёзюнг?

                         Шахиджан





         Бабахан

Зухрачыкъны сер Марухха берирге

сёз тауусханд. Мен а аны Айрузгъа

тежегенме!

                          Арап 


          Къалай дединг? Ханыша,

аман тюш а кёрмегенсе. Сора сен

Зухрачыкъны...

                      Шахиджан

                           (сёзюн бёле)



    Бош кюлесе, Арап, бош.

Сен Марухну ёлтюресе да...

                           Арап 

                           (огъурамай)






Айруз

ёлтюрсюн. Мен нек ёлтюреме аны?!

                       Шахиджан

Тели болма! Бугъуп айланнган Айруз

ёлтюраллыкъ тюйюлдю. Сенича ол

айланаллыкъ тюйюлдю хансарайда.

                           Арап 

Охо! Алай андан манга келлик – не?

Не берликсе: ырысхымы, къуллукъму?!
                       Шахиджан
Арап, жашым Бабаханны тахына

олтурсун да, аузунг айтхан – мардады.

Къакъ-сокъ этмез санга киши. Даражанг-

сыйынг бла айланырса.

                          Арап 




   Ханыша,

къуру сёзге ийнаннган теличикге

бош ушатдынг. Андан сора да, манга

шекли болуп тургъанларын билесе.

                      Шахиджан

Хау, билеме...

                          Арап 



           Сора балта аузуна

нек тюртесе?!

                       Шахиджан



              Тергеу этмей сёлешген

сунма, Арап. Сен Марухха бичакъ ур.

Бичакъ Тахир жюрютген бичакъ болсун.

                          Арап 

Марух бла Бахир улу Тахирни –

эки жашны бир бирлерине тутхан

дертлерин а ким билмейди?..

                      Шахиджан






    Хау! Санга

шекли боллукъ тюйюлдюле.

                          Арап 






Келишдик!

                      Шахиджан
Ышандырып, этмей къойсанг – къажауунг

Бахир угъай, мен боллукъма! Билген эт!

                      Шахиджан кетеди.
                           Арап 

                          (ачыуланып)
Къарачы сен! Адам сыфатха кирип,

манга оноу этеди бу обур да.

Сен ёлмегин, гюл Зухрамы жашынга

деп сакълайма, къул тёзмезликге тёзюп!

Ёлтюрген а, Марух угъай, Кёр улу,

Рустам бла сюелсе да аллыма – 

гунч этерме. Кесимиди Зухрачыкъ!

                          Зухра киреди.

Кел, кел, Зухра – кёкню жулдуз гюлчюгю.

                          Зухра

                          (тынгысыз)
Арап, Махим келлик эди былайгъа?

                          Арап

Кёрмегенме. Зухра, ханым, ауругъан

хапарынгы эшитгенме да...

                          Зухра

                          (сёзюн бёле)






Сау бол,

игирекме.

                          Арап 



      Иги эди алай терк

тюзелгенинг. Ариу Зухра, мен жарсып

тура эдим.

                          Зухра

                             (сюймей)



           Жарсыусуз бол.

                            Арап 




                         Хан къызы,

бу дуньяда менден насыпсыз адам

жокъ эди да, къууанчлы этдинг мени.

Хар сёзюнгю, жаухар минчакъны кибик,

сууурурма энди жюрек къылыма,

Намазлыкъда Аллах бла атынгы

тенг айтыргъа, ол минчакъланы санай.

                          Зухра

Айып этме, айтханынгы ангылар

кючюм жокъду бусагъатда.

                           Арап 






Кеч, къулунг,

ким болгъанын унутуп, кёп сёлешди.

                           Зухра

Аллах кечсин.

                          Арап 


               Эркин этсенг, хан къызы,

мен кетерем, чырмап турмай сени.

                          Зухра






   Хау.

Бар, эркинсе.

                           Арап 


              Сау бол, Зухра!

                           Арап кетеди.

                           Зухра





 Ахырат

болсун, барып, ол сен кетерик къую.

Аман ёллюк, не къадар жаншап кетди.

Мен хариб’а, муратымы билип, ол

баям этип къояды деп атама,

жалыныргъа аздан къалдым...

                           Махим киреди.





     Махим, кёп

къалдынг да сен, чырмагъанмы этдиле?

                         Махим

Бир болмачы хапаргъа тыйып анам,

ийнан, кючден къутулгъанма.

                          Зухра






    Баям, ол

бай, ариу да хан улун сайлай эди

жулдуз кёзлю къызчыгъына.

                          Махим






    Хау, ханла,

патчахла да мени ючюн къырыла

турадыла! Мени къой да, кесинги

къайгъынгы эт.

                          Зухра

                              (мудах)



        Хау, бек уллуду къайгъым.

                          Махим
Айт, не бла болушайым мен санга?

Аллах бирди, жанымы да аямам,

бир зат бла болушаллыкъ эсем мен.

                           Зухра

Шегим жокъду.

                         Махим




Айт сора, не этейим?

                           Зухра

                (бир кесек тынгылап)

Махим, мени Тахиримден айыра

турадыла, чап да, билдир сен анга.

                         Махим
Ах, биягъы Марухмуду?

                         Зухра





    Хау. Атам,

амалсыздан сёз бергенди. Тахирге

тюбеширге керекбиз деп, къаты айт.

                        Махим

Охо, жаным.

                           Марух киреди.

                           Зухра



          Хайда, сакълап турлукъма.

Махим кетеди.  Зухраны уа Марух тыяды.

                           Марух
Бюгюн мени кёрмез ючюн, Зухра, сен 

сокъур болуп къалыргъа да ыразы

эдинг, баям?

                          Зухра



             Эшта, сокъур этерик

болурса сен кертда да... Ах, кёзлерим,

сени кёрюп, къалмайдыла аурумай.

                        Марух

                         (кёл кенгдире)

Зухра, энди терк-терк ауруй турлукъгъа

ушайдыла ала.

                         Зухра



           Угъай, Марух, мен

кесим къармап къоярыкъма аланы,

болмаз къалса. Сенича азирейли

уруннганлай нек турады кёзюме?!

                           Зухра кетеди.

                         Марух 

                              (ызындан)
Ол да сюймей, бой салдырдым атанга,

сен да, сюймей, тёгюлюрсе аллымда!

Тохтап бир тур, аякъларымы жуууп,

сууун ичер кюн да келир башынга!

                        Арап хыны киреди.

                          Арап 

                             (арсарсыз)

Хан улучукъ, къуллугъуму сыйырып,

Зухрамы да къымаргъамы тебрединг?!

Угъай, тейри!

                         Марух

                              (къутуруп)



           Неле-неле дединг сен?!

Бир къайтарчы, къарамашакъ сыйсыз къул!

                          Арап 

Угъай, Марух, къул тюйюлме! Мен да хан

улума, хау! Сурай хан деп эшитген

эсенг, олду мени атам! Тахирден

къутулургъа, сенми турдунг аллыма?!

Тап къая да кирмесин арабызгъа –

муру-чуру этерме аны да мен!

                         Марух

Сора, Арап, Сурай ханны къылычы

эталмагъан хорлукъну, сен жашырын,

сатхычлыкъны, фитналыкъны къабына,

къыз тиширыу чадрасынача, бугъуп,

этергеди муратынг?!

                          Арап 



                Жангыз болсанг,

фитналыкъ да, сатхычлыкъ да, зорлукъ да

айып тюйюл. Бабаханны тахына

олтурургъа чырмау болгъанланы мен

бирем-бирем ашырырма къайтмазгъа!

Андан сора хан-патчах даражама

баш урурча этерме мен атангы.

Барчы-келчим болур атанг – Эрманус!

                         Марух

Къара Арап, шашхынлагъа кечим бар!

Алай санга, такъгъан тели эсенг да, 

кечмем: манга сёз къарыргъа базындынг!

                          Арап 

                         (кюлюмсюреп)

Нек тураса! Хайда, сууур къамангы!

                          Марух

                      (къамасын суууруп)

Угъай сора! Башымы кесим алып

узатхынчы бир сакъла!

                          Арап 

                  (сермеширге хазырлана)





  Сени башынг,

манга угъай, эшекге да зат тюйюл!

Алайды да, биргенге къалсын башынг.

Мен аллыгъ’а – жанынгды. Аны да мен

муну бла аллыкъма, хау!

               Тахирни бичагъын кёргюзтеди.
                          Марух




         Не сырсыз, 

не намыссыз итледенсе, къул Арап!

Сен биреуню бичагъы бла мени

жоюп, анга атаргъады муратынг,

харам мурдар, дертден къоркъуп, ишинги.

                          Арап 

Бу Тахирни къамасыды. Бир уруп,

экинги да къоратайым кёзюмден.

Сен да, ол да гунч болугъуз!

                (Марухха бичакъ урады.)






      Зухраны

аллыкъ эдинг сора?! Алчы энди бир!

Жыгъылып баргъан Марухну Арап сахнадан бир 
жанына тюртюп, жан-жанына сагъая, кетеди. 
                            Зухра киреди.

                          Зухра

Не кёп къалды Махим келмей. О Аллах,

бир жол юйрет, къутулурча палахдан.

Кесингсе да жашау берген. Дау этип

келмегенме мен да бери. Къадарым

къолунгдады, Кючю Уллу, жазыкъсын.

Сюй дединг да, сюйдюм шашхын болурлай,

Ол сюймеклик ючюн кюйюп кетерге

угъай демем! Сюйгенимден айырсанг,

Жаннетде да кечиналлыкъ тюйюлме.

                          Махим киреди.

                         Махим

Зухра, жаным, чыракъча тауусулуп

къаласа да, кюйме былай.

                          Зухра





          Наныма

тюбедингми? Нек келмеди биргенге?!

                        Махим

Сакъдыла да бегеуюлле, Тахирге

бек къыйынды энди бери къутулгъан.

                          Зухра

Ах, мен жарлы, къалай болгъун да?

                          Махим







          Къайгъы

этме, Зухра. Ол мен таныгъан Тахир

амал табар, тюбеширсиз бусагъат.

                         (Тахирни эслеп.)

Айтханем да! Майна, келе турады.

Сакъ болугъуз: киши кёрюп къоймасын.

                          Зухра

         (кетип баргъан Махимни ызындан)

Узакъ кетме.

                         Махим



    Кетмем, Зухра, жарсыма.

Тахир киреди. Зухра, чабып барып, Тахирни  къучакълайды.
                          Зухра

Тахир, наным, этмей эсенг бир мадар,

Марух мени къарауашны орнуна

тутарыкъды ёз къаламда.
                          Тахир





     Жан Зухрам,

жаным сауда, боллукъ иш тюйюлдю ол.

Мен унамам. Бармагъы тийсе – къолун,

къолу тийсе – башын къыйпап къоярма!

                          Зухра

Наным, Тахир, къачаргъа керекбиз биз:

насыбыбыз хансарайда тюйюлдю.

Жер этеги къыралланы биринде,

гитче жербаш юйчюкдеди, Тахир, ол.

                          Тахир
Къысталыуум бир бедишге азды деп,

къачхынчы уа, Зухра, къалай болайым?

                          Зухра

                              (къагъып)

Уручу да къалай болгъун?! Сюйгенин 

сыйыртханнга саналгъан иги боллукъ

эсе санга, манга ёлген игиди!

                         Тахир

Энтта, барып, бир тилермем атанга:

ким биледи, къайтышхан эсе уа ол.

                           Зухра

Тахир, Тахир, хыйны этген болурла

ансы, бюгюн былай ётсюз нексе сен?

Атам мени амалсыздан бергенин

билмеймисе Марухха?!

                         Тахир





 Ариу Зухрам,

сени алай бек сюеме мен, алай:

мен сазымы чалып-чалып къылларын,

жырларымы шош-шош айтсам, биягъы

жулдузчукъла энип келип кёкледен,

тангнга дери тепсейдиле, сарычач

суу къыз_чыкъ_ла ай жарыкъда жуууннган

кибик, ариу кёк кёзчюклери кюле.

                    (Бир кесек тынгылап.)

Жаным, Зухра, сени урлап къачаргъа

угъай да, мен, дунья къарап тургъанлай,

ат бойнуна алып, алай кетерге

сюе эдим гюл талагъа. Жаным, хау,

къачмай, бизге насып жокъду!

                           Зухра






    Ах, нечик

бек къоркъутдунг мени, Тахир. Къолума

аллыгъымы хазыр этип къояйым.

                           Тахир

Жаным, адам аягъы тохтаргъа, сен

эски кёпюр къулагъына келип къал.

Мен агъачдан терк чыгъарма аллынга,

адеж тутуп, биз минерик атланы.

                         Зухра

Охо, наным!

                            Зухра кетеди.
                         Тахир



           Уллу Аллах болушсун!

Бош турама. Мен да, барып юйюме,

узакъ жолгъа хазырлайым кесими.

                            Арап киреди.

                          Арап 

                       (ёхчеге хахай этип)
Кёрмейсе бу бетсизликни! Тахир, хан

думп бол деген ушаед да къаладан!

Хан буйрукъну юсю бла атларгъа

къалай баздынг?!

                          Тахир




      Хожаны гырайтынлай,

не окъургъа къалдынг былай?! От тюше

турмайды да хансарайгъа?

                          Арап 





      Тюшмей а!

Сенден уллу от бармыды дуньяда?!

Жетген жеринг ёртен бола, оюла,

Гюлназ кибик, кюл къалады ызынгдан!

                         Тахир

Жарлы кесинг, сен а кимге термиле

кесеу башча къаралгъанса, айтчы бир?!

                          Арап 

                     (къылычын суууруп)

Айтырыма аз да шегинг болмасын!

Алай бу жол мен угъай да, къылычым,

кёкча жашнап, айтырыкъды хар сёзюн!

Шибля кибик урлукъду ол!

                          Тахир

                      (къылычын суууруп)






Гаянгы

жап дейме да! Сермеширге тебреген

керти жигит, къабан кибик, къычырыкъ

этип, халкъны жыймаучуду юсюне!

Къычырыкъгъа хан, ханыша, къалауурла киредиле.
                         Бабахан

Къылычланы къынларына салыгъыз!

Ханны тергей билирча этдирейим,

намыс-сыйдан хапарыгъыз жокъ эсе!

Къалауурла! Тахир бла Арапны

хансарайдан думп этигиз бусагъат!

                          Тахир

О уллу хан, бир-эки сёз айтыргъа

къой, тилейме.

                        Бабахан



            Энди санга кечим жокъ.

                  Арап Марухну ёлюгюн кёреди.
                           Арап 

О сыйлы хан, башымы да ал, алай

бери къара.

                        Бабахан



         Марухду да!
                          Арап 





            Хау. Аны

ким эсе да... Тохта-тохта, бу бичакъ...

бу Тахирни тюйюлмюдю?!

                         Бабахан





            Алаймыд?!

                          Тахир

Хау, сыйлы хан. Алай Марухха бичакъ 

ургъан къол а мени къолум тюйюлдю,

ант этеме, Аллахны шагъат этип.

                        Бабахан

О мынафыкъ! Жашырын ургъан акърап!

                         Тахир

Мен жанымы сакълар ючюн адыргы

этмей эдим. Мурдар атлы ёлюрге

сюемиди бир терслиги болмагъан?                     
                        Бабахан

                           (къалауурлагъа)
Нек турасыз?! Беригиз да жалдатха,

ол гунч этсин.

             Къалуурла Тахирни алып кетедиле.



              Керти адам, чынтты эр

жокъду сора жер юсюнде. Жашыма

санап тура эдим аны, не медет,

душманым да этмез кюйсюзлюк этди.

                            (Ачыуланып.)

Къайсыгъызгъа ышанайым энди мен?!

                        Шахиджан киреди.

                      Шахиджан

Не болгъанды, ой, сыйлыла сыйлысы?!

                        Бабахан

Сорма, бийче! Кёзюм – къырау, акъылым

жарты болуп барадыла. Бийче, суу

айланмагъа тюшгенме. Ол, сарыуек

кибик, жутуп къойгъунчу, терк къол берип,

энди кимим тартып алсын да мени?!

                       Шахиджан

Ангылатып айтсанг эди сёзюнгю.

                            Хубан киреди.
                          Хубан

Сыйлы ханым, ёзюрюнге тынгысыз

болуп, андан тёзалмай келеме мен.

Ол къайтыргъа керек эди, бир къара

факъырачы къатынчыкъны да алып.

Бир палахха тюбегенди, баям...

                        Бабахан







Ол

факъырачы къарт къатынны юсюнден

жарты-къурту айтхан эди манга да.

                         Хубан

Ой, уллу хан, сени бла кюрешген

бир ибилис кюч а барды, Бир Аллах.

                        Бабахан

                    (къайгъыгъа къалып)
Хау, Хубан, хау! Къара, къанлы жаууму

къол ызына ушайды бу кюйсюзлюк!

                          (Къалауурлагъа.)

Къалауурла, чабыгъыз да, Тахирни

терк алыгъыз жалдатымы къолундан!

                          Хубан

Оу, мен ёллюк! Тахирчигими къалай

берип къойдунг, кёзюнг къыйып, жалдатха?!

                   Хубан чабып кетеди.

                          Арап 

Андан сора Марухха дерти болгъан

ким бар эди? Бош боласа экили.

                      Шахиджан

Ханла ханы, Марухха къол кётюрлюк

Тахир эди дейме мен да.

Бахир, эки эгет да Айрузну тутуп келедиле.

                          Бахир 





           Эгетле,

хансарайдан чыпчыкъ окъун учмасын.

Сакъ болугъуз тёгерекге!

                       (Ханнга баш уруп.)





     Уллу хан,

Биз излеген къарт къатынны бу начас,

бу мынафыкъ бичакъ бла ургъанлай,

тутуп къойдукъ. Ёле туруп, ол жарлы:

«Ёзюр, муну аскер башчыгъа тапдыр,

ол жашымды. Андан башха адамым

жокъду, мени асырарча»,– деп, муну,

                  (Сынжырны ханнга узата.)

бу сынжырны аманат этди манга.

(Хан сынжырчыкъгъа тюрслеп къарайды.)

Таныдынгмы, уллу ханым?

                         Бабахан






Бахир, хау!

Мени метчим этген сынжырчыкъды бу.

Сурай муну ариу къара нёхюне

берген эди саугъа этип. Биз тенгле

эдик, Арап, ол заманда... Арап, сен

Сурай ханны жашыса!

                     Шахиджан





 Угъай-угъай!

Къалай болур Сурай ханны жашы ол?!

                            Арап 

Хау, Шахиджан! Сен а – ёге анамса!

                    Шахиджан

Ол бетсизге бир къара! Сени ананг –

къара къазан, ожакъ буштукъ!

                        Бабахан





     Тынчы бир,

сени эсе бу аууз! Къара арап,

не хыйсапдан жашырып тургъанса сен

Сурай хандан туугъанынгы, айтчы бир!

                           Арап 

Хыйла бла, фитна бла тахынга

олтурургъа эди мени муратым!

Тахирни да, Марухну да бир ызгъа

аны ючюн къурутханма, башсыз хан!

                       Бабахан

Ай, мурдар а! Тышынг кибик, ичинг да

къара кесеу кёре эдим. Теринги

мен, жанынг сау, сыдыртайым бусагъат!

Эй, эгетле!
                     Эгетле Арапны тутадыла.
                          Бахир

Сен а, бийче, ичингдегин айтыргъа

сюймеймисе? Да сора мен айтайым:

«Ханышасы болайым да, ханны гунч

этдирейим, бир жан шекли болмазча.

Сора, аны алтын тажын да кийип,

олтурайым нар тахына!» Ма – ичинг!

                      Шахиджан

Уллу ханны онг ёзюрю, сандырай

башлагъанса.

                                (Ханнга.)



           Ийнанма бир сёзюне.

Абындырмай къоймаз, ханым, ол сени,

хансарайдан кенг этмесенг, къурусун.

        (Шахиджан дыгалас этип башлайды.)

                          Арап 
Сурайханны тул къатыны дыгалас

нек этгенин сезмеймисе, сокъур хан?

                         Бабахан

Неле дейди бу генезир?!

                           Арап 





         Къолума

бичакъ салгъан Шахиджанды, Шахиджан!

Келе тургъан Махим, Арапны бу сёзлерин эшитип, артха турады.

                        Бабахан

О дуньяны жаратхан Уллу Аллах!

                      Шахиджан

Угъай, угъай! От салыргъа кюреше

турады ол арабызгъа, ийнанма!

                          Арап 
                       (Айрузну кёргюзтюп)
Ийнанмамы?! Бу аллынгда сюелген,

Сурайханны мен къутултхан жашыды.

Тахы бийик, сени мынга ёлтюртюп,

муну кесим жоярыгъем, ма былай!

Тутулуп тургъан Арап, силкинип, Айрузгъа къама урур чакъда, 

къалауурладан бири Арапны къолундан къаманы чартлатады. 
Болсада, къама Айрузгъа  жетип, жара салады.
                       Шахиджан

Къалай болур бодуркъу мени жашым?!

                         Бабахан

                                (Айрузгъа)

Алаймыды, эгет?!

                         Айруз




         Угъай! Уллу хан,

саудюгерчи кишини жашыма мен.

                           Арап 

                                 (ханнга)
Къайда анга тюзюн айтыр кишилик!

Бармакълыгъын алдырчы бармагъындан.

Мен антсызма, Айруз тюйюл эсе бу!

Къалауурладан бири Айрузну бармакълыгъын тешеди да, 
хан мухур жюзюкню кёреди.

                         Бабахан 

(Айрузну жюзюгюне къарап, Шахиджаннга)

Бу да сени жашынгды, хау, Шахиджан!

                       Шахиджан 
                                  (жиляп)

Оу, мен ёллюк, сенмисе, жангыз жашым?

                          Айруз

                              (тентирей)
Анам, жиляп, кёл кенгдиртме былагъа.

                        Бабахан

Ючюсюн да кер агъачха керигиз!

Азап чегип, жан алсынла мурдарла!

                      Шахиджан

Ой, азапдан къутулмай къалсын башынг,

жийиргенчли къара къабан! Сурайны

кесин жоюп, къатыныны къойнунда

ох деригенг сора?! Гебох къарнынга!

Ой, тишлерим жетмедиле бойнунга

ансы, жыртып къоярыкъ эдим, кесип!

                          Айруз

Ай, Бабахан, мен ахыратдан къайтып

келлик эсем иш да, атамы къанын

алмай къоймам, инша Аллах! Сакълап тур!

                       Бабахан

Думп этигиз мурдарланы кёзюмден!

Эгетле  Арапны,  Айрузну,  Шахиджанны  алып кетедиле.
                        Бабахан

Аллах, Аллах! Балта аузундан алгъан

болурламы Тахирни?

                           Бахир




             О сыйлы хан,

Тахирними дединг? Жангыз баламы?

                        Бабахан

Уй, башыма ат ургъан а! Мен кесим,

эки аягъым жерге жетмей чабаргъа

керек эдим, жалдатымы къолундан

тартып алыр ючюн асыл Тахирни.

                          Бахир

Хай-хай-хай-хай, жарлы бала!..

Кетедиле.  Махим бугъуп тургъан жеринден чыгъады.

                         Махим

Ах, мен жарлы, олсагъатха не палах

болуп къалды, дунья башы тюбюне

айланырча?! Къарындашыма Арап,

кёзюм кёре тургъанлай, къама урду.

Анамы да кер агъачха керирле,

бек термилип ёлюрча! Уллу Аллах,

нетейим мен? Къайры къачып къутулгъун

Бабахандан? Сау къоймаз мени да ол!

                                                 Гюлназ, бир къызыл гюлню къолуна алып, онг къол аязын картоф          
                                                        чыракъны аяздан сакълагъанча тутуп, акъырын киреди.

                        Гюлназ

                              (гюлге)

Сен къайгъылы киши болмай, ёчюлюп

къала эдинг, жарыкъ гюлчюк, жауунда.

Сен да мени сюймеклигимча зая

болма. Энди сени жерге тюшюрлюк

тюйюлме мен. Жюрек аузума къысып,

мен бешик жыр айтырма ингир сайын.

Мени ариу къызчыгъымса энди сен.

                         Махим

                   (кеси къайгъылы болуп)

Ах, сау къоймаз! Тап ёлтюртмесе да ол,

къулларына булжуу этер да, артда

атдырыр да къояр мени багушха,

бош, жылтыргъан чарыкъныча, ол чарыкъ

алтын бла сырылгъан эсе да. Ой,

нетейим мен?..

                        Гюлназ

                       (Махимни кёрюп)


             Махим, Махим, къарачы,

къалай ариу жанады бу гюлчюгюм.

                         Махим

Нек юзгенсе?! Зухра кёрсе, жюреги

къыйналыр да, Гюлназ жарлы.

                        Гюлназ






          Жауунда

ёчюлюрге аздан къалып тургъанлай...

                             Зухра киреди.

                          Зухра

       (Гюлназны къолунда гюлчюгюн кёрюп)

Бу этгенинг неди, Гюлназ?! Ах кюнюм,

къалай юзюп къойдунг сюйген гюлюмю?

                         Гюлназ

                           (къоркъаракъ)

Ёчюлюрге аздан къалып тургъанлай,

жетип алдым аны жерден. Юсюне

къона, уча, зауукъ эте, ойнаучу

гёбелег’а, суу юсюне жайылып

къалды, себеп болалмадым мен анга.

                         Зухра

                             (Махимге)

Жаратмайма мен Гюлназны айтханын.

Тахир бла мен бир уллу палахха

къала тура болурбузму?

                      Махим тынгылайды.





      Махим, нек

тынгылайса? Ой, бир жукъ айт!

Махим, къарындашы Айрузгъа Арап ургъан къан 

жугъу къаманы кёрюп, алынып къалады.
                         Махим





           Зухра, мен

эгечингден башха тюйюл эдим, хау!

Насыбынга себеп болур эсем деп,

зарлыкъ этмей, бек кюрешдим, Тахирни

кесим сюйюп тургъанлай да. О, алай 

энди, сюйсем-сюймесем да, жауунгма!

                         Зухра

                          (армау болуп)

Неле дейсе, Махим жарлы? Ах кюнюм,

тилинг къалай айланды алай дерге?

                         Махим
Бусагъатда сени атанг анамы,

кер агъачха керигиз деп буюрду.

Ма былайда жарлы къарындашыма

къама урду къанлы Арап! Ол къара

къама буду!

Махим Арапны къан жугъу къамасын жерден сермеп алады.


        Къарындашымы къаны

тылпыу эте тургъанын кёресе да,

«Мени ючюн дерт жетдир!» – деп къычыра!

           Махим Зухрагъа огъурсуз къарайды.
                         Зухра

                            (къоркъуп)
Къой, ойнама къама бла!

                         Махим




     Атамы

жойдургъаны азлыкъ этип, дуньядан

гунч этерге тебрегенди хан бизни!

                          Зухра

Угъай, угъай. Алай этер амалы

жокъду, Махим. Билмеймеми атамы?

                         Махим

Хау, билмейсе! Ол да – ханды! Бир залим!

                          Зухра

Мен ёлейим андан эсе...

                        Махим 

                          (кёл кенгдире)





     Хау, ёлсенг

иги эди санга да. Сен Тахирсиз

къалай жашау этериксе? Ёлюгю

сууугъан да болур энди...

                           Зухра





         О, угъай!

Уу жилян да урмаз эди тюз былай!

Сен а жюрек аузуму марап урдунг.

                         Махим

Ургъан энди этерикме! Сен да ёл,

ариу Зухра. Хау, сен ёл да, Айрузну

къанын тёкген къама кирип къарнынга,

башын тюе къалсын атанг Бабахан!

Махим Зухрагъа къама урады да, Зухра жыгъылады.

Мен а къачып къутулайым. Зухраны

Гюлназ жойгъан сунарла да къоярла.

Махим, къаманы да атып, къачып кетеди. 
Гюлназ сойланып тургъан Зухраны къатына 
           къоркъа-къоркъа келеди.

                        Гюлназ

Турчу, Зухра. Хан къызына ушагъан

иш тюйюлдю бу тёнгереп тургъанынг.

Турчу, былай къоркъутма да.

                   (Жиляп башлайды.)





       Жаным, тур,

гюлюнгю да, ма, кесинге берейим.

                  (Ёрге къоркъуулу къарап.)
Нек тураса?! Къанатлары шууулдап

келген къушну кёрмеймисе?! Ол алып

кетерикди, турмасанг, жарлы Зухра!

                            (Жиляйды.)

Тахир, къууанчы жюрегине сыйынмай, сахнагъа  чабып киреди.

                           Тахир

Зухра, Зухра!

Гюлназ, элгенип, ёрге турады. Сойланып тургъан Зухраны кёрюп, Тахирни 
       жаны къуруйду. Сора, тобукъланып, Зухраны къоюнуна къысады.

                          Тахир

                              (Гюлназгъа)



         Гюлназ, быллай мурдарлыкъ

этерсе деп билмей эдим...

                         Гюлназ

                        (артха туракълай)




           Тахир, мен...

Угъай, Тахир! Мен угъай!..

    (Биягъы кёкге аралып, къычырыкъ эте.)






   Биягъы къуш

учуп келе турады: къач, Тахир, къач!

Къач дейме да! Сени алыргъа учуп

келеди ол!

                      (Адыргы эте, жиляп.)


      Наным, алып кетеди!

Гюлназ, къолундагъы гюл бла кёзюне кёрюннген къушдан Тахирни къорургъа кюреше: «Уш, уш! Уш дейме да!» – дей, сахнадан кетеди.
                          Зухра

                     (тили кючден айлана)
Тахир, наным, жиляймы тураса сен?

                          Тахир

Угъай, угъай, ариуум...

                          Зухра





      Ах, мен къалай

насыплыма! Тахир, мени, къойнунга

къаты къысып, ол жербаш юйюбюзге

элтип бара тураса да?

                          Тахир




      Жаным, хау.

                          Зухра
Сора, наным, нек жиляйса, сытылып?

Къой, жиляма. Мудах этме Зухрангы.

                          Тахир

Зухра! Зухра!..

                               Зухра  ёледи.


                Мени сенден айырыр

кюч жокъ жерде, кёкде да жокъ, сюйгеним...

   Тахир кесине къама урады да, Зухраны къучакълап ёледи.

                          Жабыу

         БИРИНЧИ КЕСЕГИ

 Агъач тала. Анда-санда кукук къычыргьан таууш.Таланы  бир къыйырында - Бюрчени саламбаш юйчюгю.Юйчюкню тёгереги -   чалман. Арбазда Бюрчеляй бешик тебирете, жыр  айтады.
        Бюрчеля

Жукъу, жукъу, жукъусу, 

Жукъу — жулдуз букъусу. 

Тай жукълайды эшикде, 

Татлы жукъла бешикде. 

Аязчыкъ кирип келир, 

Бешигинги тебретир. 

Агъачдан кирип келир, 

Беш агъач алма берир.

Дугъум кёзлючюк,

Ляу-ляу.

Дыгъыл сёзлючюк,

Ляу-ляу.

Алтын оймакъчыкъ,

Ляу-ляу.

Акъыл токъмакъчыкъ,

Ляу-ляу.

Бюрче артмагъын, къауалын да алып, юйден арбазгъа чыгъады.

        Бюрче
Кечди. Бюгюн къайталмам, 
Уудан хапар айталмам. 
Къайгьы этме. Тамбла 
Къайытырма танг бла.
         Бюрчеляй
Сакъ бол. Ахшы жолгъа бар. 
Бюрчеляугъа аш мажар. 
Къауалынг чарламасын, 
Апсаты чамланмасын. 
Кёпюр бла ёт суудан,

Буу кётюрюп кьайт уудан.

Бюрче, Апсатыны жырын мурулдай, кетеди. Бюрчеляй а,
бешик тебирете, жашчыгъын - Бюрчеляуну эркелетеди.

...Беш чычхан а тешикден 
Чыгъарла да эшикден: 
Бири къалач келтирйр, 
Бири къурмач келтирир, 
Бирн кёлек тикдирир, 
Бири кёнчек тикдирир, 
Бири да бёлляу этер, 
Жизенги да сау этер.
Дугъум кёзлючюк, 
Ляу-ляу. 
Дыгъыл сёзлючюк, 
Ляу-ляу.

Алтын оймакъчыкъ, 
Ляу-ляу.    
Акъыл токъмакъчыкъ, 
Ляу-ляу.
Алайтын учуп баргъан ургъуйла ханы - Ургъуюкъ
бу сейир жырчыкъны эшитип, арбаз быкъыгъа къонады.

        Ургъуюкъ

Ой, кюнюнг ахшы болсун, 
Юйюнг насыпдан толсун.
         Бюрчеляй 

Ахшылыкъ кёр. Жууукъ бол. 
          Ургъуюкъ

Бюрче, уа къайдады?
         Бюрчеляй
                                      Ол

Бусагъатчыкъда уугъа 
Барама деп, Азаугъа

Кетди жол бла ёрге.-
Аздан къалдынг тюберге.
        Ургъуюкъ

Хо да. Бош, от алыргъа 
Келе эдим да, жыргъа 
Тама^ыа этип къайтдым, 
Сабийчикча къууандым.— 
Къайдан чыкъгъан затды?— 
Бир да аламатды!..
        Бюрчеляй

Да хау, жокъду хатасы. 
Бюрчеляуну атасы, 
Мен да къууанабыз бек, 
Тамаша жырчыкъды деп.
        Ургъуюкъ

Сейир-аламатды,— 
Бир да ахшы затды.
        Бюрчеляй
Берген а бу жырчыкъны 
Гумулжукчукъ этгенди, 
Бюрчечик аны суудан 
Чыгъаргьаны ючюннге. 
Гумулжукга уа аны 
Кёгюрчюнчюк бергенди, 
Гумулжукчукъ уучудан 
Къутхаргъаны ючюннге.
        Ургъуюкъ

Сейир-аламатды,- 
Бир да ахшы затды!
Эсине аман акъыл тюшюп: «Мен кимме да, ол кимди?! - дейди Ургъуюкъ. – Мен, не десенг да, ханма! Ол а - бош алай - уучу. Сора къайсыбызны жашчыгъыбызгъа тийишлиди бу жырчыкъ?! Айхай да — ханны!» Ургъуюкъ бешик жырчыкъны, амал бла болмаса, аман бла  алыргъа таукел болады.

       Ургъуюкъ

Къонакъ кибик кёрсенг а, 
Жырны манга берсеяг а? 
Жукъусуз ёте кечем, 
Кёз къысдырмайды гитчем.

        Бюрчеляй

Аурууунгу алайым, 
Къор-садагъанг болайым,— 
Жангызды жырчыгъыбыз, 
Жиляр да жашчыгъыбыз!
        Ургъуюкъ

Эгечимча кёрейим, 
Сюйгенинги берейим. 
Бийчеча ашарса сен, 
Бийчеча жашарса сен!
        Бюрчеляй
Тилим айланады деп,
 Абызыратма, тилеп,
        Ургъуюкъ

Бермединг, эсинг жетип, 
Балама саугъа этип. 
Тилеп кёрдюм — бермединг, 
Хатерими кёрмединг...
        Бюрчеляй

Къаш да, баш да тюйме,- 
Бераллыкъ тюйюлме!..
                     Ургъуюкъ
Ургъуюкъ, артмакъчыгъындан тажын чыгъарып, башына къаплайды.
                                    Мен — жюз къыралны ахы,
Минг да элни патчахы!

Ойнагъан этесе сен, 
Мардадан ётесе сен! 
Жырны тутдур къолума, 
Бармагъа къой жолума!
        Бюрчеляй

        (жилямсырап).

Бюрче тынгылап къоймаз,

Хан, патчах эсенг да,

Ол азыгъызны жоймаз,

Кеч деп тилесенг да!

        Ургъуюкъ

Тутдур бери, озма да, 
Къанымы кёп бузма да!
        Бюрчеляй

Отугъузну ёчюрюр, 
Журтугъуздан кёчюрюр!
Аманлыкъны сюрмегин, 
Жаннган отха кирмегин!
        Ургъуюкъ

Аузунгу жап дейме да, 
Тилинги къап дейме да! 
Чыпыннга жантау бла 
Къысып мен, окътау бла 
Арыгъынчы тю,ерме, 
Къара кесеу этерме.
        Бюрчеляй

Тохта, бир келсин Бюрче!
        Ургъуюкъ 

Жырчыгъымы... Хайда, че!

Ургъуюкъ хан, Бюрчеляуню бешик жырчыгъын сыйырып алады да,


ашыгъышлы кетеди. Бюрчеляй арбазда жиляй тургъанлай,


Къаргъа учуп келип, арбаз бы-къыгъа къонады.

        Къаргъа

Къарр-къарр-къарр!

Не болгъанды?!

Кёлюнг кимге къалгъанды?

Нек жиляй тураса сен?

Кимди жанынга тийген?!
        Брюрчеляй

Къой, сурама... 
        Къаргъа  

                         Сора нек?
Айтчы манга теркирек,- 
Ач бёрюлей, улутайым! 
Юйю бла къурутайым, 
Тыкъсытайым, сарнатайым, 
Жаханимде орнатайым,- 
Кимди сени жилятхан?
        Бюрчеляй

Ургъуй ханды... 
        Къаргъа

           (элгенип).

                         Ханмы? 
        Бюрчеляй

                                      Хан!-

Кеси кесин тюерик, 
Аман отда кюерик!
Ургъуюкъну ызындан келген Ургъуйка Бюрчеляйны жиляй

тургъанын кёрюп, арбаз аллында тохтайды.
        Ургъуюкъ
Ой, жюрексинип былай 

Нек жиляйды Бюрчеляй? 

Бир балах болгъанды, хау. 

Балачыгъы Бюрчеляу 

Ауругъан эте болур? 

Кесине тюбеп, сорур 

Эдим, алай Бюрчеляй 

Атамы атын былай 

Бир огъурсуз айтады. 

Ол кеси да къайдады? 

Ызындан марап келе, 

Ажаштырыпмы къойдум? 

Талада ойнай-кюле, 

Кёп заманымы жойдум.

Тийме киши ашына, 

Хата... кеси башына. 

Халкъ атамдан бошуна 

Тарыгъады ансы, хау... 

Дей эдим да, кертиге 

Ушайды бир ишексиз. 

Хан атам биягъы сау 

Агъачны башына жау, 

Душман этеди, къажау. 

Халкъны атсыз, эшексиз, 

Ашсыз, суусуз, тешиксез, 

Жууургъансыз, тёшексиз 

Этгенинми унутду? 

Бир хатасы минг болуп 

Жетгенинми унутду?

КЪАРГЪА 

Сора ханды? 

БЮРЧЕЛЯЙ

                      Ханды, хау: 

Анга — бир аман талау!

КЪАРГЪА

Къарр! Ханны иши башха, 

Къарр... Жиляма сен бошха.

БЮРЧЕЛЯЙ

Жангы жырчыгъыбызны, 

Жангыз жырчыгьыбызны 

Сыйыргъанды ол тажал, — 

Анга - бир аман ажал!

УРГЪУЙКА 

(кеси кесине).
Сора биягъы атам... 

Не этсин мынга адам? — 

Башлагъанды къылыгъын, 

Ажю-мажю къуллугъун. 

Татлы жашар орнуна 

Къоншусу, эли бла, 

Къайдагъы тели бла 

Кенгешеди бошуна. 

Сёзю ташны уята, 

Бетибизни уялта 

Кюрешеди бошуна.

КЪАРГЪА

(жан-жанына сагъая).

Эшитдирип къояса, 

Аман бла жояса 
Кесинги, Бюрчени да, 
Унут да къой. Мени да, 
Билсе, тутмакъгъа атар, 

Не да - асмакъгъа асар!

БЮРЧЕЛЯЙ

Былай къоркъакъса деп сен 

Ийнан, билмей эдим мен,

    (Бир кесек тынгылап.)

Къоркъма, айтмам атынгы...

КЪАРГЪА

Юйюрюр ийматынгы, 

Ангыла: ол - ханды, хан,

Дуньяны къалтыратхан! 

Къаррр! Уллу сёлешме сен, 

Хан бла демлешме сен!

БЮРЧЕДЯЙ
Керти айтаса манга, 

Къарыу этмезсе ханнга,

Эшитсе, чабып жетер,

Андан да Аман этер.

Бюрчеляй, балачыгъын бешикден алып, саламбаш юйчюгюне

кирип кетеди. Ургъуйка не этерин билмей, сюеледи.
УРГЪУЙКА

(кеси кесине).

Ётюрюкдю дер эдим, 

Кёрмесе эки кёзюм. 

Макъа тюкдю дер эдим, 

Тютюн жюкдю дер эдим

Ах, эшитмесем кесим.

КЪАРГЪА

Хандан къоркъмагъан - къайда?!

Батырлыкъдан не файда? 

Жукъ келмесе къолунгдан,- 

Кёзбау эт не жалмннган!

                        Бу ушакъны Ургъуюкъ ханнга жетдирип къоядыла деп,

                        Къаргъаны ичине къоркъуу киреди, тынгысыз болады.

Хата азданды, аздан,

Кетейим бу арбаздан.

Къарр! Ханнга терк жетерле,

Къарр-къарр-къар!-
Тил этерле!

Андан эсе мен ханнга

Кесим барайым. Анга

Мен кесим тил этейим,

Ханыбыз, сакъ бол!- дейим,

Бюрче къауалы бла,

Билген амалы бла 
Къыйырдан тутуп къырыр, 
Жырчыгъын да сыйырыр. 
Хыр болуп тур - дейим, 
Къара къуугъун этейим: 
Къуллукъ жетер эсе уа? 
Ёзюр этер эсе уа?! 
Акъылым, эсим да баррр! – 
Къррр! Къаррр!
                          Къаргъа кетгенлей, Ургъуйка таууш этеди да,

                           Бюрчеляй  арбазгъа чыгъады.
УРГЪУЙКА
Мен, Бюрчеляу, 
Ургъуюкъну къызыма, 
Келгениме ачыуланма, 
къозума.
БЮРЧЕЛЯЙ

Нек къозуйма сора,
къызмым, мен санга? 
Ачы-чы сёлешгеним а –

Ханнга.
УРГЪУЙКА

Эшитип турдум, 
Къулагъыма ийнанмай, 
Кюч бла къалай 
Алып кетди, уялмай? 
Ийнан, жерге кирлик 
Болуп турама...
БЮРЧЕЛЯЙ

Атанг эди сора?
      (Жиляй.)

Къызым, сурама 
Ол этгенни.

Уллу Тейри къурамай
Къойсун аны дер эдим – 
Жазыкъ болур, 
Башына тийген къазыкъ 
Базыкъ болур.

УРГЪУЙКА
Къой, жиляма.

Къой, этерме бир амал,

Урлап аллыкъ болсам да...
БЮРЧЕЛЯЙ

Угъай-угъай! 
Урлагъандан 
Сыйыргъан окъун мажал. 
Угъай! Ёлюп къалсам да – 
Угъай, угъай! 
Аллай айып алма, 
Къызым, башынга. 
Ёлген иги, 
Урлап айып алгъандан.
УРГЪУЙКА
Бешик жырсыз

Жукъу келмез жашынга,

Дейме ансы билеме:

Урлагъандан

Уллу айып жокъду

Бу жер юсюнде.

БЮРЧЕЛЯЙ
Алыр болсанг, 
Былай да былайды де, 
Ким биледи: 
Тынгылар эсе уа ол? 
Айтханынгы 
Ангылар эсе уа ол?
УРГЪУЙКА
Мен барайым, кечикмейим.
БЮРЧЕЛЯЙ
Балам, бар. 
Хор, зор этген 
Эшигин кеси жабар.
ЭКИНЧИ КЕСЕГИ

Агъач ичи. Гумулжук, отун эте, отунчула жырын айтады.

ГУМУЛЖУК

Жаз кетер, къыркъар жетер, 
Кюз арты шулпу этер. 
Къыш бизге жууукъ болур. 
Къар жауар, сууукъ болур.
«Ах-ха!» деп, балтаурама,

Турукътерек аудурама.

     Жютю балтам,

     Ауур салтам, -

Мен отун эте турама.
Арлакъда, Ургъуюкъ ханны къызчыгъы - Ургъуйка, 
атасына ачыуу келип, Бюрчеляуну бешик жырчыгъын къайтарыр 
амал излей, гюл талада сагъышлы сюеледи.

УРГЪУЙКА 
(жырлап).

Мени акъгюллерим, 
Мени кёк гюллерим, 
Къызыл да гюллерим, 
Сары да гюллерим, 
Къара да гюллерим, 
Атам - оспар, малкёз, 
Анам — кёзбау, къызгъанч. 
Эки къарындашым: - 
Бири — къыппа-къыйыкъ, 
Бирси уа — чий тели. 
Юйретигиз мени, 
Болушуггуз манга – 
Ой, не этейим, не? 
Къалай этейим, мен?
Акъ гюллерим мени, 
Кёк гюллерим мени, 
Къызыл да гюллерим, 
Сары да гюллерим, 
Къара да гюллерим?
                                                     Не да, мен да биринг болуп къалайым,

                                                    Аязчыкъда тепсейим, чайкъалайым.       

Бу жай кюннге къууана,

Кюн жауунда жуууна, 
      Кёз жапсара, кёк дуньягъа къарайым.
Ургъуйка, тарыгъуун айтыргъа болуп, Губухан аны марап 
айланнганын унутады.

Тауушсуз келген Губухан, ау атып, Ургъуйканы тутады да къояды.

                                          ГУБУХАН
Ха-а! Тюшдюнгмю къолума?! 
УРГЪУЙКА 
(элгенип).

Ой, барма къой жолума, 
Юйге кетме къой мени...
ГУБУХАН
Угъай!
УРГЪУЙКА
               Сора сой мени
Г У Б У X А Н 
Угъай-угъай! 
УРГЪУЙКА 
                        Жой мени!

Г У Б У X А Н
Мен, сенй жояр ючюн, 
Ызламайма ызынгы, 
Кесиме къояр ючюн

кюрешеме, къызынып. 
УРГЪУЙКА
Къара къаманг белингде, - 
Ур да къой, андан эсе!

ГУБУХАН 
(кюле).

Шахарымда, элимде, 
Ой-ра, той! - андан эсе.
УРГЪУЙКА
Атам билсе — тутдурур, 
Итни кибик улутур.

Ий дейме да!

ГУБУХАН
(кёл кенгдире).
                      Биледи, 
Атанг кеси береди, 
Ургъуйка, сени манга, 
Хау, манга! Губу ханнга!!!
УРГЪУЙКА
Ётюрюк! Атам къалай...

      (Ишекли бола.)

О, къалай этер алай?
ГУБУХАН
«Угъайны» «хау» этдирген 
Ахча-бохча, харакет. 
Умутума жетдирген 
Къалын къалын болду...
УРГЪУЙКА  

                                          Кет! 
Ой, мен жарлы, нетейим?!
ГУБУХАН
Гуу къалама элтейим, 
Ариу аначыгъыма 
Сени кслин этейим.
У Р Г Ъ У Й К А
(ачыуланып).
Гуу къаланга элтмезсе, 
Муратынга жетмезсе, 
Ол мегежин ананга 
Мени келин этмезсе!
ГУБУХАН
Менича жашны таба, 
Кесинги бош бузаса!
УРГЪУЙКА
Юйюме кетмеге къой, 
Асыры бек озаса!
Г у б у х а н, болмазын кёрюп, кюч бла элдарге мурат этеди.

Ургъуйка жиляйды,болушлукъ излеп, къычырады. Отун эте тургъан 
Гумулжукчукъ, къарап, Губухан бла Ургъуйканы кёреди да

ёрюшге чабады.

ГУМУЛЖУК
Губу, недн бу ишииг, 
Къызчыкъ бла тюйюшюнг?!

Тюйюш керек эсе – ма,

Къарнынга къара къама! -

деп къара къамасын сууурады. Губухан демлеширге хазыр болады .

ГУБУХАН
     Беля атчыкъ, 
     Жаман затчыкъ, 
Жарауунгу кёрейим!

     Махтанчакъчыкъ,
         (Къагъыша.)

Чажъ-чукъ, чакъ-чукъ, - 
Керегинги берейим!
Гумулжук бла Губухан сермеше сермеше турургъа, Ургъуйка, аудан къутулуп, 

къачып кетеди. Хорлаялмаздан Губухан да

къачады. Гумулжук ары-бери чабады, алай Ургъуйканы табалмайды.

Нечик арнучукъ эди

     Ол къызчыкъ. 
Гюлханийде чыкъ эди

     Ол къызчыкъ. 
Гюлханийде чыкъ эди, 
Нечик ариучукъ эди

     Ол къызчыкъ. 

Къалай игичик эди

     Ол къызчыкъ. 
Къарампил гюлчюк эди

     Ол къызчыкъ. 
Къарампил гюлчюк эди, 
Къалай игичик эди

     Ол къызчыкъ.
Нечик ариучукъ эди

     Ол къызчыкъ. 
Женгил жулдузчукъ эди

     Ол къызчыкъ.                                            
Женгил жулдузчукъ эди, 
Нечмк ариучукъ эди

     Ол къызчыкъ.
                                                              Гумулжукчукъ Ургъуйкачыкъ къачып кетген жанына мудах къарап туради. 
                                                Сора, ахсыннган да этип, иш юсюне сюелед.

Эриннгенден жокъ файда, 
Юшюрсе Тотур айда. 
Турукъ терек, морт терек, 
Жылыу керек, от керек! 
«Ах-ха!» деп, балта урама, 
Турукъ терек аудурама.   

     Жютю балтам, 
     Ауур салтам. – 
Мен отун эте турама!
         Бюрче къауалын да алып, отун эте тургъан Гумулжукчукъну къаты бла 
       суху ётеди. Гумулжук, Бюрчени халын жаратмай, 
       ызындан къуууп жетеди.

ГУМУЛЖУК
Бюрче, Бюрче, Бюрчечик, 
Къаты чабаса нечик! 
Талакъ солуу этдим да, 
Къуууп кючден жетдим да!
БЮРЧЕ

Эй, шуёхум, сурама, 
Ургъуй ханнга барама.

Тапдырмаса жырчыкъны, 
Бирин къоймай къырама!
ГУМУЛЖУК
Жаратмайма халынгы, 
Къолунгда къауалынгы. 
Шуёхум, не болгъанды, 
Алада ненг къалгъанды?
БЮРЧЕ
Эй, шуёхум, сурама.
Барып бойнун бурама!
ГУМУЛЖУК
Бюрче, тенгим, сабыр бол, 
Не дегенлигингди ол?
БЮРЧЕ
Кёрдюнгмю ол хорлукъну,
Артыкълыкъны, хорлукъну…

ГУМУЛЖУК
Не хорлукъду, не зорлукъ? 
Ангылаялмайма жукъ!
Б Ю Р Ч Е
Тауда жугъутур атып, 
Мен юйге келсем къайтып: 
Бийчем эшикде жиляй, 
Балам бешикде жиляй...
ГУМУЛЖУК 
Эй-я, таланнган! 
БЮРЧЕ
                             Къоркъдум,
 Гузаба этип, сордум... 
Тохта бир, тюйюп тулукъ 
Этермё, Ургъуй улу! 
Тохта бир, тохта бир, 
Кёкге чыкъ, жерге кир,- 
Сууда да табарма,
Эшнгинги жабарма!
ГУМУЛЖУК
Да санай эсенг тенгнге, 
Ал мени да биргенге!
БЮРЧЕ
От алгъан сылтау бла, 
Юйюме келгенди ол, 
Дауур бла, дау бла, 
Кериле жантау бла, 
Тебине окътау бла, 
Жашчыгъымы жырчыгъын, 
Тамаша булжуучугъун 
Сыйырып кетгенди ол.
ГУМУЛЖУК
Да санай эсенг тенгнге, 
Ал мени да биргенге!
БЮРЧЕ
Ол этгенни сурама,

     Къой, сурама. 
Барып, бойнун бурама,

     Ой, бурама!
ГУМУЛЖУК
Да санай эсенг тенгнге,

     Дейме да, 
Ал мени да биргенге,

     Дейме да!
Б Ю Р Ч Е

Ургъуйну сыкъдырмасам, 
Жырчыкъны сыйырмасам, 
Жашчыгъым жукъламайды, 
Аш-суу да унамайды.
ЭКИСИ ДА
Биз барайыкъ, барайыкъ, 
Жырчыкъны къайтарайыкъ. 
Берирле, берирле, 
Бермеселе — кёрюрле!
ГУМУЛЖУК
(Бюрчеге махтау жыр айтады).

Анасына жигит туугъан нарт Бюрче,

Ой-ра-ори, ой-ра-ори, ой-ра!

Эмегеини тутуп буугъан нарт Бюрче,

Ой-ра-ори, ой-ра-ори, ой-ра!

Сарыуекни кери къуугъан нарт Бюрче,

Ой-ра-ори, ой-ра-ори, ой-ра!

Ой да Бюрче, жигит Бюрче, ой да!
Солууу эменни да къобарады, 
Ой-ра-ори, ой-раори, ой-ра! 
Ойнай-ойнай, ташны эки жарады, 
Ой-ра-ори, ой-ра-ори, ой-ра! 
Ургъуй ханны гунч этерге барады, 
Ой-ра-ори, ой-ра-ори, ой-ра! 
Ой титире, ой къалтыра, ургъуй хан!
Кеси жерде эсе да, кёлю кёкню жети къатына чыгъып, Бюрче махтау жыргъа 
тынгылайды. Хау, Бюрче, керти да, махтаугъа тийишлиди. Къууаннганын 
жашырмай эсе да, анга айып жокъду. Апарим, Бюрчеге!
БЮРЧЕ

(Гумулжукга махтау сала).

Гумулжук да батырды,

Ой-ри-ора, ой-ра! 
Сермеширге хазырды,

Ой-ри-ора, ой-ра! 
Уруп къая бузады,

Ой-ри-ора, ой-ра!
 Минг душманнга базады,

Ой-ри-ора, ой-ра!
ГУМУЛЖУК
Кечигебиз, тебрейик, 
Ханны халын кёрейик.
БЮРЧЕ 
Да жыйгъан эсе эсин, 
Къашый болур желкесин.
ЭКИСИ ДА 
(жырлап).
Ой къалтыра, ой титире,

Ургъуй хан!

Биз келебиз, жер тепдире,

Ургъуй хан!

Бюрчеляуну жырчыгъын

Сыйырыргъа,

Иги бла бермесегиз -
Къырыргъа!
ЮЧЮНЧЮ КЕСЕГИ

Зуу къала. Ургъуюкъ хан тахха олтуруп,бийчеси Ургъуят а, 
жашчыгъын тебирете, Бюрчеляуну жырчыгъын айтады.

УРГЪУЮКЪ

Ой, бийче, бюсюреймисе 
Бешик жырчыгъыма?... 
Жашчыкъ къалайды? Энди 
Этемиди къылыкъ?
УРГЪУЯТ
(жойкъулланып).

Кёкден жулдуз алсанг да, 
Такъсанг да бойнума, 
Былай къууандырлыгъ а 
Тюйюл эдинг, керти. 
Элтип суугъа атарча 
Этген эди...
УРГЪУЮКЪ
(гузаба).

                    Ой, бийче,

Ол дегенинг, ой, бийче?!. 
Сен ёлме, жаным, ансы, 
Дунья да ууалсын!
УРГЪУЯТ
Оу, сен а! Жанымданмы 
Тойгъанма, ханым, мен!
УРГЪУЮКЪ 
(ёрге туруп). 

Жашчыгъымымы сора? – 
Жашчыгьымы — суугъа?..
УРГЪУЯТ
(ёпкелеп).
Къара мынга... Ёзге уа... 
УРГЪУЮКЪ
(ачыуланып).

Тохта! Тохта, сен сора 
Жашчыгъымы суугъа 
Атар акъыл этгенсе, 
Къартлыкъ жашчыгъымымы?!.
УРГЪУЯТ
(хиликкя этип).

Угъай, ёзге уа, ханым!
         (Ачыуланып.)

Мен  кесими атхынчы... 
Ары дери жаша!
Ургъуюкъ бла Ургъуят бир бирине илинедиле. Дауургъа
жашлары чабып келедиле.
                                                   СОЛБИЛЕК
                                        Не болгъанды?

                                        ОНГБИЛЕК

                                                                 Не дауур?

                           (Аталары аналары бла тюйюше тургъанларын кёрюп.)


СОЛБИЛЕК
                                                     Ары силде!..
                                        ОНГБИЛЕК

                                                                           Бери ур!..

УРГЪУЮКЪ
(жашларына).

Неге къарап турасыз, 
Байлагьыз теркирек! 
Къайдады жалдатым да, 
Къайдады башкесим?!
УРГЪУЯТ
(кюлюп).
Кимни къызыды, ургъуй, 
Ол сен къоратырыкъ?!. 
Сагъыш этип бир кёрчю, - 
Сен кимсе да, мен — ким?!
Ургъуят жашчыгъын Ургъуюкъ ханы юсюне атады.
Хан жашларына кетигиз деп билдиреди.

УРГЪУЮКЪ
(жунчуп).

Кеч, жаным, терс болгъанма, 
Къайгъым - эки тулукъ. 
Бюрче аскер жыяр деп 
Къоркъанымдан, хайран 
Болуп    турама..
(Жалынып.)
                                 Бийчем,

Саскы хан болушмазмы? 
Атанг ушайды да...
У Р Г Ъ У Я Т 
(кокаланып).

Кёрюрбюз. 
УРГЪУЮКЪ 
                    Жаным, бийчем!
У Р Г Ъ У Я Т
(жумушап).

Къой, бошуна къыйналма, 
Хар зат да тап болур.
Ургъуюкъ хан, къууанчын жашырмай, жашчыгъына Бюрчеляуну 
жырчыгъын айтады. Онгбилек бла Солбилек, 
жагъалаша, даулаша, киредиле.

СОЛБИЛЕК
Теке уллуду, дейме да!
ОНГБИЛЕК
Бугъа уллуду, дейме мен а! 
СОЛБИЛЕК
Къойчу уллуду, дейме сора!
ОНГБИЛЕК
Тюлкю уллуду, дейме мен а!
СОЛБИЛЕК
Жашчыкъ уллуду, дейме сора!
ОНГБИЛЕК
Къуш! Къуш уллуду, дейме мен а!
УРГЪУЮКЪ
Ой, нё болду ол сагъатха, 
Бу не уруш, тюйюшдю?!
ОНГБИЛЕК
Кичи жомакъчыбыз манга...
СОЛБИЛЕК
Угъай - манга!
ОНГБИЛЕК
                        Угъай - манга! 

Бир тамаша жомакъ айтханды.
СОЛБИЛЕК
Бир сейирлик, бир аламат! 
Эртте-эртте...

ОНГБИЛЕК
                      Угъай, эртте!.
СОЛБИЛЕК
(эришленип).
Эртте-эртте!..
ОНГБИЛЕК
(къыжырай).

                     Угъай, эртте!!

УРГЪУЮКЪ
Ой, жашларым, ой, къушларым, 
Ашыкъмайын, кезиу-кезиу 
Манга да айтыгъыз.
УРГЪУЯТ
Манга да! 
Жаным-тиним - омакъ жомакъ!
     СОЛБИЛЕК. Эртте-эртте тау тенгли бир бугъа болгъанды!

     ОНГБИЛЕК. Угъай, бугъа тенгли бир тау болгъанды!                                                                                 

     УРГЪУЮКЪ. Масанга!

     СОЛБИЛЕК. Къуш тенгли да бир уллу булут болгъанды.

     ОНГБИЛЕК. Угъай, угъай, - булут тенгли да бир уллу къуш болгъанды.

     УРГЪУЯТ. Тоба-тоба, дуньяда болмагъан жокъду.

     СОЛБИЛЕК. Ол уллу къуш, ол уллу бугъаны кёргенди да, уруп ёлтюргенди.

     УРГЪУЯТ. Ай хариб а.

     ОНГБИЛЕК. Ёлтюргенди да, тойгъунчу ашагъанды.

     СОЛБИЛЕК. Жауун жетгенди. Къуш, жауурун къалакъны баласына алып бара...

     ОНГБИЛЕК. ...эки турукъ терек кёрюп, аланы бирине къоннганды.

     СОЛБИЛЕК. Ол турукъ терекле уа - теке мюйюзлери эдиле.

     ОНГБИЛЕК. Теке десенг да, аллай теке - сау элни къой сюрюую ауанасына сыйыннган!  
     УРГЪУЮКЪ. Пай-пай-пай-пай!

     УРГЪУЯТ. Тоба-тоба!

     ОНГБИЛЕК. Сюрюучю жаш ол текени сакъал тюбюнден: «Жауун тохтаймыды?» -деп кёкге къарагъанлай, къуш, элгенип, жауурун къалакъны ычхындыргъанды да къойгъанды. Къалагъ а келип сюрюучю жашнн кёзюне тюшгенди.

     УРГЪУЮКЪ. Къара сен ол сейирге!

     УРГЪУЯТ. Тоба-тоба!                           

     СОЛБИЛЕК. Ол жауурун къалакъны, сау эл жыйылып, жашны кёзюнден кючден чыгъаргъанды.

     УРГЪУЮКЪ. Ай, аперим дегин а!

     УРГЪУЯТ. Тоба-тоба!

     СОЛБИЛЕК. Жауурун къалакъгъа, жер къозлагъанды да, юсю ариу ёзен болгъанды. Ол ёзеннге эл салгъандыла.

     ОНГБИЛЕК. Бир кече ол элде жер тепгенди.

     УРГЪУЮКЪ. Ма санга!        

     СОЛБИЛЕК. Халкъ тышына къуюлады. Къуюлса, бир къара тюлкю жауурун къалакъны къыйырын кемире.

     ОНГБИЛЕК. Сенекли - сенеги бла, кюрекли - кюреги бла чапхандыла да, тюлкюню ёлтюргендиле. 
     УРГЪУЯТ. Ай, хариб а...

     СОЛБИЛЕК. Ёлтюргендиле да, терисин сыдырып башлагъандыла. Не кюрешгендиле, не кюрешгендиле - тюлкюню бирсн жанына аудуралмагъандыла.

     ОНГБИЛЕК. Алай ол жарты териден кишилеге - тонлукъ, къатынлагъа - жагъалыкъ жетгенди.

     УРГЪУЮКЪ. Аллай Тюлкю эди.

     УРГЪУЯТ. Ай, насыплыла! (Ханга.) Аллай бир ёзденлик да этмей кетдинг?

     ОНГБИЛЕК. Ол элде уа бир къатын жашагъанды. 
     УРГЪУЮКЪ. Хы, бир къатын жашагьанды! 
     СОЛБИЛЕК. Ол къатын, урчукъ ийире барып, тюлкюню мыллыгын кёргенди.

     ОНГБИЛЕК. Урчукъ сабы бла мыллыкны бирси жанына аудургъанды да, терисин сыдырып алгъанды. 
     УРГЪУЯТ. Къарачы сен анга! 
     УРГЪУЮКЪ. Къатын а къатынмыды! 
     СОЛБИЛЕК. Алай ол териден тёртжыллыкъ жашчыгъына бёрк да чыкъмай къалгъанды.

     УРГЪУЮКЪ. Ой, ант жетсин дегин. Ол не тюрлю башды, сора?                                          

     УРГЪУЯТ. Не тюрлю жашды десенг а, э киши!
Солбилек бла Онгбилек аланы даулашларын эриклеп башлайдыла.

     УРГЪУЮКЪ.Башды дейме, эй къатын!

     УРГЪУЯТ. Жашды де сен а, тилинг тутулмагъан эсе!

     УРГЪУЮКЪ. Башды дейме! Тутулгъан а - сени тилинг тутулсун я, Тейри, артындйн тартылсмн! Хыыы-ы...

     УРГЪУЯТ. Жашды де!

     УРГЪУЮКЪ. Демейме! 
     УРГЪУЯТ. Демейсе да?!
                                 УРГЪУЮКЪ
                                 Демейме да, демейме! 
                                 Осса-ори, демейме!
                                 УРГЪУЯТ
                                 Демей эсенг — кетеме, 
                                 Ата бла жетеме!
                                 УРГЪУЮКЪ
                                 Угъай, угъай, кетме, къой! 
                                 Атангы жеринде къой! 
                                 Тансыкъ болгъан жерим жокъ! 
                                 Сойса, артыкъ терим жокъ!
                                 УРГЪУЯТ
                                 Сора жашмы, башмы?!. 
                                 Бол! Атама къысхады жол!
                                 УРГЪУЮКЪ
                                 Жашды! Жашды!! 
                                             (Бир жанына.)

                                 Таш  болгьун! 
                                 Къаргъалагъа аш болгъун!
                                 УРГЪУЯТ
                                 Хорладыммы!?. 
                                 УРГЪУЮКЪ
                                 Хорладынг.
                                 Хор, зор этдинг, онгладынг,
     УРГЪУЯТ (жашларына). Сора уа, сора?

     ОНГБИЛЕК (ангыламай). Не «сора?»
     УРГЪУЮКЪ. Керти, сора уа?

     СОЛБИЛЕК. Не «керти?»
     УРГЪУЯТ. Жомакъ дейбиз. Не бла бошалды?

     УРГЪУЮКЪ. Хау, не болдула?

     ОНГБИЛЕК (эсине тюшре). Ыыы-ы!
     ОНГБИЛЕК. Сора уа, сора... Къайсы уллуду быладан?
     СОЛБИЛЕК. Хы, къайсы уллуду?..
УРГЪУЮКЪ
Айхай, бугъа уллуду!
УРГЪУЯТ
Кет сен а... Къуш уллуду!
ОНГБИЛЕК
Угъай, теке уллуду!
С О Л Б И Л Е К
Угъай, угъай - тюлкю!
УРГЪУЮКЪ
Угъай - теке! 

УРГЪУЯТ
                   Угъай - къойчу!
О Н Г Б И Л Е К 
Угъай - бугъа!
СОЛБИЛЕК
                           Угъай! 
ОНГБИЛЕК
                                       Алай!
УРГЪУЮКЪ
Къойчу!

УРГЪУЯТ

                    Тюлкю! 
ОНГБИЛЕК
                                      Теке! 
СОЛБИЛЕК

Бугъа! Бугъа! Бугъа!!!
       Ала даулаша тургъанлай, Къаргъа суху киреди, баш урады.

КЪАРГЪА
Къарр-къарр! Мёнгю ханыбыз, 
Деменгили хаюыбыз! 
Къарр! Айыбыз, кюнюбюз! 
Къарр! Жаныбыз-тинибиз! 
Къакъ-къакъ-къакъ-къакъ, 
Къарр-къарр-къарр! 
Санга тасха сёзюм бар!
Ургъуят, Онгбилек, Солбилек да кетедиле.

УРГЪУЮКЪ 
Не тасхады ол?!. 
КЪАРГЪА
(жунчуп).
Къарр-къарр,

Къакъ-къакъ-къакъ,

Къарр-къарр-барр-барр!
УРГЪУЮКЪ
«Къакъ-къакъ» эте турма да, 
Къычырыкъдан къырма да, 
Айыртып айт сёзюнгю,  
Чыгъаргъынчы кёзюнгю!

К Ъ А Р Г Ъ А
Къарыулу асланыбыз, 
Асыулу асланыбыз...
УРГЪУЮКЪ
(ыразы болуп).

Алай-алай, къарт киши 
Сёлешгенча, нарт киши.
КЪАРГЪА
Таныйса Бюрчеляйны, 
Ауузлуну, тилляйны: 
«Гебох тийсин къарнынга, 
Башынг тюшсюн аллынга. 
Къыйнады эсенг мени, 
Къыйылып къал!» - деп, сени 
Къаргъышдан сояды ол! 
Палахха къояды ол! 
«Атдан кетип жоюлгъун, 
Арбазынгда союлгъун. 
Тобукъларынгы тюйгюн, 
Бир аман отда кюйгюн...»
УРГЪУЮКЪ 
(Къаргъаны аузуна чаба).

Аузунгу жыртхынчы, тын! 
Сен ханнга, аман къатын 
Кибик, неле жаншайса,
Асыры как ашайса!
КЪАРГЪА
Къаргьышы къабыл болуп, 
Хар айтхан сёзю толуп 
Кёрмесем, келмез эдим, 
Эсинги бёлмез эдим.
УРГЪУЮКЪ
Сора къаргъышы жетип, 
Мени жер къаны этип

Къояргъады мураты  - 
Жояргъады мураты!

КЪАРГЪА

Къарр-къарр-къарр,

Алайды, хау.

«Гебох тийсин, ой талау...»

УРГЪУЮКЪ
Тохта бир! Анга мадар 
Бармыды?
КЪАРГЪА
                   Хау, барды, къарр!

Чакъырт да Къарт Къуртханы,

Терк эт аны айтханын.
УРГЪУЮКЪ
Энди уа тай кёзюмден, 
Сасыгъанма сёзюнгден! – 
Атхынчы тутмагьыма, 
Асхььнчы аемагъыма!
КЪАРГЪА 
(кетип бара).
Къарр. Къарачы сен ханнга, 
Нечикле этди манга.

Чочха сыйын бермеди, 
Ит кибик да кёрмеди. 
Итнича къыстамай, хау, 
Этер эди нохтабау.
УРГЪУЮКЪ
Неле мурулдайса сен? 
Терк къуруп кет юйюмден!
КЪАРГЪА
(кеси аллына).
Башымы жулама деп, 
Аман жоюлама деп

Тап бир къуллукъ жетер деп, 
Мени ёзюр этер деп, 
Бар эди умутчугъум, 
Эриди булутчугъум. 
Бедишлик болду башым, 
Татымаз кибик ашым.   
Телилигим ачытды, 
Алай кёзюм ачылды. 
Акъылым, эсим да баррр! 
Къаррр! Къаррр!
УРГЪУЮКЪ
Эй, ким барды былайда?!. 
ОНГБИЛЕК 
Атам, - мен. 
УРГЪУЮКЪ
                       Къуртха къайда
Эсе да, бери чапдыр, 
Солбилекни да чакъыр.
ОНГБИЛЕК
Къарт Къуртханы жумушха, 
Къырчыгъаланы Къушха 
Кесинг ийген эдинг да, 
Тюк тилеген эдинг да.
УРГЪУЮКЪ
Не жумушду ол, башым 
Палахха къалып тура?!     
Ачы-ачы сагьышым 
Жанымы алып тура?!
Бу кезиуде Къарт Къуртха, жел этип жетеди да, ханы тёгерегине юч-тёрт кере айланып, кючден тохтайды. Жел Чарыкълары чибинлейдиле, чочуйдула, 
Къарт Къуртханы ары-бери атадыла. 
Къуртха Жел Чарыкъларын: «Нынг-нынг-нынг, къанынг келлик!» - деп тыяргъа кюрешеди. Солбилек да киреди.

УРГЪУЮКЪ
(ачыуланып).
Боллукъду чочугъанынг, 
Аллымда чанчылгъанынг!
К Ъ У Р Т X А
Мен къыйын жол къыдырдым, 
Жумушунгу тындырдцм. 
Къушдан санга тюк алып 
Келдим, сыйлы жюк алып.
УРГЪУЮКЪ
(ачыусунуп).

Мени къайгъым олмуду, 
Сен къыдыргъан жолмуду?! 
Мени къайгъым тюкмюдю, 
Сен келтирген жюкмюдю? – 
Жан къайгъылыды ханынг! 
Бармыды артыкъ жанынг?!.
КЪУРТХА
(къоркъуп).
Угъай, хурметли ханым,

Жокъду-жокъ артыкъ жаным.

УРГЪУЮКЪ
Да чыракчжёз, да къарыш 
Бурун, Бюрчеляй къаргъыш 
Этгенди манга - ханнга, 
Энди не амал анга? 
Къаргъышы жетеди деп 
Къайгъырып турама бек!
СОЛБИЛЕК
Атам, къоркъма, тап болур.
ОНГБИЛЕК
Къуртха палахдан къорур.
СОЛБИЛЕК
Къуртха этмесе мадар, 
Биягъыча гурт жатар.
              (Кюледи.)
Къарт Къуртха, къанжал таууш эте, ёрге-ёрге

секире, бурула, жыйырыла чокъурагъына шыбырдайды.

            Тырт теке,

             Пырт теке,

              Пызт те-ке!

            Къабынгдан чыкъчы,

           Ме-те-ке!

           Жумушум барды, -
           Чыкъ бе-ри.

          Акъ тери,

          Кёк тери,

            Мор те-ри –

Къарт Къуртха къуртхала тилинде неле эсе дажармалайды да, 
чокъурагъын, къулагъынаэлтип, тангылайды. 
Сора: «Ыхы, ангыладым», - дейди.

Ол къаргъышланы кючю -  
Бюрчеляйны жюлгючю. 
Жюлгюч а - кюбюрчекде, 
Кюбюрчег а -  Бюрчеде. 
Бюрче уа санга келе, 
Санга - асланнга келе!
Бюрчечикни теркирек, 
Теркирек тутуу керек!
УРГЪУЮКЪ 
Базынады несине? 
КЪУРТХА 
Шуёху - биргесине!
УРГЪУЮКЪ
Бар да тюбе алагъа, 
Байлап келтир къалагьа.

                                                                 КЪУРТХА
(бир къужурла тепсей).
Ары лаплап, 
Бери лаплап,

ЖелЧарыкъларымы къаплап, 
Алларына чыгъайым, 
Жолларындан чырмайым.
Къарт Куртха Жел Чарыкъларын къаплап,уф-туф эте, къууулуп кетеди.Башын къайгъы басып тургъан Ургъуюкъ хан тынгысызды.Сора, тахындан суху туруп, тоханасындан чыгъып кетеди.Солбилек бла Онгбилек,тоханада кеслери   къалгъанларына къууанып, ашыкъ ойнап башлайдыла.

СОЛБИЛЕК
Алгъа мен атама, мен! 
Таматама да!
ОНГБИЛЕК
Угъай-угъай! Мен атама! – 
Мен кичиме да?!.
СОЛБИЛЕК 
Угъай — мен!
ОНГБИЛЕК

                         Алай — мен!

СОЛБИЛЕК

Угъай!

ОНГБИЛЕК

               Алай!                                     
СОЛБИЛЕК 
Алаймыса?!

ОНГБИЛЕК

                     Алайма!    
СОЛБИЛЕК 
Алай эсенг – аллай бол! 
ОНГБИЛЕК 
Аллай а — ма кесинг бол! 
С О Л Б И Л Е К
Чайырым бар мени уа, 
Жугъунг да жокъ сени уа! 
Алляу-алляу - чайырым, 
Жугъунг да жокъ сени уа!
ОНГБИЛЕК
Къалачым бар мени уа, 
Жугъунг да жокъ сени уа! 
Алляу-алляу - къалачым, 
Жугъунг да жокъ сени уа!

СОЛБИЛЕК

Алаймыса?! 
ОНГБИЛЕК
                     Алайма!
СОЛБИЛЕК
Алай эсенг — ма санга!
            (Урады.)

ОНГБИЛЕК
Санга да — ма! Санга да — ма! 
         (Ол да урады.)
СОЛБИЛЕК 
Ма санга! Ма санга! 
ОНГБИЛЕК
Санга да — ма! Санга да — ма!
       (Экиси да жиляйдыла.)

ТЁРТЮНЧЮ КЕСЕГИ

Агъач талачыкъ. Талачыкъны ортасымда - уллу къадау таш.
Таш жанында жангыз ёсген эмен терек.Терек салкъынында, солууун кючден айландыра, Ургъуйка сюеледи.

УРГЪУЙКА
Ох, чырмылтын болама, 
Жанымы алмп къачхандан. 
Къутулупму къалама 
Ол тажал хандан?
Сора атам биледи, 
Губу андан кюледи... 
Ол жиргенчлиге мени 
Къалай береди?
Уууч уууч къуяды
Алтын ахча къапчыкъгъа, 
Кёзю къалай къыяды 
Мени къартчыкъгьа?
Ызындан келип тургъан Губухан, таш артындан чыгъып, 
Ургъуйканы юсюнесюелип тохтайды.

ГУБУХАН
(кёл кенгдире, серлене).

Къутулгъанса, къутулгъан,
Къутулгъанса, хау! 
Къутулгъанса, хау-хау-хау, 
Къутулгъанса, хау!
           (Ачыулу.)

Тутулгъанса, тутулгъан,

Тутулгъанса, хау!

Тутулгьанса, хау-хау-хау! 

Тутулгъанса, хау!
Энди Гумулжук - узакъ,

Мен а - жанынгда!

Ким къутхарлыкъды, тузакъ

Салсам - жангыдан?!
Къартса деп да сындырдынг, 
Жиргенчли, сылыкъ 
Деп да ачыуландырдынг, 
Къой, этме къылыкъ, 
Ансы, татлы къабынчыкъ, 
Къоярма ашап. 
Кёп бузгъанса къанымы, 
Телиле жаншап.

Атанг кеси береди, 
Ыразыды бек, 
Ананг къабыл кёреди... 
Нек къачаса, нек?
УРГЪУЙКА
Угъай, санга баралмам, 
Тартмайды кёлюм. 
Жюрегими бералмам, 
Къалсам да ёлюп!
ГУБУХАН
Ариу сёз жарашырыкъ 
Сунуп, сёлешдим. 
Ауур сёз жарашырыкъ 
Сунуп, кюрешдим,
(Ышымындан къамичисин чыгъарып.)
Болмады! Сен тюшюннюк, 
Баям, бу болур? 
Бу къурар да ишими, 
Муратым толур!

(Къамичи бла керилип.)

Терк тебире аллымда, 
Юйге элтейим, 
Атанга: - Бай къалындан 
Къаласа! - дейим.
УРГЪУЙКА
Хау, элиме, юйюме

     Барайыкъ! 
Хау, сырыма, кюйюме
     Бараыйкъ!

ГУБУХАН
Къызы, ашыгьаса брш, 
Атачыгъынг санга: - Хош

Келгин, балачыгылм! - деп 
Тюберик суна эсенг, 
Анга къууана эсенг 
Жангыласа бек!
УРГЪУЙКА
Санга бергенден эсе,
Ёлтюрген окъу этсин!
ГУБУХАН 
(ачыу эте).

Атла! Сени ёлтюрюп, 
Къуруму къаллыкъды ол?

Къарт эшеги кётюрлюк

Бир ахча аллыкъды ол
Сени сатып! Хай да,бол! 
Къалагъа узакъды жол!
        (Кетедиле.)
Жел, къанжал таууш этип, Къуртха  жетеди. Ол, кесин тыялмьй, къадау 
ташны тёгерегине эки-юч да айланады.

КЪУРТХА
Хужу къаллыкъ чарыкъла, 
Ой, отда жанарыкъла, 
Кёрчю сен. Ташха уруп 
Къоя эдиле. Къуруп 
Кетигиз, сиз баймакъла!

                  Къаут Къуртха чарыкъларын тешип, бир жанына атады да
                   къуртхала жырын айтады.

Къайгъы, къаугъа, аманлыкъ -     
Аягъым басхан жерде.

Хата-палахдан къаллыкъ 
Жан жокъду бу тийреде.

           Уф-туф!

           Уф-туф!

Ары-бери секиреме, -
           Уф-туф!

           Уф-туф! -
Мен жялян уу кекиреме!
Сюйгеним – хыйнй-халмаш,
Бал да къапдырма манга!

Игиге атама таш,

Кюн береме аманнга!

           Уф-туф!

           Уф-туф!

Ары-бери секиреме, -
           Уф-туф!


 Уф-туф! -
Мен жилян уу кекиреме!
Чачымдан юземе тюк 
Заран салыр ючюннге,

Чыначыгъымда жюзюк,-

Жаным аны ичинде.

           Уф-туф!

           Уф-туф!

Ары-бери секиреме, —

           Уф-туф!

 
 Уф-туф! —

Мен жилян уу кекиреме!   
              Къуртха чачындан тюк юзюп, юфкюреди, тюкюреди.
             Къанжал таууш эте, тёгерек айланады.

     Къара тюгюм,

     Акъ тюгюм,

Айтханым болуп къалсын!

     Акъ уюгюм,

     Къара тюгюм,

Тилегим толуп къалсын:

Гумулжук бла Бюрче

Былайчыкъгъа келсинле,

Гумулжук бла Бюрче

Этерими кёрсюнле!
                Жел сызгъырады.  Кёк кюкюрейди. Сора Гумулжук бла Бюрчени
          ауазлары чыгъа башлайдыла.

АУАЗЛА
Ой къалтыра, ой титире,

Ургъуй хан!

Биз келебиз, жер тепдире,

Ургъуй хан!

Бюрчеляуну жырчыгъын

Сыйырыргъа,

Иги бла бермесегиз -
Къырыргъа!

КЪУРТХА

Ыхы! Былай турайым, 

Сокъур къарт сундурайым. 

Андан эсе — бугъайым, 

Халларына къарайым.

              Къуртха таш артына бугъады. Бюрче бла Гумулжук агъач 
                 талжымкъгъа чыгъадыла. Къайдан эсе да, Къаргъа да учуп келип, 
            терекге жашырын къонады.

БЮРЧЕ

Уруш этерик эсек, 

Биз солуюкъ бир кесек, 

Аууз да тийирейик, 

Бозадан да кёрейик.

КЪАРГЪА

(шыбырдап).

Къарр! Куртха игиликге

Келмегенди. Ол кёкге 

Къарап шыбырдайды не? 

Не тюшгенди эснне? 

Тауушуму чыгъйрмай, 

Былай бугъуп турайым. 

Не этерик зсе да, 

Бир кесекчия иъарайым. 

Къарр! Къарр!

              Таягъы бла жол къармай, Къарт Къуртха таш артындан чыгъады, 
              Гумулжук аны кёрюп, намыс этеди, ауузланыргъа чакьырады.

ГУМУЛЖУК

Кел-кел, ынна, жууукъ бол!

Аууз тийир сен да. Жол, 

Тейри, арытхан болур? 

Чёк былай, аша, солу.

КЪУРТХА
(кёлю къарыусуз этип).

Жууукълу бол, ашхы жаш,

Юч кюн болады, мен аш 

Ашамай айланнганлы, 

Агъачда ажашханлы.

БЮРЧЕ

Ай харип а, къыйналдынг, 

Ачыргъа аздан къалдынг. 

Ёлмесенг да сен ачдан - 

Бёрю кёпдю агъачда.

ГУМУЛЖУК

Кёз орнуна - таягъынг, 

Бармай эсе аягьынг. 

Саулугъунг да жокъ эсе, 

Неж жюрюйсе? Огъесе, 

Къыстапмы ийгендиле?

КЪУРТХА

Аны къай — тюйгёндиле: 

«Отун нек этмейсе?! – деп,

«Юйден нек кетмейсе?!» - деп.

ГУМУЛЖУК

Тейри урсун, дегин а – 

Нечнк апчытхандыла!

КЪУРТХА
(жиляп).

Къамчи, сибиртги бла 

Ой-ой-ой-ой… 

БЮРЧЕ
Кёзюбюз бир кёрсюн да, 
Юйюрюрбюз ийматын, 
Къатынын да, кесин да 
Аман тюербиз, антым!
КЪАРГЪА
(шыбырдап).

Тюерсиз хатламаны. 
Танымайсыз сиз аны. 
Эрнигизни къапдырыр, 
Жеригизни тапдырыр, 
Болмасагъыз сагьыракъ, 
Къакъ-къакъ!
КЪУРТХА
Эт къапдырдыгъыз манга, 
Эс тапдырдыгъыз манга.
           (Шыбырдап.)

Къайдады жилян ууум?
        (Суулугъун чыгъара.)

Жашларым, наныкъ сууум 
Барды,иче эсегиз?
ГУМУЛЖУК
Ичмей а, суусапбыз биз.

КЪУРТХА
(шыбырдап).
     Къара тюгюм,
     Акъ тюгюм,

Айтханым бодуп къалсын,

     Акъ тюгюм,

     Къара тюгюм,

Тилегим толуп къалсын:

Бюрче бла Гумулжук

Наныкъ суудан къансынла,

Бюрче блаГумулжух

Къаты жукълап къалсынла.

КЪАРГЪА

(тауушун чыгъармай, адыргы эте).
Ичмегиз. Ичген – къарр-къарр, -

Ёлю жукъугъа батар.

                 Бюрче бла Гумулжук Къаргъаны шыбырдап айтханын къайры 
                 эшитирик эдиле. Экиси да, наныкъ суу ичип, жукълап къаладыла.
КЪУРТХА
(ары-бери секире).

Къарт шайтан, 
Нарт шайтан, 
Зынтхы боза 
Тарт, шайтан.

Жаш шайтан, 
Баш шайтан, 
Сандыракъгъа 
Бар, шайтан.
Зорлукъ-хорлукъ, аманлыкъ 
Мен бюгюнда этгенме! 
Эки шуёхну аман 
Сагъатха тюбетгенме!
Ой-ра, осса! Ой-ра осса! 
Сандыракъгъа барайыкъ! 
Ой-ра, осса! Ой-ра, осса! 
Тамашагъа къарайыкъ! 
Аманлыкъ этейик да, 
Къурманлыкъ этейик биз? 
Къурманлыкъ этейик да, 
Аманлыкъ этейик биз!
Къарт шайтан, 
Нарт шайтан, 
Зынтхы боза 
Тарт, шайтан.
Жаш шайтан, 
Баш шайтан, 
Сандыракъгъа 
Бар, шайтан.
               Къуртха, терк окъума. экисин да эмен терекге къысады, байлайды. 
                Бюрчени артмагъындан кюбюрчекни, аны ичинден а - жюлгючню чыгъарып, 
            къойнуна сугъады. Ол кезиуде Къаргъа жашырын барып, 
            Къуртханы Жел Чарыкъларын таш тюбюне букъдурады.
Ыхы! Энди кетейим, 
Ханны разы этейим. 
Сюйсе сояр быланы, 
Сюйсе къояр быданы —
Къуралгъанды иш, - дейим.
         Къуртха   излейди-излейди — чарыкъларын табалмайды.

Хужу къаллыкъ чарыкъла, 
Ой отда жанарыкъла...
           Иизлейди.)

Талхан а бир этейим, 
Юйге уа бир жетейим...
       (Излеп, тапмай.)

Къой, табалмайма излеп, 
Кеч къалгъынчы кетейим.
Къуртха таягъын ат этип, жортуп кетеди.
КЪАРГЪА
(Бюрче бла Гумулжукну бошлай).

Къарр-къарр-къарр!

Уяныгъыз!

Къакъ-къакъ-къакъ!

Уялыгъыз!

Бёрю азыгъы болуп,

Къаласыз да жоюлуп!
        (Бюрчеге.)

Ызындан терк жет аны – 
Ол бодуркъу Къуртханы,

Къарр!Къачып барады – чап!

БЮРЧЕ

(жукъудан аязалмай).
Не болгъанды, Къаргъа, ой! 
Бир кесек жукълама къой!
КЪАРГЪА
Не жукъуду ол, Къуртха 
Къалдырады палахха!
ГУМУЛЖУК
Сора ол Къуртха эди? 
Шекли уа болгъан эдим, 
Ийис ура аузундан, 
Бурнунда губузундан.
КЪАРГЪА
Къарр! Ызындан жетигиз, 
Кеси кибик этнгиз – 
Байлагъыз да Къуртханы, 
Чачын кесигиз аны.
Къаргъа таш тюбюнден жел уарыкъланы чыгъарып,
экисине да бирерин береди.

Къарр! Къаплагъыз бирерин -
Жинли чарыкъладыла. 
Желни, боранны оза, 
Къызыу барлыкъладыла!
   Гумулжук да Бюрче да бирер чарыкъ къаплайдыла. 
    Алай жел чарыкъла чочуйдула, аланы ёрге-ёрге атадыла.
БЮРЧЕ
Бош къаллыкъ, ой, жыгъаса!

ГУМУЛЖУК
Уруп, ташха жагьаса!
БЮРЧЕ
Быт-быт! Бут-бут боллугъ а
Алмостугъа къаллыгь а!
ГУМУЛЖУК
Чибин кесерик, тохта,

Атып ийгинчи отха!
БЮРЧЕ
Нек чочуйса, къадырча?!
КЪАРГЪА
Къарр! Былагъа къарырча! 
Жокъмуду къарыуугъуз? 
Бу эсе барыуугъуз – 
Жеталмазсыз Къуртханы, 
Туталмазсыз Къуртханы.
Бюрче бла Гумулжук, чыка-чыка эте, чабып кетедиле да, бир ауукъдан 
Къарт Къуртханы къарелдисин кёредиле. Къарт Къуртха быланы 
жетип келгенлерин эслейди. Чачындан тюк юзюп, хыйны этеди.

КЪУРТХА
     Къара тюгюм,

     Акъ тюгюм,

Айтханым болуп къалсын.

     Акъ тюгюм,

     Къара тюгюм,

Тилегим толуп къалсын:

Жетип келелле мени, —

Терек болуп къалайым.

Гумулжукну, Бюрчени 
Тюйюшдюрюп, къарайым.
ГУМУЛЖУК
Къайры думп болду Къуртха?
БЮРЧЕ
Къайры тас болду Къуртха?
ГУМУЛЖУК
Былайчыкъда эди да...
БЮРЧЕ
Ийне тюйюл эди да?
Экиси да Къуртханы излеп башлайдыла. Къарт  Къуртха бутагъы бла 
Бюрчени урады. Ызы бла  Гумулжукну  да урады.

Кимди ол мени ургъан?
ГУМУЛЖУК
Мени уа, ой, ким урду?
Экиси да жан-жанларына къарайдыла. Алай жукъ да эслемейдиле. 
Къдрт Къуртха быланы экинчи кере да урады.

БЮРЧЕ
Кимди биягъы ургъан?!
ГУМУЛЖУК
Биягъы, ой, ким урду?!
БЮРЧЕ
Сен ургъанса!
ГУМУЛЖУК
                    Угъай — сен! 
БЮРЧЕ
Сени тенгнге санап, мен 
Ышанып тургъанымлай, 
Нек этесе сен былай?
ГУМУЛЖУК
Седенн ашхы тенгим жокъ

Суна эдим - терс болдум. 
Жашырын къапхан итлей, 
Этгенинг а - дерс болду.
БЮРЧЕ
(урургъа кериле).

Маске, ит да кесинг бол! 
ГУМУЛЖУК
Къой! Кётюрме манга къол! 
Ансы аман этерме, 
Былай атып кетерме!
             Была бир бирге болгьанлай, Къаргъа учуп жетеди.

КЪАРГЪА

Къарр! Къара сен былагъа, 
Къарр! Алдатып Къуртхагъа, 
Неле юлешесиз сиз, 
Неле сёлешесиз сиз?!
БЮРЧЕ
Кёргюзтчю манга аны – 
Кёрмейме да Къуртханы!
ГУМУЛЖУК
Къуртха тюйюлдю ургъан, 
Аман хансдан къутургъан 
Бюрчеди манга тийген!

БЮРЧЕ
Кесингсе мени тюйген!
                    Бюрче бла Гумулжук биягъы жагъалашып башлайдыла.
КЪАРГЪА
Къара бу тамашагъа!
 Эки шуёх талаша 
Турадыла телиден, 
Къуртханы тилегинден. 
Къарр! Тохтагъыз!
ГУМУЛЖУК 
Тохтайыкъ.
БЮРЧЕ
Къаргъагъа тынгылайыкъ. 
КЪАРГЪА
Къарр! Къуртхагъа алдатып, 
Жыртыша турасыз сиз! 
Хыйнысына хорлатып, 
Талаша турасыз сиз!

БЮРЧЕ
Къаргъа, айыплы болдукъ.
ГУМУЛЖУК
Кеч бизни. Бек уялдыкъ. 
Алай къайдады Къуртха?
КЪАРГЪА
Къарр! Былайдады Къуртха! 
Бу терекни кессегиз, 
Къарр! Кёрлюксюз кесигиз!
          Бюрче балта бла керилгенлей, эмен терек: «Ой-ой-ой!»- деп,  
        Къарт Къуртха болуп кьалады.

БЮРЧЕ
Ол этгенинг азды деп,

Хайран этип къойдунг да!

ГУМУЛЖУК
Хыйны-халмашынг бла 
Шашхын этип къойдунг да!
       Къарт Къуртха эс тапхынчы, Бюрче бичагъы бла аны юйюкген 
 чачын кесип, къолуна тутдурады.

КЪУРТХА
Ой, бир аман табыгъыз,
Кесигизни къабыгъыз!

БЮРЧЕ
Жиляй-улуй турма да, 
Жюлгючюмю бер бири! 
Уфф! Иймсден къырма да, 
Кёзюбюзден тай кери!
      Къарт Куртха, къойиундан чыгъарып, жюлгючню Бюрчеге береди.

КЪУРТХА

Ой, кёмдюгюз отуму, 
Кесдигиз къанатммы.  
      Къуртха, таякъ атчыгъына минип, къанжал таууш эте,
       жиляй-улуй, жортуп кетеди.

КЪАРГЪА
(ызындан).
Къакъ-къакъ-къакъ-къакъ,

Къарт Къуртха,

Башынг- тангкы жумуртха!

Къарр-къарр-къарр-къарр,

Къарт Къуртха,

Кеч къаласа жуууртха.
  (Ючюсю да кюледиле.)

БЕШИНЧИ КЕСЕГИ

Губухан Ургъуйканы алып келе, Зуу къаланы къатында 
Ургъуюкъ ханнга тюбюп къалады. 
Губухан, Ургъуйкагъа ал бермей, айтып башлайды.
ГУБУХАН 
Кесинг - ханла патчахы, 
Тахынг - тахланы тахы,- 
Къызынгы Эмегенден 
Сыйырып келеме мен!
УРГЪУЙКА

Алай жаша!
ГУБУХАН

                      Жашайым!..

Чабырымы ашайым, 
Алай тюйюл эсе, мен,-

Юч башлыед Эмеген!
УРГЪУЙКА

Ах кюнюм!.. Къоркъакъ Губу, 
Не эталлыкъ эдинг сен? 
Ёлюп къаллыкъ эдинг сен?!
            (Атасына.)

Гумулжукчукъ эди бу, 
Ол бу Эмеген деген!
УРГЪУЮКЪ

Айтма, къой Губуханнга, 
Ётюрюк айтып манга, 
Жаугъамы батарыкъды? 
Саугъамы табарыкъды?
              (Губуханнга.)

Айт, сора не болдугьуз,
Къалайла къутулдугъуз? 
Тынгылап турама мен.

ГУБУХАН

Юч башлыед Эмеген: 
Тёбе кибик, тау кибик, 
Чач тюгю - жантау кибик, 
Кёзлери - табакъ кибик, 
Тишлери—таракъ кибик. 
Кьоркъуп, къачып кётмедим,

Жети суудан ётмедим, - 
Бичагъымы сууурдум, 
Кючюмю салып урдум! 
Башы тюшдю аллына, 
Таукел тепдим къанлыма... 
УРГЪУЮКЪ

Къарачы ол сейирге! 
УРГЪУЙКА

Ол телиге, ол серге,

Ол махтана тургъаннга, 
Башына ат ургъанга, 
Бир тили — отуз болуп, 
Ётюрюгю — жюз болуп! 
ГУБУХАН

(эс бурмай).
...Къабан къычырыкъ этди, 
Бир башы алай кетди. 
Менми къоркъурукь эдим, - 
Эки-юч да сермедим. 
Элия болуп, урдум, 
Томуроулай, томурдум!
УРГЪУЮКЪ

Ма жигит! Ма пелиуан!

Тенгим, тейриден къууан, 
Керти да къууандырдынг!..
УРГЪУЙКА

Атам!..

УРГЪУЮКЪ

(ачыуланып).
                 Таза да къырдынг,

Бир къамасанг, тынсанг а,

Аузунгу бир тыйсанг а?!
УРГЪУЙКА

(ёпкелеп).
Эмеген тюйюл эди

Сора уа? 
Гумулжук тюйген эди,

Сора уа,

Ма бу къарттакайчыкъны, 
Тырттай, пырттакайчыкъны.

ГУБУХАН

Сора Желмаууз эди!

Аллай отаууз эди!
УРГЪУЙКА

Атам, ийнанма мынга,- 
Алдай турады сени,- 
Кеси чапхднды манга, 
Кеси тутханды мени,- 
Юйюме элтеме деп, 
Ариу аначыгъыма 
Келинчик этеме деп. 
УРГЪУЮКЪ

Алай къалай айтаса,

Къалай алай айтаса, 
Къызым, антлы тенгиме? 
УРГЪУЙКА

Атам, бу чий телиге...
УРГЪУЮКЪ

(хыны).
Этме тенгиме хыны, 
Ауур сёлешме анга,- 
Ханды ол!

УРГЪУЙКА

                         Атам, санга 
Не болгъанды? Огъесе 
Бу сылыкъны айтханы 
Кертимиди?!. Жокъ эсе 
Айтханында ётюрюк, 
Мен кесими ёлтюрюп 
Къоярыкъма!..
УРГЪУЮКЪ

(жумушап).
                          Къызым хау...
Къолу, аягъы да сау... 
Къартыракъды, хау, алай, 
Къызым, байды, байды, бай!
УРГЪУЙКА

Сора сатхан этесе! 
Мен хапчюкмю болгъанма?
УРГЪУЮКЪ

Кетесе да кетесе,- 
Аз къыйынмы салгьанма?! 
Сени мынга берейим, 
Той къайгъысын кёрейим,- 
Деп оноуум алайды, 
Ургъуят да унайды!
УРГЪУЙКА

Мен а, атам?! Мен а - мен, 
Унаймамы?!
УРГЪУЮКЪ

                         Сен а — сен, 
Бал таракъла татарса, 
Къуу тёшекде жатарса, 
Сюйгенингча ашарса, 
Сюйгенингча жашарса? 
Къойчугъа угъай — ханнга 
Бараса!
УРГЪУЙКА

                  Атам, санга
Не болтъанды? Биягъы 
Аурууунгму тугханды? 
Акъылынгы биягъы 
Малкёзлюкмю жутханды?
УРГЪУЮКЪ

(хыны).
Кёп сёлешдинг!..
ГУБУХАН

(Ургъуйкагъа).

                            Атанга  

Жууап бош этесе сен, 

Дунья таныгьан ханнга 

Акъыл юйретесе сен! 
УРГЪУЙКА 

Кесинги жукъгъа тергеп

Сёлешгенлигинг болур.

Тюз былай къыйыкъса деп

Турмай эдим, тур!

УРГЪУЮКЪ

Тейри, сенден ёзгени

Жерге сугъар эдим мен. 
Энди уа - тай мёзюмден! 
Ургъуйка ёпкелеп кетеди.

ГУБУХАН

Къачып иш а кетмезми? 
УРГЪУЮКЪ

Тейри алай этмез деп

Айтхан энди тюз тюйюл,  

Ханны къызы — биз тюйюл... 
Сакъ болайыкь, къарайыкъ... 
ГУБУХАН

Андан эсе - къамайыкъ 
Къалаладан бирине! 
Табылгъынчы жерине! 
УРГЪУЮКЪ

Хау, къалагъа къамайыкъ, 
Бегеуюл да салайыкъ!
Алайлай Онгбилек бла Солбилек чабышып келедиле да: 
«Бюрче бла Гумулжук, Ургъуюкъ хан бла уруш этерге келедиле!» - деп 
Къаргъа агъачда хапар жайгъанды дейдиле. Ургъуюкъ, 
Къарт Къуртханы да чакъыртып, оноу-кенгеш этеди.

УРГЪУЮКЪ

Аман хапар келгенди, 
Билесиз кесигиз. 
Бусагъатдан тебрегиз, 
Атланыгъыз жолгъа. 
Душман жууукълашханды, 
Чыгъарсыз аллына. 
Бери созуп кюрешмей, 
Жоярсыз алайда. 
Ургъуй ханны танырча, 
Билирча къарыуун, 
Сермешигиз, онг бермей, 
Солутмай душманны! 
ОНГБИЛЕК

Ийнан, мен сёз береме 
Жютю бурнум бла, 
Ол экисин да бюгюн 
Сюйреп келтиригге.

Жырыбызны бермебиз, 
Айып алмабыз биз, 
Айыу кеси чапса да, 
Берибиз керегин. 
УРГЪУЮКЪ

Ай аперим, чынтты да

Асланса, Онгбилек! 
ГУБУХАН

Ол билеле пилни да 
Тепдирмей къоярла!
СОЛБИЛЕК

Къайгъырма чырт да, атам, 
Хар зат да тап болур. 
Ол экисин да бюгюн 
Бугьуоулагъа салып, 
Сюрюп келирме не да 
Сюйреп келирме мен! 
ГУБУХАН

Ай аперим, чынтты да 
Къапланса, Солбилек. 
КЪУРТХА

Тюз кесинге ушайды

Сёзю, таукелдиги! 
ОНГБИЛЕК
(Солбилекни махтагъанын жаратмай).
Сенден ёзге, кётюрмей 
Турур эди башын! 
Дагъыда сёз къошаса, 
Уялмай - арагьа! 
КЪУРТХА

(ханнга).
Хау, терслигим уллуду, 
Билеме, ханым, мен. 
Ол экисин къоратмай, 
Ийнан, тынчлыкъ тапмам. 
УРГЪУЮКЪ

Сен табарыкъ - тутмакъды, 
Асмакъды, биягъы 
Къачып келсенг, ёлтюрмей

Бюрче онгмазлыкъны!
КЪКРТХА

Къуру келсем, о ханым, 
Бойнум къылдан инчге... 
Бешиси да, жыр айта, Уруш тепсеуюн тепсейдиле. 

БАРЫСЫ ДА

Уруш, уруш, уруш!

Къуруш, къуруш, къуруш, 
Бизни душманыбыз, 
Къайнайды къаныбыз! 
     Тыпар-тупур, 
     Тарх-турх! 
     Къылыч сууур, - 
     Тап ур!

Садакъ да, чыкъен да ат, -
Душманланы ууат! 
Сермеш сермеш, сермеш! 
Демлеш, демлеш, демлеш, 
Къанлы душман бла – 
Бюрче аман бла!

     Тыпар-тупур, 
     Тарх-турх! 
     Къылыч сууур -
     Тап ур!
Садакъ да, чыкъен да ат – 
Душманланы ууат!
УРГЪУЮКЪ

Ой жашларым, ой къушларым, 
Тебрегиз урушха.
КУРТХА

(Солбилекге, шыбырдап).

Мен къатынгда боллукъма, 
Къорурма палахдан.
ГУБУХАН

(Онгбилекге, шыбырдап).

Мен, ау атып, тутарма 
Санга тебиннгенни.
                                       Бюрче бла Гумулжук, жырларын да айта, быланы юслсрине чыгъып  къаладыла. Ургъуюкъ,Бюрче бла Гумулжукну кёргенлей,къачып,  къаласына бугъады.
КЪАРГЪА

(Терек бутакъгъа къонуп).
Къарр-къарр-къарр! Къазауатха, 
Гумулжук, минип атха,
Алай таукел киргенди!..
Къарр! Сыйынмай талагъа, 
Къарачы сен алагьа, 
Бир бирлерин къыралла!..
Ол чапхан Онгбилекди, 
Сермеширге керекди 
Гумулжук батыр бла!
Къарр! Гумулжук, тири бол, 
Сенденми гиртчиди ол?! 
Серме онгдан, солдан да!
Ай, аман кесинг а! Къарр! 
Къарыуунг, эсинг да бар! 
Онгбилекге хорлатма!..
Къарр! Къара ол сейирге, 
Къылычын атып жерге, 
Онгбилек къачады.
Бир урумгъа - бир аскер! 
Алай сермешеди эр! 
Жигит десенг- Бюрчеди!
Аперим Бюрчеге! 
Аперим Бюрчеге! 
Аперим, махтау да!
Губухан, жан-жанына сагъая, Къаргъа кьонуп тургъан
терекни тюбюне келеди.

ГУБУХАН

Ургъуйну иши — кырты, 
Бюрче аскерин къырды. 
Зуу къалагъа чабайым, 
Ургъуйканы табайым.
Къаргъа Губуханны муратын ангылап, аны чырмар акъыл этеди.

КЪАРГЪА

Къарра, къарра сен анга, 
Къарр, къарра Губуханнга!
          (Айып эте.)

Уруш тюзюнден къачып, 
Ушаймыды да санга?
ГУБУХАН

Алай батыр эсенг сен,

Нек къарайса бийикден?! 
КЪАРГЪА

(дёрденин къобарып).

Къаррр, атышмы-тутушму?!

Къаррр, жыртышмы-жулкъушму?

Къорркъакъ эсем - кёрчю бирр!

Сопакълап жиберрчи бирр! 
ГУБУХАН

Азды мени заманым,

Ансы къара къаманы

Къарнынга урур эдим,

Ичингде бурур эдим,

Ачы улутур эдим!
КЪАРГЪА

Къарр, алай къуралгъын сен.

Къарр, къарр! Думп бол кёзюмден!

Губухан къачып кетеди.
Къарр! Ол а Солбилекди, 
Сермеширге керекди 
Бюрче батыр бла!
Къарр!.. Солбилек, солакъай, 
Бюрче батырдан къалай 
Къоркъмай, жан атаса?!
Къарр-къарр-къарр! Къара анга, 
Гумулжукчукъ, ма санга, 
Терек къобаргъанды.
Къарр! Иги сермеймиди! 
«Тюп этерме!» - деймиди?! 
Ургъуйла, къалайды?!
                                        Бюрче бла Солбилек сермеше тургъанлай, алайгьа Къарт
                                       Куртха келеди. Къанжал таууш эте, ёрге-ёрге секире, бурула,
                                         жыйырыла,   чокъурагьына шыбырдайды.

КЪУРТХА

                                                                     Тырт теке,

     Пырт теке,

     Цызт теке,

Къабынгдан чыкъ-чы,

     Ме-те-ке!

     Акъ тери,

     Кёк тери,

     Мор те-ри...

Жумушум барды,—

     Чыкъ бери!
                      Къарт Къуртха къуртхала тилинде неле эсе да жармалайды да,
                                 чокъурагъын къулагъына элтип, тынгылайды.
                                           Сора: «Ыхы, ангы ладым», дейди.
     Ку-ку-ри-кук, 
     Къыт-къыт-къыт! 
     Мияу-мияу, 
     Хап-хап-хап! -
Бюрчечикни къамасы
Къолунда сынып къалсын!

Къара-къура, хурт-хурт-хурт – 
Кьамасы сынып къалсын!
Бюрчени къылкъыяр къамасы, таууш этип сынады.

КЪАРГЪА

Къарр! Къара Салбилекге, 
Бюрче батырны тикге 
Тыйыпмы турады?!
Къарр! Къара Гумулжукга! 
Терк жетди болушлукъгъа. 
Чынтты тенг алайды!..
Солбилекни арсарсыз 
Жетип тутду... Хайда сыз! 
Нек къарап тураса?!
Къара-къара бу ишге, 
Къарр, къара бу бедишге – 
Ургъуйла къачалла!
Аперим Гумулжукга! 
Аперим Гумулжукга! 
Аперим, махтау да!
БЮРЧЕ

Сау бол, шуёхум, тамам
Алай жетмесенг, къамам 
Сынып, амалсыз болуп, 
Къала эдим жбюлуп...
ГУМУЛЖУК

Къыйын чаКъда болушдум. 
Жан аямай урушдум, 
Энди аны хапары 
жокъду. Шуёхум, барып 
Жырчыкъны сыйырайыкъ, 
Ханны да сыкъдырайыкъ.

БЮРЧЕ
(Гумулжукга махтау жыр айта).
Гумулжук нарт уланды, 
Ой-ра, ой-ра, ой-ра! 
Анга пил да - къоянды, 
Ой-ра, ой-ра, ой-ра! 
Эрлик ючюн туугъанды, 
Ой-ра, ой-ра, ой-ра! 
Минг аскерни къыргъанды, 
Ой-ра, ой-ра,ой-ра!

Тенгин ючюн къанын да, 
Ой-ра, ой-ра, ой-ра! 
Аямайды жанын да, 
Ой-ра, ой-ра, ой-ра! 
Машалла болсун дейме, 
Ой-ра, ой-ра, ой-ра! 
Минг жыл жашау тилейме, 
Ой-ра, ой-ра, ой-ра!
Анга махтау салама, 
Ой-ра, ой-ра, ой-ра! 
Антлы тенглей къалама, 
Ой-ра, ой-ра, ой-ра! 
Болмаз жерде кесича, 
Ой-ра, ой-ра, ой-ра! 
Къарыууча, эсича, 
Ой-ра, ой-ра, ой-ра! 
ГУМУЛЖУК

Энди былай этейик: 
Тоханагъа ётейик – 
Тюбейик Ургъуй ханнга, 
Барды айтырым анга!

БЮРЧЕ

Тенгим, аны манга къой, 
Кесим салдырырма бой!
          (Къычырып.)

Эй, къайдаса, къантулукъ?
Сен, Бюрчеден къутуллукъ 
Сунуп, аз да къууанма, - 
Къылычымы къыйгъанма! 
Чыкъ бери!
   Ургъуюкъ хан, къылычын ойната,  Бюрчени аллына чыгьады. 

УРГЪУЮКЪ

                        Махтанма бош,

Энтда жериндеди баш! 
Жаншагъанынгча, батыр 
Эсенг, хайда! Мен - хазыр!
                          Бичакъ уруш этедиле. Бюрче, уруп, 
                      Ургъуюкъ ханны къылычын тюшюредн.

Къарт Къуртха, ой, бери жет, 
Жоядыла -  мадар эт!
КЪУРТХА

(къычырыкъгъа чабып келеди).

     Ку-ку-ри-кук,

     Къыт-къыт-къыт!

     Хап-хап-хап, 
     Мияу-мияу! –

КЪАРГЪА

(чокъуракъны Къуртхадан сермеп алып).
Сени тилинг тутулсун!
Къарт Къуртханы тили тутулуп къалады. 
УРГЪУЮКЪ

(жалынып).

Бюрчеляуну жырчыгъын, 
Тамаша булжуучугъун 
Къайтаргъаным ючюннге, 
Къой жанымы ичимде.
Ургъуй хан жан хуржунундан чыгьарып, бешик жырчыкъны 
Бюрчеге береди.

УРГЪУЮКЪ

Къолунг болуп, жашарма,

Итинг бла ашарма! 
БЮРЧЕ

Уялсанг а сёзюнгден,

Терк къуруп кет мбзюмден!
        (Хан чабып кетеди.)
КЪАРГЪА

(Къуртхагъа къарап).
Жюзюгюн да алайыкъ – 
Жаны аны ичинде, 
Аны отха атайыкъ, 
Харамлыгъы ючюйнге!
Къарт Къуртха адыргы этип, амалсыз болуп, жиляйды, 
аузундан а сёз да чыгъаралмайды.

ГУМУЛЖУК

(Къуртхагъа).
Хау, жюзюгюнгю да бер.

(Жюзюкню сыйырып алады.)

Хата этип да бир кёр! 
Экинчи кечмек санга, 
Ийнанып къал сен анга. 
Жюзюнгю от алыр,-
Жанынг чыгъар да къалыр.

Къуртха, биягъы бир къужурла силкине,

кетеди. Болушлукъ излеген таууш чыгьады да, Гумулжук ары чабады, Биягъы Губухан Ургъуйканы созуп баргъанын кёрюп, аны алын тыяды. Ургъуйка, Губухандан къутулуп, Гумулжукну артына бугъады.

УРГЪУЙКА

Бу биягъы ажалдан, 
Бу биягъы тажалдан 
Энтда бир къору, батыр 
Гумулжукчугъум, мени.

     Гумулжук, къамасына жабышып, Губуханнга ачы тебеди.

ГУБУХАН

Анама кетмеге къой,

Юйюме жетмеге къой...

Ой, о-ха-хай, о-ха-хай!..

Къой, къоркъутма, къой, угьай!

Къарт кишиге тебинип,

Нек бетинги жояса?

Къоркъутама деп, мени

Алындырып къояса... 
УРГЪУЙКА

Ий да къой бу жарлыны.
БЮРЧЕ

Тюз айтады, ий да къой. 
КЪАРГЪА

Къарр, барсын, жигляй-улуй,

Биз а, барып, бир уллу

Той этейик, той! 
ГУМУЛЖУК

(Ургъуйканы кёзюне къарап, жырлап).

Той этер эдик бирге, 
Ургъуйкачыкъ унармы? 
Мени бла келирге 
Бу гоккачыкъ унармы?
УРГЪУЙКА

(жырлап).

Айхай да унар, батыр 
Гумулжук таукел эсе. 
Жер этегине барыр, 
Ургъуйкагъа кел десе. 
БЮРЧЕ

Биз терсликге хорлатып

Къоймадыкъ. Къажау бардыкъ! 
Биз, бир жырчыкъ урлатып, 
Эки да жыр къайтардыкъ.
       Къаргъадан къалгъанла кетедиле.
        КЪАРГЪА
        Къар, къарр, къаррр, ма алайды

        Бу жомакъны ахыры.

                   (Сабийлеге.)

Бир сорчугъуз, къалайды

Деп Къаргъаны акъылы: 
Къарр, биреуге таш атхан 
Кеси башын тешеди,  

Бириреуге уру къазгъан 
Кеси ары тюшеди! 
Къарр! Аманлыкъны сюрген, 
Ёз башын уллу кёрген 
Абыныр, эрнин къабар, 
Къайда да Аман табар!

Къаррр!!!
КЪАН БЛА КЮЛ

Тогъуз кесекли, сегиз кюйлю

               трагедия

Преступления властей нельзя вменять

в вину тем, над кем они властвуют:

правительства подчас бывают  бандитами,   


                                              народ же – никогда.
                                                                                                                                  Виктор Гюго

    ОЮННГА КЪАТЫШХАНЛА:
Сюдю

Прокурор

Адвокатла

Автор

Козлов – 37-чи армияны командущеси

Шикин – СССР-ни НКВД-сыны 11-чи СД-сыны командири

Накин –  дертчи аскер бёлекни командири

Захаров – 2-чи гвардиялы СД-ны командири

Кумехов – КъМАССР-ни ВКП(б)-сыны 1-чи секретары

Филатов – КъМАССР-ни НКВД-сыны наркому, артда  – НКГБ-ны

Бзиава – КъМАССР-ни НКВД-сыны наркому

Бижев – ОББ-ны башчысы

Сэсков – тамата политрук

Аслан Носту – партизан

Абу Киштик

Хызир Тауболат

Мухадин Байсы

Кулизар Глаш

Назифа Эней

Халимат Нёгер

Хажидауут Осман

Алий Мисир

Бабли Асан                                    шагъатла

Жанакъайыт Залийхан

Омар Саракку

Таний Байсы

Халимат Жангураз

Мухадин Газа

Фазика Киштик

Ханшият Сарбаш

Багъалы Темиржан

Ишни баргъан заманы – 1990 жылла, баргъан жери – Малкъар.

Спектакльде бир актёр 2-3 рольну ойнаргъа боллукъду.

Сюдюден, прокурордан, ёкюлледен сорагъыла керти жашагъан адамладыла.

Шагъатланы эскериулери тюрленмей бериледиле. 
Автор пьесасында «Черекская трагедия» (Нальчик, 1994 ж.) деген китапдан сора да башха архив материалланы хайырланнганды.

Сахна акъырын жарыйды. Ол сюд бардырылыучу залгъа ушатылыпды.

С ю д ю,  п р о к у р о р,  ё к ю л л е,  с ю д л ю к л е,  ш а г ъ а т л а  жерлерине олтуруп турадыла. Сахна башында - юч прожектор. Ала жаланда сёлеше тургъанланы жарытыргъа керекдиле. Чыракъ акъырын ёчюледи да, орта прожектор акъырын жана келип, сахна арасын гюрен жарытады. Ол жарыкъгъа  А в т о р  киреди.
                                                                         ПРОЛОГ

      А в т о р. Хурметли жамауат, бизни бюгюннгю сахна кюйюбюз Малкъар аузунда кюйген эллерибизни юслеринденди, анда къырылгъан къартларыбызны, сабийлерибизни, аналарыбызыны, эгечлерибизни юслеринден. Бизни халкъыбыз-гъа, адамны тили айланып айталмазча зорлукъ сынатхан жалдатла, мурдарлыкъ ишлери ючюн жауапха бюгюн да тартылмагъандыла. Аны къой, аланы бек кюйсюзлери къырал саугъала окъуна алгъандыла. Миллет атыбызны бандитге, сатхычха чыгъарып, бизге сынатмагъанлары къалдымы?! Бюгюн-бюгече да, кесигиз шагъатсыз анга, ызыбыздан къара сабан сюргенлей турадыла, аман бетли этерге кюрешгенлей. Аны сылтауу недеди? Биз бу чекге нек жетип къалдыкъ? Соруула кёпдюле. Кесибизден да къала болур, баям, алай, нек эсе да, бизни бла кюрешип тургъан, 1941-1944 жылладача, къырал органла кеслери сунама. Законнга уа не амал? Ансы къырал башчыла адамлыкъ къачыбызны, тюзлюгюбюзню, кертичилигибизни кёрмейми турадыла. Сейир тюйюлмюдю, озгъан ёмюрледе дуниягъа белгили тарихчиле, жолоучула, жазыучула уллу хурмет этген малкъар халкъы къара чёпге тюшюп, талкъы тюбюнде эзилип тургъаны? Аланы жангыз бири жюрегибизни къыйнар сёз айтмагъанды, жашау турмушубузгъа, къолайы-бызгъа сейир-тамаша этген, махтагъан болмаса. Сюргюнде окъуна таулула атларын жаланда иги бла айтдыргъандыла. Иш кёллюлюклери, тёзюмлюлюклери, тюзлюкге ийнаныулукълары эди алай айтдыргъан. Къыралыбыз бизге сылтаусуз зорлукъ сынатханын ангылап, тобагъа къайтыр орнуна, терслик этген ачыуун дагъыда бизден алгъаннга ушайды. Кесибизден да къалады, хау. Агъачны, кесинден чюй этип жарадыла. Нени юсюнден айтханымы ангылап  турасыз.  Бир кюн бир аланы атлары Налат Ташха жызылып, бюгюн Карачай Амантишден къалай жийиргенип тура эсе да, алай жийиргенип, налат берип турлукъду халкъыбыз  кеслерине угъай, ахлуларына да. Миллетин сатханнга бла аны къыйын кюнюнде турадан къарап тургъаннга кечим болмагъанды, боллукъ да тюйюлдю! Хурметли жамауат, энди уа биз кёргюзтюрюк сахна кюйге къайтайыкъ да, тюзлюк жюрюген къыралдача, эртте, кеч болса да, заман ол мурдарлагъа этерик сюдню кёз аллыбызгъа бир келтирейик, бизге залимлик этгенлени кёбюсю эртте ёлюп кетген эсе да.

А в т о р  кетеди.
Орта прожектор ёчюлюп,  къыйыр прожекторла – бири с ю д ю н ю, бири уа –

Ф и л т о в н у  жарытадыла. Башхаланы жаланда къаранчхалары кёрюнедиле.
                  1. НАРКОМ ФИЛАТОВ
         С ю д ю. Сюдлюк Филатов, 1942 жылны жазында Къабарты-Малкъар Республикада хал къалай эди?

       Ф и л а т о в. Бек осал эди, жолдаш сюдю. Немислиле Ростовну къолгъа этгенден сора, 37-чи армия артха туракълай, Къабарты-Малкъаргъа жетеди. Аны юсюне да, таулада бандитле, Ата журтларын сатханла ара мюлкге уллу заран салгъандан сора да, Совет властьха къажау агитация бардыра эдиле.

       С ю д ю. Бандитге сиз кимни санай эдигиз?

       Ф и л а т о в. Ол не тюрлю сорууду?

       С ю д ю. Сюдлюк Филатов, былайда соргъан сюд этеди.

       Ф и л а т о в. Бандитге, къолуна сауут алып, адам ачытхан, мал сюрген, ара мюлкню тонагъан, къыралгъа сауут бла къажау тургъан санала эди.

       С ю д ю. Дезертирге уа?

       Ф и л а т о в. Дезертирге уа – уруш тюзден башын алып къачхан.

       С ю д ю. Бандит, дезертир деп айырамы эдигиз?

       Ф и л а т о в. Аланы бизге башхалыкълары жокъ эди. Властьны душманлары эдиле ала.

       П р о к у р о р. Сюдлюк Филатов, болургъа уа керек эди. Къолуна сауут алып, властьха къажау тургъан – бир, ёлюмден башын сакъларгъа кюрешген а – башха.

       Ё к ю л. Жолдаш сюдю, бу дауну бу ишге жетежагъы жокъду. 

       С ю д ю. Архив документле шагъат этгеннге кёре, дезертирлик Къабарты-Малкъарда 1942 жылны июль-август айларында эслене башлагъанды. Ол алаймы эди.

       Ф и л а т о в. Хау. 1942 жылны жазына дери Къабарты-Малкъарда дезертирлик жокъну орнунда эди. Алай Къызыл аскер немислилеге Ростовну сыйырхандан сора республикагъа 600-700 адам къайтады. Ала ууатылгъан 115-чи Къабарты-Малкъар кавдивизияны аскерсилери эдиле.

       С ю д ю. Ол дезертирликни сылтауу не эди деп билесе?

       Ф и л а т о в. Жаланда кёлсюзлюк, ёзге уа не?!

       О м а р  С а р а к к у (секирип туруп). Жолдаш сюдю, сюдлюк  Филатов айтырын билип сёлешсе иги эди!

       С ю д ю. Шагъат Омар Саракку, айтырынгмы барды? 
       О м а р  С а р а к к у. Хау, жолдаш сюдю.

       С ю д ю. Сюд тынгылайды, шагъат Саракку.

       О м а р  С а р а к к у. Биз къолубузда сауут тута билгенибизни сермешледе кёргюзте келгенбиз. Алай Ростов тийресинде 37-чи аримияны штабчылары бизни – атлы аскерни – танкла тюбюне атхандан сора, сау къалгъаныбыз бу ишни сатхычлыкъгъа санайды. Бир ауукъдан а, оноусуз къалгъаныбыз себепли, юйлерибизге кетебиз.

       Ф и л а т о в. Аллай эркинлигигиз жокъ эди сизни. Аскер уставны билмейми эдигиз. Ант этген ушай эдигиз да!

       О м а р  С а р а к к у. Биз къайгъылы жокъ эди сора уа?! (Сюдюге.) Артда уа ынкывыдычыла мени ызымдан да тюшдюле.

       С ю д ю. Сиз власть органладан бугъупму тура эдигиз, огъесе?..

       О м а р  С а р а к к у. Букъгъанла да болур эдиле, алай кёбюбюз колхозла-рыбызда уруна эдик.

       С ю д ю. Сора уа?

       О м а р  С а р а к к у. Ызымдан тюшдюле да, мени да таугъа къачарча этдиле.

       С ю д ю. Шагъат Саракку, «таугъа къачарча этдиле» дегенинги сюдге ангылат.

       О м а р  С а р а к к у. Да не ангылатыры барды: ынкывыдычыла тутханларын сибирлик этип бара эдиле.

       С ю д ю. Сюдлюк Филатов, оноусуз къалгъан 115-чи кавдивизиядан къайтхан аскерчилеге дезертиле деп къоймай, атларын бандитлеге чыгъарасыз, ызы бла аланы сюрюп башлайсыз. Аны юсюнден сюд керти сёз эшитирге сюеди.

       Ф и л а т о в. Жолдаш сюдю, немислиле Къабарты-Малкъаргъа жетип къалгъынчы, биз дезертирлени барын да тутаргъа керек эдик, нек дегенде, ала да, бандитле да немислилеге къошулуп къаллыкъ эдиле.

       П р о к у р о р. Сюдлюк Филатов, ол сен айтхан  дезертирлени бир къаууму таугъа къачхан эсе да, бир къаууму уа энди къурала тургъан партизан отрядлагъа къошулгъан эдиле. Аны сюд биледи.

       Ф и л а т о в. Алагъа ышаныу жокъ эди. Аны ючюн мени башчылыгъымда, республика, район органла да болушуп, кёп дезертир тутулады. Аланы бир къауумун фронтха иебиз, бир къауумун а тюрмеге атабыз.

       С ю д ю. Сюдлюк Филатов, урушну ауурлугъун, андан сора да 37-чи армияны штабы 115-чи кавдивизиягъа этген терс буйрукъну эсге алып, дезертирлени барысын да фронтха ийип къойсагъыз хайыр тюйюлмю эди, ала этген терсликлерин къанлары бла жууарча. Аллай онгугъуз бар эди да.

       Ф и л а т о в. Биз тюрмеге бандитлеге саналгъан дезертирлени не да бандитлеге болушадыла деп шеклигибиз болгъанланы ата эдик.

        С ю д ю. Жаланда шеклик ючюн адамны баш эркинлигине сугъанакълыкъ этиу законнга дурус келмейди.

       Ф и л а т о в. Терсиклерине шагъатлыкъ этгенле бар эдиле.

       С ю д ю. Кимле эдиле ала?

       Ф и л а т о в. Инсан борчларын тюз ангылагъанла.

       О м а р  С а р а к к у. Жалгъан шагъатлыкъ, зарлыкъ-къырслыкъ этгенле эдиле сизни тюз ниетли инсанларыгъыз, оноугъа сиз салгъан эл къуллукъчула.

       Ф и л а т о в. Халкъ аллында айланнган эл, район къуллукъчулагъа ийнана эдик. Тюз ниетли адам а азмы эди?

       О м а р  С а р а к к у. Угъай! Азны – кёп, гитчени – уллу этип, кесигизге чын, къуллукъ алыргъа сюе эдигиз, сен да, сени кибикле да. Алай болмаса, тюз  адамланы атларын бандитге чыгъарып, сиз аланы къуртланыча эзмез эдигиз!

       Ё к ю л. Жолдаш сюдю, шагъат Сараккуну сёзлери мен жакъчылыкъ этгенни  намысын сындырады. Ол неге ушагъан ишди.

       О м а р  С а р а к к у. Кет, аны, сени да намысларыгъызны…

       С ю д ю. Шагъат Омар Саракку, сюдде болгъанынгы унутма. (Филатовха.) Сюдде болгъан архив документледе 115-чи кавдивизияны дезертирлерини миллетлерин кёргюзтген къагъыт жокъду, Алай 1944 жыл Кумех, Бзиава сора сен къол салып, Бериягъа берген къагъытыгъызда дезертирлени асламы таулула эдиле дейсиз. Ол кертими эди?

       Ф и л а т о в. Къайсы справканы юсюнден айтаса?

       С ю д ю. «О СОСТОЯНИИ БАЛКАРСКИХ РАЙОНОВ КБАССР»

       Ф и л а т о в. Хау, керти эди.

       С ю д ю. Документле шагъатлыкъ этегннге кёре уа 1942 жыл Черек районда 100-ге жууукъ дезертирни ичинде таулула, къабартылыла, гюржюле, дюгерлиле, башха миллетлени адамлары да болгъандыла. Ала, тутулургъа къоркъуп, малкъар таулада баш кечиндиргендиле. Сен НКВД-ны наркому, аны билмей амалынг жокъ эди. Сора ол ётюрюкню  сылтауу не эди?

       Ф и л а т о в. Мен сени айтханынгы ангыламайма. Не сылтау, не ётюрюкдю ол? Бандитле къабаты тюзледе угъай, малкъар таулада бёрю жыйын болуп айлана эдиле!

       П р о к у р о р. Сюдлюк Филатов, партизанла уа таулада тюйюлмю эдиле?

       Ф и л а т о в. Хау, ала да таулада эдиле.

       П р о к у р о р. Таулада уа нек?

       Ф и л а т о в. Таулада уа… Таулада таш да болушады.

       П р о к у р о р. Дезертирле уа аллай бирни ангыламаймы эдиле?

       С ю д ю. Сюдлюк Филатов, 1942 жыл 14-15 октябрьде ВКП(б)-ны обкомуну бюросунда бла пленумунда бандитизмни юсюнден къаралгъан вопросунда Черек район башха районладан энчи сагъынылмайды. Аны юсюнден а не айталлыкъса?

       Ф и л а т о в. Айтылмагъанлыкъгъа, Черек район бёрю юйю болгъанын биле эдик. Бёрю юйню уа мурдору бла къурутуучудула.

       П р о к у р о р. Сюдлюк Филатов, сиз тюзюн айтыргъа бетсинип къойгъансыз сора?

       Ё к ю л. Жолдаш сюдю, прокурор тутхучсуз дау айтып турады. Аны бу дауун да эсге алыргъа керек тюйюлдю.

       П р о к у р о р.  Тутхучсуз дауму? Тутхучсуз дау сен жакълагъан айтады, этген мурдарлыкъларыны башларын жабар ючюн. Таулула Совет властха уа къачан къажау тургъандыла? Къачан тонагъандыла къырал мюлкюн? Къайда кёргенсиз таулуладан къуралгъан сауут-сабалы жыйынланы, аланы къан тёгюп айланнганларын да? Ала барыда жашауда угъай, сиз жарашдыргъан жалгъан къагъытлада бардыла, партия, къырал органла да алагъа жакъ басып.

       Ф и л а т о в. Жолдаш прокурор, биз аллай ётюрюк айтыр ючюн сылтау болургъа керек тюйюлмю эди, уллу сылтау? Айт ол сылтауну. 

       П р о к у р о р. Сюдлюк Филатов, мен ол сорууну сакълап тура эдим да, иги болду соргъанынг. Малкъар халкъны туугъан жеринден сибирип кетген самум жел бу соруудады. Хау, бар эди аллай сылтау. Кесинги билмеген кибик бош сундураса. Ол Берияны законнга аз да келишмеген бек къанлы умутларындан бири болгъанды.

       Ё к ю л. Биз дау этебиз, жолдаш сюдю! Бу ишде Берияны акъылын кесинден сора киши биле болмаз эди, баям, бир Сталинни айтмасакъ. Прокурор Филатовха бош къадалады. Мен жакъчылыгъым сюдлюк Филатов жаланда башындан келген буйрукъну толтура эди.

Къыйыр прожекторла акъырын ёчюледиле да, орта прожектор акъырын жана келип, сахна арасын гюрен жарытады. Ол жарыкъгъа Т а н и й  М а м а й  киреди.
                                            БИРИНЧИ КЮЙ
                                            Тани Мамай, 1935 жыл туугъанды
Мен ол заманда жетинчи жылымда эдим да, бир къауум затланы унутхан да болурма. Алай эсимдеди, къарындашым атамы анасында эди. Халкъны, къартды-жашды, терсди-тюздю деп къарамай, къыйырдан тутуп, къырып башлагъанларында, биз башха ыннабызгъа къачабыз. Биз ары жетгенибизлей, анда да атып башлайдыла. Ахмат Мисирни жашын ёлтюргенлеринден сора, бизни да ёлтюрюп къоярла деп къоркъуп, башха жерге къачабыз. Анда биз бир ючжыйырма адам бола эдик. Ахырында бизни да тапдыла. Сабранна этебиз деп, барыбызны да арбазгъа чыгъардыла. Бир къауум къарт бизден айырылып, бир жанына тартды. Баям, ала ынкывыдычылагъа кеслерин къырдыртып, сабийлени, тиширыуланы къутултур умут этген эдиле. Алай ынкывыдычыла алгъа бизни атып башладыла.. Бизни хуна ташлагъа къысхан эдиле да, къачалмазлыгъыбызны ангылап, зикир айта, алай къырыла эдик. Бек ахырында бир жаш келинчик ауду. Мен анамы ботасыны тюбюнде къалдым. Анамы ёлгенин мен артда ангылагъан эдим. Анамы бир уртлам суу деп тилегенин ёлюп кетгинчи унутмам. Анам бла бирге эки эгечим да ёлдюле. Анамы ботасыны тюбюнден чыгъып, анга суу келтирир умут этдим. Алай бота тюбюнден бизни къыргъан къызыл аскерчилени  кёрюп, шумсуз болдум. Ала, тауукъларыбызны къанларын бардыра, кесе тура эдиле. Экинчи кере къарагъанымда уа - алмала ашай. Бизни алмаларыбызны. Бюгюнча эсимдеди, алмаланы ашыкъмай, ариу, жукъа артханлары. Сора сау къалгъан иш бар эсе деп, ёлюклеге къарап чыкъдыла. Экили болгъанларына сюнгю ура эдиле. Ала мени эслемедиле. Алай мен да жаралы эдим,  беш жара салгъан эдиле манга да. Артда атамы къарындашы Окъуф этимден бир окъ да чыгъаргъан эди. Мен къаннга боялгъан анамы жанында юч кече бла юч кюн тугъанма. Андан сора жашыртын юйге келеме, андан Сауту къыйырына чыгъама, алай къымылдагъан адам кёрмейме. Насыпха Далхат Къулчагъа, ол жаш жаш эди, тюбейме да, экибиз да бир къачхынчы жыйын бла таулагъа кетебиз. Андан арысы уа аз-буз эсимдеди. Биягъы атыш башланды. Ол огъурсуз кечени эрттенинде Исмайыл Мисир былайдан да кетерге керекди деди. «Мени да биргегизге алыгъыз, менден къалгъанларыбызны къыргъандыла» - деп жиляп къалдым. Исмайыл мени тонуна чулгъап, Дюрметге чыгъарды. Жараларымы жуууп, байлаула салдыла. Биз анда эки кече къалдыкъ. Ол ючжыйырма адамдан а сау жангыз мен кесим къалгъан эдим. Мени жууукъларым болуп анда къырылгъанла быладыла: анам Къызчыкъ Цока, эгечим Буслима, ол эрге барлыкъ къыз эди, аны кичиси Рахима, ыннам Къубул Гюзюй сора Каккой Байсы. Атам бир кюннге беш адамыбызны къабыргъа салгъан эди.

Барып, жерине олтурады.
                    2. ГЕНЕРАЛ ЗАХАРОВ
С ю д ю. Сюдлюк Захаров, сени Черек районнга аскер администратор къачан этген эдиле?
З а х а р о в. 1942 жылны кюзюнде.

С ю д ю. Районда креминоген хал къалай эди?

З а х а р о в. НКВД-ны таматасы Филатовха, партия, къырал къуллукъчулагъа ийнанмаз сылтау жокъ эди.

П р о к у р о р. Сюдлюк Захаров, 1942 жылны 1-чи ноябринде Черек районда этеген буйругъунг эсингдемиди?

З а х а р о в. Не буйрукъну юсюнден айтаса?

П р о к у р о р. Аллай буйрукъну унутур амал жокъду, алай сорду эсенг, эсинге тюшюрейим: «Дезертиры, населяющие пункты Средне-Балкарского района, превратились в уголовных бандитов и с оружием выступают про-тив Рабочее-Крестьянской Красной Армии, убивая командиров, политабот-ников и бойцов, защищающих нашу Родину. Приказываю: В целях ликвида-дции вооружонных банд, выявить родственников дезертиров и ближайших из них взять в заложники. Если в течение 2-х дней после этого дезертиры не сдадуться, то заложников расстрелять, а родственников репрессировать Исполнение проводить на месте».*

З а х а р о в. Сатхычла бла жаланда алай кюреширге керек эди.

П р о к у р о р. Аллай кюйсюз буйрукъ чыгъарып, мамыр эллилени къырыргъа санга ким берген эди эркинлик?

З а х а р о в. Ата журтум, Сталин, тюзлюгюм!

П р о к у р о р. Орус эллени, шахарланы къанларын-жанларын аямай къоругъан малкъар солдатланы сабийлерини къанларын тёгюу эди сора сени тюзлюгюнг?

Ё к ю л. Биз дау этебиз! Жолдаш сюдю, жолдаш прокурорну мураты бирди. Ол да неди десенг – не да этип, мени жакълыгъым  атын мурдаргъа 


* Документле жазылгъанларыча бериледиле.
чыгъарыу. Ол приказ Черек районда болумгъа кёре этилген приказ эди.
С ю д ю. Сюдлюк Захаров, прокурор бусагъатда сагъыннган буйрукъ дезертирлени къолгъа сауут алырча этеди. Сиз аны билирге борчлу эдигиз. Аманлыкъ аманлыкъ туудурады, закончузлугъ а – законсузлукъ.

З а х а р о в. Жолдаш сюдю, сау бол да къал. Аманлыкъны уа тюп тамыры бла къурутургъа керекди. Ол терек тюйюлдю, кеси аллына къуруп къалырча.

С ю д ю. Алай 2-чи гвардиялы СД-ны аскер журналында  «бандитле» ол дивизияны аскерчилерине чапхандыла деп жазылмайды.

З а х а р о в. Нек жазылмай  къалгъанын мен бусагъатда айталлыкъ тюйюлме, алай бандитле, жыйын-жыйын болуп, къызыл аскерчилеге, онг болгъан жерде, чаба-чаба тургъандыла, алагъа уллу къоранч сала.

П р о к у р о р. Сюдлюк Захаров, сени бусагъатда айтханынга ийнаннган къыйынды, нек дегенде, ол журналда юч ёлтюрюлген «бандитни» юсюнден айтыргъа онгугъуз бар эди да.

З а х а р о в. Бандитле къызыл аскерчилени къырмагъанмыдыла сора? Биз а аллыбызгъа тюшгенни илишаннга салып баргъанбыз! Алаймыды?!

П р о к у р о р. Бизни шекли этдирген кесигизни уруш журналыгъызды сора кёзлери бла кёргенлени айтханлары.

З а х а р о в. Биз жаланда бандитлени ёлтюре эдик, алагъа болушханланы. Властьны душманларын жер юсюнден гунч этер ючюн, биз жаны-бызыны-къаныбызны аямай кюрешгенбиз. Сиз аны ючюнмю этесиз бизге сюд?

П р о к у р о р. Сизге тюбеген таулу бандит болуп нек бара эди? Ол ючюсю, сюдлюк Захаров, мамыр адамла эдиле: Таубий Асан, Мусса Хасан, ючюнчюлери – Абу Киштик. Ол сау къалгъанды, кеси да бюгюн сюддеди.

С ю д ю. Шагъат Абу Киштик, бу ишни юсюнден сен сюдге не айталлыкъса?

А б у  К и ш т и к. Жолдаш сюдю, ол кюн Чирик кёлден узакъ болмай дагъыда Башийладан эки къойчуну ёлтюрген эдиле.

С ю д ю. Шагъат Абу Киштик, сен сюдге кеси кёзюнг бла кёргенинги айтырыкъса. Алайды да, сиз ючюгюзню къызыл аскерчиле нек тутхан эдиле деп билесе?

А б у  К и ш т и к. Къызыл аскерчиле орусча къычыра эдиле да, нек тыйгъанларын иги ангылаялмай эдик.

                                                              Тынгылау.

С ю д ю. Сюд тынгылап турады, айт.
А б у  К и ш т и к. Биз ючюбюз да, кийим алышыргъа, къошдан келе эдик. Жол жингирикде аллыбызгъа къызыл аскерчиле чыгъып къаладыла. Аланы халларын жаратмайбыз, алай илишаннга салырла деп а турмай эдик.

                                                               Тынгылау.

С ю д ю. Сора уа?

А б у   К и ш т и к. Сора уа, ушкок къалакъла бла уруп-тюйюп, жар эрнине тыядыла да, илишаннга саладыла. «Не хатабызны кёргенсиз, нек ёлтюресиз бизни?» - деп жалыннганыбызгъа да эс бурмайдыла. Атадыла да, эки нёгерим жерге ауады, мен а жардан суу бойнуна секиреме да, окъ хората тийгени себепли, къачып къутулама.

С ю д ю. Шагъат Абу Киштик, бу аллынгда олтургъанладан кишини иш таныймыса?

А б у  К и ш т и к. Угъай, жолдш сюдю.

З а х а р о в. Жолдаш сюдю, къызыл аскерчиле башкес жыйын  тюйюл эдиле, тюбегенлерин  къырып барырча. Илишаннга салгъан эселе, ала не аздан бандитлеге болушханла эдиле.

С ю д ю. Сюдлюк Захаров, адамны терслигин тохташдырмай, аны илишаннга салыу, адам ангылар зат тюйюлдю. Сиз аны уста билесе.

З а х а р о в. Ким биледи, бизни къолубуздан хатасыз адам жоюлгъан эсе да. Уллу уруш бара эди. Алай энтда къайтарып айтама: биз хатасыз адамгъа тийгенбиз деп билмейме.

С ю д ю. Мамыр халкъны къырыргъа не уллу уруш да эркин этмейди. Къанлы жаугъа да жокъду аллай эркинлик. Сиз а ёз инсанларыгъызны къыргъансыз.

З а х а р о в. Жолдаш сюдю, биз халкъны, иш этип, къырмагъанбыз. Ол жалгъан дауду.

А в т о р. Къызыл аскерчиле тёртеуленни ёлтюргенден сора дезертирледе ышаныу къалмайды. Бир хатасыз къойчуланы ёлтюрген аскерчиле дезертирлеге бла бандит дегенлерине  не кюн келтирликлерин  уста биле эдиле. Артдан-артха ол бандитле дегенлери ууакъ къызыл аскер бёлеклеге чаба, аланы сауутларын сыйыра башлайдыла. Эки жанындан да ёлген, жаралы да болады. 5-чи ноябрьде 15-чи ноябрьге дери 37-чи армияны штабы Малкъар аузунда эди, Мухол элде. Аскерчилени бла эллилени аралары бек иги эди. Эллиле, къолларындан келгенни аямай, алагъа болушадыла. Аны юсюне да, урушда адамы болмагъан юйюр жокъ эди. Аш-суу бла 37-чи аримяны жалчытыуда малкъарлыланы къыйынлары бек уллу болгъанды. Аскерчиле эл къуллукъчуладан сюйгенлерича бир мал ала эдиле. Бютюн да бек эллиле жаралылагъа сакъ эдиле.

П р о к у р о р. Сюдлюк Захаров, сиз айтханнга кёре малкъарлыла къызыл аскерчилеге къажау тургъан эдиле. Алай 250 жаралы аскерчини Тау Артына аудурургъа малкъарлыла болушханларын сюд биледи.

З а х а р о в. Хау, аланы да бандитлеге къырдырмасагъ а!

П р о к у р о р. Сора анга сен кесинг шагъатса?

З а х а р о в. Хау.

С ю д ю. Шагъат Хызир Тауболат, 21-чи ноябрьде кюндюз сагъат 12-де Мухол башы бетде дезертирле бла райбольницада букъгъан гарнизонну ара-сында атыш башланады. Алай дезертирле больницадан эсе Черек району Советле юйюн бегиракъ ата эдиле. Нек?

Х ы з и р  Т а у б о л а т. Сентябрьни ал кюнлеринде Черек району ВКП(б)-сыны 1-чи секретары Халид Эней, болушлукъчусу – Мухадин Таулу бла Зылгыдан Мухолгъа келе, Мухадинни ким эсе да ушкок бла атып, урады. Ол кече алайын сюдлюк Захаровха бойсуннган бир къауум аскерчи жашырын сакълайды да, Бёзюладан бир кечикген адамны ёлтюреди. Аны къолунда жаланда таягъы болгъанды.

Ё к ю л. Жолдаш сюдю, аны ючюн мени жакъчыым сюдлюк Захаровну терслерге жарарыкъ тюйюлдю. Бёзю улуну къолунда ушкок болургъа да боллукъ эди. Биз уруш кезиуню юсюнден айтабыз.

С ю д ю. Шагъат Хызир Тауболат, сюд  дезертирле Советле юйюн  артыкъ нек ата эдиле деп саргъан эди санга.

Х ы з и р  Т а у б о л а т. Черек району  ВКП(б)-сыны 1-чи секретары Эней улу,  НКВД-сыны милициясыны оперуполномоченныйы Тюмен улу, райисполкомуну председатели Мечука улу, районну алгъыннгы сюдюсю Замма улу сора КъМАССР-ни Совнаркомуну болушлукъчусу Бачи улу Советле юйюнде бугъуп эдиле.

С ю д ю. Сюд ангылагъаннга кёре, дезертирлени алагъа дертлери бар эди.

Х ы з и р  Т а у б о л а т. Хау. Нек дегенде, Эней улу Таулу улун дезертирле ёлтюргендиле деп халкъгъа ётюрюк хапар жайгъан эди, халкъны дезер-тилеге бузар ючюн. Халкъны дезертирлеге бузар ючюн КъМассрни НКВД-сыны бандитлик бла кюрешген бёлюмюню таматасы Пёрт Тур да кюрешген эди. Ахыры да бир терсликлери болмагъан адамланы – Рамазан Иттини бла Идирис Дадуну, ёлтюрюп, халкъны бек чамландыргъан эди ол.

Ё к ю л. Шагъа Хызир Тауболат, Пёрт Тур халкъны дезертирлеге бузар ючюн  эки хатасыз адамны жойгъанды дейсе. Хапарлары болгъан эселе уа? Сюд санга нек ийнаныргъа керекди?

Х ы з и р  Т а у б о л а т. Жолдаш ёкюл, Рамазанны бла Идирисни Огъа-ры Малкъарда иги таный эдиле.

С ю д ю. Шагъат Хызир  Тауболат, къызыл аскерчиле больницадан кетер кюнню аллында бир къауум адамны тутхан эдиле. Кете туруп ала тутханларын илишаннга саладыла. Ёлгенлени сен таныймы эдинг?

Х ы з и р  Т а у б о л а т. Тёртюсюн таный эдим. Огъурлу Мисир, Сафар  Мисир, Буллах Этче, Исмайыл Саракку эдиле ала.

П р о к у р о р. Сюдлюк Захаров, эллилени атларын «бандповстанецлеге» чыгъарып, аланы дуниядан гунч этерге 37-чи армияны буйругъу болгъанды. Не хыйсапдан?

З а х а р о в. Жолдаш прокурор, дезертирле, бандитле район араны, зенит топну алгъанлары бла чекленмей, бир къауум солдатны да ёлтюрген эдиле.

А в т о р. Ол тёрт-беш ёлген къызыл аскерчи огъары малкъарлыланы барын да бандповстанецлеге санаргъа тамамлыкъ этеди. Аны юсюне да 37-чи армияны командующеси Козлов, подполковник Шикин айтханнга кёре анга: «Среднюю Балкарию стереть с лица земли, ни смотря ни на что!» - деген буйрукъ береди. Подполковник Шикин – НКВД-ны 11-чи мараучу дивизии-яны командири 22-чи ноябрьде 16 сагъатда 17-чи кавалер полкну 4-чю эскадронуну крмандири Каратаевха аскер буйрукъ береди. Ол буйрукъда былай айтыла эди: «С получением приказа выступить в Среднюю Балкарию на соединение с капитаном Ляшенко с задачей: ликвидировать бандгруппу,  находящуюся в селе Верхняя Балкария. Принять самые решительные меры, вплоть до расстрела на месте, сожжения их построек и имущества». Буйрукъда хайырланнган – «бандиты и их пособники» деген мухур ынкывыдычылагъа мамыр адамланы къырыргъа, артыкълыкъ этерге, зарауатлыкъ сынатыргъа – генацидге мардасыз уллу онгла бере эдиле. Алай Ляшенко бла Каратаев бу буйрукъну толтуралмайдыла: алагъа артха туракъларгъа тюшеди.

Къыйыр прожекторла  акъырын ёчюледиле да, орта прожектор акъырын жана келип, сахна арасын гюрен жарытады. Ол жарыкъгъа  М у х а д и н  Б а й с ы  киреди.
ЭКИНЧИ КЮЙ
Мухадин Байсы, 1928 жыл туугъанды
                                            Мени кече ортасында анам уятады да: «Саутудан ушкок тауушла келедиле, не эсе да бир къайгъы барды, билип келчи», - дейди. Мен эшикге чыкъгъанлай,чабап баргъан аякъ тауушла эшитдим. Хуна башындан жашырын къарагъанымлай, бир солдатны терезеден  хоншубузну юйюне гранат атханын кёрюп къойдум. Мен терк окъуна юйге къайтдым да, анам экибиз да кенг картох уругъа букъдукъ. Солдатла эшигибизни ачалмай, терезеден автоматла бла аямай атдыла да, кетип къалдыла. Эрттенликде бизни Тета Мисир тапды. Сау къалгъанла аны юйюне жыйылгъан эдиле да, биз да ары бардыкъ. Анда букъгъан саутучула бир жарым жюз а бола эдиле. Къартла, тиширыула, сабийле… Ёшюн сабийле тохтамай жиляп тура эдиле да, бизни къыйналмай тапдыла. Ол экинчи эрттенликде эди. Солдатла бизни тышына чыгъарыр умут этдиле, алай биз чыгъаргъа унамадыкъ. Солдатла кеслери чыкъдыла да, терезедеден юсюбюзге гранат атдыла. Ненчабыз ёлгенин мен айталлыкъ тюйюлме, кесим а онг къолума жарылы, сангырау да болгъан эди. Зейтунну жашы Ахмат Мисир (Саутуда Мисирладан эки Ахмат бар эди), тиширыулагъа: «Сабийлеригиз бла тышына чыгъыгъыз, сизге тиерик тюйюлдюле», - деп къычырды. Сау къалгъан тиширыула эшикге чыгъаргъа, биз – энди жете келген алты жаш – хунаны тешип, Шикау Мисирге къачабыз. Шикауну юйюнде бир 30 адам бугъуп эди. Бир ауукъдан ары Тета Мисир келип: «Солдатла сабранна этедиле», - деди. Алагъа ышаныу жокъ эди да, юч жаш къыздан сора сабраннагъа барыргъа  бири да унамады. Алай, кёп да турмай, ол юч къыз да, жиляй, сытыла, артха къайтып: «Ёшюн сабийлени да къоймагъандыла сау», - дедиле. Артда  Тетаны юйюнден 70 чакълы ёлюк чыгъаргъан эдиле. Биягъы атабыз мында да табып къоярла деп, Шикауну халжарында элтеди да, сыгынла артына бугъабыз. Бир ауукъ кюнню ашсыз-суусуз андан чыкъмай турабыз. Суу орнуна сийдигибизни иче эдик. Ахырында, алты-жети кюнден сора, мен ожакъ тешик бла юй башха чыгъама. Чачылмагъан юйле да бар эдиле, алай эл кюйген эди. Бизден узакъ болмай, хоншу арбазда бир солдат кюбюр къозгъай тура эди. Ол мени кёргюнчю, мен букъдум. Солдатла халкъны къыргъандан сора, тоноу этегнлерин биз артта билген эдик. Ала Саутудан къаллай бир ырысхы элтгенлерин мен билмейме, билген да этмем энди, алай бизни юйден чыгъаргъанларын а айталлыкъма – уллу кюбюр бла бир къумач. Цуа Мисирни юйюн а сибиртги бла сыйпагъанлай этеген эдиле, элде мал да къоймагъан эдила ала. Ол кече окъуна солдатла кюймеген юйлеге да от салдыла. Кече къарангыда, бир 30 адам болуп, биз Зына Дорбун башына къачабыз. Эрттенликде уа андан да ары кетдиле, мен а Дюрметге бырыргъа таукел болама. Бизни дукъум, мен акъыл этгенден, ары жыйылыргъа керек эдиле. Биз тауда бир ыйыкъ чакълы туруп, солдатла кетгенден сора къайтхан эдик элге. Бу кюйсюзлюкню сылтауу неди десегиз, мен жукъ айталлыкъ тюйюлме. Хау, дезертирле, бандитле дегенлери бар эдиле. Алай мен алагъа бандителе дерча жукъларын кёрмегенме. Кеслери да ала бир кесек адамчыкъ эдиле. Ала, къолларына сауут алып, къызыл аскерчилеге къажау тургъандыла дегенлери уа – ётюрюкдю… Малкъар эллени къырып-кюйдюрюп башлагъынчы, ала арбазгъа да чыкъмай эдиле. Немислилени алларын тыялмай, Малкъар ичи бла Дюгерге ётюп баргъан къызыл аскерчилеге уа эллиле не бла да болушуп тургъандыла. Аш-суу бла болушханларын а айтхан да этмейме.

 Барып, жерине олтурады.

                  3. КАПИТАН НАКИН
       С ю д ю. Сюдлюк Накин, подполковник Шикин буйрукъну толтурургъа санга буюрады. Сен 24-чю ноябрьде аскер бёлегинг бла Малкъар аузуна тебрейсе да, тюбеген-тюбегенлеринги илишаннга салып бараса. Аланы ичлеринде была да болгъандыла: Ибрагим Бёзю, Кичинау Шука, Локъман Заша, Мустафа Глаш, Аубекир Карка. Алай ала бандитле, дезертирле да тюйюл эдиле.

       Н а к и н. Жолдаш сюдю, ала бандитле болмасала, мен аланы къырлыкъ тюйюл эдим.

        П р о к у р о р. Сауутлары болмагъан адамла бандитле къалай болур эдиле, сюдлюк Накин?

       Н а к и н. Аланы барыны да сауутлары бар эдиле.

       П р о к у р о р. Ол сен айтхан сауутла – таяннган таякълары эдиле, му-журалары. Тауда кишиле мужура жюрютгенлерин а билирге керек эдинг. Андан сора да, бандитле ма ёлтюрюгюз деп аллыгъызгъа чыгъарыкъ эдиле, хау! 

       Ё к ю л. Жолдаш сюдю, ол прокурорну ёз оюмуду. Алайды деп айтырча шагъатлыкъ жокъду.

       П р о к у р о р. Жолдаш ёкюл, Накин къыргъан адамланы атларын санап чыкъды ушайды да сюдю. Андан ёзге не шагъатлыкъ керекди санга?

       Н а к и н. Жолдаш сюдю, мен манга берген буйрукъларын толтура эдим.

       П р о к у р о р. Сюдлюк Накин, буйрукъда тюбеген таулугъузну ёлтю-рюп  барыгъыз деп айтылмайды. Дагъыда сен кесинге аперимлик алыр ючюн командованиягъа урушну кезиуюнде 10 бандит ёлтюргенбиз деп махтанаса. Алай ол ётюрюкдю. Сюд бу шартны эсгермей къояргъа да боллукъ эди, алай аллай затла малкъар халкъны аман бетли эте эдиле, ол а кимге эсе да бек керек эди.

      А в т о р. 26-чы ноябрьде сагъат 8-де Шикин бла НКВД-ны 11-чи СД-сыны штабыны начальниги Тяжлов энтда бир буйрукъ чыгъарады. Ол буйрукъ биринчи буйрукъдан да кюйсюз эди: «Ни в коем случае не прояв-лять жалости. При боевых действиях захватить заложников». Кюндюз сагъат 2-де капитан Накин 152 аскерчиси бла Малкъар аузуна киреди. Ол аскер бёлек 278-чи мараучу полкну 1-чи батальонундан бла НКВД-ны 11-чи СД-сыны 17-чи кавалерия полкну 3-чю эскадронундан къуралгъан бёлек эди. Штаб айтханнга кёре «бандитле» 200-300 адам бола эдиле. Ол ётюрюк алагъа, аперимликден сора да, не аманлыкъ этерге да толу эркинлик береди. 27-чи ноябрьде сагъат 10-да Накинни аскер бёлеги Саутудан 3 км. бир жанында тохтайды. Элге кече сагъат 11-де чабарыкъдыла, халкъ тынчай-гъандан сора.

       С ю д ю. Сюдлюк Накин, элге кече ортасында чабаргъа нек оноу этген эдигиз?

       Н а к и н. Бандитлени бирин да къутултмаз ючюн.

       С ю д ю. Халкъ жукълагъандан сора элге чапсагъыз къартла, сабийле, тиширыула къырыллыкъларын билмейми эди?

       Н а к и н. Жолдаш сюдю, мен буйрукъну толтурургъа  - батдитлени гунч этерге керек эдим.

       С ю д ю. Сюдде болгъан материаллагъа кёре, ол кече Саутудан 15-ге жууукъ дезертир болгъанды. Ала да, сизни келгенигизни билип, таугъа кетедиле. Алай бла Саутуда саууту болгъан бир адам къалмайды.

       Н а к и н. Андан мени хапарым жокъ эди.

       С ю д ю. Кече ортасында эллилени къыра туруп, сизге къажау киши чыкъмагъанды, сизге айланып бир ушкок атылмагъанды. Андан окъуна билмейми эдигиз элде «бандит», дезертир болмагъанын?

       Ё к ю л. Жолдаш сюдю, элни тёгерегин алгъан аскерчиле, атыш башланнганда, кеслери атхан бла «бандитле» атханны къайдан биллик эдиле? Биз сюдню бу дауун да тюзге санамайбыз.

       С ю д ю. Саутучула сизге – кесибизни аскерчилеге – толу ийнанмасала, дезертирле бла таулагъа кетип къалмаймы эдиле? Аланы эслеринде да бол-магъанды кесибизни аскерчиле аллай кюйсюзлюк этерле деп.

       П р о к у р о р. Сюдлюк Накин, сен Саутугъа бара, жыйынынгдан 2 къызыл аскерчини – бири оруслу, бири уа – азербайжанлы – Курнаятха иесе. Ала сени буйругъунга къарамай, эллилеге айтып, аланы таулагъа къачыра-дыла. Нек этген болур эдиле ала алай?

       Н а к и н. Аскер жорукъну бузгъанлары ючюн мен аланы илишаннга салдыргъан эдим.

       П р о к у р о р. Сюдлюк Накин, ол эки солдат эллилеге нек жан аурутхан болур эди деп сорады сюд.

       Н а к и н. Сатхычла эдиле да.

       П р о к у р о р. Угъай. Сени малгъунлугъунг, жаныуарлыгъынг эди алагъа буйрукъну буздуртхан.

       Ё к ю л. Жолдаш прокурор, аскер жорукъгъа кёре сатхычланы илишаннга салыргъа мени жакълыгъымы толу эркинлиги бар эди.

       С ю д ю. Саутугъа къайтайыкъ. Сюдлюк Накин, сен аскер жыйыннга Саутуну уруш бла алыргъа буюраса. Биринчи ызгъа аскерчиле жукълап тургъан эллилеге, къанлы жауларынача, чабадыла, терезеледен юй ичлерине гранатла атадыла. Эшиклени ууатып, юйлеге киредиле, элгенип уяннган къартланы, сабийлени, тиширыуланы сюйреп тышына чыгъарадыла, илишаннга саладыла. Экинчи ызгъа, мурдарлыкъларын жашырыр ючюн, ёлюклени юй ичлерине сюйреп, алларындан от саладыла. Кёплени жанлары сау кюйдюредиле. Ол сагъатда дамы кёрмеген эдинг элде дезертирле, «бандитле» болмагъанларын?

       Н а к и н. Жолдаш сюдю, солдат къадарымда, буйрукъну толтура эдим.

       М у х а д и н  Б а й с ы. Жолдаш сюдю, Накин заложникле да тутхан эди, алай эрттенликде аланы да къыргъан эди ансы. Аскер элни къуршала-гъанлыкъгъа,  «бандит», дезертир излеп кюрешмей, тапхан адамларын ёлтюрюп бара эдиле. Къыргъын эди ала этген. Жан аурутхан деген къайда!

       П р о к у р о р. Сюдлюк Накин, Саутуда сен 310 адам къыргъанса, аладан 151-ри 16 жылы болмагъан сабийле эдиле.

       С ю д ю. Глашланы дукъумдан бир «бандит» не дезертир болмагъанды. Алай сиз алагъа да кечмегенсиз. Къарангыда сиз кёрмей сау къалгъанланы арасында 8 жаралы адам бар эди. Ол кече Глашладан 67 адам жойгъансыз: 33 тиширыуну, 21 сабийни, 11 къартны, 2-ки да сакъатны. Ол сау къалгъан 8-синден  да 3-сю жараларындан ёледи. Саутуда сиз бир сауут окъуна тапханмы эдигиз?

       Н а к и н (иги кесек тынгылап). Угъай.
       К у л и з а р  Г л а ш. (туруп, жеринден). Жолдаш сюдю, ол кече Глашланы къыргъан къуру ынкывыдычыла тюйюл эдиле, ала бла бирге малкъарлыладан, къабартылыладан да бир къауум партизан  болгъанды.

       С ю д ю. Шагъат Кулизар Глаш, сен таныгъанламы эдиле ала?

       К у л и з а р  Г л а ш. Мен таныгъанла да бар эдиле.

       С ю д ю. Атларын айталлыкъмыса?

       К у л и з а р  Г л а ш. Бири Бёзю улу, бири Осман улу, бири уа Носту улу.

                                                                    Тынгылау.
       С ю д ю. Сюд тынгылайды Шагъат Кулизар.

       К у л и з а р  Г л а ш. Алыкъа мени баш ауум алынмай тура эди. Сол-датла юйге кире келгенлей, баш иеми башына герох бла атып урадыла. Мен анга кесими атама, алай солдатладан бири автоматны ёшюнюме тиреп тохтайды. Сора Аслан Ностугъа бурулуп: «Жолдаш Ностуев, муну ёлтюрюрге уа керекмиди?! – деп сорады. Ол а: «Керек болмай а!» - дейди. Ауурлугъум болгъанына да къарамайдыла. Атхан окълары, ушкок бурнуна къараялмай, башымы бир жанына бургъан эдим да, жаякъ сюегими ууатып, кёз жаным бла чыкъгъан эди, аны кесигиз кёресиз.

       С ю д ю. Ол сен айтхан ючеуленден адам бармыды былайда?

       К у л и з а р  Г л а ш. Хау. Аслан Носту.

       П р о к у р о р. Сюдюк Аслан Носту, сен бу даугъа не айталлыкъса?

       А с л а н  Н о с т у. Жолдаш прокурор, мен кеси къолум бла бир адамны да ачытмагъанма.

       П р о к у р о р. Башхаланы къолары бла ёлтюргенме дейсе сора.

       А с л а н  Н о с т у. Болушургъа кюрешген болмаса, мен бир кишини да ёлтюрмегенме. Шагъат Кулизар Глашны дауу уа жалгъан дауду.

       Н а з и ф а  Э н д р е й. Жолдаш сюдю, ол кече Аслан Ностуну ынкывыдычыла бла бирге болгъанына мен да шагъатма. Кёплени юйлерине ол тюзетгенди солдатланы.

       С ю д ю. Сюдлюк Аслан Носту, шагъат Назифа Эндрейни даууна не деяллыкъса?

       А с л а н  Н о с т у. Аны манга дерти бар эди да, энди не да айтырыкъды.

       С ю д ю. Не дерти? Сюдге ачыкъ эт.

       А с л а н  Н о с т у. Жолдаш сюдю, мен бусагъатда айтырыкъ зат эр кишиге ушай да болмаз, алай ёзге амалым болмай айтама.  Назифа Эндрейни Ханипа деп эгечи бар эди, манга бел буууп тургъан эгечи. Мен аны алыргъа унамагъан эдим.

       С ю д ю. Шагъат Назифа Эндрей, сюдлюк Аслан Носту тюзмю айтады?

       Н а з и ф а  Э н д р е й. Угъай, жолдаш сюдю. (Аслан Ностугъа.) Бети болмагъан бетсиз, уялмай эсенг да, Аллахдан къоркъ!

       С ю д ю. Шагъат Назифа Эндрей, сюд болушун билирге сюеди.

       Н а з и ф а  Э н д р е й. Ол кече юйде Буттукъ Эндрей – къайын атам, аны юйдегиси – Саният, апсыны – Аминат, юч сабийи бла, хоншубуз –Зюлюйха эдик. Жукълагъан жокъ. Танг ала эшикни къагъадыла. Кесим эшикни ачаргъа къоркъуп, къайын атама айтама. Ол эшик ачаргъа къобады. Саният да аны ызындан чыгъады. «Андан бери нек ачмай тураса!» – деген хыны ауаз чыгъады тауча. Сора юй ичине юч адам киреди. Къолунда автоматы болгъан ёсюмлю киши Аслан Носту эди, ма ол (Аслан Ностуну кёгюзтеди). Кичи эгечими тилеучю эди да, андан таныйма аны. Солдатладан бири сирнек тилейди да, мен ич отоугъа киреме. Кирсем, анда да экеулен – эки солтат кюбюр къозгъай. Бирини башында къойчу бёрк, бирини юсюнде уа - жамычы. Ёз атам атрда бёрк, жамычы да Глашладан кимни эсе да биреуню эди деп айтхан эди. Аты эсимде къалмагъанды. Мен сирнек топ алып, уллу отоугъа къайтама. Къайын атам тышында юйге киреди да, туудукъчугъун къолуна алады. Саниятха: «Сабийни сен ал!» - дейди келгенледен бири. Буттукъгъа къоркъабыз. Аны кеси отоууна кийиредиле. Буттукъ астмадан ауруй эди да, биз анга дарман кырдык жыйыучу эдик. Ол а аны тютюн орнуна иче эди. Эшик жепи къалгъаны ючюн айтханларын эшитип турабыз. Къайсы эсе да бири Буттукъну тютюнюн алады. Ол а: «Биз бир бирибизни эрттеден таныйбыз, бу мени дарманымды, къоюгъуз, тйимегиз», - деп тилейди. Ол алай айтып бошаргъа ушкок атылады. Мурдарла чыкъгъанлай, ары чабабыз. Буттукъ жерде сойланып, аузундан къан келе тура эди. Аны ёлюгюн кётюрюп ундурукъгъа салабыз.

                                                               Тынгылау.

       Ё к ю л. Шагъат Назифа Эндрей, сора сен Буттукъну Аслан Носту ёлтюргеннге санайса. Кёзюнг кёрмеген затха къалай шагъатлыкъ этесе?

       Н а з и ф а  Э нд р е й. Буттукъ: «Биз бир бирибизни эрттеден таныйбыз, бу мени дарманымды, къоюгъуз, тиймегиз», - деп тауча оруслу солдатхамы айхан эди сора къайын атам? Ушког а тюз ол алай айтыр-айтмаз атылгъан эди.

       Ё к ю л. Жолдаш сюдю, экили шагъатлыкъды, аны эсге алмазыгъызны тилейбиз.

       Н а з и ф а  Э н д р е й. Эрттен бла биз Абусалам Хуболгъа – Саниятны къарындашыны юйюне барабыз. Абусалам коридорда, Осман ич юйде сойланып жата эдиле. Абусаламны алыкъа эрге чыкъмагъан къызы – Шамдарийни ёлюгю да – арлакъда. Ынкывыдычыла кишини сау къоймазлыкъларын кёрюп, Эл таугъа къачады. Биз да къачабыз. Юйюбюз а Буттукъну ёлюгю бла бирге кюйюп, кюл-кёмюр болгъан эди.
                                                                        Тынгылау.

Ол кече ата юйюмде атамы анасы (биз анга Чичи деучю эдик), анам Налжан, аны эки эгечи сора Ханипа болгъандыла. Ынкывыдычыла кетип къалыргъа да боллукъ эдиле, киши кёрмей. Алай анам кесин сездирип къояды да, аны да, Буслиматны да алайда ёлтюредиле. Солдатла Ханипаны отоууна киргенде, ол алагъа: «Бизни нек ёлтюресиз, эки къарындашыбыз да урушдадыла», - деп пичьмоларын кёргюзтеди. Письмолагъа къарагъан: «Кел, кетейик», - деп, нёгерин да алып, тышына чыгъады. Алай тышындагъыладан къайсы эсе да юйге кирип, Ханипаны ёлтюрюп кетеди.

       Ё к ю л. Сен бусагъатда сюдге айтханынгы кёзюнг бла кёрюр амалынг жокъ эди, башха жерде болгъаныг себепли.

       Н а з и ф а  Э н д р е й. Хау, мен кёрмегенме. Алай къарындашчыгъым бугъуп тургъан жеринден кёрюп тургъанды. Солдатла юйден чыгъып кетгенден сора, артха къайтып, Ханипаны ёлтюрлюк жалан да Аслан эди.

       С ю д ю. Сюдлюк Аслан Ностуну ол кече ынкывыдычыла бла  энтда къайсыгъыз кёргенсиз? Шагъатлагъа сорама.

       Х а л и  м а т  Н ё г е р. Мен, жолдаш сюдю.

       С ю д ю. Шагъат Халимат Нёгер, сюд тынгылайды.

       Х а л и м а т  Н ё г е р. Ол кече юйде атам Исса, тамата эгечим Фатима – ол Герийлагъа барып эди – жашчыгъы, къарындашларым Абдул-Керим, Сосланбек сора эгешчигим Маруша бар эдик. Кече эшикни ууатып, юйге тёртеулен киредиле. Бирини юсюнде жамычысы, башында уа къойчу бёркю бар эдиле. Ючюнчюсюню кийимлери уа эсимде тюйюлдюле. Ала жатып тургъан Абдул-Керимни турдуруп: «Къолларынгы кётюр!» - деп буюрадыла. Ол а: «Къолларымы кётюрмесем а ёлтюралмазсыз, хау!» - дейди. Экеулен аны тышына чыгъарадыла. Солдатла Абдул-Керим бла сёлеше тургъан кезиуде тамата эгечим мени ундурукъ тюбюне букъдурады. Юйде къалгъан экеулен а бизни отоугъа киредиле. Фатима чыракъ жандырайыммы дейди. Жамычылы: «Чыракъ керек тюйюлдю» - дейди тауча. Ол кезиуде тышында ушкокла атыладыла. Жамычылы Фатимагъаны ёшюнюне герохун тиреп: «Къайдады ол бандит эринг?!» - деп хыны сорады. Эгечим эрини сыйлы грамотасын бла фронтдан келген къагъытын кёргюзтеди да, ала кетедиле. Ол жамычылы Мурадин Занкиши эди. Ол кече аны биргенсине Аслан Носту да болгъанды, жолдаш сюдю. Биргелерине бир чюйютлю киши да. Ол чюйютлю да ёлтюре эди дейдиле кёргенле. Ала кетгенлей, къарындашымы жокълап, мен тышына чыгъама. Юйден арлакъда, жерге бауурланып, къарындашым ёлюп тура эди. Мен суу алып келе тургъанлай, аллыма бир солдат чыгъып къалады да, мени илишаннга салып, атады. Мен жыгъылама, алай огъ а тиймеген эди. Баям, таш жаркъачыкъла чачырап, ала салгъан эдиле манга сынтыл болургъа унамагъан  жараланы.

       Ё к ю л. Жолдаш сюдю, 12-жыллыкъ къызчыкъ къарангыда мени жакълыгъымы ауазынданмы танырыкъ эди. Чыракъ алагъа бурулуп эди сора?

       Х а л и м а т  Н ё г е р. Мурадин чырагъын ары-бери тепдиргенде кёрген эдим аланы бетлерин. Алай ала кимле болгъандарын жашырып да кюрешмей эдиле.

Къыйыр прожекторла  акъырын ёчюледиле да, орта прожектор акъырын жана келип, сахна арасын гюрен жарытады. Ол жарыкъгъа Х а л и м а т  Ж а н г у р а з  киреди.

ЮЧЮНЧЮ КЮЙ                                                 
Ханшият Жангураз,1930 жыл туугъанды
 Ол кече мен тюш кёрдюм: юс кийимим къара тамгъаладан толу эди. Къаты жукълап эдим да, мен эшитген таууш болмады. Анамы мени уятыргъа   кёзю къыйгъан болмаз эди, баям. Мен эрттен бла тюшюмю атама айтдым. Ол а: «Аллай аман тюшню багушха айтыргъа керекди», - деди. Халжар бла юйюбюз бир-бирге къарап эдиле. Арбазыбыз уллу, мешина эркин кирип, чыгъып кетген. Бардым да, тюшюмю багушха айтдым. Ары бара бир ариу патрончукъла тапдым, баям автомат патрончукъла эдиле ала. Не билейим, нек эсе да мен аланы жыйып юйге келдим. Бирер, экишер болуп, адамла жыйылып башладыла: тиширыула, сабийле. Аланы араладында тёрт эр киши бла эки жаш жаш да бар. «Къызыл аскекрчиле жаланда эр кишилени ёлтюредиле, къартлагъа, сабийлеге, тиширыулагъа тиймейдиле», - дей эдиле да, къартла къоркъмай эдиле, алай болгъанлыкъгъа атабыз бизни тышына иймеди. 15-16-ты жыллыкъ Юсюф Мисирни анасы бизде эди: «Юсюф юйде къалгъанды, аны ёлтюрген болурла», – деп мени тамата эгечим Шерифаны биргесине алып, юйюне кетди. Шерифа бусагъатда Кенжеде жашайды. Бир кесекден атам тышына чыгъып къайтды да: «Аллахны налаты боллукъла, Кезибан Хуболну кесин, эки сабийин да ёлтюргендиле», - деп чамланды. Аны эри Митяй Мисир урушда ёлген эди, къызыл аскерчиле анга да къарамай, аны атасын, анасын да ёлтюредиле. Атам кюрек алап, аланы бастырыргъа тебирегенлей: «Къызылла къарт, сабий, тиширыу деп къарамай, къыйырдан тутуп, къырып келедиле!» - дедиле кёргенле. Атам юйде къалды… Юйюбюз уллу юй, бек юй эди, алай ол бир кесекден, тийре бизге жыйылып, тар болду. Элни тёбен жанындан Халимат бла Жамиля – Хусей Сарбашны эгечи бла къатыны да келдиле. Бир жетмиш адам чакълы болдукъ. Юсюф Мисирни анасы Стампул (ол кеси Мамайладан эди) жашын да табып, эгечим бла бирге къайтдыла. Кёрселе, Юсюфню жетген эр кишиге санап, ёлтюрюп къоярыкъдыла деп, анга тиширыу кийимле кийдирген эдиле. Юйюбюзден узакъ болмай алагъа бир къызыл аскерчи тюбеп къалады. Шерифа, Юсюф, Стампул бугъар умут этедиле, алай къызыл аскерчи: «Сиз да муслийман, мен да муслийман, мен суугъа бара турама. Менден къоркъмагъыз, алай бу ауузну адамын къырып чыгъаргъа деп буйрукъ барды», – деди ол. Юсюф шагъатым, Аллахны ашхылыгъындан ол сауду. Шерифа башха элге  къачаргъа уа боллукъмуду деп сорду. Ана жууукъларыбыз Тура-Хаблада жашай эдиле да, Шерифа ары къачаргъа умут этип соргъан эди. Къызыл аскерчи уа: «Андан эсе теренирек бугъаргъа кюрешигиз», - деди. Шерифа ангылагъандан, ол не къазахлы, не къыргъызлы эди. Ала жиляп келгенден сора къабакъ эшиклени этип, къадау салдыкъ. Юйюбюзде эки жашырын отоуубуз бар эди, мал аш бла къатыкъчыгъыбызны тутхан. Акъла келгенде, бир бирле ырысхыларын алай сакълагъан эдиле да, ол эслилеге иги дерс болгъан эди. Атам уллу отоуну ачаргъа умут этди, алай анам ары кирирге унамазын айтды. Сора атам гитче отоуну ачды. Аны халжаргъа чыкъгъан эшиги топуракъ бла сюртюлюп эди да, андан къарагъан алайда эшик барды деп биляллыкъ тюйюл эди. Уллу отоуну бир гитче терезечиги бар эди. Атам аны кёзюн алып, бизни ары-ары атды, бизни мында къой да, Илиясны ат дей тургъаныбызгъа да къарамай. Терезе кёзню Илиясны габрасы бла бегитгенде, жарыкъ урур жепи къалмай, алайда терезе барды деп киши да эслеяллыкъ тюйюл эди. Ол отоучукъну тюбю картох уру эди да, Шерифа картохну тышына къотарды. Сора биз тёртюбюзню ары сукъду. Биз гитчечикле, арыкъчыкъла эдик, тынч сыйындыкъ. Жарлы атам ауукъдан-ауукъгъа келип элде бола тургъандан хапар айта эди. Аны тамата эгечини ёлтюргенлерин, межгитни кюйдюргенлерин да биз уруда эшитген эдик. Кюн сууукъда таууш узакъгъа эшитилиучюдю. Биз къызыл аскерчилени дауурларын кесибиз да эшите эдик…Махмут Мисирни юйюрю  да бизде бугъуп эди. Махмут кеси да артда урушдан ауур жаралы болуп келген эди. Аны сабийлери: Солтан, Осман, Мурат, Мухадин, Музафар – беш жашчыкъ; Аминат, Салихат, Саният – юч къыз. Аланы аналарыны аты Эркехан эди, Габоладан. Сегиз сабийин, кесин да ёлтюредиле. Эркеханны къарындашы Ахматны юйюрюн да къырадыла. Юч жыйырмадан аслам адам къырылгъан эди бизни юйде. Бу мен айта тургъан халабалыкъ къыргъынны ючюнчю кюнюнде болады, кюн ортада. Биринчи кюн не бола тургъанын биз ангылагъан да этмей эдик. Ючюнчю кюн эшик къагъылады да, атам: «Бусагъат ачама, бусагъат…», - деп тышына чыгъады. Ол аз-маз орусча сёлеше биле эди. Къызыл аскерчиле юй ичине, дауур этип, къуюлдула да, алгъа биз тургъан отоугъа кирип, болгъанны башы тюбюне этдиле, алай жукъ тапмадыла. Ала, баям, сауут излей эдиле. Андан сора хоншуларыбыз жыйылгъан отоугъа кирдиле да, сабранна этебиз деп, барын да жатма тюбюне жыйдыла. Къашпакъ къыйырында  башы жарты ачылып тургъан уру бар эди. Ахмат анда бугъуп  эди. Стампул жашын Юсюфню  да тюртюп ары атады. Къалгъанланы барын да къырадыла. Атамы – Муса Мисирни, Мухай Мисирни, Хызир Мисирни, Гитче Темиржанны, башхаладан айырып, халжарыбызда уругъа атып, алай къырадыла. Ол кюн арбазыбызда къырылгъанланы бир къауумун эсиме тюшюраллыкъма. Ала была эдиле: Батырбий Мисир – къарт киши, аны юйдегиси – Науук, къызлары Халимат, жашлары Хызир, Мухай, Мухайны сабийлери, къатыны Наибхан, къызлары Жансурат, Абидат, Кёккёз. Жашларыны атларын унутханма, бу юйде тогъуз-он сабий бар эди. Къашпакъ тюбюнде къыргъанларын кюйдюрген эдиле жалдатла, алай, нек эсе да, халжарда ёлтюрген къартларын а кюйдюрмей къоядыла. Аланы къычырыкълары къулагъыиа бюгюн да эшитилгенлей турадыла. Жан алалмай, ынчхагъанларын биз урудан кечге дери эшитип тургъан эдик. Кюйдюрген а: элни къырып чыгъып, артдан кюйдюрген эдиле, иш этип. Солдатла къырылгъанларыбызны кюйдюре туруп, Илияс бла Шерифа сёз боладыла. Илияс: «Ала бла бирге къырылып къалыргъа керек эдик, энди уа жаныбыз сау кюйдюрюп къоярыкъдыла», - деп кёл ашады. Ол кече ол экиси, бизни олтурур амалыбыз да болмай тургъан урудан чыгъадыла. Ала ассыры арыгъандан, терк окъуна жукълап къалгъан эдиле. Биз а – Хызир бла мен уруда къалабыз. Биз букъгъан отоуну къабыргъалары окъладан элек-элек эдиле, уллу къазаныбыз да – тешик-тешик. Жаныбызны уру къалдыргъан эди. Кече бизни излеген таууш эшитеме. Тауушуму чыгъармай кёп турама, биягъы солдатла болурла деп. Сора, урудан чыгъама да, Шарифаны, Илиясны да уятама. Бизни излеген Юсюф эди. Ол айтхан эди Ахмат бла андан къалгъанлары къырылгъанларын. «Солдатла юйлеге от салып келедиле, къачаргъа керекбиз», - дейди  Юсюф.  Биз ожакъ сынжыр бла юй башха чыгъабыз. Элни ёртен алып, кече кюндюзча жарыкъ эди. Бизникилени артда ёлтюрген эдиле, баям. Юйлени кюйдюргенлерине кёре, алгъа адамларын къырып кетип, юйлерин а артдан кюйдюре эдиле. Юйлени кюйдюргенлерин атам да айтхан эди бизге, аны ёлтюргюнчю. Биз алтаулан болуп, Тёбен къабырла къаты жарда бугъабыз. Кече уа Огъары къабырла ичи бла элден чыгъабыз. Аузубузгъа суу тийгени ол кече эди. Къар эди, сууукъ. Мени юсюм а женгил, бир аягъым да - жалан. Ачдан, сууукъдан, къоркъгъандан ахырыбызгъа таянабыз. Юсюф: «Былайдан узакъ болмай ат мыллык кёргенме», - дейди. Алай ол ат мыллыкны табалмайбыз да, Дюрметге ётебиз. Ётебиз да, бир бирибизге къысылып, таш тюбюнде къалабыз. Танг ала уа Тура-Хаблагъа атланабыз Ары бара,  эллилерибизге жолугъабыз да, ызыбызгъа – Дюрметге къайтабыз. Андан биз дагъыда тогъуз кюн турабыз. Сора къырыучула элден кетген хапар келеди да, элге къайтабыз. Душманым да кёрмесин биз элде кёргенни. Кюйген ёлюкле ийисинден солуп амал жокъ, тютюн, жалын. Ёлген жууукъларыбызны таныялмай эдик. Сюеклерин жастыкъ тышлагъа жыйып, бастырабыз. Ёлюклени къызыл аскерчиле, район оноучула къатышханмы эдиле десегиз, аладан бир киши да жокъ эди. Башха элледен адамла бар эдиле. Мухаммат Къара юйюбюз кюе туруп бизге бек болушхан эди. Немислиле уа артда келген эдиле. Аладан да бугъуп турдукъ. Алай ала элде кёп турмагъан эдиле. Аланы кишиге да, жукъгъа да тиймеген эди заранлары.
Барып, жерине олтурады.

                         4. АСЛАН НОСТУ
       А в т о р. Глашланы тюп этип, Накин аскер бёлеги бла Огъары Чегетге энеди. Ол эки элчикни арасы бир 300 метр бола болур эди. Атыш тауушха Огъары Чегетден Глашлагъа эки 14-15-жыллыкъ жаш жашырын барады да, къыйыр юйню иесин илишаннга салып ата тургъанларын кёрюп къоядыла. Сора ызларына къайтып, элге къуугъун этедиле. Аладан бири Тёбен Чегетден эди да, ол элге чабып кетеди. Тёбен Чегетчиле Темуккулагъа бла Зылгычылагъа билдиредиле да, халкъ таугъа кетеди. Огъары Чегетчиле элде къаладыла.

       С ю д ю. Сюдлюк Накин, сен Огъары Чегетге алай уллу халеклик салмагъанса. Не хыйсапдан?

       Н а к и н. Аслан Носту тилеген эди да, мен анда жалан да эр кишилени ёлтюртген эдим.

       С ю д ю. Сюдлюк Аслан Носту, алаймыды?

       А с л а н  Н о с т у. Хау, жолдаш сюдю. Мени анам ол элден эди да, гитче заманымдан окъуна таный эдим ол элчикни адамларын.

       Ё к ю л. Жолдаш сюдю, кесигиз кёргенликден, мени жакълыгъым шагъатла айтханча мурдар болмагъанды. Аны хайырындан къартла, тиширыула, сабийле сау къалгъандыла. Сюд оноу чыгъара туруп аны эсге алыргъа керекди.

       А с л а н  Н о с т у. Жолдаш сюдю, солдатла Огъары Чегетде сегиз эр киши ёлтюрген эдиле. Мен тилемесем, ёлгенле андан иги да кёп боллугъу сёзсюз эди.

       П р о к у р о р. Биз билгенннге кёре, сюдлюк Аслан Носту, Огъары Чегетде бир ненча тиширыу да ёлгенди.

       А с л а н  Н о с т у. Эрлерин къорургъа кюрешген тиширыула эдиле ала.

       П р о к у р о р. Андан сора да ол кюн Огъары Чегетде башха элиле да болгъандыла. Сиз аланы да къыргъансыз.

       А с л а н  Н о с т у. Жолдаш прокурор, мен къолумдан келгенни этген эдим.

       П р о к у р о р. Алай окъуна болсун. Башха эллилени уа ким айыра эди?

                                                  Тынгылау.

Сен, сюдлюк Аслан Носту, сен.

       А с л а н  Н о с т у. Угъай.

       П р о к у р о р. Сора ким эди? Атын айт.

       А с л а н  Н о с т у. Андан мени хапарым жокъду.

       Ё к ю л. Жолдаш сюдю, прокурор мени жакълыгъыма къысыуулукъ этеди. Не бола тургъанын кёрюрге, билирге аны борчуму бар эди?

       С ю д ю. Шагъат Хажи-Дауут Осман, кесинги сюдге таныт. Сюд тынгылайды.

       Х а ж и-Д а у у т  О с м а н. Мен, Хажи-Дауут Осман, 1917 жыл Мухолда туугъанма. Эл школда, Нальчик Окъуу городокда, устазла хазырлагъан институтда да окъугъанма. Устазланы Биринчи съездине делегат болуп, анда сёлешгенме. Мен сёлешгенден сора Сталин ёрге туруп, къарс ургъанды, сёзюмю жаратхан болур эди, эшта. Андан сора Н.К. Крупская къатыма келип, алгъышлагъанды, аны бла бирге суратха да алгъан эдиле. Бюгюн да устаз болуп ишлейме. Он жыл тюрмеде олтургъанма.

       С ю д ю. Шагъат Хажи-Дауут Осман, 28-чи ноябрьни эрттенинде Хутай Занкиши бла алыкъа жаш адам – Акой Мисир санга келедиле. Не жумуш бла келген эдиле ала танг эрттен?

       Х а ж и-Д а у у т  О с м а н. «Озгъан кече дертчи аскер бёлек Саутуну адамын къырып, юйлерин кюйдюрюп чыкъгъанды тангнга. Ол мурдарлыкъны этгенле, баям, къызыл аскерчилени кийимлерин кийген немис-лиледиле!», - дейди Хутай келип. Биз бир амал этерге керек эдик.

       С ю д ю. Шагъат Хажи-Дауут Осман, Хутай Занкиши дегенинг а кимди?

       Х а ж и-Д а у у т  О с  м а н. Ол Граждан урушну жигити эди, Къызыл Жулдузну орденин Кавказда биринчи болуп алгъан. 1929 жыл жалгъан дау бла тутулуп, башына 1939 жыл эркин болгъан эди. Керти да жигит, ётгюр революционер эди ол. 

       С ю д ю. Акой а?

       Х а ж и-Д а у у т  О с м а н. Бош, энди жете келген жаш.

       С ю д ю. Сора уа?

       Х а ж и-Д а у у т  О с м а н. Мухолгъа, Огъары Чегетге ачы хапар энди жетген эди. Биз ючюбюз да, тынгысыз болуп, Огъары Чегетге барабыз. барабыз да, кеси кёзюбюз бла кёребиз элге жетген зарауатлыкъны. Жолда Глашладан бир жаралы адамгъа да тюбейбиз. Ол айтхан хапаргъа ийнаныргъа бек къыйын эди. Биз ызыбызгъа – Мухолгъа къайтабыз да, элни къартла-ры бла сёлешебиз. Оноу этгенибизге кёрк, мен аскер бёлекни командирине  кесибизге, малыбызгъа, элибизге тиймезин тилеп, къагъыт жазама, аны ючюн биз не этерге керек болгъаныбызны да соруп.

       С ю д ю. Къагъытны не тилде жазгъан эдинг?

       Х а ж и-Д а у у т  О с м а н. Орусча.

       С ю д ю. Сюдге командирни атын айталлыкъмыса?

       Х а ж и-Д а у у т  О с м а н. Аскер бёлекни немислиледен  бла кесибизни-киледен къайсылары  болгъанын билмеген, командирни атын а къайдан бил-лик эдик. Угъай.

       С ю д ю. Къагъытны аскер бёлекге тапдыргъанмы эдигиз?

       Х а ж и-Д а у у т  О с м а н. Хау. Келечибиз бир ауукъдан аскер бёлекден ультиматум къагъыт алып келеди. Къагъытха генерал Калинин деп къол салынып эди. Калинин деп генерал эшитмеген эдик да, Хутай да, мен да, башхала да шекли болабыз.

       С ю д ю. Ультиматумну магъанасы эсингдемиди?

       Х а ж и-Д а у у т  О с м а н. «24 сагъатны ичинде сауут-сабагъызны бизге ётдюрюгюз, кесигиз да оноуубузгъа бой салыгъыз!» - деп айтыла эди. Биз бу къагъытха ийнаналмайбыз да, таугъа кетерге таукел болабыз. Жашыракъладан бир къауумубуз элден кенгирекде тохтайбыз, не этериклерине къарап, андан хыйсап этер ючюн. Элни дертчи аскер бёлекден сакъларча, бизни сауутубуз жокъ эди.

       Ё к ю л. Шагъат Хажи-Дауут Осман, Мухолдагъы сауут склад а?

       Х а ж и-Д а у у т  О с м а н. Сауут складла жаланда Накинни донесения-ларында бар эдиле, жолдаш ёкюл!

       С ю д ю. Сора уа?

       Х а ж и-Д а у у т  О с м а н. 28-чи ноябрьде саутучуладан къалгъанланы кёбюсю таугъа кетеди. Саутучуланы уа кетер адамлары да къалмагъан эди.

       С ю д ю. Сюдлюк Накин,  «Довожу до сведения что начиная с кишлака Зилги и кончая кишлаком Шканты население восстало полностью», – дейсе

28-чи ноябрьде этген донесениянгда. Ол а кертиге ушамайды.

       Н а к и н. Нек ушамайды? Огъары малкъарлыланы таугъа кетгенлерин кеси кёзюм бла кёргенме сора уа.

       П р о к у р о р. Сюдлюк Накин, сенден жанларын алып, таугъа кетген-лени Совет властха къажау чыкъгъандыла деп штабха алай билдиресе.

       Н а к и н. Мен кёргеними айта эдим.

       П р о к у р о р. Угъай. Аллай ётюрюк санга малкъар эллени кюйдюрюп, халкъын а къырып чыгъаргъа эркинлик бере эди.

       Ё к ю л. Жолдаш сюдю, мени жакълыгъым майдал алыр ючюн уруш этмегенди. Ата журту ючюн кюрешгенди къан-жан аямай. Аны прокурор ангыласа сюерик эдик.

       П р о к у р о р. Сюдлюк Накин, саулай малкъар аузу сени 152 аскерчинге къажау сюелген эсе: «Имею потери 2 красноармейца и 5 раненых», деп жазгъан кесинг ушайса да. Хар ташны, хар юлкюню, хар жаяу жолчукъну уста билген малкъарлыладан 350 бандит болса эди, сен ол сермешден не хазна сау чыгъар эдинг 1200 мамыр адамны да къырып.

       С ю д ю. Сюдлюк Накин, 28-чи ноябрьде ийген донесениянгда 80 немис автоматчикни юсюнден да айтаса. Ол ётюрюк санга неге керек эди?

       Н а к и н. Мен Къызыл Аскерни офицери, ётюрюк къалай айтыр эдим партияма, Сталиннге!

       С ю д ю. 3-чю декабрьни ингирине дери Бабугент Бондаревни къолунда эди. Огъары Жемталадан Малкъар аузуна элтген жолну 37-чи армияны аскер бёлеклери бла партизанла сакълай эдиле. Немислиле Малкъар аузуна жаланда 4-чю декабрьде келгендиле, сен аскерчилеринг бла кетгенден сора.

                                                        Тынгылау.

       П р о к у р о р. Нек тынгылайса, сюдлюк Накин?

       С ю д ю. Шагъат Хажи-Дауут Осман, сен мухолчула бала оноулашып, командирге жазгъан къагъыт бумуду? (Окъуйду.) «Бойцам Красной Армии. От имени штаба  объединенного отряда, теких же бойцов, как и вы, но уже узнавшие и испытавшие бессмысленные жертвы, которые трубуют от вас высший командный состав, привести к  победе не может. Поэтому, обращаемся в Вам, тов. бойцы, выйти их щелей больныцы и перейти на нашу сторону. Представитель Германской армии обещает полностью сохранить вашу жизнь и вернут на родину. Условия сдачи – бросить оружие, руки вверх. Нач. штаба – Ногеров. 28.11.42 г. ответ ждём 30 минут.
       Х а ж и-Д а у у т  О с м а н. Угъай, жолдаш сюдю, была мени сёзлерим тюйюлдюле.
       С ю д ю. Къолунга алып къарачы.

       Х а ж и-Д а у у т  О с м а н (къагъытны къолуна алып). Бу ультиматумну мен жазмагъанма, хаты да мени хатым тюйюлдю.

       Ё к ю л. Сен тюрмеде он жыл не ючюн олтургъанса?

       Х а ж и-Д а у у т  О с м а н. Манга сюд бандитизмлик ючюн этилген эди.

       Ё к ю л. Алай сен кесинги бандитге санамайса. Алайды да?

       Х а ж и-Д а у у т  О с м а н. Хау, санамайма. Мени къолума сауут алдыргъан: къарт, сабий, тиширыу демей къырып келген ынкывыдычыла эдиле, сау ыйыкъны онгсуз адамланы къырып тургъан бериячыла.

       Ё к ю л. Партия, къырал органлагъа къажау сауут бла сюелирге жарамай-

ды закон бла. Аны къалай билмей эдинг?

       Х а ж и-Д а у у т  О с м а н. Биле эдим да, НКВД-ны наркому Филатовха телефон бла андан сёлешген эдим.

       Ё к ю л. Филатов а не деген эди?

       Х а ж и-Д а у у т  О с м а н. «Ол сени ишинг тюйюлдю. Сен да бандитсе, алагъа къайгъыра эсенг!» - деп къойгъан эди.

       Ё к ю л. Сюдлюк Филатов, бу ушакъ сени эсингдемиди?

       Ф и л а т о в. Угъай, эсимде тюйюлдю. Быллай дауну шагъат Хажи-Дауут

бусагъатда къурашдырыргъа да боллукъду.

       Ё к ю л. Шагъат Хажи-Дауут Осман, иш сен айтханча эсе да, сауут бла властха къажау сюелген преступленияды.

       Х а ж и-Д а у у т  О с м а н.  Хау. Алай мен адам тёзюп болмаз артыкъ-лыкъланы юслеринден айтама.

       Ё к ю л. Не артыкълыкъладыла ала?

       Х а ж и-Д а у у т  О с м а н. НКВД-ны мыртазакълары адамлагъа этген кюйсюзлюкню бёрю жыйын къой сюрюуге  да эталлыкъ тюйюл эди.

       Ё к ю л. Сюдге алайды дегенден сора да  шагъатлыкъ керекди.

       Х а ж и-Д а у у т  О с м а н. Къызыл аскерчи, жана тургъан юйден ауурлугъу болгъан бир жаш тиширыуну эшмелеринден созуп, тышына чыгъарады. Чыгъарады да, аузуна келген аманланы да къуя, аны хунагъа таяндырып, ушкок бла атады. Алай окъ тиширыугъа тиймейди. Солдат ол ачыуу бла келе-келип, ушкогуну сюнгюсюн аны къарнына урады. Аллахны жаны ауругъан болур эди, ол тиширыу сау къалады, сабий да табады. Сабийи жаралы болуп туугъан эди ансы.

       Ё к ю л. Къызыл аскерчи аллай жаныуарлыкъ этер деп мен ийнанмайма. Сен терслигинги жулургъа кюрешесе.

      Х а ж и-Д а у у т  О с м а н. Хау, аны сен тюз айтаса. Ол энди аллай кюй-сюзлюк эталлыкъ тюйюлдю. Мени терслигим а, жолдаш ёкюл, тюрмеде эртте чирип бошагъанды.

       Ё к ю л. Шагъат Хажи-Дауут Осман, не да де, алай къызыл аскерчиле аллай кюйсюзлюк этгендиле деп сен – бандитлик ючюн он жыл тюрмеде олтуруп чыкъгъан адам – мени къалай ийнандырырса?

       Х а ж и-Д а у у т  О с м а н. Сюйсенг ийнан, сюйсенг а къой, ол сени ишингди. Мен а керти болгъан мурдарлыкъланы юслеринден айтама. Мисир тукъумдан Узун Алий деп кеч къатын алгъан бир огъурлу эфендини юч солдат тутуп,  аны бир-биринден гитче жети сабийин, къатынын да кёз аллында илишаннга салып атадыла, дин китапларын кюбюрюнден чыгъарып, кюйдюргенден сора. Узун Алий алайда жюреги жарылып ёледи.

Къыйыр прожекторла акъыртын ёчюледиле да, орта прожектор акъырын жана келип, сахна арасын гюрен жарытады. Ол жарыкъгъа Г а з а л а н ы  М у х а д и н  киреди.
ТЁРТЮНЧЮ КЮЙ
Мухадин Газа, 1925 жыл туугъанда
Ол ингирде эгечими кёре баргъан эдим. Ушхуурдан сора мен юйге кетеме. Мен юйге жете, ушкок тауушла эшитип, тохтайма. Атам, анам, хоншуларыбыз да тышына чыгъадыла. Сагъат кече 11 бола болур эди, баям. Ушкок тауушла къайдан чыкъгъанларын билялмадым, болса да, Саутудан чыкъгъаннга уа ушай эдиле. Ол заманда малкъар элле бир бирге жууукъ орналгъанларын белгилерге керекди, бу мен айтырыкъны толу ангылар ючюн. Кёбюсюнде ала тукъум элчикле эдиле, 20-30 юйюрден къуралгъан. Алай ол заманда бир юйде бир ненча юйюр жашай эди да, адам алай аз тюйюл эди. Кюнлюм къаядан чегет къаягъа дери юч-тёрт километр тюзде юч-тёрт эл болгъан жер да тюбей эди. Быланы барын да мен нек айтама? Тыш адам солдатладан юйлеринде бугъуп сау къалай къалыргъа боллукъ эди дерге болур. Ёмюрледен тургъан таш юйлеге, хар тёлю отоу-отоу къоша, ала бек уллула бола эдиле. Алагъа халжарла да къошулуп, билмеген адам анда ажашыргъа окъуна боллукъ эди. Алайды да, бир бир юйледе адамны табар ючюн солдатла юйню таш-таш чачаргъа керек эдиле. Бир бир юйле уа дорбунлагъа, къая жарылгъанлагъа къысылып ишлене эдиле, жашау кереклерине хайырланыр ючюн. Бусагъатдагъылагъа ол къыргъынны юсюнден айтсанг, солдатладан юйледе къалай къутулургъа боллукъ эди деп, ийнананырыкълары келмей, сейир этип сорадыла. Ёлтюрлюклери келмей эди ансы, юй ичинде адамны тапмай а дегенле да тюбейдиле! Аллайлагъа айтама: ёлтюрлюклери келмегенни къой, солдатла юйлени  къармап, чучхуп, тапхан адамларын, сыйытларын бардырып, ёлтюре эдиле. Къысхасы, ол кече Саутуда бир палах бола тургъанын сау аууз сезе эди. Эрттенликде уа солдатла халкъны башдан аякъ къырып баргъан хапар чыгъады. Экинчи кюн да, къачаргъа бла къалыргъа билмей, юйде къалабыз. Ахырында малланы къоркъуусуз жерге сюрюрге таукел болабыз да, Шкантыдан таулагъа айланабыз. Алай жюз атлам да этген болмаз эдик, бир къойну, окъ тийип, жаралы этеди. Артха айланабыз. Атамы къарындашы Къара Газай бла бир жукъ билир эсек деп, элден чыкъгъаныкълай, элге келе тургъан солдатланы кёребиз да Ирци башына къачабыз. Экинчи кюн а атамы эки къарындашы да, юйюрлери бла бизге къошуладыла. Отунубуз, ашыбыз да жокъ. Ассыры къарыусузладан, 500 атлам этип, чымырта да жыялмай эдик, от этерча. Аманы кебинден анда ыйыкъ турабыз. Элге эннгенибизде уа, сени жауунг келсин аллайгъа. Эгечим Марыу Ислам Темиржанда эрде эди. Бир жашчыгъы кесини къойнунда, бирси жашчыгъы къайын анасыны къойнунда, ючюнчюсю уа арбазда ёлюп. Аланы кюйген ёлюклерин бастырлагъа чулгъап асырайбыз. Алгъа бешисин да ёлтюрюп кетип, юйге от а артдан салгъан эдиле.

Барып, жерине олтурады.

                               5. ПОДПОЛКОВНИК ШИКИН
       С ю д ю. Сюдлюк Шикин, 29-чу ноябрьде 12 сагъат 25 минутда сен Накинни биринчи донесениясын аласа. Аласа да анга экинчи буйрукъ иесе. Ол буйрукъ биринчи буйрукъдан да кюйсюз эди. Нек?

       Ш и к и н. Жолдаш сюдю, Накинни донесениясы бла шагъырейсиз, аны юсюне да бандитлени ультиматумларын къошсанг, башха тюрлю буйрукъ берирге жарарыкъ тюйюл эди.

       С ю д ю. Сора сен Накин айтханнга аз да шекли тюйюл эдинг?

       Ш и к и н. Хау, тюйюл эдим.

       П р о к у р о р. Сюдлюк Шикин, Накинни «… начиная с кишлака Зилги и кончая кишлаком Шканты население восстало полностью» дегенине къалай ийнаныргъа боллукъ эди? Кесигиз хыйсап этигиз: ол аууздан фронтда уруш этген бир ненча мин малкъарлы жаш бар эди. Сауут алып, аланы къарт аталары, акъылбалукъ болмагъан къарындашларымы сюелген эдиле юсюгюзге?

       Ш и к и н. Жолдаш прокурор, Малкъар аузунда бандитле, дезертирле да болгъанларына угъай деялмазса да, алагъа болушханла да.

       П р о к у р о р. Сюд сени акъылынгы ангылайды, алай, сюдлюк Шикин, къангалыкъ агъачны къыйырында бутагъы барды деп, аны отун этип къоймайдыла, бутагъын кетерип къойгъан болмаса.

       Ё к ю л. Жолдаш сюдю, прокурор болмачы насийхатларын къойсун да, мени жакълыгъымы терслиги бар эсе, кёзюбюзге тутсун.

       П р о к у р о р. Сюдлюк Шикин, сен ол кюн 13 сагъат 20 минутда 37-чи армияны штабына донесение иесе, Накинни донесениясы бла кесинги экинчи донесениянгы юсюнден айтып. Донесениянга «бандитлени» ультиматумларын да къошаса. Алай Накинни донесениясында: «Довожу до сведения, что начиная с кишлака Зилги и кончая кишлаком Шканты насел-ение восстало полностью», деген сёзле сени донесениянгда былай боладыла: «По донесению командира отряда все население Мухола, Салты, Каспарты, Зылги и прилегающих населенных пунктов восстало и выступает против Советской власти». Сени бу тюрлендириуюнг огъары малкъарлыланы барын да повстанецле этип къояды. Аллай дезинформация нек керек эди санга?

                                                                 Тынгылау.

       Х а ж и-Д а у у т  О с м а н. Жолдаш прокурор, бу соруугъа Шикин тюз жауап бераллыкъ тюйюлдю.

       П р о к у р о р. Нек?

       Х а ж и-Д а у у т  О с м а н. Немислилени алларын тыялмагъанларын, не да этип, бизге атаргъа кюреше эдиле, бизни хатабыздан болгъанча сундурургъа кюреше.

       П р о к у р о р. Къалай?

       Х а ж и-Д а у у т  О с м а н. Кремльни,  37-чи армияны тылында къызыл аскерчиле бла уруш этген иги сауутланнган кёп бандит бёлек барды деп ийнандырсала, Верховный Главнокомандующий алагъа ассыры къаты болмазгъа боллугъун  37-чи армияны штабчылары уста биле эдиле.

       Ш и к и н. Сен да, сени кибикле да, таш, хуна артларына бугъуп, къызыл аскерчилени къыргъанда, мен немис аскер бла къан-жан аямай уруш этген офицерме! Сен не хапар айтаса былайда?!

       Х а ж и-Д а у у т  О с м а н. Сюдлюк Шикин, Сталинни буйругъуна кёре, Кавказгъа немислини аягъы басмазгъа керек эди. Алай сиз душманны аллын тыялмайсыз. Энди башыгъызны жулур ючюн сизге сатхычла, бандитле, повстанецле, уклонистле керек боладыла. Кесигиз кюерик отха сиз башхаланы атасыз. Ол жарлыла биз эдик, мамыр таулула.

       П р о к у р о р. Сюдлюк Шикин, сен соруугъа жауап берирге сюймейсе. Ол сени ишингди, алай сюд бу затны билирге сюеди: сен Накинни ётюрюк донесениясына аллай бир да ётюрюк къошуп, 37=чи армияны штабына донесение иесе. Андагъыла уа, сиз ётюрюк айтып жалчыталмагъанча, дезинформацияларыгъызны андан да бек семиртедиле.

       Ш и к и н. Биз бандитлени къысхы заманны ичинде гунч этерге керек эдик. Аны ючюн сауут кюч, эркинлик да керек эди.

       П р о к у р о р. Дезинформациянг аны бла байламлы эди сора?

       Ш и к и н. Къаным къартыкъгъа сыйынмай, оздургъан жерлерим да болгъан болурла, баям. Алай мен аны дезинформациягъа санамайма.

       С ю д ю. Сюдлюк Накин, «повстанцы» деген сёз штабчылагъа ассыры жумушакъ кёрюнюп «бандповстанцы» деп тюрлендиредиле. Ол огъары малкъарлыланы къырып чыгъыгъыз деген буйрукъ тюйюлмю эди?

       Ш и к и н. Манга уллу эркинлик берилген эди. Аны жашырмайма. Алай мамыр халкъ ачыгъан эсе, кеси терс эди.

       С ю д ю. Нек?

       Ш и к и н. Бандитлеге болушмазгъа керек эдиле.

       С ю д ю. Эшта, сен документлеге, шагъатла айтханнга да тынгылай болмазса.

       П р о к у р о р. Душманны аркъасын да титиретир къатылыкъ этгенсиз сиз Малкъар аузунда. Не кёп адам къырсагъыз да, сизни киши жауапха тартырыкъ тюйюл эди. Сиз «бандповстанецлени» къыра эдигиз, немислилени тыялмагъан ачыуугъузну жарлы халкъдан ала.

       Ё к ю л. Биз дау этебиз, жолдаш сюдю! Жолдаш прокурор  алай суннганын кертиге тутады.

       С ю д ю. Сюдлюк Накин, 30-чу ноябрьни ингиринде Шикиннге этген экинчи донесениянгда: «За период с 27.11.42 по 30.11.42 г. уничтожено пять населенных пунктов В.Балкария, Сылты, Кюнюм, В.Чегет и Глашево. Из них три первых сожжено. Уничтожено до 1500 человек… 90 бандитов, 400 мужчин, могущих носить оружие, а остальные - женщины и дети». Бу донесениянг кертимиди?

       Н а к и н. Хау, кертиди.

       С ю д ю. «…400 мужчин, могущих носить оружие» дегенинг къартла бла жашчыкъладыла, биз ангылагъаннга кёре.

       Н а к и н. Сауутлары болмагъанлагъа биз тиймей эдик.

       С ю д ю. «…а остальные – женщины и дети»  дегенинг  а?

       Н а к и н. Жолдаш сюдю, бандитле юй ичинден атсала, бизни ёзге амалыбызмы бар эди?

       А л и й  М и с и р. Жолдаш сюдю, элчиле бериячыланы нелери бла атарыкъ эдиле? Ол – бир. Экинчи – элде дезертирле къалмагъан эдиле.

       П р о к у р о р. Сюдлюк Шикин: «Действия ваши нахожу хорошими, а действия бойцов просто земечательными…» деп, махтайса Накинни. Ол а аны жангы мурдарлыкъгъа кёллендиргенине не сёз! «…а остальные – женщины и дети» деген сёзле да жумушаталмагъандыла жюрегинги. Бу терсликни бойнунга аламыса?

       Ш и к и н. Угъай, жолдаш прокурор. Мен Накиннге къартлагъа, сабийлеге, тиширыулагъа тийме деп айта-айта тургъанма.

       П р о к у р о р. Айтхан угъай, буйрукъ берирге керек тюйюлмю эдинг?

       Ш и к и н. Накинни сабий, къарт, тиширыу деп къарамай, барын да къырып барлыгъындан мени хапарым жокъ эди.

       П р о к у р о р. Аны, сюдлюк Шикин, аскер трибуналгъа берирге керек эдинг 27-чи ноябрьде окъуна, тёрт мамыр адамны ёлтюргени ючюн. Аны орнуна сен  Накиннге, жангы мурдарлыкълагъа кёллендире, махтайса.

       Ё к ю л. Жолдаш сюдю, Накин аланы мамыр адамла болгъанларын билялмагъанды. Билмей этгеннге дау да анга кёре болады.

       С ю д ю. Сюдлюк Шикин, сюдню къолунда болгъан документлеге кёре 29-чу ноябрьги  донесениянгда сен: «Немедленно принимайте меры к уборке трупов, используя для этого местное население… если таковое осталось…» деп буюраса Накиннге.

       П р о к у р о р. Ёлгенлеге жан аурутуп, андан басдырыр кёл алгъан  эдик десегиз, суд анга ийнанырыкъ тюйюлдю.

       Ш и к и н. Ёлгенлени асырагъан урушда да тёреди.

       П р о к у р о р. Хау. Алай сизни ашыкъдыргъан башха зат эди. Накин айтып тургъан немислиле кертиден да жетип къалыргъа боллукъ эдиле. Ала быллай мурдарлыкъны кёрселе, пропагандаларына уллу себеп боллукъ эди да. Алай тюйюлмюдю, сюдлюк Шикин?

       Ё к ю л. Жолдаш сюдю, ол прокурорну ёз оюмуду. Анга эс бурургъа керек тюйюлдю.

       С ю д ю. Шагъат Хажи-Дауут Осман, мухолчула немислиледен сауут къачан алгъан эдиле?

       Х а ж и-Д а у у т  О с м а н. 3-чю декабрьни ингиринде.

       С ю д ю. Немислиле ол заманда къайда эдиле?

       Х а ж и-Д а у у т  О с м а н. Огъары Жемталада.

       Х а ж и-Д а у у т  О с м а н. Бешатар ушкокла. Аланы да кючден алгъан эдик. Бир станковый пулемет да.

       Ё к ю л. Сиз ол сауут-сабаны не хыйсапдан алгъан эдигиз?

       Х а ж и-Д а у у т  О с м а н. Сабийлерибизни, къартларыбызны, тиширыу-ларыбызны, отжагъаларыбызны къандан эсирген ынкывыдычыладан сакълар ючюн. Аланы бизге бет этмезликлерине толу ийнаннган эдик биз сау жети къыргъын кюнню ичинде.

       Ё к ю л. Ары дери уа сизни сауутугъуз жокъму эди?

       Х а ж и-Д а у у т  О с м а н. Саууту болгъан аз эди.

       Ё к ю л. Накинни донесениясына кёре сизде – Мухолда – сауут складла окъуна болгъандыла.

       Х а ж и-Д а у у т  О с м а н. Накин айтханнга кёре бизни бла 400 немис автоматчик да болгъанды.

       Ё к ю л. Сора Накинни донесениялары доносла эдиле. Алаймыды?

       Х а ж и-Д а у у т  О с м а н. Хау, алайды. Бизни къолубузда сауут-саба болса эди, Накинни аскер бёлеги юйден-юйге, элден-элге кирип, халкъны къырып айланмаз эди. Сиз анга толу ийнаныгъыз.

       С ю д ю. Шагъат Козлов, сен 37-чи армияны командующеси эдинг ол заманда. Малкъар халкъгъа быллай зарауатлыкъ къалай сынаталгъанса?

       К о з л о в. Жолдаш сюдю, бизни солдатларыбыз дезертирле, бандитле бла кюреше эдиле ансы, мамыр адамлагъа тиймей эдиле. Аллай буйрукъ болмагъанды.

       П р о к у р о р. Мамыр халкъны къырыргъа буйрукъ болмагъанды, хау. Алай Накин бла Шикинни ётюрюк донесенияларыны хайырындан мамыр халкъ «бандповстанец» болуп къалгъанды ансы, къанлы душман болуп. Душманны уа къырыргъа, жокъ этерге керекди.

       К о з л о в. Мен подполковник Шикинни донесениясында: «Уничтожено до 1500 человек» дегенин окъугъанымлай, Шикиннге мамыр халкъгъа тиймегиз деп буйрукъ береме.

       С ю д ю. Сиз Шикинни донесениясын 1-чи декабрьде алгъансыз, буйругъ а 3-чю декабрьде бергенсиз. Сюд алайын ангыламайды.

       К о з л о в. Армиясы къуршоугъа тюше тургъан командующени андан сора  къайгъысы жокъму эди?!

       П р о к у р о р. Шагъат Козлов, быллай соруугъа ол жауап тюйюлдю. Сёз къойланы юслеринден угъай, адамланы юслеринден барады. Сени буйругъунг жангыз бир адамны жашауун сакъламагъанды. 3-чю декабрьге Накин къыраллыгъын къыргъан эди. Ол – бири. Экинчиси – 1500 мамыр адам къырырлгъанын билгенден сора сен башынгы жулур амал этерге керек эдинг. Буйрукъ андан этгенсе. Аны ючюн тюйюлмю эди 37-чи армияны политотделини таматасы Осадчийге Малкъарда болгъан къыргъынны тинтирге буюргъанынг?

       К о з л о в. Угъай, жолдаш прокурор. Мен тюзюн билирге керек эдим. Терсликлери болгъанланы жауапха тартыргъа.

       П р о к у р о р. Политотделни тамата лейтенанты Сэсков докладында Накин бла Шикинни мурдарлыкъларын жазгъан эди да, нек бермеген эдинг экисин да трибуналгъа?

       К о з л о в. Жауапха тартмагъан эсем, терсликлери болмагъанды. Болгъан эселе да, бош, адам уруш заманда эс бёлмезча затчыкъла эдиле. Бюгюн а сиз алагъа мурдарлагъача сюд этесиз. Нек? Ала аскер борчларын тындыра эдиле.

       П р о к у р о р. Тиширыула бандитле эдиле сора! Къартла бандитле эдиле сора! Сабийле бандитле эдиле сора! Урушдан сакъат болуп къайтханла бандитле эдиле сора! Дезертирле бандитле эдиле сора! Алаймыды, сюдлюк Козлов?!

       К о з л о в. Ёлгенлени кёбю къалмай, бандитле бла байламлыкъ жюрют-гендиле. Аны эсге нек алмайсыз?

       С ю д ю. Шагъат Козлов, эллилени бандитле бла байламлыкъ жюрют-генлеринден, къалгъандарындан къалай биле эдиле сени офицерлеринг? Къалай айыра эдиле  халкъдан «бандпособниклени»?

                                                              Тынгылау.

       К о з л о в. Ол сорууну манга нек сорасыз.

       П р о к у р о р. 37-чи армияны сен ушай эдинг да.

       Ё к ю л. Мени жакълыгъым сюдлюк тюйюлдю, аны юсюне былай сюелирча.

       П р о к у р о р. Шагъат Козлов, мен сен эсине бир затны салыргъа сюеме. Хар 4-чю малкъарлы урушда эди. Ол хакъды. Малкъарны  16 000-ден аслам жашы орус элле, шахарла ючюн душманла бла жан-къан аямай  уруша тургъанда, сиз аланы аталарын, аналарын, эгечлерин, юйдегилерин, сабийлерин, кичи къарындашчыкъларын Совет властны жауларына санап, къыргъа-ныгъыз – геноцид эди.

       К о з л о в. Мен энтда къайтарып айтама, мамыр халкъны къырыргъа мен буйрукъ бермегенме.

       С ю д ю. Шагъат Козлов, подполковник Шикин айтханнга кёре сен телефон бла: «…стереть с лица земли Среднюю Балкарию, не считаясь ни с чем!» - деп буюргъанса. Алаймыды?

       К о з л о в. Подполковник Шикин терс айтады. Мени аллай буйрукъ берир амалым жокъ эди.

       П р о к у р о р. Сюдде болгъан документлеге кёре, Накинни жыйыны 28-чи ноябрьден 4-чю декабрьге дери бир бандит да ёлтюрмегенди. Ол къыргъан -  жалан да мамыр хакъ эди.

       С ю д ю. Шагъат Сэсков, сен Осадчийни буйругъу бла Накинни аскер бёлеги Малкъар ауузда этген мурдарлыкъны тинтген эдинг. Аны юсюнден сен сюдге не айталлыкъса?

       С э с к о в. Хау, мен ол ишни 1942 жылны 9-чу декабринде бардыргъанма.

      С ю д ю. Накинни жыйыны Малкъар аузундан кетгенден сора?

       С э с к о в. Хау. Мен бу ишни тинте, быллай шартлагъа шагъат болгъанма: Накин аскер бёлеги бла Малкъар аузунда бандитлени къырыргъа керек эди. Анга Шикин быллай буйрукъ береди: «Повести самую решительную борьбу с бандитами и их пособниками, уничтожить всё, что может возродить почву для бандитизма». Быллай кюйсюз буйрукъ бергенини сылтауун сюдлюк Шикин 37-чи армияны командующеси Козлов анга телефон бла этген буйрукъда кёреди.

       С ю д ю. Бу ахыр буйрукъну юсюнден сени оюмунг къалайды?

       С э с к о в. Аны хакъ тюзюн билир амал жокъду. Унай эсегиз, мен бу ишни ьинтип, не акъылгъа келгеними айтайым.

       С ю д ю. Сюд тынгылайды.

       С э с к о в. 1. Считаю, что отряд Накина уничтожил много невинных жителей, которые совершенно не были связаны с бандитами. 2. Вышеупомянутую (т.е. 1500 чел.) цифру убитых считаю нереальной, взятой с потолка, в смысле бахвальства перед начальством. Если считать это кол-во правильно, то на число убитых женщин и детей падает 1010 человек. 3. Основная вина в том, что пострадало много невинных людей, ложиться в равной мере и на командира 11-ой СД Шикина и его заместителя Бутко в том, что не смогли своевременно предотвратить невинных жертв».
       С ю д ю. Шагъат Козлов, документлеге кёре сиз Малкъар аузунда бола тургъан мурдарлыкъны – геноцидни биринчи кюнден окъуна билип тургъансыз. Ол шарт а прокуратураргъа сени да жауапха тартыргъа онг береди.
Къыйыр прожекторла акъырын ёчюледиле  да, орта прожектор акъырын жана келип, сахна арасын гюрен жарытады. Ол жарыкъгъа Ф а з и к а  К и ш т и к  киреди.

БЕШИНЧИ КЮЙ

Фазика Киштик, 1936 жыл туугъанды

Биз Чегет элде жашай эдик. Мен анамы эгечи Зарият Гумайгъа къонакъгъа барама. Ол Саутуда жашай эди. Бусагъатда ол къыргъын къайсы кюн башланнганын, сабий эдим да, айталлыкъ тюйюлме. Кечелени биринде атыш башланады. Бир кесекден а эшикле къагъыладыла. Эшик ачылгъанлай, босагъа юсюне Ануу Темиржан ауады. Ол бойнундан жаралы эди. Ануу айтхан эди бизге, солдатла юй къоймай, къыйырдан тутуп, къырып келедиле деп. Биз терк окъуна кийинип, Осман Темиржанны юйюде бугъаргъа тебирейбиз, алай ассыры абызырагъанда, юйден чыгъалмай кёт турабыз. Биз алтаулан эдик: Хусей Гумай, Зарият, аны 5-жыллыкъ жашчыгъы Нух, 13-жыллыкъ къызчыгъы Жангули, Ануу Темиржан, анга 16 жыл бола эди, сора мен. Бир кесекден хоншубуз Омар Темиржанны юйюнде атылгъан ушкок тауушла эшитебиз, алай армау болуп олтурабыз. Ким эсе да эшикни урады. Ол къочхар эди. Къочхар макъырады да, аны тауушуна автоматла чыкъырдайдыла, ызы бла эшикле тюйюледиле. Хусей Зариятха: «Ач, ачмасакъ да, ууатып кирликдиле», - дейди. Эшик ачылгъанлай юйге 5-6 солдат суху киреди. Бир 10-11 солдат а – арбазда. Эшикге чыгъыгъыз дейдиле да, биз жаралы Анууну да алып, арбазгъа чыгъабыз. Бизни ёсюмюбюзге кёре тизедиле да, мен къыйыргъа тюшеме. Танг энди жарый башлагъан эди да, солдатланы формаларын кёралмай эдим. «Бусагъат Хусейни ёлтюредиле!» - деп Зарият жиляп башлады. Тюз ол кезиуде автоматла атылдыла. Биринчи Хусейни ёлтюрдюле. Ол жыгъылгъанлай, бармакълары жер тырнай, сыртына бурулуп, созулуп къалды. Къачалгъан юйге къачды. Солдатла уа тохтаусуз ата эдиле. Менден къалгъанла жаралы эдиле. Зуриятха, ол юйге киргенлей, окъ тийди. Ол элгеннгенча болуп, алай ёлдю. Мен ундурукъ тюбюне кирип, андан юй ичинде, арбазда да не болгъанын кёрюп тура эдим. Нух, Жангули, Ануу бир бирлерин къучакълап, мен  тюбюнде бугъуп тургъан ундурукъда олтура эдиле. Жангули бла Ану терк ёлдюле. Нух а туруп суу да ичди.  Алай солдатла арбаздан кетгинчи ол, ынчхамай, тёзюп турду. Солдатладан бири от алып юйге кирди да, мюйюшлени жарытып къарады. Нухну сау болгъанын кёрдюмю, къалдымы – билмейме, мени уа кёрген эди деп шеклиме. Алай ол жукъ айтмады. Ол чыкъгъанлай, башха солдат е кирди да, ундурукъда жатханлагъа сагъайып тынгылады. Солдатланы барысы да узун шинелли, къулакълы бёрклю эдиле. Ала кетгенлей, бир ачы тиширыу къычырыкъла эшитдим: солдатла Махет хажини юйюне кирген эдиле. Нух андан сора ынчхап башлагъан эди. Сора, туруп эки чолпу суу ичди. Окъ аны кёкюрегин тешген эди.  Мен ундурукъ тюбюнден: «Бизге барайыкъ», - деп шыбырдадым. Алай не мен, не ол болалмадыкъ: ол – жарасындан, мен а – башым айланып. Биз таяндыкъ да, мен жукъладым. Эрттенликде уяннганымда Нух суууп тура эди. Экинчи кюн мен жууургъан тюбюнде жыйырылып жатып тургъанымлай, къазахлымы эди, ёзбеклими – бир солдат кирип, стол юсюнде ашарыкъны, эки челек сууну да алып чыкъды. Къайтып келип, жууургъанымы юсюмден алды, алай мен, кёзлерими ачаргъа къоркъуп, жата эдим. Ол бир кесек мычып, жууургъанымы юсюме жабып кетип къалды. Мен ундурукъда, теберге къоркъуп, кюн бла кече ётдюрдюм. Эрттенликде уа, суусапдан ёле тургъанымы сезип, орта отоуда чыккырдан тузланнган айран ичдим. Тюз ол кезиучюкде юйге бир солдат кирди. Мени жаным къуруп, сын къатып къалдым. Алай ол да манга жукъ этмеди. Ючюнчю кюн ассыры суусапдан, болалмай, юйден чыгъама. Арбазда баппушла жюзген кёлчюк бар эди да, ийилип, андан ичеме. Ёрге тургъанымлай, бир солдатны орам бла келе тургъанын кёреме. Шинелини жагъасындан бир кёрпе жагъа къарай эди. Кимни затын кийген болур эди. Бир къолунда - бир уллу къара чемодан, бирси къолунда уа – ушкок. Солдат ушкогун манга буруп:  «Къайры бараса?» - деп сорду. Мен а ызыма бурулуп къачалгъанымы къачдым. Юйге угъай – гебеннге. Ол кюнюмю гебен тюбюнде ашырдым. Ачма деп билмейме, къуру да суу ичеригим келгенлей тура эди. Гебен тюбюнден экинчи кюн тюш ала чыкъдым да, Темиржанланы орам бла эншге тебредим. Къайры къарасанг да къумачла, жууургъанла, жаулукъла атылып, анда-мында ачылгъан кюбюрле. Сафи Темиржанны арбазында, аны келинчигини ёлюгюн кёрдюм. Аты эсимде тюйюлдю. Ол жарлы хунагъа таянып тура эди. Хасым Къара атлы орамгъа бурулгъан жерде, ушкокларын хунагъа таяндырып, лахор эте тургъан солдатланы кёрдюм. Ала тюрлю-тюрлю кийинип эдиле. Кимини башында бухар бёркю, кимини юсюнде жамычысы. Алагъа кёрюнмей, мен хуна арты бла уллу орамгъа чыкъдым. Алайда кёл суучукъдан ичип, Чегет-Элге кетдим. Тикаланы чекде бир уллу таш бар эди. Аны артында эки солдатны кёреме да, ала мени сакълап тургъан сунуп къоркъама. Хуна башы бла школ арбазгъа тюшсем, анда Къушу Къайгъырмаз мал сакълап. Ол мени танып: «Аллах, Аллах, къайдан чыкъдынг? Аллаха шукур, сауса!» - деп бек къууанды. Ол кезиучюкде арабыз бла сызгъырып къабыргъагъа окъ тийди да, биз школ ичине къачдыкъ. Къайгъырмазлары ары жыйылып тура кёре эдим. Ала манга суу бердиле да, мен къусуп башлагъынчы ичдим. Хапар сордула да, кёргеними айтдым. Андан арысын а иги билялмайма. Жан къоркъуу кетгенден болур эди, жюрегим ауруп башлады да, эсим ауду. Эс жыйгъанымлай, Къушуну жашы Ахмат - анга 15 жыл бола эди - мени юйге элтди. Алай юйде киши жокъ эди. Эшикле да этилип. Жаланда Элсюерланы арбазда Зашыу Элсюер – къарт киши – мурку эте тура эди. Артда билдим: элни халкъы къошха къачып, ол къарт ахлуларына ашарыкъ алыргъа келген эди. Зашыу къара сангырау эди, аны юсюне да, айтханындан къайтмагъан биреу. Аны жашы урушда эди да, Зашыу андан уллу кёллю бола эди. «Мени тутсала да, ёлтюрген а этерик тюйюлдюле», - деп ийнана эди ол. Мени кёргенде къарт бек къууанды, ашатды, ичирди. Сора биз жукъларгъа жатдыкъ. Бир ауукъдан эшик жепидеп жарыкъ кире башлады. Мен, биягъы солдатла юйню тёлерегине чымыртала къалап, аны жандыргъан сундум. Кече арасында Зашыу да уянды. Ол тышына чыкъгъанлай, мен да ызындан чыкъдым. Элни кюнлюм жанын ёртен алып эди. Къайнап кётюрюлген къалын тютюнден къурум жауа эди, жабалакъ жаугъанча. Зашыу аш жылытды да, биз ашап кетерге тебредик. Ол гыржын, къайнагъан жау, ун, гаккыла алды. «Къошдагъыла ашдан къырыла болурла, ашыгъыргъа керекди» - дегенлей тура эди ол. Зашыу мени атам-анам къайда болгъанларын билмей эди. Ол суу жагъагъа бир ненча кере энди. Мени суудан ётдюралмазлыгъын билип - ассыры къарт эди - адыргы эте эди, баям. Танг жарыды. Мусса Хуту тёшек юйдегисин отдан кенгнге чыгъарып тура эди. Не Мурат бла эсе да, Зашыу Муссагъа барды, алай ол былайдан терк кетигиз ансы, палахха къаласыз деп сёлешди. Мен а Зашыуну женгине жабышханлай турама. Биз алай эте турургъа жарыкъ болду. Ёртен алгъан юйлени аралары бла межгитге жетдик да, уллу жолгъа чыкъдыкъ. Ушкок таууш бир такъыйыкъагъа да тохтамай эди да, Зашыу манга бек къоркъа эди. Сангырау болгъанлыкъгъа, къалай эсе да, ушкокла атылгъанларын сезип тура эди ол. Бир кесекден биз атамы эгечи – Ужай Чанауну кёрдюк. Эллилени бир къауумлары къая жарылгъаннга, таш тюплерине, не да ёзге таша жерлеге бугъуп, таугъа кетмей къалгъан эдиле. Ужай Зашыуну къучакълап, жиляп къалды. Ала мени ёлген сунуп тура эдиле. Алайдан ары Гюлчюге бирге кетдик. Чегет-Элни адамы анда бугъуп эди. Анда-мында от жана эди. 5-6 кюнню аш ашамай тургъан халкъ бек тозурап эди. Геляладан бир ауруулу, акъылдан кем жаш бар эди. Тёртеулен болуп, аны излерге элге кетедиле. Жашла аны табалмадыла, алай ызларына ёгюзле сюрюп келдиле да, аладан бирин терк окъуна сойдула. Ёгюзню терисин сыдырып башлагъанлай окъуна, кишиле шаугют этлеринден шишликле этип, бизге – сабийлеге берген эдиле…

Барып, жерине олтурады.
                   6. ХАЖИ-ДАУУТ ОСМАН

       А в т о р. 3-чю декабрьни экинчи жарымында Бондаревни аскер бёлегин немислиле Бабугенден къыстайдыла. Малкъар бла Холлам-Бызынгы тарларына жол ачылады.

       С ю д ю. Шагъат Хажи-Дауут Осман, 4-чю декабрьде эки жыйырмагъа жууукъ адам къызыл аскерчилеге къажау биринчи кере сюеледи. Ол кюнню юсюнден сен сюдге не айталлыкъса?

       Х а ж и-Д а у у т  О с м а н. Хау, биз эки жыйырмагъа жууукъ адам бола эдик. Ала мухолчула, эл-тюпчюле эдиле. Къоспартыдан да жети адам къошулгъан эди бизге. Танг эрттен биз Зарашкиден чыгъып, Шауурдат таба тебрейбиз.

       С ю д ю. Сауутугъуз не тюрлю эди?

       Х а ж и-Д а у у т  О с м а н. Ушкокла бла бир станковый пулемёт.

                                                    Тынгылау.

       С ю д ю. Айтыгъыз, айтыгъыз.

       Х а ж и-Д а у у т  О с м а н.  Накиннм аскер бёлеги Шауурдатны кюйдюре, тонай тура эди да, биз аны элден кёп мычытмай къыстайбыз.

       С ю д ю. Сора уа?

       Х а ж и-Д а у у т  О с м а н. Сора биз Мухолгъа тебрейбиз. Ары кече Бондаревни аскер бёлегинден 50 аскерчи келгенинден бизни хапарыбыз болмайды. Сагъат 8 бола сермеш башланып, ингир къарангыгъа дери барады. Ол атышда Бондарев бла алты солдат ёледи. Бизден да ючеулен: бир мухолчу бла эки къоспартычы. Ингирде сагъат 7-де Бондаревни аскер бёлеги Сауту таба кетеди.

       С ю д ю. Сюдлюк Накин, сен Шикиннге этген докладынгда 3-чю декабрьде сагъат 16-да Бондарев Бабугентден кетгенди дейсе, аны кетиуюн «бандитлени» чабыууллукълары бла байлап. Ол керти да алаймы эди?

       Н а к и н. Хау, жолдаш сюдю. 4-чю декабрьге дери бандитле бизге къажау алай къаты сюелмеген эдиле бир да.

       Х а ж и-Д а у у т  О с м а н. Жолдаш сюдю, Накин биягъы ётюрюк айтады.

       С ю д ю. Алай эсе тюзет.

       Х а ж и-Д а у у т  О с м а н. Бизни къолубузгъа сауут тюшегенден сора, Накинни аскер бёлегине кесибизни танытхан эдик. Накин айтхан а амалсызны сылтаууду.

       А в т о р. 19 сагъат 20 минутда 37-чи армияны командующеси Козлов Бабушентни къайтарыгъыз деп Шикиннге къаты айтады. Ол кезиуге 37-чи армияны кесеклери Малкъар аузундан Сукан ауушха ыхтырылгъанларын билмей.

       С ю д ю. Сюдлюк Накин, 5-чи декабрьде 9 сагъатда сен Шикиннге «…немцы соединились с бандитами», - деп билдиресе. Сен айтханнга кёре немислиле бир батальон, бандитле уа 300 бола эдиле. Кертиси уа къалай эди?

       Н а к и н. Мени донесенияларымда ётюрюк болмагъанды.

       П р о к у р о р. Сюдлюк Накин, сюдде болгъан документле айтхан а башхады.

       Х а ж и-Д а у у т  О с м а н. Жолдаш прокурор, манга биягъында айтха-нымы къайтарыргъа тюшеди: биз эки жыйырма чакълы бир адам бола эдик. Не немислиле, не башха ауузладан къошулгъанла жокъ эдиле бизге. Накин кесини ыхтырылыууна сылтау излейди биягъы.

       А в т о р. 5-чи декабрьни ингиринде 37-чи аримияны штабы билдир-геннге кёре, Бондарев башчылыкъ этген 295-чи СД экиге бёлюннгенди, немислиле Мухолгъа киргендиле. Саутуну сакълагъан НККВ-ны 11-чи СД-сы уа «бандитлеге бла 500 немис автоматчикге» къажау сюелялмай, ауушдан кетгенди. Немислилени, «бандитлени» да адам санлары штабдан штабха кёбее бара эди. Къызыл командирле башларын жулур ючюн не ётюрюкден да артха турмай эдиле, аллай ётюрюк сау халкъгъа игилик келтирмезлигин да биле тургъанлай.

       С ю д ю. Шагъат Хажи-Дауут Осман, 5-чи декабрьде Холлам-Бызынгы партизан бёлекден сизге 5 партизан кеслери келедиле. Ала кимле эдиле.

       Х а ж и-Д а у у т  О с м а н. Ючюсю Къашхатаучула эдиле: Хажисмайыл

Бёзю, Хажисмайыл Насту, Хусей Чечен, Кёнделенден Нух Жанатай, сора Чегемден Каму Жабо.

       С ю д ю. Ала малкъар эллени кюйдюргенле бла биргеми эдиле?

       Х а ж и-Д а у у т  О с м а н. Кеси кёзюм бла кёрмегенме, алай айтхан а эте эдиле. 

       Б а б л и  А с а н (жеринден, туруп). Жолдаш сюдю, мен Хажисмайыл Бёзюню кёрген эдим. 

       С ю д ю. Андан сора сен кёрген партизан болгъанмыды?

       Б а б л и  А с а н. Хау. Ностуланы Аслан. Малкъар кюйгенде, ол экисин да бирге кёргенме ынкывыдычыла бла бирге.

       Ё к ю л. Жангылгъан иш а эте болурмуса? Алай таукел къалай айтаса.

       Б а б л и  А с а н. Угъай. Ала кеслерин жашырып да кюрешмей эдиле.

                                                                           Олтурады.

       С ю д ю. Шагъат Хажи-Дауут Осман, кеслери келген нартизанланы ёлтюрген а нек этген эдигиз?

       Х а ж и-Д а у у т  О с м а н. Жолдаш сюдю, биз аланы ёлтюрюрге деп турмай эдик. Бизге ышанмасала, ала келген да этерик тюйюл эдиле. 

       С ю д ю.  Не болгъан эди да сора?

       Х а ж и-Д а у у т  О с м а н. Арабызда бир мухолчу жашны къарындашын 4-чю декабрьде ынкывыдычыла ёлтюрген эдиле. Ол жаш  ол ачыуу бла бешисин да атып къойгъан эди, биз бир жукъ ангылагъынчы.

       С ю д ю. Малкъар аузундан 37-чи армияны бёлеклери 4-чю декабрьде кетедиле. Таулагъа къачхан халкъ эллерине къайтыб а къачан башлагъан эди?

       Х а ж и-Д а у у т  О с м а н. 6-чы декабрьде. Алай къачхынчыланы кёбюсю 8-чи декабрьде къайтхан эди.

       С ю д ю. Немислиле Малкъар аузуна къачан кирген эдиле?

       Х а ж и-Д а у у т  О с м а н. 10-чу декабрьде.

       С ю д ю. Сора сюдлюк Накинни 500 немис автоматчиги таурухду?

       Х а ж и-Д а у у т  О с м а н. 300 бандити да. Накиннге къажау жаланда эки жыйыйрма чакълы малкъарлы сюелгенди. Айтханымча, ол да 4-чю декабрьде болгъанды.

       П р о к у р о р. Немислиле уа къаллай бир бола эдиле, аны уа билемисе?

       Х а ж и-Д а у у т  О с м а н. Эки гитче аскер бёлек. Бири Сукан ауушун, бири уа Зылгы ауушун сакълай эдиле.

       А в т о р. Къачхынчыланы кёбюсю эллерине немислиле келгенден сора къайтхандыла. Сау къалгъанла оюлгъан, кюйген юйледен ахлуларыны ёлюклерин чыгъарып, аланы сау ыйыкъ басдыргъандыла. Адам аздан энчи-энчи  къабыр къаза турмай, индекледе, чунгурлада асырайдыла ёлгенлени, немислиле да болушуп. Немислиле кетгенден сора, 37-чи аримяны штабы, КБАССР-ни НКВД-сы, НКГБ-сы, партия, къырал къуллукъчулары да башларын жулур ючюн фальсификацияла къурап башлайдыла. Аладан бири «Об активизации банда в селениях Средней Балкарии и борьба с ними отряда 11-ой СД НКВД» деген донесения эди. Аллай донесенияланы биринде штаб-чыла кеслери жазып «бандитлеге» атагъан ультиматумгъа быллай ангылатыу къошулады. «В свою очередь группа отряда, действующая в сел. Глашево и Верхнем Чегете получила ультимативное письмо из штаба банды, именующих себя «немецкими партизанами», действующими в тылу Красной Армии». Огъары малкъарлылагъа «немецкие партизаны» деп не Накинни, не тамата политрук Федоровскийни, не комдив Шикинни эслерине келмегенди. Ол кюнледе Малкъар халкъны къыйынлы жазыуу жазылып башланнган эди.

Къыйыр прожекторла акъырын ёчюледиле да, орта прожектор акъырын жана келип, сахна арасын гюрен жарытады. Ол  жарыкъгъа А л и й  М и с и р киреди.
АЛТЫНЧЫ КЮЙ

Алий Мисир, 1918 жыл туугъанды

1942 жыл октябрьде мен урушдан Саутугъа юч айгъа къайтама. Донбассда тюшген жарама бла ауур контузияма багъар ючюн, мени Ростовда эвакогоспитальгъа жатдыргъан эдиле. Октябрь, ноябрь айлада, немис  аскерден ыхтырыла, Сауту бла бизни кёп аскер бёлегибиз Дюгерге ёте эди. Бизден, башхаладан да дезертирле бар эдиле, алай ала жан сакълагъан болмаса, къызыл аскерчилеге чабыууллукъ эте эдиле дегенлери ётюрюкдю. Фронт жууукълашхан эди да, Мухол къыйырында больницада бир балальон чакълы къызыл аскерчи болмаса, къуллукъчу зат а къалмагъан эди. Бар палах ол батальондан башлананады: адамла тас болуп тебрейдиле. Аланы батальончула тута кёре эдим. Тутуп, сору этип, ийип къойсала уа! Ары кирген бери чыкъмай эди… Немислиледен ыхтырыла баргъан аскер бёлеклерибизден бири Сауту къыйырында топ къоюп кетген эдиле, тёшден чыгъаралмай.Топ бла бирге тёрт солдатны да.  Хар ким жан къайгъылы. Топну хапарын ол бандитле, дезертирле деген къауум биледи да, аны Кюннюмге тартады. Сора, Абай къаладан болур эди, баям, больницаны атып тебрейдиле. Батальон Ташлы-Талагъа къачхандан сора, больницаны подвалында 7-8 тас болгъан эллибизни ёлюгю табылгъан эди. Бу иш 25-чи ноябрьде болады. 27-синде уа Малкъаргъа Накинни аскер бёлеги киреди. Эллиле не этерге билмей, армау эдиле.  Райисполкомда ишлегеним себепли, жетип келген немислилеге кесими тутдурургъа мен да сюймей эдим. Алай Къабарты-Малкъар республиканы оноучуларындан, ишигизни къоюп, къызыл аскер бла кетигиз деген буйрукъ болмайды. 27-чи ноябрьде жыллыкъ жашчыгъым бла мен къайын атамы юйюнде къалабыз. Эрттенликде мен бир къауум нёгерим бла Ташлы-Талагъа ётерге оноулашхан эдим. Кече сагъат эки бола болур эди, атыш башланады. Къычырыкъ-хахай, автомат, гранат атылгъан тауушла. Юйдегиле аякъланыргъа, бизни юйюбюзню да атып тебрейдиле. Къачып бирер жерге букъдукъ. Мен а ич кёлегем бла тургъанлай, уругъа секирдим. Бир кесекден урудан къарасам, кесибизни солдатла, эллилерими 5-шер-10-шар тизип, къыра тура эдиле. Барын да. Къартды, сабийди, тиширыуду деп къарамай.  Алибек Мисирни, ол сакъат эди, сагъыш эте да турмай атдыла. Ала къачып баргъан сабийлени окъуна аямай эдиле. Ызларындан атып, аланы да къырдыла. Алгъа мен немислиле жетген суннган эдим, алай къулагъыма орус сёзле чалына башлагъанда, къыргъынчыла кимле болгъанларына ишегим къалмады. Бу къыяма къаллай бир баргъанын билялмайма. Мени фронтда эсим бир да аумагъанды, былайда уа эсим азды. Ол кепде къаллай бир жатханымы билмейме. Эсим аумай, агуман болуп тургъан эсем да алайды. 3 кюнденми, 5 кюнденми,  урудан чыкъгъанымлай, бир жаш солдатха тюртюлюп къалама. Ол къыргъызлыгъа ушай эди, мени кёргенлей къачып тебрейди. Аягъы юсюме туралмай, сюркелип келе эдим сора уа. Сууукъ эди, къар да жаууа. Мен а жалан. Не суннган болур эди ол солдат, алай жапым а кимни да къоркъутурча эди. Мен аны чакъырама да, командирге элт дейме. Штабда кесими юсюмден айтама. Мени насыбыма Накинни штабында, тукъуму Рубье болур эди дейме, врач бар эди. Ол мени иги таныгъан адам эди да, мени жатдырып, юсюме къаз жау жагъады. Сора кюйюп-бишип башлайма. Андан ары не болгъанын билялмайма. Мени ахлуларым бары да къырылгъан эдиле: юйдегим, жашчыгъым, эгечим, аны эки жашчыгъы да. Бары да…

Барып, жерине олтурады.
                    7. ЗУБЕР КУМЕХ
       П р о к у р о р.  Шагъат Зубер Кумех, сен ол заманда Къабарты-Малкъарны обкомуну 1-чи секретары эдинг да?

       К у м е х. Хау, жолдаш сюдю.

       П р о к у р о р. Сора Малкъар аузундан керти хапарынг бар эди.

       К у м е х. Хау, бар эди.

       П р о к у р о р. Бар эди эсе, НКВД-ны мыртазакъларына малкъарлылагъа аллай бир азап чекдирирге нек къойгъан эдинг?

       К у м е х. 37-чи армияны командующеси Козловха айтханым ётмей эди.

       П р о к у р о р. Сен 37-чи армияны аскер Советини члени ушай эдинг да, сора ол санга къалай тынгыламаз эди?

       Ё к ю л. Жолдаш прокурор, сени сорууунг былайда дурус келмейди.

       П р о к у р о р. Ангылат.

       Ё к ю л. Сен сюдню Козлов да, Кумех да бир акъыллы эдиле деген оюмгъа ийнандырыргъа кюрешесе.

       П р о к у р о р. Хау, сен тюз ангылагъанса. Шагъат Кумех Кабарты-Малкъар республиканы башчысы, малкъарлыланы жалгъан дауладан къорур орнуна, терслегенле жанлы болгъанды. Анга «Нек?» деп сорады сюд. 

       С ю д ю. Шагъат Кумех, соруугъа жауап бер.

       К у м е х. Биягъында айтханыма къошарыгъым жокъду.

       П р о к у р о р. Командующе Козловха айтханынгы этдиралмай эсенг да,

КъМССР-ни НКВД-сыны таматасы Филатовха дамы ётмей эди сёзюнг?

       К у м е х. Нарком Филатов айтханыма сыйына эди. 
  П р о к у р о р. Да сора аллай бир жалгъан дау къалай айтдыргъанса малкъар халкъгъа?
       К у м е х. НКВД-чыла бла жарашып жашаргъа керек эди ол заманда, аны кесинг уста билесе.

       П р о к у р о р. 1942 жыл 27-чи ноябрьден 4-чю декабрьге дери дертчи  аскер бёлекден кеслерин сакъларгъа кюрешген малкъарлылагъа «бандповстанецле» деп нек ататхан эдинг?

       К у м е х. Айтдым ушайды да.

       П р о к у р о р. Да хау, сени ёз халкъынг тюйюл эди «къара чёпге» тюшген. Сакълагъанны къой, сен ол къанлы кюнледе Мухолда болгъанса. Сени оноуунг бла этилген мурдарлыкъ эди ол жаханим!

       Ё к ю л. Биз дау этебиз! Жолдаш сюдю, прокурор, не да этип, Кумехге миллетчи деген мухур салыргъа кюрешеди. Шагъатха тутаргъа уа жугъу жокъ.

       П р о к у р о р. Манга алай айтдыргъан кёп шарт барды. Аладан бирин айтайым. 115-чи кавдивизияны кёбюсю къабартылы эди, дезертирлери да анга кёре. Кумех аланы барысын болмаса да, башларын жула билгенди. Таулу дезертирлени уа атларын бандитлеге чыгъартыргъа угъай демегенди, тюзю уа, алай атдырыргъа себеп окъуна этгенди.  Аны юсюнден аз айтылмагъанды сюдде. Энтта да къайтарып айтама: дезертир жыйынлада къабар-тылыла, малкъарлыла, оруслула, осетинлиле, башха миллетледен да болгъандыла. Ала бары да малкъар таулада бугъуп эдиле, тюзледе бугъар онглары болмай. Аланы ынкывыдычыла, партия, совет органла да малкъар-лылача кёргюзтедиле жалгъан документлеринде.  Аллай документледен сора малкъарлылагъа не кюн келлигин ким билмесе да, Кумех а бек утса биле эди. Биле эди да, малкъарлыланы аман бетли этип бютюн да андан кюреше эди.

       К у м е х. Жолдаш прокурор, манга малкъарлыланы аман бетли этерге нек керек болгъанын бир ангылатсанг эди.

       П р о к у р о р. Шагъат Кумех, мен бу сорууну сакълап тура эди да сор-гъанынгы иги этдинг. Сен Бериядан кем сюймей эдинг малкъарлыланы кёчю-рюрлерин.

       К у м е х. Сора нек?

       П р о к у р о р. Аланы жерлери Къабартыгъа къаллыкъ эди да.

       К у м е х. Алай айталгъан эсенг, сёзюнге тутхуч да тап.

       П р о к у р о р. Сиз – келгинчиле – таулуланы аз жерлеринми бийлегенсиз, орус патчахны кючюне таянып?

       К у м е х. Сен Совет властха дери болгъан дауланы айтаса. Аны бусагъатха не жетежагъы барды?

       П р о к у р о р. Барды. Тюзлюк Советлени заманында бютюн да жокъ эди.

       К у м е х. Жолдаш прокурор, ийнандыралмадинг.

       П р о к у р о р. Малкъарлыланы кёчюргенден сора жерлери, мюлклери кимге къалгъан эдиле?

                                                 Тынгылау.

Нек тынгылайса?

       К у м е х. Къабартыгъа. Алай ол дауну Бериягъа айт.

       П р о к у р о р. Берия Малкъарны жеринден Минги тауну бла аны тийресин къошхан эди Гюржюге. 90%-ден кёбюсю уа Къабартыгъа къалгъан эди. Ма тутхуч керек эсе.

       А в т о р. 1942 жыл декабрьни ахырында немис гарнизон Малкъар аузу-ндан ашыгъыш кетеди. Къызыл аскерчиле биягъы къанлы ишлерин башларла деп къоркъуп, кёп юйюр тау къошлагъа кетеди. Хутай Занкиши, Хажи-Дауут Осман, башхала да, граждан урушну заманындача, эл къыйырларына къалауурла салыргъа оноулашадыла. Къырал къуллукъчуланы санлап бирде дезертирле бла тюбешиулери да бола турады. Ол кезиуню артда «бандитле» къызыл аскерчилени алларын бир ай тыйып тургъанча кёргюзтюрюкдюле документлеринде. Москвагъа ийген донесенияларында Огъары Малкъарны,

бандитле бла бирге 500 адам къоруулай эди деп жазадыла. Не 1943 жылны январь пленумунда, не андан сора бир тюз сёз айтыллыкъ тюйюлдю малкъар аузунда этилген зорлукъдан.

       С ю д ю. Сюдлюк Филатов, 1943 жылны январь пленумундан сора бир къауум кюн ётюп, СССР-ни НКВД-сыны ич аскерлерини юч батальону Малкъар ауузуну юч жанында алады. Алагъа къажау сауут бла сюелгенле бармы эдиле?

       Ф и л а т о в. Хау.

       С ю д ю. Къаллай бир бола эдиле ала?

       Ф и л а т о в. 500-ден аслам.

       С ю д ю. Аллай бир бандит болгъанын а къайдан биле эдигиз?

       Ф и л а т о в. Бар эдиле аланы ичлеринде бизге ишлегенле.

       П р о к у р о р. Сюдлюк Филатов, атларын айтсанг эди.

       Ф и л а т о в. Атлары эсимде тюйюлдюле.

       П р о к у р о р. Бирини дамы?

       Ф и л а т о в. Аланы атларын эсимде тутаргъа борчумму барды мени?!

       С ю д ю. Сюдлюк Филатов, сора башха тюрлю сорайыкъ. «Бандитле» бла сермешде ненча солдат ёлген эди?

       Ф и л а т о в. Ёлгенле, жаралыла да бар эдиле.

       С ю д ю. Сюд сизден ненча адам къорагъан эди деп сорады. Адам санын айт.

       Ф и л а т о в. Аз тюйюл эди.

       Х а ж и-Д а у у т  О с м а н. (жеринден, туруп).Жолдаш сюдю, биз ынкывыдычыланы этиучюлерин иги биле эдик да, аланы къозута, къанларын буза турмай, къысха атышдан сора, биз агъачха-таугъа кетген эдик. Филатовну 500 бандит дегени уа 50 адам  да тюйюл эди.

       С ю д ю. Сиз ненча аскерчи ёлтюрген эдигиз деп билесе?

       Х а ж и-Д а у у т  О с м а н. Бир ынкывыдычы.

       С ю д ю. Жаралыла уа бармы эдиле?

       Х а ж и-Д а у у т  О с м а н. Аны уа  айталлыкъ тюйюлме.

       Ё к ю л. Шагъат Хажи-Дауут Осман, жаланда бир ынкывыдычыны ёлтюрген эдик деп къалай айтаса, экили зат болмай?

       Х а ж и-Д а у у т  О с м а н. Бетлерин кёрюрча жууукъдан ата эдик.

       Сю д ю. Сюдлюк Филатов, шагъат айтхан бла сен айтхан бир бирге келишмейдиле.

       Ф и л а т о в. Шагъат Хажи-Дауут Османы бандитлени азайтып кёргюзтюрге сылтауу барды.

       П р о к у р о р. Аны азайтыр сылтауу болгъанча, сени кёбейтир сылтауунг жокъмуду?

       Х а ж и-Д а у у т  О с м а н. Сюдге ётюрюк айтырча бюгюн мени бир сылтауум да жокъду. Аны юсюнден бир айтылгъанды сюдде.

       С ю д ю. Сюдлюк Филатов, юч батальон да ол къысха атышдан сора Малкъар аузуна киреди. Халкъ сизге къалай тюбеген эди?

       Ф и л а т о в. Къызыл байракъла бла.

       С ю д ю. Шагъат Кумех, Къабарты-Малкъарны оноучулары, сен биринчилери болуп, огъары малкъарлылагъа тиймезге айтып, сёзюгюзню нек бузгъан эдигиз?

       К у м е х. Сёзюбюзню буздургъан, бандитле этген кюйсюзлюк эди, Къызыл аскерчилеге этген артыкълыкъ.

       П р о к у р о р. Шагъат Кумех, ол кюйсюзлюк жаланда сизни жалгъан къагъытларыгъызда бар эдиле деп  ненча кере айтырыгъа керекди  санга?

       С ю д ю. Шагъат Кумех, аллай ётюрюк сиз бу жолгъа дери да айта тургъан эдигиз. Аны ючюн тюйюлмю эди халкъны сизге ийнанмагъаны?

       Ё к ю л. Жолдаш сюдю, сёз халкъны угъай, бандитлени юслеринден барады. Алайлыкъ бла прокурор бандитлеге жакъ басады.

       С ю д ю. Жолдаш ёкюл, къанынгы сууут. Къырылгъанла «бандитле», дезертирле да угъай, мамыр эллиле эдиле. (Кумехге.) Шагъат Кумех, соруугъа жауап бер.

       К у м е х. Биз Ата журтларын сатханлагъа кечип къояллыкъ тюйюл эдик.

       П р о к у р о р. Шагъат Кумех, сюдде огъары малкъарлыланы терслеген жангыз бир керти документ жокъду. Жалгъан документлени къалай жараш-дыргъанларыгъызны сюд кёзюгюзге бир ненча кере тутду ушайды да.  

       С ю д ю. Сюдлюк Филатов, берген сёзюнге да къарамай,  1943 жыл 6-чы февральда Малкъвар аузунда арестле башланадыла. Ол буйрукъну сенми берген эдинг? 

       Ф и л а т о в. Хау.

       С ю д ю. Ол буйрукъну магъанасын сюдге айт.

       Ф и л а т о в. Малкъар аузунда жашагъан эр кишилени къалдырмай тутаргъа деп буйрукъ алай эди. Биринчи эки кюнде 324 адам тутулгъан эди.

       П р о к у р о р. Сюдлюк Филатов, арестантланы араларында къартла, урушну инвалидлери, тиширыула, сабийле нек болургъа керек эдиле?

       Ф и л а т о в. Мени буйругъумда къартланы, сабийлени, тиширыуланы тутугъуз деп айтылмай эди.

       П р о к у р о р. Тутмагъыз деп да.

       С ю д ю. Жылны ахырында дагъыда 76 адам тутасыз. Эшда биринчи жол 321 адам тутсагъыз, артда 76 угъай. 79 адам тутарыкъ эдигиз. 

       Ф и л а т о в. Жолдаш сюдю, акъылынгы ангыламадым.

       П р о к у р о р. 324 адам дей турмай, 400 деп къойгъан тынч тюйюлмю эди сизге? Хазнамы эди сизге 76 адамны къадары!

       С ю. д ю. Сюдню къолунда  355 тутулгъан адамны тизмеси  барды. Аладан жаланда 35 дезертирге саналгъанды. 320-сы мамыр адамла эдиле. Аланы да сибирлик этмей къойгъаныгъызгъа сюд бек сейир этеди.

       Ф и л а т о в. Биз аланы башларына эркин этген эдик артда.

       П р о к у р о р. Хау. Алай Бериягъа ийген къагъытыгъызда Кумех, Бзиава, сен да 400-лей къойгъансыз «бандитлени» санларын. Нек?

       Ф и л а т о в. Махтау-майдал алыр ючюн угъай, алай керек эди да.

       П р о к у р о р. Кимге?

       К у м е х.  Жолдаш прокурор, Бериягъа керек эди. Анга угъай деп Салин-ни кесинден сора бир адам да айталмагъанды. Биз а не?

       П р о к у р о р. Бериягъа нек керек болгъан эди таулуланы аман бетли этерге?

       К у м е х. Биз аны таулуланы кёчюре туруп билген эдик.

       П р о к у р о р. Нени? Сюдге да айт.

       К у м е х. Берия таулуланы кёчбргенден сора, Минги тау бла бирге, Минги тау тийресин да Гюржюге къошхан эди.

       П р о к у р о р. Обкомну ВКП(б)-сыны Х111 пленумунда сёлеше: «В одном Черкесском районе выступило более 600 вооруженных бандитов», - деген сенми эдинг, огъесе Бериямы эди?

       К у м е х. Мени ёзге амалым жокъ эди.

       П р о к у р о р.  Нек?

       К у м е х. КъМАССР-ни НКВД-сыны наркому Бзиава болгъан эди, Берияны ышаннгылы адамы. Кеси да гюржюлю эди.

       П р о к у р о р. 1946 жылны ахырында Х111 область партконференцияда ОББ-ны (Отдеп борьбы с бандитизмом) таматасы Биж: «Точными данными о количественном составе бандповстанческих формирований на территории Балкарии в период до оккупации (осень 1942 г.) не распалагаем», - деп кертисин айтады. Сиз ол кертини бек аллындан окъуна биле эдигиз. Огъесе?..

       К у м е х. Жолдаш прокурор, мен Берияны акъылын алгъадан билген болсам, сен айтханнга «хо» дер эдим, алай сени оюмунг терсди.

       П р о к у р о р. Республиканы башчысы НКВД-ны членлери не этгенлерин къалай билмез эди. Ол деген неди?

Къыйыр  прожекторла акъырын ёчюледи да, орта прожектор акъырын жана келип, сахна арасын гюрен жарытады. Ол жарыкъгъа  Х а н ш и я т  С а р б а ш  киреди.
ЖЕТИНЧИ КЮЙ
Ханшият Сарбаш, 1914 жыл туугъанды
Биз жети башлы юйюр эдик: атам, анам, эки къарындашым, эки эгечим, мен. Къарындашларым фронтда эдиле, киеулерибиз да. Тамата эгечим Рахиманы жыллыкъ жашчыгъы, ортанчы эгечим Фатиматны уа алты айлыкъ къызчыгъы бар эдиле. Жашчыкъны аты Мамай, къызчыкъны уа – Сакинат.  Ноябрьде къызыл аскерчиле  бизни  эл бла Дюгерге ёте башладыла. Бизни юйге эки солдат кирип, ёгюз арбада жатхан жаралылагъа суу, аш да тиледиле. Атам алагъа жол азыкъ берди. «Мени жашларым да урушдадыла», - деп, башындан тешип, къой териден этилген бёркюн да солдатланы бирине узатды. Ол солдат жылы бёркге бек къуанды, сора атама къумач кесек берирге умут этди. Атам алыргъа унамады… Элда ол дезертирле дегенлери бизникиледен солдат ёлтюргендиле деп эшитмегенме. Эсимдеди, элни тиширыулары кетип баргъан солдатларыбызны ызларындан жилягъанлары. Солдатла кетгенден сора мен элде дезертир кёрмегенме. Баям, ала кюндюз тауда бугъуп, юйге кече къарангыда келе эдиле. Эллилени араларында сени жашынг дезертир, мени жашым а урушда деген кёлкъалды  бир да болмагъанды. Элибизни кесибизникиле тюп этерле деп кимни эсине келлик эди ол заманда. Айны ол, бу кюню деп айталлыкъ тюйюлме, алай шабат кюн болгъаны уа эсимдеди.  Элни огъары жанында атыш башланады. Дукъумубуз Темиржанлары анда жашай эдиле. Алай бизден – Омарны юйюнден огъары да бар эдиле юйле. Ол кече къайын анам Фатимат нёгери Зарият Черкес бла къашхатаудан келип, бизде къонакъда эдиле. Зариятны биргесине 14-жыллыкъ къызчыгъы бла 6 бла 8-жыллыкъ эки жашчыгъы. Биз жукъларгъа жатхан эдик. Атам да намазын бошап, жатар къайгъы эте тургъанлай, Ортабай Таукенни къызы хуна артындан: «Ой Омар, Шабатны юйюрюн саулай къырдыла!» - деп къычырды. Атам тышына терк чыкъды. Атам нек эсе да къайтмай кёп къалды. Сора, тынгысыз болуп, Фатимат да, мен да, аны излей чыкъдыкъ да,  атабызны Абхаз Темиржанны арбазында ёлюп тапдыкъ. Аны тёппеси чачылып, мыйысы жерге саркъып тура эди. Къайдан эсе да солдатла чыкъдыла. Бизни юйден Абазны юйюне ётген тар жолчукъ бар эди да, биз къачып тебредик. Ызыбыздан: «Стой! Стой!» - деп къычырдыла да, мен тохтадым, Фатимат а тохтамады. Аны ызындан ушкокла бла атдыла, мени сыртыма уа ушкок бурнун тиредиле. Ушкокларыны бурунларында бичакълары бар эдиле. Солдат ушкокну сампалындан басды, алай ушкок атылмады. Ол, орусча аманла да айтып, ушкогун жангыдан жерледи. Мен къачама деп абындым да, башым ташха тийип, эсим ауду. Аязгъан а анам Келляны къычырыгъындан аязгъан эдим. Орусча  билмей эди да, солдатлагъа тауча къычыра эди анам.  Бир солдат анамы бойнуна ушкогун тиреп атды. Аны бойну, чабакъ жарылгъанлай жарылып, ол тауушун да чыгъармай, юсюме аууп, жан алды. Алайда уллу таш бар эди, ол таш алайда бюгюн да турады, анамы жарасындан бюрген къан аны къызыл этип къойду. Мен да ёреме къан жугъу болдум. Солдатла жууукъ келип, анама манга да ушкок бурунлары бла тийип кёрдюле.  Сора, мени да ёлген сунуп, аманла да айтып, кетип къалдыла. Ала Абхазны юйюрюн къырып, Фардин Тауболатны юйюне кирдиле. Солдатла алтаулан эдиле. Мен аланы кёрюп турдум. Бандитле дегенлери была кёреме деп акъылыма алай келди. Сора биягъы эсим ауду. Аязгъанымда, танг жарый тура эди. Анамы тюбюнден чыкъдым да, аны  къолтукъларындан тутуп, юйге сюйредим. Анам харип тышына ич кёлеги бла жалан аякъ чыкъгъан эди да, бола тургъанны кёрюп, мени къутхарыргъа чапхан эди. Мен анамы юйге жетдиргенимде, жарлы Фатимат босагъа юсюнде сойланып тура эди. Окъ аны сыртындан тийип, сол ёшюнюн чачып чыкъгъан эди. Анамы аны къатына сюйредим. Атам Абхазны арбазында, анам бла эгечим юй алда  асыралмай къыргъын бошалгъынчы турдула. Тамата эгечим Рахимат ауур ауруулу эди да, жугъун да билмей, жата эди. Ёлгенден башха тюйюл эди ол. Къашхатаучула да къарангы мюйюшге къысылып, сабийле уа -  жиляй… Къабыргъада тешик бар эди, андан Ибакъ Темиржанны анасы Рахиманы ауазын эшитеме: «Ханшият, сау эсенг таууш эт, - деди ауаз, - бизни тукъумубузну къырып, тюп этгендиле» Мен а: «Кимледиле къыргъынчыла?» - деп сорама. «Къызылла!» - дейди ол, - бир кишини да къоймай ёлтюрюп барадыла, теренирек букъ, мен а сабийлерими букъдурургъа барайым». Рахима сабийлерин мешхутха букъдургъан эди, алай кесин а сакълаялмады. Бизникилени уа биринчи кече окъуна бирчигин да къоймай къыргъан эдиле мурдарла. Рахима манга терен букъ дегенликге, къайры бугъарыкъ эдим: эгечим тёшек, сабийле – ууакъ. Мамайны тынчайтсам да, Сакинат тохтамай эди. Болмаздан, мен Сакинатны ёлген анасыны сау ёшюнюн эмиздим. Сютю бар эди. Алты айлыкъ къызчыкъ ёлген анасыны сютюн иче эди. Сакинат андан сора шош болду, алай бир кесекден экиси да жиляп башладыла. Ала ачдан жиляй эдиле. Келля къой тери жибитип тура эди да, аны сууун сыгъып, сюзюп, сабийлеге ичирдим. Къыргъынны экинчимиди да, ючюнчюмюдю да ингири эди. Суу тузлу болгъаны себепли, сабийле энди суусапдан жиляй эдиле. Этер амалымы тауусуп, Мамайны сийдигин Сакинатха, Сакинатны сийдигин Мамайгъа ичире турдум. Мамайгъа жарашса да, Сакинат къусуп къоя эди. Алай ала бир ауукъгъа тынчайдыла. Ючюнчю кюн болур эди – бизни эшитдиле. Эшитдиле да, эшикни тюйюп тебредиле. Энди мен жан дыгалас этмей эдим, жашаудан тюнгюлюп. Арбазгъа чыгъардыла. Сабийле уа - къойнумда. Солдатла Рахиманы да  сюйреп чыгъардыла. Къашхатаучу тиширыу бла аны къызчыгъы Рахиманы къолтукъларындан кирип, ёрге сюедиле. Солдатла бизни тиздиле. Ала ючеулен эдиле. Бетден бетге къарашып тохтадыкъ. Кичи къарындашым манга фронтдан къагъыт ийген эди да, насыбыма ол хуржунумда эди. Солдатладан бири: «Сени къарындашларынг къайдадыла?» - деп сорду. «Фронтда» - дедим. «Андамы?» - деп къолун таулагъа узатды. Къарындашынг бандит болур дегенлиги эди. «Угъай, - дейме, - урушдады, салам къагъыты хуржунумдады». Ол солдат, узалып хуржунумдан къагъытны чыгъарды. Башха эки солдат а юйге кирип, жаулукъ, къумач, тери, кийим къоймай, жыйып, тюйюмчек этип, бизни бла сёлешгенни сакълап тура эдиле.  Зарият анга паспортларын берди. Ол солдат мени къагъытымы бла Зариятны паспортларын алып, къайры эсе да кетди. Бир беш минутдан ол экеулен бла къайтды.  Ала аскерчиле тюйюл эдиле. «Бизни ызыбыздан келгенле сизни сау къоймазла, терениракъ бугъугъуз», - деп тауча сёлешдиле ала. Ол экеулен кимле болгъанларын мен бюгюн да билялмагъанма. Ингир къарангы бет ала тура эди. Ол кечебиз артыкъ къаугъасыз озду. Эрттенликде ким эсе да эшикни шош къакъды. Биз шум болдукъ. Сора: «Жаны сау бар эсегиз, Аллах бла тилейме, ачыгъыз», - деген ауаз эшитидик. Ачсакъ, ол а - Мариям. Онг къолуну юч бармагъы терилеринде салынып тура эдиле. Аны юсюнде биз тогъуз жара санадыкъ. Башында къара жаулугъу да – къан. «Суусапдан ёлеме, бир суу бер», - деп шыбырдады Мариям. Жаралыгъа суу берсенг, аузу кёмюк этип, ёлюп къалады», - деп эшитген эдим. Берлик эсем да, сууубуз жокъ эди. Биягъы терини сыкъдым да, аузуна тузлу суу тамыздым.  Мариямны къан ызы бал келип, барыбызны да къырып къоярла деген къоркъуу бар эди да, суусапдан ёлмезча, хуржунуна чий картохла салдым. Сора сыртыма кётюрюп, бауубузгъа элтдим. Бауубуз дорбуннга къошулуп эди... Жетинчи кюн Зухраны эри Ахмат Сарбаш: «Ханши, сау эсенг, бери чыкъ,  къыргъынчыла энди ёлтюрмейдиле», - деп сёлешди. Зарият бла мен тышына чыкъдыкъ да, орамда Адилбий Тюменнге тюбедик. Къайда жашаса да, сау жашасын. Кюмюш Гумай аны аллындан таш хуна къалап, жанын алай сакълагъанды. Кюмюшню жашы Кёккёз урушха кетгенде, ол Адилбийни кесине жаш этип алгъан эди. Ол бусагъатда Нальчикде жашайды. Къатыны да чюйют тиширыуду. Сюргюнде ол Къызыл-Къыягъа тюшюп, анда устаз болуп тургъанды. Адилбий хуна артындан чыкъгъандан сора, ёлгенлени кёрюп, бек жилягъан эди. Зарият, Адилбий, мен Шкырты суугъа эндик. Адилбий алайдан къайры эсе да кетди. Андан сора мен аны элде кёрмедим. Зарият бла мен а, къазаннга суу алып, юйге келдик. Къайры къарасанг да – ёлюкле. Солдатла уа къатыбыз бла ётюп бара, бизге кюле эдиле, юйле уа – кюе. Суу жагъада кёп ёлюк бар эди, ол жарлы жаралыла суу ичип ёлюп къала эдиле. Ингирде солдатла элибизден кетдиле. Жикирия Къарча бла мен сау къалгъан бар эсе деп, элге чыкъдыкъ. Атамы мыйысын башына жыяргъа кюрешип, башындан чартлагъан сюекни жерине салдым. Сора Жикирия бла мен аны сюйреп анам бла эгечими ёлюклерини къатына келтирдик… «Немислиле жетип келедиле, - деп элде хапар жайылды.- Ала уа бир адамны сау къоярыкъ тюйюлдюле, бютюн да урушда адамы болгъанны». Мен эки сабийни къойнума, Мариямны уа къолтукъ тюбюнден  кирип, Шкырты суну бойну бла ёрге тебредим. Къашхатаучула Рахиманы алып келе эдиле. Эл къыйырында бизге Мариямны туугъан къарындашы Гузейир Темиржан къошулду. Анга ол заманда 14-16 жыл бола болур эди. Кече Гузейир бла мен Саутудан картох алып къайтдыкъ. Сора чучхургъа жетип, от этдик да, картох биширип ашадыкъ. Ол кечебиз алайда ётдю. Сууукъ бизни бек жунчутхан эди. «Не болсада болсун, къадардан къутулалмабыз», - деп экинчи кюн элге къайтдыкъ. Юйле кюйюп бошагъан эдиле. Идирис Темиржанны юйюнде кюе тургъан ёлюк тёбени къатында Мариямны атасы, сакъалы да ёрге айланып, тютюн эте тура эди… Мариям: «Ол мени атаммыды?» - деп сорду. Мен анга урушуп, ары къараргъа къоймадым. Алибекни биз артдаракъ асырагъан эдик. Сыртына тийсенг, кюйген эти, сюеги  кюл болуп бара эди…

 Барып,жерине олтурады.
                                          8. НАРКОМУ БЗИАВА
       А в т о р. «1947 жылны аллында КъМАССР-ни МВД-сы Черек районда «бандитле» 5 жыйын бола эдиле, 152 адам», - деген тауусум этеди. Бу тауусум кёп да ышыкъ эди башхаладан. 

       С ю д ю.  Сюдлюк Бзиава, сени 1943 жыл июньда Къабарты-Малкъар Республиканы НКВД-сына нарком этедиле. Къалайлыкъ бла? Аны сюд билирге сюеди.

       Б з и а в а. Мени бери Берия кеси ийген эди.

       С ю д ю. Айырып сени уа нек?

       Б з и а в а. Филатов ассыры жумушакълыкъ эте эди малкъар бандитлеге.

       С ю д ю. Ол жумушакълыкъ этсе, аны къуллугъундан тайдырып къоймай, НКГБ-ны наркому этмез эди.

       Б з и а в а. Не билейим, алай манга айтханы алай эди.

       С ю д ю. Андан сора уа не айтхан эди Берия санга?

       Б з и а в а. Кёлсюзлюк этме  деген эди.

       П р о к у р о р. Керти ынкывыдычы ётюрюк айтмайды.

       Б з и а в а. Жолдаш прокурор, сени къалай ангыларгъа боллукъду?

       П р о к у р о р. 1944 жыл сентябрьде Бериягъа этген докладынгы эсинге тюшюр. Анда 1942 жылны 21-чи ноябринде болгъан ишни юсюнден айтыла эди.

       Б з и а в а. Жолдаш прокурор, сен тюнене болгъан ишни сормайса. Андан бери бир талай жыл озгъанды.

       П р о к у р о р. Да сора эсинге салайым.(Окъуйду.) «В ноябре месяце 1942 года бандповстанческая организация объедененными силами со всего Черекского района, под руководством Якуба Жангоразова, совершила нападение и с боем захватила райцетр Черекского района – сел. Мухол  и Черекскую Райбольницу, где располагался гарнизон. В результате имевших место боев со стороны подразделений Красной Армии имелись значительные потери. Всего было убито и взято в плен, а пленные расстреляны, свыше 50 человек». Докладыгъыз эсигизге тюшдюмю?

       П р о к у р о р. Малкъарда болгъан ишлеге кесигиз шагъат болмай, Берияны угъай, кимни да къанын бузарча жалгъан доклад этгенинг некликден эди?

       Б з и а в а. Мен ол донесенияны нарком Филатовну документлерине кёре этген эдим.

       П р о к у р о р. НКВД-ны наркому Филатовну документлеринде аллай шартла жокъдула. «…а пленные были расстреляны…» Сюдлюк Бзиава, быллай жалгъан шартла кимге керек эдиле, нек керек эдиле?»

       Б з и а в а. Мен Берияны буйругъун толтура эдим.

       П р о к у р о р. Аллай буйрукъ малкъарлылагъа игилик келтирмезин къалай билмей эдинг?

       Б з и а в а. Биле эдим. Алай буйрукъну толтурургъа керек эдим чынты офицерча.

       П р о к у р о р. Сен аны бла чекленип къалмай: «Во время нападения на части Красной Армии было убито до 100 чел.  командиров и красноармейцев, ранено 11 красноармейцев и командиров, кроме этого, было взято бандитами в плен 30 красноармейцев и командиров, коих более 20 человек переданы немцам», - деп малкъарлыланы жалдатлача кёргюзтесе. Бу шартланы уа къайдан алгъан эдинг?

       Б з и а в а. Мени къолумда ишлегенлени бир къаууму адам ийнанмазча докладла да эте эдиле, мен аланы донесенияма къошмагъан эдим ансы.

       П р о к у р о р. Сюдюк Бзиава, къошмагъан эсенг бу неди да: «…ими совершено 15 вооруженных напалений на части Красной Армии, во время которых убито и ранено 120 офицеров, партизан и медсестер. Отобрано более 180 винтовок и разных боеприпасов». Былайда 1945 жылда шауурдатчы бандгруппаны юсюнден айтылады. Бандгруппа дегенлери уа – Улбашладан ючеулен. Юч адам аллай бир халеклик салаллыкъмы эди?

       С ю д ю. Сюдлюк Бзиава, 1943 жыл февраль айдан башлап НКВД огъары малкъарлылагъа къанлы жаулагъача къарайды. Ынкывыдычылагъа закон жокъ эди. 

       Б з и а в а. Ол Филатовну оноуу эди. Мен НКВД-ны наркому 1943 жыл 10-чу июньда болгъанма.

       С ю д ю. Сюдлюк Филатов, сюд энтда сормай болмайды: аллай къатылыкъ  нек эте эдигиз огъары малкъарлылагъа, ишни болушун биле да тургъанлай?

       Ф и л а т о в. Жолдаш сюдю, хакъ тюзюн биз билмей эдик. Энди аны айтыргъа керекди. Алай дезертирле, бандитле да бар эдиле.

       П р о к у р о р. Сюдлюк Филатов, дезертирлери, бандитлери болмагъан халкъ болгъанмыды немислиле жетген жерде?

       Ф и л а т о в. Къайсы халкъны да бар эди аманы.

       П р о к у р о р. Алай къыргъан, кюйдюрген а малкъарлыланы бла чеченлилени* этгенсиз.

       С ю д ю. Сюдлюк Бзиава: «Кроме того, совершено 45 вооруженных на-летов на колхозы и совхозы с изъятием и уничтожением 2500 голов крупного и мелкого скота», - деп да билдиресе Бериягъа ийген донесениянгда. Сюд бу сен келтирген шартланы тюзге санамайды.

       Б з и а в а. Жолдаш сюдю, бандитлеге да ашаргъа керек эди.

       С ю д ю. Тюз айтаса. Алай 2500 малны къыргъандыла дегенигизни сорама.

       Б з и а в а. Къызыл Аскерге заран салыр ючюн ала бир затдан да артха турмагъандыла. Аны не сейири барды?

       Х а ж и-Д а у у т  О с м а н (туруп, жеринден). Жолдаш сюдю, биз барыбыз да билгенликден таулула малланы къыргъан угъай, бек этселе, сюрген этерик эдиле. Къыргъан а малланы къызыл аскерчиле этген эдиле, немислилеге жетмесинле деп. Аллай малгъунлукъ къызыл аскерчиле башха тау аууз-лада да этгендиле. Сёз ючюн: Басхан аузунда Тонгуз Орун аууш бла малланы Гюржюге, къар терен тюшюп, аудуралмагъанларында, аланы алайда къырып къойгъандыла.

       С ю д ю. Сюдлюк Бзиава, «…совершено 45 вооруженных налетов на 
----------
*1944 жыл 27-чи февральда къызыл аскерчиле Хайбах деген чечен элни 700 чакълы сабийин, къартын, тиширыуун ат оруннга жыйып, алларындан от салып, жанлары сау кюйдюргендиле.

колхозы и совхозы…» - деп жазгъаныгъызны сюд жалгъан шартха санайды. Алай тюйюлмюдю?

       Б з и а в а. Угъай, тюйюлдю. Совет властны тозуратыр ючюн, кюреше эдиле ала, немислиле жетип келе эдиле да.

       Х а ж и-Д а у у т  О с м а н. Жолдаш сюдю, Бзиаваны аузунда бир керти сёзю жокъду. Дезертирле, «бандитле» дегенлери 27 ноябрьде малкъар эллени кюйдюрюп тебрегинчи юйлеринде тургъандыла. Таугъа чыкъгъанлары да къойчу къошлада ашарыкъ таба эдиле. Колхозлагъа, совхозлагъа чаба эдиде дегенлерини юсюнден а айтырыгъым да келмейди.

       Ё к ю л. Нек айтмайса? Айт, шагъат Хажи-Дауут Осман, алай тюйюл эди деп сюдню ийнандыр.

       Х а ж и-Д а у у т  О с м а н. Колхозланы, совхозланы малларын ашагъан къызыл аскерчиле эдиле. Алагъа угъай деп бир эл оноучу да айтмагъанды. Солдатла мал ала туруп, кёбюсюнде къагъыт окъуна бермей эдиле. Кеслери ашагъан малланы «бандитле» чабыуул этип къыргъандыла деген алагъа тап келеди. Алай тюйюл эсе, сюдлюк Бзиава ол чабыууллада ёлгенледен бирин юлгюге келтирсин.

                                                   Олтурады.

       А л и й  М и с и р (туруп, жеринден).  Жолдаш сюдю, нарком Бзиаваны Бериягъа донесениясы башдан аякъ жалгъанды. Мен ол затлагъа кесим шагъатма.

       Ё к ю л. Сора бандитлени ара мюлкге заранлары жетмегенди?

       А л и й  М и с и р. Немислиле кетип, дезертирле таугъа чыкъгъандан сора, мал къошладан мал сыйырып да ала эдиле, жан багъар ючюн. Ол Бзиава айтхан халеклиг а аланы ишлери тюйюл эди, сизге кертиси керек эсе.

       С ю д ю. Сюдлюк Филатов, сиз ёлтюрген «бандитлеригизни» башларын нек тайдыра эдиги? Ол совет инсанны даражасына келишмеген къатылыкъ болгъанын биле эдигиз ушайды да.

       Ф и л а т о в. Къутургъан итлеге итлегеча къарай эдик.

       А л и й  М и с и р. Мен башсыз ит мыллык кёрмегенме алыкъа, адам ёлюк болмаса.

                                              Олтурады..
       С ю д ю. Сюдлюк Филатов, сен сюдню сорууна жауап бермединг.

       Ф и л а т о в. Жолдаш сюдю, биз ёлген бандитлени кимле болгъанларын билирге керек эдик. Таулада уа ёлюкню кётюрюп айланнган тынч болмагъанын биле болурсуз. Ол себепден, бандитлени башларын алып кете эдиле ОББ-чыла.

       П р о к у р о р. Сюдлюк Филатов, Хутайны ёлтюргенден сора, сиз аны башын кесесиз. Алай аны бла  кёлюгюз кенгип къалмайды. Сиз аны къаты-нына, эрини башын тутдурасыз да, жалан аякъ этип, Нальчикни орамларында ёрге-эншге сюресиз. Цивилизациясы болгъан къыралда аллай ассылыкъ не ачы мурдарлыкъ ючюн да этилмейди. Биз а къыралыбызны цивилизациясы болгъан къыралгъа санайбыз.

       Ф и л а т о в. Башындан бизге келген буйрукъда Ата журтларын сатханлагъа бир тюрлю бир кечим жокъду деп чертиле эди.

       П р о к у р о рю Хау, жаныуарлыкъ этигиз деп айтылмай эди ансы.

Къайыр прожекторла акъырын ёчюледиле да, орта прожектор акъырын жана келип, сахна арасын гюрен жарытады. Ол  жарыгъына  Б а г ъ а л ы Т е м и р ж а н  киреди.
СЕГИЗИНЧИ КЮЙ
Багъалы Темиржан, 1919 жыл туугъанды
Ол кече бсзге Курнаятдан Юсюп Саракку бла Кумукъ Саракку келген эдиле. Къайсы кюн болгъанын айталлыкъ тюйюлме ансы, урушну экинчи жылыны кюз арты болгъанын а билеме. Кесибизникиле – къызылла, элге кирип, къыргъын этгенлерин аладан билдик. «Къыргъынчыла Саутугъа жетип келедиле, элден кетерге керекди», - деди Юсюп. Эр кишилени кёбюсю ол кече элден таугъа кетди. Дезертирле дегенлери да. Къартла, сабийле, тиширыула, бизге уа тиймезле дегенден, элде къалдыла. Фронтдан сакъат болуп къайтхан экеулен да. Кёбюбюзню атасы, къарындашы, баш иеси урушда эди. Мени юч къарындашым да – фронтда. Не боллугъун кёрюрге эл къыйырында Эдик Темиржан къалгъан эди. Кече биз жатаргъа тебрегенлей, Эдик кирип: «Юйде эр киши бар эсе кетсин, тиширыулагъа бла сабийлеге тиерик тюйюлдюле», - деп кетди. Ол юйден юйге кирип, къуугъун этип айлана эди. Ол кече бизде болгъанла Якъуб Сарбашны юйюне жыйылдыкъ. Анда бир 15 адам бар эди. Атыш башланады. Арабазда Якъубдан сора - анга 80 жалдан артыкъ бола эди – бир эр киши жокъ. Сабийле бла тиширыула. Эрттенликде бизге сабийлери бла бир къауум тиширыу къошулду. Къыргъынчыла сабий, къарт, тиширыу деп айырмай, къырып, юйлени уа кюйдюрюп келгенлерин аладан билдик. Сабийле суусапдан жиляп башладыла. Экинчи эртденликде эки кишини эследик. Ала эшикни тартып кёрдюле да, ачалмагъанларында артха бурулуп кетдиле. Бир кесекден ала тёртеу болуп къайтдыла. Эшик аллындан кенгирек туруп: «Чыгъыгъыз да тизилигиз!» - деп къычырдыла. Биз а ассыры къоркъгъандан, шум болуп турабыз. Ала биягъы: «Чыгъыгъыз, ансы къырабыз!», - деп къычырдыла.

Къычыргъан орусча этгенликге, ала оруслула тюйюл эдиле. Эшикни ачхан да бир этдик, алай къоркъуп этип къойдукъ. Ала аскерчиле болмагъанлыкъларына, автоматлары бар эдиле. Уллу бёрклери эсимде къалгъандыла. Биз юй артха айланнган терезени чачып, къачып тебредик. Ала бизни кёрмей эдиле. Терезе бла 5-6 адам чыкъгъан болур эдик, ол кезиуде юй ичинде гранат атылды. Мени ызымдан Мустафа Темиржанны 7-жыллыкъ жашчыгъы чыгъып келе эди да, аны тёппечиги чачылып, ол хунагъа тагъылып къалды. Юй ичиндегиле бары да къырылгъан эдиле. Алайдан къачып Ибакъ Темиржанны юйюне бардыкъ. Бизге Ибакъны анасы тюбеди. Ол Ибакъны, Гюзейирни, Сюлей Эристауну да мешхутха букъдургъанын айтып, Амид Тауболатны юйюне барайыкъ деди. Биз ары баргъанда, анда бир 30-35 адам бар эди. Амидлада биз эки кюн турдукъ. Аш-суу а жокъ. Элден кеталсакъ иги боллугъун ангылап,  ючюнчю кюн танг аласында биз таулагъа тебредик. Ибакъ къарындашлары бла алгъа кетди. Мени ол заманда ауурлугъум бар эди. Ызымдан, эки кюнлюк сабийчиги бла, Мариям Мисир келе эди. Элден чыкъгъаныбызлай: «Стой! Стой!» - деген къычырыкъла эшитебиз. Аллыбызны тыяргъа эки къызыл аскерчи чабып келе эди. «Алай, алай да ёлтюрлюкдюле, андан эсе суугъа секирейим», - деп мен къаядан Ирцишки суугъа секиреме. Ызымдан атып кюрешдиле, алай мен сау къутулдум. Къалгъанланы уа ызларына сюрдюле. Жалан аякъ эдим да, аягъымы буз терен кесген эди. Палтонум  да жибип, ауур. Манга Ибакъ тюбеди. 14-жыллыкъ жаш эди ол. Габрасын манга берип, барыргъа болушду. Суу башында биз эр кишилеге жолукъдукъ да, ала жарамы байладыла. От этдиле, аш бердиле. Къыргъынчыладан къутулалгъанла, къауум-къауум жыйыла, бир 50-60 адам болдукъ. Эки, юч кюнден сора сакъчы жашла къыргъынчы аскер элден кетгенди деп билдирдиле да, биз Дюрметден элге эндик. Юйле, адамла да кюйюп. Сау къалалгъанла ёлгенлени быстыр устуккуладан, аякъ кийим хурттакладан не да бир башха энчи затларындан таныргъа кюреше эдиле. Бир бирле саулай кюйюп къалгъан эдиле да, аланы кюл-кёмюр болгъан санларын жастыкъ тышлагъа жыйып асырай  эдик. Сора немислиле келедиле деген хапар жайылды. Биз биягъы таулагъа къачдыкъ. Алай немислиле кишиге да тиймей эдиле да, элге къайтдыкъ. Немислиле асыралмай тургъанларыбызны асыраргъа болушдула. Къайгъы ашларыбызны да, чанала бла къабырлагъа элтдиле. Ала элде бир адамны да ёлтюрмеген эдиле. 

Барып, жерине олтурады. 
                                        9. КАПИТАН БИЖ

       С ю д ю. Сюдлюк Биж, сен ОББ-ны *таматасы къачан богъан эдинг?

       Б и ж. 1943 жылны аллында.

       С ю д ю. Бу сёзле сенимидиле: «Бандитлени излеген заманда, мина салыннган жерледе алгъа жол усталаны иерге».

       Б и ж. Хау.

       С ю д ю. Жол устала кимле эдиле?

       Б и ж. Ол жерли адамла.

       С ю д ю. Сора сизге жол уста ким эсе да башха тюйюл эди. Алаймыды?

       Б и ж. Бандитлени жууукъларын тапсакъ – ала, тапмасагъ а кимни тутсакъ да, аны аллыбызгъа сюре эдик.

       П р о к у р о р. Сюдлюк Биж, сен ОББ-ны таматасы болгъанлай, ёлтюрюлген «бандитлени» башларын тайдырыу тёре болуп къалады эди. Аллай ассылыкъ ол сиз «бандитле» дегенлеригиз да этмегендиле.

       Б и ж. Совет властха сауут кётюргенлени ит тенгли сыйлары болмазгъа керек эди.

       П р о к у р о р. Мен Совет властны намысыны юсюнден айта эдим.

       С ю д ю. Шагъат Жанакъайыт Залийхан,  1943 жыл февраль айда сен Черек району 1-чи секретарыны къуллугъуна салынаса. Аны юсюнден сюдге айтсанг эди.

       Ж а н а к ъ а й ы т  З а л и й х а н. 1943 жылны аллында Халид Энейни ишинден кетерип, аны орнуна мени салгъан эдиле. Малкъарлыла «къара чёпге» тюшгенден сора башха уллу район къуллукълагъа да тыш адамла салынадыла.

       С ю д ю. 1943 жыл жайда сен Нальчикден буйрукъ аласа. Ол не буйрукъ 

эди.

       Ж а н а к ъ а й ы т  З а л и й х а н. Малкъар аузунда Накин къыргъан

*Отдел борьбы с бандитизмом.

 адамланы, Накин сюрегн малланы да немислиле бла бандитле этгендиле деп акт жарашдырыргъа деген буйрукъ.

       С ю д ю. Шагъат Жанакъайыт Залийхан, сюд ол актны юсюнден билирге сюеди.

       Ж а н а к ъ а й ы т  З а л и й х а н. Кумехни, Бзиаваны, Филатовну оноула-рындан чыгъар амал жокъ эди да, биз ала айтханча актла жарашдыргъан эдик. Анда малкъар бандитле 15 660 мал 778 ат сюргендиле деп айтыла эди.

       С ю д ю. Сора актларыгъыз жалгъан документле эдиле?

       Ж а н а к ъ а й ы т  З а л и й х а н. Хау.

       С ю д ю. Аллай актла кёпмю эдиле?

       Ж а н а к ъ а й ы т  З а л и й х а н. Бир ненча жюз бола эдиле.

       С ю д ю. Накин къыргъан адамланы юслеринден а бармы эди акт?

       Ж а н а к ъ а й ы т  З а л и й х а н. Хау. Накин къыргъан адамланы, ол кюйдюрген эллени да немислиле бла аланы болушлукъчулары – бандитле этгендиле деп жазгъан эдик.

       С ю д ю. Нек атагъан эдиле ол мурдарлыкъны немислилеге бла «бандитлеге»?

       Ж а н а к ъ а й ы т  З а л и й х а н. Законсузлукъ, мурдарлыкъ этгенлерин билип, ызларын жашыргъанлыкълары эди ол.

       С ю д ю. Ол комиссиягъа башчылыкъ ким эте эди?

       Ж а н а к ъ а й ы т  З а л и й х а н. Кумех, членлери уа – Ахох, Сасик, Улбаш.

        С ю д ю (туруп). Сюд ишин бир аууукъгъа тохтатады.

Сюд кетеди.

Прожекторла ёчюледиле да, орта прожектор жангыдан жанады. Аны жарыгъына 
А в т о р  киреди.
       А в т о р. Сталин бла Берия, КъМАССР-ни баш къуллукъчулары – Кумех, Бзиава, Филатов жарашдаргъан жалгъан докуменлени хайырланып, таулуланы туугъан жерлеринден къыстауну къабыл кёредиле. Таулула туугъан жерлеринден сюрюлюрге жалан да жыл къалып тура эди.

Автор кетеди.

Прожектор жаннганлай къалады.

Жабыу.

